
TİBBİ-BİOLOJİ YAZILAR 

 
 

DERVİŞ NİDAİ”NİN “MENAFEÜNNAS” ESERİ”NİN 
TIB TARİHİNDEKİ ROLÜ 

 
Dünyanın en zengin kitap hazinelerinden birisi de AMEA-nın Mu-

hammed Fuzuli adına Elyazmalar Enstitüsü”dür. Söz konusu bu En-
stitü”de degişik dillerde yazılmış kırk binden fazla eser bulunmakdadır. 
Bu eserler Arapça, Farsça, Türkce yazılmış edebi ve bedii örneklerle 
birlikte aynı zamanda felsefe, tabiat, biyoloji...vb. gibi ilimlere aittir.. 

Söz konusu bu hazine saklanmakta olan Türkçe yazılmış tıbbi eser-
ler 1960-1970 yıllarda araşdırmaçıların dikkatini çekmeye başlamıştır. 
Ağaemi İbrahimov söz konusu tıbbi kitapların bir kısmı hakkında bilgi 
vermiş,  Elyazmalar”ın bir bölümü olan “REF Eserleri”ndə İsa Der-
bendi”nin “Tıbbi-Calinus”,Şamahı Şehri”nde Necefkulu Meşedi Hamid 
oğlu tarafından yazıya alınmış Nüsret Efendi”nin “Risaleyi-tibb”, 
yazarı belli olmayan “Kitabi-tıbb”, Muhammed Attar Selyani”nin “Mə-
enafeünnas” eserleri hakkında bilgiler vermişdir. Sonradan tarih ilmleri 
doktoru Ferid Elekberov bu konuya girmiş, “Tıbname” ve “Risaleyi-
tıb” eserlerini Ruscaya tercüme etmiştir. O ona yakın benzer eseri de 
yayınlamıştır. Son yıllar tıb tarihinin araştırılmasına özellikle önəm 
verilmiştir. Bu alanda pek çok genç araştırmaçının konuyla ilgilenmesi 
sonucu yeni eserler ortaya çıkarılmış ve önemli xizmetler verilmiştir. 

Elyazmalar Entitüsü”nde saklanmakta olan tıbba dair degerli elyaz-
malardan bir digeri ise Derviş Nidai”nin “Menafeünnas” adlı eseridir. 
Söz konusu eser XVI yüzyılda Türkiye”de yazılmış nushası vardır. Bu 
el yazması enstitüde B-6292 nolu şifre altında kaydedilmiştir. Ferid 
Elekberov Muhammed Attar Selyani”nin el yazma “Menafeünnas”ının 
bu elyazmanın bir kopyası olduğunu kaydediyor. 

Türkiye, “Cemre” Üç Aylık İlmi Edebi Kültürel Dergi,  
Ekim-Kasım-Aralık 2010                   

 
P.S. “Mənafeünnas”la bağlı çox məqalə çap olunduğundan, bu 

məqalənin bağlanğıcını verməklə kifayətlənirik. 



 

 4 

DERVIŞ NIDAININ “MENAFEÜN-NAS”  
ESERININ BAKÜ NUSHASI 

 
Sultan Selim Sani devrinde yaşayib-yaratmış, sultan sarayında hekim-

başı olmuş, “Tebabeti-besriyye ve biteriyye”, “Ketabi-eseriyye ve heki-
miyyeyi tıbbiyyeden cem”, “Menzum baytarname”, “Tenbihname”, “Me-
nafeün-nas”, “Esrari-gencmeni” ve b. eserlerin yazarı Derviş Nidainin 
“Menafeün-nas” eserinin bir nushası Azerbaycan Bilimler Akademisi Fu-
zuli Elyazmalar Enstitutunda B-6293/ 30052 şifresi ile muhafıza olunur. 
XVI yüzyıla ait,eski Osmanlı Türkcesi ile, nastelik hattıyla yazılmış, arab 
ve fars kelimeleri ile zengin, 222 sayıfa hacmında olan bu elyazma eserin 
tıp tarihinde büyük ehemiyeti var.Zira, alim kendisine kadarki arab-fars 
dilli tıp  kitaplarını okuyub, “halis türk dilinde” degerli bir kitap ortaya 
koymuştur.Eser giriş ve 60 babdan ibaretdir. Yazar girisde “Şemsden 
zerre”, “behrden qetre” insanın ne kadar şerefli olsa da, nece yıl ömür sürse 
de, nihayet, bir gün hansı ve qeyri-adi  kuvvenin hükmü  karşısında zayıf 
olduğunu, derdine ilac bula bilmediyini kayd edir ve yüzünü Allaha tutaraq 
bu kitapı insanlara yardım için yazdığını söyləyir. Kitap hekim 
bulunmayan yerlerde tebibe, mualiceye ihtiyacı olan insanların kendilerine 
hanki ilacların gerekli olduğunu öğretmek maksedi ile kaleme alınmıştır. 
Kitapın yazılma nedenini açıkladıkdan sonra, yazar onun 60 babdan ibaret 
olduğunu ve her babda hanki hastalıkdan, müaliceden, ilaclardan bahs et-
diyini gösterir.Tıp ilminin vacibliyini, ilacların, tebiblerin gerekli olduğunu 
degerlendiren alim qezavü kaderi de unutmuyor. Her bir şifanın Allah 
tarafından iznli olduğunu bildirir ve Hz. Peyğemberin(s.) sözlerinden fay-
dalanib yaziyor: “Yüz şifa hazinesinden derman iç, yukarıdan izn yoksa, 
şifa bulmayacaksın, zira “dert onun, derman da onundur”.Alim daha sonra 
Hz. Musadan, onun baş ağrısı ile ilgili bir rivayet de söyliyor. Kitapda Hz. 
Peyğember salavatullahın hadislerinden, dini hikmetlerden arabca örnekler 
tercümesi ile birge verilmiştir. Derviş Nidai Hz.Peyğemberin(s.) hadisle-
rinden birinde şöyle buyurduğunu hatırlatır: “Alilmi ilmani: ilmül-beden, 
sümme ilmül-edyan”, yani ilm ikidir: biri beden ilmi ve digeri dinler ilmi-
dir.Amma beden ilmini evvel zikr etdi; zira ki, bir kişi hasta olsa, eqli ve 
gönlü şikest olub, süst olur. Din ilmi tahsil ile, fer ile olsa, bu beden ilmini 
evvel bulub öğrenmek gerekir”. 

Derviş Nidainin “Menafeün-nas” eseri bu gün de tıp ilmi için, insan-
lar için faydalıdır. Bu elyazma  kitapı ile ilgili şimdiyedek sayısı yak-
laşık 10 ilmi makalemiz yayınlanmış ve kitap neşre hazırlanmıştır.   

5.Uluslararası İslam Tip Tarihi Cemiyyeti Konqresi.  
25-28 ekim 2010, 25-28 oktober, 2010. İstsanbul - Türkiye               

AĞ İŞIĞIN SORAĞIYLA 
 
Allah-təala insanı yaradanda bəxtini, taleyini alnına yazır və heç ki-

min bu yazını pozmağa, dəyişməyə gücü yetməz. Hər bir insan doğu-
landa uca Yaradandan bir zərrə ilə mükafatlandırılır və bu bir zərrə bü-
tün ömrü boyu onun ruhunda qalır. Yaxşılar bu zərrəni dəyərləndirir, 
böyüdür, daha da parladır və bununla da Allaha olan sevgisini bildirir, 
cənnətə gedən yolu kəşf edir. Pislər isə bu zərrəni pisliklər içində itirib-
batırır, Allahını da unudur, onun verdiyi əziz neməti də... 

Hər dəfə yaxşı bir insanla rastlaşanda sevinirəm. Düşünürəm ki, hələ 
yaşamağa dəyər. Çoxdandır ki, belə insanlardan biri haqqında eşitmiş-
dim. Həkim-ginekoloq Ülviyyə xanımı şəxsən tanımasam da, hər dəfə 
Şəhla xanımla onun haqqındakı söhbətlərimizdən artıq mənimçün doğ-
malaşmışdı. Bir zamanlar özüm də tibb işçisi olduğumdan, həkimlərə 
qarşı qəlbimdə oyanan xüsusi hüsn-rəğbət hələ də yaşayır. Elə indinin 
özündə də hərdən vaxt tapanda keçmiş iş yerimə gedib, həmkarlarıma 
baş çəkirəm... 

Bir dəfə söhbətimizdə Şəhla Ülviyyə xanım haqqında danışanda de-
di ki, onun haqqında mətbuatda nəsə bir yazının getməsi yaxşı olardı. 
Ülviyyə xanım haqqında artıq xeyli məlumatım olduğundan dərhal ra-
zılaşdım. Bu gün onunla görüşəndə isə düşündüyümdən də daha maraq-
lı bir insan olduğunu gördüm.  

Ülviyyə Şərifova 1937-ci ildə Bakıda ziyalı ailəsində anadan olub 
və elə soydan-kökdən gələn ziyalılığını da indiyəcən saxlamaqdadır. 
1963-cü ildə Azərbaycan Tibb İnstitutunun müalicə-profilaktika fakül-
təsini bitirib, təyinatla Sumqayıt şəhərinə göndərilib. Orada terapevt ki-
mi fəaliyyət gösrərib, tez bir zamanda yaxşı həkim kimi tanınıb. Bir də-
fə xəstəxanaya tikintidə işləyən bir fəhlə gətirilib. Ülviyyə xanım xəs-
tələrə kəskin appendisit olduğunu desə də, cərrahlar razılaşmayıblar. 
Hətta komissiya yaradılıb, qərar qəbul edilib. Gecə isə xəstənin appen-
diksi partlayıb və onu əməliyyat ediblər. Bu hadisədən sonra bütün xəs-
təxanada məşhurlaşan Ülviyyə Şərifova tərifnamə ilə təltif olunub və 
onu cərrahiyyə şöbəsinə keçirmək istəyiblər. Amma yolun uzaqlığına 
görə Ülviyyə xanım Sumqayıtda daimi işləməyin mümkünsüzlüyünü 
düşünüb, bu təklifdən imtina edib və Bakıdakı Onkoloji dispanserə 
köçürülüb. Ülviyyə xanım bu işdə ona köməklik göstərmiş o zaman Sə-
hiyyə naziri işləyən Fəxri Məmmədovun bu xeyirxahlığını indi də min-
nətdarlıqla yad edir.  

Ülviyyə xanım beş il Onkoloji dispanserdə ginekoloq kimi fəaliyyət 

göstərir. 1974-cü ildə 7 saylı doğum evinin nəzdində 8 saylı qadın məs-
ləhətxanası açılanda, Ülviyyə xanım buraya göndərilir və bu günəcən 
də məsləhətxanada ginekoloq kimi fəaliyyət göstərir. İşlədiyi bu illər 
ərzində həmişə zəhmətkeşliyi ilə və vicdanlı əməyinə görə seçilib. Hər 
dəfə attestasiyadan uğurla keçib. 2003-cü ildə Azərbaycan Səhiyyə 
nazirliyinin baş ginekoloqu Leyla Kərimovanın rəhbərliyi ilə keçirilən 
attestasiyada da əla qiymət alıb, ali dərəcəli ginekoloqdur. Hətta 7 saylı 
doğum evinin baş həkimi ona şöbə müdirliyi vəzifəsində işləməyi təklif 
edib, o isə səhhətinin əl vermədiyini bildirərək bu təklifdən boyun qaçı-
rıb. Sakitcə öz işini görməyə, xəstələrin və gələcək nəslin sağlamlığı 
keşiyində durmağa adət eləmiş Ülviyyə xanım əmək veteranıdır.  

Ülviyyə xanım onun haqqında yazmaq istədiyimi biləndə sakit səslə 
“nəyə lazımdır” dedi, amma israr etdiyimi görüb özü haqqında çox qısa 
məlumat verdi. Ancaq bir şey nəzərimdən qaçmadı ki, o həkimlər ailə-
sindən olduğunu, hətta ailələrində on həkimin olduğunu xüsusi fəxarət 
hissi ilə qeyd elədi. Digər bir yaddaqalan hərəkəti bu oldu ki, Ülviyyə 
xanım mənə xüsusi vaxt ayırrmadı, elə xəstələrlə söhbət eləyə-eləyə, 
onlara məsləhət verə-verə mənim bəzi suallarımı cavablandırdı. Başa 
düşdüm ki, onun üçün xəstədən qiymətli, gələcək nəslin sağlamlığından 
vacib heç nə yoxdur. Bunu onun yanına gələn xəstələrin danışıqları da 
təsdiq etdi. Ülviyyə xanım arada “Eh, bir azdan təqaüdə gedəcəyəm” 
deyəndə, orada əyləşən hamilə qadınlardan Ülkər Səmədova o dəqiqə 
dilləndi ki:”Bəs biz neyləyəcəyik?” 

Kabinetdə diqqətimi çəkən bir uşaq oldu. Ülviyyə xanım ondan so-
ruşanda ki, yenə massaj qəbul edir, uşağın üzündə bir qorxu hissi se-
zildi və əli ilə “yox, yox” işarəsi verdi. Sən demə uşaq başda hematoma 
ilə doğulub, o qədər massaj qəbul edib ki, artıq bezib. Ülviyyə xanım 
uşağın anasının ikinci dəfə hamilə olduğunu bildirdi və qeyd elədi ki, 
anada bir neçə mikrob var ki, bunlar gələcəkdə körpələrin anomaliya ilə 
doğulmasına səbəb olur. Uşaqlardakı eybəcərliklərin qarşısını almaq 
üçün anaların vaxtında müalicə olunması vacibdir. Əgər bu uşağın ana-
sı vaxtında lazımi müalicəni alsaydı, sonradan körpə bu qədər əziyyət 
çəkməzdi. İndi ona görə də mən çalışıram ki, ikinci uşaqda əvvəlki 
vəziyyət təkrar olunmasın. Doğrudan da bu gün sonsuzluq və anoma-
liyalı doğuşlar hər addımda qarşımıza çıxan problemlərdir. Əgər bütün 
həkimlər savadlı olsa, eyni zamanda vicdanlı olsa, o zaman körpələ-
rimizin sağlamlığı və gələcək ailələrin xoşbəxtliyi təmin olunmuş olar.  

Uzun illər ərzində həmişə vicdanlı əməyi ilə xəstələrin hörmət və 
məhəbbətini qazanan Ülviyyə xanımım saçlarının gümüşü rəngi əyninə 

geydiyi ləkəsiz ağ xalata necə də yaraşır. Bu gümüşü rəng onun üzün-
dəki uzun illərin silib apara bilmədiyi uşaq məsumluğu ilə də hə-
mahəngdir. Mən ağ işığa bələnmiş bir ömrün sorağına çıxdım. Bu ağ 
işığın iziylə gedib, təbəssüm dolu bir çöhrənin məsumluğunu tamam-
layan gümüşü saçların nağılını yazmaq istədim. Yazdım ki, oxusunlar 
və hələ də belə insanların varlığına inanıb “hələ də yaşamağa dəyər” 
deyə düşünsünlər... 

“Bütöv Azərbaycan” qəzeti, 26.05-02.06.10. 
           

NASİRETTİN TUSİNİN “CEVAHİRNAME” 
ESERİNİN NEŞRİ HAKKINDA 

 
Muhtelif ilim sahalarına ait bir çok eserlerin müellifi olan Hace Na-

sirettin Tusi”nin bazı eserlerinin nushaları Azerbaycan”ın M.Fuzuli adı-
na Elyazmalar Enstitusu”nde mufahaza olunuyor. 1984 yılında Kafar 
Kentli”nin farsça”dan tercüme ettiği “Tensuqnamei-Elhani” ve ya 
“Cevahirname” adlı eser Mirali Kaşkayın redaktörlüğünde, 1989 yılın-
da ise Rahim Sultanov”un redaktörlüğünde “İlim” mətbəəsində basılıp 
okuculara çattırılmıştır... 

Türkiye, “Anaturt” qazetesi, 11 ocak, 2009. 
P.S. Məqalənin azərbaycanca variantı “Təbiət, təbabət və insan” ki-

tabında çap olunduğu üçün, mətnin hamısını burada verməyi lazım bil-
mədik.  

 
ELM FƏDAİLƏRİNDƏN 

 
Allah-təala bu dünyaya heç gərəksiz insan gətirmədi. Amma kim ni-

yə gəldiyini dərk eləyə bildisə, gedəcəyi yolu tapdı və Allahın verdiyi 
bir ömürlük nemətləri hədərə xərcləmədi. Kim dərk etmədisə, itirdi. Öz 
ağlı, düşüncəsi ilə ona bəxş olunan ömür yolunu mənalara bələyən in-
sanlar o ömrü qazandılar. Bu qazancın nə qədər böyük olduğunu anla-
maq üçün məhz mənalı bir ömür yaşamaq gərəkdir. Hər hansı bir sahə-
də böyük zəhmətlər bahasına uğurlar qazanan, insanların xeyrinə gecə-
gündüz çalışan insanların əməyini qiymətləndirmək üçün onların ömür 
yolunu sadəcə uzaqdan seyr etmək yox, bu ömrün bizə bəxş etdiyi və 
gələcək nəsillər üçün qoyub getdiyi ərməğanları incələmək, dəyərlən-
dirmək lazımdır. 

Azərbaycanın bir çox sahələri kimi elmi də həmişə uğurlarla zəngin 
olub. Elmin müxtəlif sahələrində araya-ərsəyə gələn kitablar xalqın mə-

nəvi kapitalıdır. Hər dəfə bir kitabı oxuyanda, düşünürsən ki, canlı bir 
insanla ünsiyyət qurursan. Amma bəzən bu ünsiyyətdən aldığın zövq 
qənaətbəxş olur, bəzən isə vaxtının boşa getməsindən gileylənirsən. Elə 
kitablar var ki, sadəcə vərəqləyirsən, elə kitablar var ki, təkrar-təkrar 
oxuyursan. 

Ədəbiyyat sahəsinə marağım çox olsa da, yazdıqlarım və oxuduqla-
rım demək olar ki, bu sahə ilə bağlı olsa da, hardasa fikrim məni əv-
vəlki ixtisasıma çəkir. Təbabətlə, biologiyanın müxtəlif sahələri ilə bağ-
lı kitablar əlimə keçəndə onları oxumaya bilmirəm. Hər dəfə nəsə yaz-
maq keçir beynimdən. Bəzən yazıram. Bəzən isə çətin olur. Amma bə-
zən çətin olanda belə yazmaya bilmirəm. 

Ankarada yaşayan həmyerlimiz, kimya elmləri namizədi, professor 
Fazil Qaraoğlu ilə tanışlığımız iki il olar. Amma mən Fazil müəllimi 
kimyaçı kimi yox, “Qurani-kərim”in tərcüməçisi, bir sıra dini kitabların 
müəllifi, ən əsası “Ermənilər və həqiqətlər” adlı ikicildlik kitabın müəl-
lifi kimi tanımışam. Onun kimyaçı olduğunu biləndəsə, hamı kimi mən 
də təəccüblənmişdim. Hər şeydən əvvəl isə Fazil müəllim gözəl insan-
dır, xeyirxah azərbaycanlıdır, türk oğludur. Bizim Əlyazmalar İnsti-
tutuna gələndə hamı onun gəlişinə sevinir. Fazil Qaraoğlunun kitabları 
həm mövzu dairəsinə görə, həm də tutumuna, sambalına görə dəyərlən-
dirilir. Fazil müəllim həm də kitab bağışlamaqda olduqca səxavətlidir.  

Fazil müəllim öz sevgisini insanlara bəxş etməkdə də səxavətlidir. Özü 
də arayıb-axtarıb yaxşı insanları tapmağı xoşlayır. Onun təqdim etdiyi 
insanlar heç zaman elə-belə adamlar olmurlar. Ona verilən ömrün nəinki 
ayını, gününü, hətta saatını, dəqiqəsini belə qiymətləndirən Fazil müəllim 
yaxşı insanlar üçün bəlkə günlərini, həftəsini də sərf etməkdən zövq alır. 

Bu yaxınlarda Fazil müəllimgildə tanınmış mikrobioloq, biologiya 
elmləri doktoru, Azərbaycanda mikrobiologiya üzrə ilk professor, bir 
sıra elm ocaqlarına vaxtilə rəhbərlik etmiş, ömrünün əlli ildən çoxunu 
elmə həsr eləmiş Nisə xanım Mehdiyevanın kitablarını gördüm. Fazil 
müəllim Nisə xanım haqqında çox həvəslə söhbət açdı.  

Nisə xanım Mehdiyeva respublikada mikrobiologiya problemləri üz-
rə Elmi Şuranın, Mikrobioloqlar Cəmiyyətinin yaranmasında böyük rol 
oynamış və onun təşəbbüsü ilə yaradılan bu qurumlara rəhbərlik et-
mişdir. SSRİ Elmlər Akademiyasında bir sıra tədqiqat işlərinə rəhbərlik 
edən alim o dövrdə ən güclü tədqiqatçı kimi tanınmışdır. Beynəlxalq 
Ekoenergetika Akademiyasının akademiki seçilən Nisə Mehdiyevanın 
respublikada və xarici ölkələrdə nəşr edilən jurnallarda onlarla məqa-
lələri çap olunmuşdur. 

Əlimdə Nisə xanımın iki kitabı vardır. Bunlardan biri “İngiliscə-
rusca-azərbaycanca mikrobiologiya lüğəti”dir ki, bu kitabın redaktoru 
mənim ən çox sevdiyim, şəxsiyyətinə, alimliyinə, pedaqoqluğuna, bir 
insan kimi ideallığına qibtə elədiyim professor Samət Əlizadədir. Nisə 
xanım kitaba yazdığı yığcam, lakin dəyərli ön sözdə qeyd edir ki: ”İndi-
ki dəyişən dünyamızda ingilis dilinin geniş yayıldığı və bu dildə zəngin 
elmi və tədris qaynaqlarının olduğunu nəzərə alaraq, rusdilli və türkdilli 
oxucuların ingilis dilində dərc olunan mikrobioloji qaynaqlardan isti-
fadə etməsini asanlaşdırmaq məqsədilə ilk ingiliscə-rusca-azərbaycanca 
lüğətin tərtibini özümüzə borc bildik.” Əslindəsə, Nisə xanım Meh-
diyeva bütün həyatını insanların xeyrinə elmimizin inkişafı üçün yaşa-
mağı özünə borc bilib... 

Növbəti kitab biologiya elmləri doktoru, professor X.Q.Qənbərovun 
redaktorluğu ilə çap olunan “Mikologiya” kitabıdır. Redaktorun kitaba 
yazdığı yığcam, konkret ön sözdə isə demək olar ki, kitab tam əhatə 
olunub. 

Nisə Mehdiyeva girişdə mikologiyanın predmetindən, onun canlılar 
aləmindəki yerindən və göbələklərin özünəməxsus xüsusiyyətlərindən 
qısa qeydlər verir. Azərbaycan dilində mikologiyaya aid olan ilk kitabın 
tərtibi prinsiplərindən danışır. 

Sonra mikologiyanın tarixinə səyahət edən tədqiqatçı-alim sözü era-
mızdan əvvələ aparır və bu günə qədər göbələklərlə bağlı tarixi məlu-
matlarla oxucuları tanış edir. Daha sonra Azərbaycanda göbələklərin 
öyrənilməsinin qısa tarixi gəlir. 

Birinci fəsildə müəllif göbələklərin quruluşundan bəhs edir. Burada 
hüceyrə quruluşu, hüceyrənin komponentləri təqdim olunur. Daha sonra 
göbələklərin kimyəvi tərkibi ilə tanış oluruq. 

İkinci fəsil göbələklərin fiziologiyasına və biokimyasına həsr olu-
nub. Burada göbələklərin istifadə etdiyi bir sıra kimyəvi maddələrin, o 
cümlədən oksigen, hidrogen, karbon, azot, kükürd, fosfor, kalium, kal-
sium, dəmir, mis, manqan və s.-nin hesabına qidalanmasından, hücey-
rələrdə gedən proseslərdən, daha doğrusu bu kimyəvi proseslərin necə 
getməsindən söz açılır, göbələklərin qidalanması diqqətə çatdırılır. Da-
ha sonra qidalı mühütlərdən danışan tədqiqatçı, göbələklərin böyü-
məsini, çoxalmasını qeyd edir və çoxalma üsullarını açıqlayır. Maddə-
lər mübadiləsindən söz açılan hissədə bir sıra kimyəvi maddələrin 
sintezi, biosintez prosesləri açıqlanır, bioloji aktiv maddələrin xüsusiy-
yətlərindən və onlara təsir edən amillərdən danışılır. 

Üçüncü fəsildə göbələklərin coğrafi yayılması və ekologiyası öy-

rənilir. Burada “Mikocoğrafiya”, “Mikoekologiya” başlıqlı yazılarda 
dəyərli məlumatlar verilir. Daha sonra göbələklərin təbii şəraitdə böyü-
məsinə və inkişafı-na təsir edən amillərdən söhbət açılır. Burada əsas 
ekoloji qruplar haqqında, onların həyat tərzi haqqında, göbələklərin 
bakteriyalar, aktinomisetlər və s. ilə qarşılıqlı əlaqəsi qeyd olunur. 

Dördüncü fəsildə göbələklərin sistematikası verilmişdir ki, burada 
siniflərə daxil edilən göbələklərin müxtəlif sıraları haqqında geniş mə-
lumat verilmiş, onların xarakterik cəhətləri diqqətə çatdırılmışdır. 

Kitabın sonunda göbələklərin təyini prinsiplərindən söz açılır. Daha 
sonra qısa mikoloji terminlər lüğəti verilmişdir. 

Kitab bu sahədə çalışan tədqiqatçılar, alimlər, habelə tələbələr üçün 
olduqca dəyərlidir.  

“Aydın fikir” qəzeti, 07.02.09 
 

SİRLİ ALƏMDƏN SORAQ 
 
Uşaqlıqdan bizə öyrədiblər ki, hər şey insanlarda şüurludur, heyvan-

larda isə instinktiv olaraq baş verir. Orta məktəbdə zoologiyadan da 
bunu öyrənmişik. Həmişə də elə düşünüb, ətrafımızda gəzib-dolanan, 
çox şeydə özümüzə oxşayan heyvanları anlamaz varlıqlar kimi qəbul 
eləmişik. Amma bəzən insan həyatında elə məqamlar olur ki, insan-
lardan uzaq qaçırsan və bu zaman təbiətin qoynunda özünə rahatlıq ax-
tarırsan. Bəzən yarpaqların xışıltısı belə sənə pıçıltı kimi gəlir. Bəzən 
quşların civiltisi belə sənə şirin söhbət kimi gəlir. Birdən gözün bir 
qarışqa yuvasına sataşır. Qışa azuqə yığan qarışqalar sənə müftəxor, 
tənbəl adamlardan da şüurlu görünür. Onların birgə fəaliyyətini izlə-
yəndəsə, güman etmədiyin məqamlarla rastlaşırsan. Birdən baxırsan ki, 
çörək qırıntıları və ya buğda, arpa dənələri tökülmüş yerdə bir qarışqa 
dövrə vurur. Düşünürsən ki, görəsən bu qarışqa nəyi ölçüb-biçir? Bir 
azdan həmin qarışqa gedir, çox keçmir ki, özüylə bir dəstə qarışqa gə-
tirir, həmin qidanı yuvalarına daşıyırlar. İndi gəl fikirləş ki, qarışqalarda 
ağıl yoxdur, şüur yoxdur... 

Bu yaxınlarda Qurbani məclisinin sədri, bioloq-jurnalist, iyirmiyə 
qədər elmi, beş yüzdən artıq elmi-publisistik məqalənin müəllifi Yusif 
Dirili (Mahmudov) mənə “Heyvanların eşq-məhəbbət dünyasl” adlı ki-
tabını verdi. Kitab girişdən, yeddi məqalədən, nəticə və ədəbiyyat siya-
hısından ibarətdir. Kitabın elmi redaktoru AMEA-nın Zoologiya İns-
titutunun Nerpetologiya laboratoriyasının müdürü, biologiya elmləri 
namizədi Sahib Əhmədov, redaktoru Azərbaycan Təhsil Nazirliyi Res-

publika Ekoloji Tərbiyə və Təcrübəçilik Mərkəzinin təlimati metodika 
şöbəsinin müdürü, biologiya elmləri namizədi Xalidə Eyvazovadır. 
Sahib Əhmədov kitaba yazdığı “Təbiət qoynunda eşq macəraları” adlı 
ön sözdə kitabın müəllifi haqqında qısa məlumat vermiş və kitabdakı 
yazılara öz münasibətini bildirmişdir. Cəbrayıl rayonunun Xələfli kən-
dində anadan olan, təbiət elmlərinə dərin maraqla BDU-nun biologiya 
fakültəsinə gələn, elə tələbəlik illərindən müxtəlif qəzet və jur-nallarda 
maraqlı elmi və elmi-publisistik yazıları ilə müntəzəm çıxış edən Yusif 
Mahmudovun təbiətə vurğun bir adam olduğunu açıqlayan ön söz 
müəllifi bu yazıların oxucularda təbiətə qarşı mərhəmət hissi ya-
radacağına, onların ekoloji cəhətdən maariflənəcəyinə ümüd edir və tə-
biətə sonsuz sevgi bəsləyən, təbiətin qorunması üçün həyəcan təbili ça-
lan bu jurnalistin əməyinin itməyəcəyinə, bu kitabın təbiətsevərlər tə-
rəfindən maraqla qarşılanacağına inanır. 

Kitabı əvvəlcə vərəqlədim. Heyvanların sevgi-məhəbbət macəraları 
ilə ötəri tanış oldum və yadıma pişiyimlə bağlı bir epizod düşdü. İlin 
əvvəlində bərk qar düşmüşdü. Səhər açılanda iki pişik gəlib bizim pi-
şiyə nə xəbər dedilərsə, pişik getdi, bir də səhərisi gün qayıtdı. Qayıtdı, 
amma evdə onu qərar tutmadı. Nə qədər evə gətirdik, yenə də həyətə 
qaçdı. Özü də elə yanıqlı-yanıqlı miyovuldayırdı ki, elə bil ağlayırdı. 
Üç gün pişik beləcə “ağlayıb” gəzdi. Qonşular da narahat olmuşdular 
ki, bu pişik nə istəyir. Sən demə, pişiyin sevgilisi yoxa çıxıbmış. Üç 
gündən sonra gördük ki, pişik hasarın üstündə sevgilisi ilə üzbəüz otu-
rub. Çox qəribə bir mənzərə idi. Bir-birlərinə elə baxırdılar ki, insanlar 
yalandı, vallah. Daha sonra başqa bir şeyin şahidi oldum. Pişiyim məni 
görən kimi, yerini dəyişdi, qaz borusunun arxasında gizləndi. Evə keçib 
bu işin axırını gözlədim. Mən evə keçəndən sonra pişik yenidən əvvəlki 
yerinə qayıtdı. Bu həya idi, abır idimi? Yadıma bulvarda açıq-saçıq hə-
rəkət edən gənclərimiz düşdü. Bəzən insanlar bir pişik qədər də ola bil-
mirlər. 

Yusif Dirilinin kitabını oxuyandasa, daha çox şey öyrəndim. Yusif 
müəllim kitabda professor Qara Mustafayevin tədqiqatlarından söz açır, 
heyvanların həyatı, sevgi macəraları  ilə bağlı məsələlərin araşdırılması-
nın məhz ona məxsus olduğunu qeyd edir və təsadüfi deyil ki, bu 
kitabını da onun elmi işlərinə rəhbərlik edən əziz müəlliminin işıqlı xa-
tirəsinə ithaf etmişdir. 

Kitabın girişində müəllif Qara Mustafayevdən, Zaman Novruzdan, 
akademik S.Vəlioğludan, habelə xarici ölkə alimlərinin əsərlərindən 
bəhrələndiyini də xüsusi vurğulayır.  

Kitabda maraqlı başlıqlar altında müxtəlif yazılar verilmişdir. Bi-
rinci yazıda heyvanların öz nişanlılarına hədiyyə təqdim etmələrindən 
bəhs edən müəllif elə yazını da “Adaxlısına hədiyyə aparır” adlandırıb. 
Burada əqrəbin dişi əqrəbə “Məhəbbət eleksiri” verməsi və dişinin 
onun dadına baxdıqdan sonra dəvəti qəbul etməsi və erkəyin öz istəyinə 
çatması üçün əl-ayağa düşməsi və s.-i göstərən müəllif qeyd edir ki, 
hədiyyə qəbul edilə də bilər, qəbul edilməyə də bilər və heyvanların 
dişiyə hədiyyə verməsi müxtəlif növlərdə müxtəlif cür olur. Məsələn, 
gümüşü qağayılarda tanışlıq təşəbbüsünü dişi qağayı yerinə yetirir. Dişi 
xüsusi poza alaraq, erkəyin qarşısında gəzişir. Erkək dişinin bu 
“salam”ını alırsa, onunla bərabər gəzişməyə başlayır. Daha sonra uçu-
şurlar, hərə öz üstünlüyünü göstərməyə çalışır. Sonra dişi erkəkdən nə-
sə umduğunu bildirir və erkək onu yemləyir. Bu hal onlar yuva qurana 
qədər hər gün təkrarlanır. 

Milçəklərin öz dişilərinə ipək toxuyub gətirməsi və dişinin bu hədiy-
yənin arasına gül ləçəyi qoyub nişamlısına verməsi isə sadəcə mərasim 
məqsədi daşıyır. Müəllif bəzi quşların nişanlılarına xırda daşlar təqdim 
etməsini, vaqların çubuq verməsini qeyd edir. Ardıc quşlarında isə bir 
qədər naz özünü göstərir. Erkək dişiyə giləmeyvə verir, dişi onu 
qaytarır və bu bir neçə dəfə təkrar edilir. Burada zağçaların, quz-ğun-
ların hədiyyəvermə mərasimlərindən də bəhs açılır. Bütün bunları qeyd 
edən müəllif heyvanlarla insanlar arasında bu cəhətdən oxşarlıq ol-
duğunu göstərməyə çalışır.  

Sən demə heyvanlar da sevgilisinə sataşanları duelə çağırırmış. Yu-
sif müəllimin növbəti yazısı bu barədədir. Burada maralların, begemot-
ların, qa-banların duelləri, eləcə də kərtəngələlərin, yersiçanının xəbər-
darlıqları maraq doğurur. 

Kitabdakı növbəti yazı “Tanışlıqdan və nikahdan imtina” adlanır. 
Müəllif göstərir ki, nikahdan imtina təkcə insanlarda deyil, bu, heyvanlar 
üçün də səciyyəvidir. Aparılan müşahidələrə əsaslanan müəllif göstərir 
ki, erkəyi qəbul etməzdən əvvəl dişi onu müxtəlif sınaqlardan çıxarır, er-
kəyin sağlamlığını, dözümlülüyünü, məqsədinin ciddiliyini öyrənir. Mə-
sələn, drozofil milçəyi dişinin başına fırlanır, əgər erkəyin rəqsi dişinin 
xoşuna gəlmirsə, dişi etiraz əlaməti olasraq fit çalır. 

Bəzən erkəklərin işgüzarlığı, qayğıkeşliyi və bacarığı dişini qane et-
mir, bu icdivazın baş tutmamasına səbəb olur. Kitabda nikahın pozulma-
sına səbəb olan seksual vəziyyətlər də ön plana çəkilir. Müəllif həşəratla-
rın həyatında müşahidə olunan bəzi cəhətləri diqqətə çatdırır. 

Heyvanların nikahqabağı fəaliyyəti də maraqlıdır. “Oxuya bilməyən 

quş subay qalır” adlı yazıda fərdlərin bir-birinin xoşuna gəlmək üçün 
əllərindən gələni etdiklərini, özlərini əks cinsə bəyəndirmək üçün can-
başla çalışdıqlarını və bu zaman müxtəlif siqnallardan, nəğmələrdən 
isti-fadə olunduğunu qeyd edən müəllif çəyirtgələr, ağcaqanadlar, 
quşlar, bağıqlar üzərində aparılan müşahidələrə əsaslanaraq maraqlı 
fikirlərlə çıxış edir. “Özümü bəyəndirə bilsəydim” adlı yazıda hey-
vanların sevgili uğrunda mübarizəsindən də bəhs edilir. Burada ilanlar, 
kərtəngələlər, toyuqlar, xoruzlar, hinduşkalar, bülbüllər və s. haqqında 
maraqlı məlumatlar almaq olar. 

“Evi olmayan kişiyə getmərəm” adlı yazıda isə artıq heyvanların in-
sanlarla daha çox oxşarlıqları meydana çıxır. Ailə qurarkən yuva qur-
maq və evsiz fərdə “ərə getməkdən” imtina etmək bayquşların, qırqo-
vulların, bülbüllərin, dəvəquşuların, cüllütlərin, hətta balıqların üzərin-
dəki müşahidələrə əsasən diqqətə çatdırılır. 

Sonuncu bölüm “Heyvanlar da hərəmxana saxlayırmış” adlanır və 
adından göründüyü kimi burada erkəklərin hərəm düşkünlüyündən xə-
bər verilir. Müəllif göstərir ki, sultanlıq və hərəmxanalar heç də insan-
ların kəşfi deyildir, bir sıra quşlarda, marallarda, ceyranlarda hərəmxa-
na saxlamaq adəti vardır. 

Müəllif heyvanların eşq-məhəbbət macəralarından, seksual həyatın-
dan, nəhayət, ailə qurma adətlərindən imkanı daxilində söz açır və belə 
nəticəyə gəlir ki, cinsi münasibətlər sistemi ayrıca bir elmdir və bütün 
canlıların həyatında mühüm amil olan çoxalmanı təmin edən bu 
sistemin öyrənilməsi vacibdir. Bunu öyrənəndə heyvanların çoxalma 
dövründə baş verən hadisələrin insanların intim münasibətlərinə çox 
uyğun gəldiyinin şahidi oluruq. Bütün bunlar isə canlıların bu cəhətdən 
də bir-birinə qohum olduğunu bir daha sübut edir. 

Kitabın sonunda verilmiş qaynaqlardan müəllifin həm Azərbaycan, 
həm də rus dilində elmi və elmi-kütləvi kitabdan və qəzet-yurnal məqa-
lələrindən bəhrələndiyi aydın olur. Kitab həm bioloqlar üçün, həm də 
ümumi oxucu kütləsi üçün maraqlı ola bilər.  

“Haqqın məhkəməsi” qəzeti, 15.01.09. 
 

DÜNƏN, BUGÜN VƏ GƏLƏCƏYƏ BÖYÜK ÜMÜDLƏR 
 
Azərbaycan müstəqilliyə qədəm qoyandan bəri məruz qaldığı dağın-

tıları, itkiləri tədricən bərpa dövrünü yaşayır. Sovet dövrünün dini qada-
ğalar, türkçülükdən, azərbaycançılıqdan uzaqlaşdırılma və s. bu kimi 
mənfi cəhətlərilə yanaşı, uzun illər yaddaşlarda qalan müsbət tərəfləri 



 

 14 

də var idi ki, bunların ən güclüsü səhiyyə və təhsil sistemlərinin inkişafı 
idi. Quruluş dağılanda ən böyük zərbələr də elə məhz bu sahələrə dəydi. 
Pulsuz tibbi yardıma və pulsuz təhsilə alışmış millət bu dövrdə özəl 
idarələrin ödənişli işini birdən-birə qəbul edə bilmədi. Daha doğrusu, 
maddi problem qarşısında qaldığından özəl vasitələrdən istifadə edə bil-
mədi. Xüsusən, tibbi yardıma ehtiyacı olanlar xəstəxanaların varlığını 
belə unutmaq zorunda qaldılar. Çünki, xəstəxanaya gedən xəstə lazım 
olan dərman preparatlarını öz vəsaiti hesabına almalı idi... 

Artıq on beş ildən artıqdır ki, Azərbaycan müstəqillik yolunda irəli-
ləyir. Bəs bu gün səhiyyənin vəziyyəti necədir? Qəzetimizin bu sayı 
üçün yazı hazırlamaq istəyəndə çox düşündüm. Vaxtilə təcrübə keçdi-
yim, kurslarında olduğum xəstəxanaları, orada çalışan həkimləri bir-bir 
gözüm önündən keçirdim. Çox-çox uzaqları seyr edib geriyə döndüm. 
Düşüncələr məni on yeddi il çalışdığım 7 saylı Birləşmiş Şəhər Xəstə-
xanasına çəkib apardı. Burada çalışan, çox sevdiyim, sənətinə, şəxsiy-
yətinə hörmət bəslədiyim həkimləri xatırladım. Elə ilkin söhbəti te-
rapiya şöbəsinin müdürü Zemfira xanım Nəbiyeva ilə aparmaq qərarına 
gəldim. O Zemfira xanım ki, keçid dövründə, xəstəxananın bir dərman 
preparatı belə almadığı vaxtlarda o, imkansız xəstələri maaşından aldığı 
dərmanlarla müalicə edirdi... 

Haşiyə: Zemfira Kamil qızı Nəbiyeva 1947-ci ildə Bakıda anadan 
olub. 1965-ci ildə 1 saylı Bakı Tibb Məktəbini bitirib, poliklinikada sa-
hə tibb bacısı, baş tibb bacısı vəzifələrində çalışıb. 1974-cü ildə Tibb 
İnstitutunu bitirib, terapiya şöbəsinə həkim-ordinator vəzivəsinə təyin 
edilib. 1984-cü ildən şöbə müdürü vəzifəsində çalışır... 

- Zemfira xanım, yaxşı yadımdadır, sovet dövründə bütün palatalar 
xəstə ilə dolu olardı, hətta dəhlizlərdə divanlarda, əlavə qoyulmuş çar-
payılarda xəstələr yatardı. Quruluş dəyişdi. Səhiyyə sistemində də dəyi-
şikliklər baş verdi. Get-gedə xəstələrin sayı azaldı və bir neçə il bundan 
əvvəl bura gələndə palatalarda tək-tük xəstə gözə dəyirdi. Bəs indi və-
ziyyət necədir? 

- O dövrdə I və II terapiya şöbələrinin hərəsində 60 çarpayı var idi. 
Amma 80-dən artıq xəstə olardı. Sonra vəziyyət dəyişdi, yəqin ki, 
olanlar sizə də məlumdur. Dərman preparatlarının olmaması, əhalinin 
maddi durumunun aşağı olması, eyni zamanda xəstəxananın istilik sis-
teminin yarıtmaz olması və s. xəstələrin azalmasına, qış aylarında isə 
tamam yoxalmasına səbəb olmuşdu. Amma bu gün vəziyyət yaxşılığa 
doğru irəliləyir. Oqtay Şirəliyev səhiyyə naziri təyin olunandan sonra 
xəstəxanaya nəzarət yaxşıdır: dərman preparatları vaxtlı-vaxtında veri-

lir. Laboratoriya lazımi tibbi avadanlıqla təchiz olunduğundan, təd-
qiqatlar aparılır. UZİ aparatımız da var, lazımi diaqnozlar üçün yardım-
çımız olur. Artıq hiss olunur ki, keçmiş günlərə qayıdış var. Əvvəlki 
günlərimiz yada düşür. Təzə yataq ağları, geyimlər də almışıq. Xəstələr 
də bir neçə il əvvələ nisbətən bizə vaxtında - xəstəliyin ilkin mərhə-
ləsində müraciət edirlər. çarpayılarımız demək olar ki, 60 faiz dolur. 

- Bəs xəstəxananın daha fəal olması üçün əlavə nələr çatmır? 
- Əsasən təmir və apparatura. Hal-hazırda cərrahiyyə və doğum şö-

bələrində əsaslı təmir gedir. Təmirdən sonra şöbə apparatura ilə təchiz 
olunacaq. Sentyabrda təmirin qurtarması nəzərdə tutulub. Ondan sonra 
bizim şöbədə təmir işləri başlayacaq. Yəqin ki, əsaslı təmir olunarsa, 
lazımi avadanlıq verilərsə, istilik sistemi olarsa, xəstələr gələr. Bu saat 
özəl xəstəxanalara çoxlu pul vəsaiti lazım olur. Hamının da oralara get-
mək imkanı yoxdur. Lap imkan olsa da, əgər yaxında–öz kəndimizdə 
lazımi şərait yaradılarsa, niyə burdan durub şəhərə getsinlər. 

- Yeri gəlmişkən, özəl xəstəxanalardan söz düşdü, sizcə səhiyyənin 
ödənişli olması, özəl klinikaların yaranması xeyrimizədirmi? 

- Özəl xəstəxanaların müsbət cəhətləri çoxdur. Güclü təminat var. 
Yaxşı mütəxəssislər çalışırlar. Orada çalışanlar öz üzərlərində işləməyə 
məcburdurlar. Yəni, pulu olanlar üçün yaxşıdır. Amma mənfi tərəfi də 
var ki, orada məbləğ yüksəkdir. Əhalinin əksəriyyət faizi orta və ya 
aşağı səviyyədə yaşayır. Təbii ki, özəl xəstəxanalara ancaq bir bir qrup 
adamlar gedə bilərlər. Ona görə də dövlət xəstəxanalarının yenidən qu-
rulması, bərpa olunması. Əvvəllər olduğu kimi pulsuz tibbi xidmət gös-
tərilməsi əhalinin vəziyyətinin yaxşılaşdırılmasına kömək edər. Artıq 
bu işə başlanıb. Nazirimiz Oqtay Şirəliyevin əmək fəaliyyəti göz 
qabağındadır. Dövlət xəstəxanaları təmir olunur, yeni sistemlə qurulur. 
Ümüd edirik ki, gələcəkdə hər şey əhalinin arzuladığı kimi olacaq. 

- Əvvəllər xəstəxanada güclü mətbəx fəaliyyət göstərərdi. Belə ki, 
xəstələrə verilən yeməklər hətta pəhriz stollarına görə paylaşdırılırdı. 
Bəzən hətta bir xəstə üçün belə lazım gələrsə, ayrıca xörək bişirilirdi. 
Bəs indi necədir? 

- Məxbəx də fəaliyyətə başlayıb. Amma lap əvvəlki kimi deyil. Yə-
ni, biri olanda, biri olmaya bilir. Amma hər necə, xəstələrə yemək ve-
rilir və bu iş get-gedə sürətləndirilir. Yaxşılığa doğru gedir. Yəqin ki, 
bir müddətdən sonra mətbəx də aptek kimi öz gərəkli işini bərpa edə-
cəkdir. 

- Bir arada bir çox ziyalılar ixtisaslarını dəyişir, müxtəlif işlərlə məş-
ğul olurdular. O cümlədən həkimlər də işsiz qaldıqlarına görə xəstəxa-

naları buraxıb getməli olurdular. Amma mən sizin şöbədə on-on beş il 
əvvəl gördüyüm həkimləri yenə də fəaliyyətdə görürəm. Ümumiyyətlə, 
sizdə tibb per-sonalı nə və-ziyyətdədir? 

- Düzdür, gördüyün kimi həkimlərdən Tahirə Nəcəfova, İradə Ağa-
dadaşova, Sürəyya Cəbrayılbəyli, Zeynəb Sadıxova, böyük tibb bacısı 
Səidə Xə-lilova, eləcə də gördüyün orta və kiçik tibb işçiləri hamısı öz 
işini bilən, xəstələrə təmənnasız yardım edən işçilərdir. Bilirsən, biz 
əvvəldən belə öyrənmişik. Bir xəstə gəlir, heç kəs onun sağalacağına 
ümüd eləmir. Ağır günlər, yuxusuz gecələr keçirirsən, nəhayət, xəstəni 
ağır vəziyyətdən çıxarırsan. Bir gün bir məclisdə, toyda, nişanda gö-
rürsən ki, həmin xəstə deyir, gülür, oynayır. Bundan böyük xoşbəxtlik 
olarmı? Biz bununla yaşayırıq. Bəzən bir xəstə gəlir və heç bir həkimə 
inanmadığını söyləyir. Amma sağalıb gedəndə etiraf edir ki: “Mən elə 
bilirdim həkim yoxdur, sən demə həqiqi həkimlər var imiş.” Və bu za-
man düşünürsən ki, yaşamağa dəyər... 

- Əvvəllər təkmilləşdirmə kursları var idi. Neçə ildən bir tibb işçilə-
rini ora göndərirdilər. Bu gün də o iş davam edirmi? Yəni, onu nəzərdə 
tutu-ram ki, son vaxtlar xaricdə təhsil alanların sayı artıb. Xaricdən 
gəlib burada işləyən ixtisaslı həkimlər də az deyil. 

- Kurslar yenə var, özü də əvvəlkindən daha ciddi nəzarətlə. Tibb iş-
çiləri attestasiyadan keçmək üçün mütləq kurs keçirlər. Kurslar yüksək 
ixtisaslı həkimlərin nəzarəti altında olur. Bu sahədə irəliləyişlər çoxdur. 

- Son illər daha çox xəstəliklər nəzərə çarpır? Vaxtilə Bakı kəndlə-
rində gül istixanaları var idi, elə bu günün özündə də tərəvəz istixana-
ları salınır. Bu şəraitdə yaşayan, işləyən, dərmanların zəhərlədiyi adam-
lar daha çox hansı xəstəliklərə məruz qalırlar? 

- İstixanalar əvvəlkindən çox deyil, xəstəliklərə gəlincə, camaat ən 
çox ürək-damar xəstəliklərindən, öd kisəsi və qara ciyər xəstəliklərin-
dən əziyyət çəkirlər. 

- Bax, bu gün xəstə olan, amma evdə yatıb xəstəxanaya gəlməyən 
insanlara sözünüz. 

- Onlardan təkcə xahişimiz odur ki, hansı xəstəxanaya müraciət et-
məyin fərqi yoxdur. Təki vaxtında–ağrını hiss edən, duyan kimi həkimə 
getsinlər, sonra gec olur. Həkim də çox əziyyət çəkir, özləri də. Artıq 
bizim xəstəxanada yaxşı şərait var. Təzə yataq dəstləri, geyim veririk. 
Dərmanlarla təmin edirik, yeməyi də ki qaydasında. Yəni, biz də 
onların xidmətində həmişə hazırıq. 

- Müsahibəyə görə sizə dərin təşəkkürümü bildirirəm. 
                              “Qarabağa aparan yol” qəzeti, 24.09.08 

PUBLİSİSTİK YAZILAR 

 
 

BAŞ REDAKTORDAN 
 
Əziz oxucular! Bildiyiniz kimi noyabrın 1-də birinci sayımız işıq 

üzü gördü. İnsafən, pis də olmadı. Oxuyanlar bəyəndilər; istər, şəhərdə, 
istər kənddə. Kütləvi kitabxana kəndin uğuru kimi qəzetin işıq üzü gör-
məsini alqışladı və noyabrın 5-də bir təqdimat mərasimi düzənləyib, 
kəndin ziyalılarını bir araya gətirdi. Hətta kənardan qonaqlar da dəvət 
edib sevincimizi bölüşdü. Hərə öz fikrini bildirdi. Demək olar ki, hamı 
təriflədi, qiymətləndirdi. Qəzetin əməkdaşları isə öz aramızda yığışıb 
birinci sayı müzakirə etdik. Təbii ki, nöqsanlarımızdan danışdıq və növ-
bəti saylarımızda daha nələrdən danışacağımız barədə təkliflər 
səsləndirdik... 

Bir məsələni qeyd etmək məcburiyyətindəyəm ki, bir ay ərzində bi-
zə bəzi müraciətlər olunub. Sakinlər qəzetdə kəndin problemləri ilə 
bağlı yazıların dərc olunmasını istəyir. Amma biz əvvəldə də demişdik 
ki, bizim qəzet tənqid üçün deyil. Biz sadəcə kəndin mənəvi dəyərlərini 
işıqlandırmaq istəyirik. Amma təbii ki, kəndin ən böyük mənəvi dəyəri 
onun canlı kapitalıdır. Hansı ki, bu saat erkən gələn qışın qazsızlıq, 
işıqsızlıq problemi ilə üz-üzə dayanıb.  

Biz uzun illər kənddə yaşamışıq. Arada kənddən köçüb getsək də, 
yenə də geri qayıtmışıq və yenə də həmişəki problemlərlə yaşayırıq. 
Məsələ burasındadır ki, bizim məhəlləyə bir neçə ildir ki, qaz verilib, 
amma təkcə bizim evə qaz gəlmir. Soruşanda deyirlər ki, təzyiq aşağı-
dır və biz də “bəxtimizə güvənib” susuruq. 

Elə qəzetin növbəti sayını çapa hazırlarkən dostumuz Tahir mənə 
zəng vurub dedi ki, işıq idarəsi bəzi abonentlərə sayğacdankənar borc 
yazıb. Həmin borcu verməyənlərin işıqlarını kəsirlər. Bu barədə başqa 
qəzetlərə yazı vermişik, yaxşı olar ki, siz də “Paklıq”da verəsiz. Dedim, 
ay Tahir, özün bilirsən ki, mən hər il qışda ya qış yuxusuna getmək, ya 
da “xəstə” statusu altında yaşamaq məcburiyyətində qalıram. Neçə illər 
bizi də “köhnə borc” deyilən problem bezdirib. Vaxt olub günlərlə, həf-
tələrlə işığımızı kəsiblər, həm qaranlıqda, həm soyuqda qalmışıq. 
Amma heç vaxt şikayət etməmişəm. Hətta əlimdə Prezident Aparatının 
orqanı olan “Respublika” qəzetinin müxbir kitabçası ola-ola həmişə 
susmağı üstün tutmuşam. “Aramızda qalsın” serialında Şahinin dediyi 

kimi “Şikayət etsəm nə olacaq, şikayət etməsəm nə olacaq”. Allah-təala 
Qurani-kərimdə buyurur ki, haram yeyənlər, camaatın malına qəsd 
edənlər cəhənnəmdə yanacaqlar. İşıq idarəsinin işçiləri Allahın buyur-
duğu Quran ayələrinə məhəl qoymurlar. Deyirsən, indi insanların yaz-
dığı qəzet cümlələrinə məhəl qoyacaqlar? İndi Şahin demişkən, yazsaq 
nə olacaq, yazmasaq nə olacaq... 

Mənə qalırsa, qəzetin səhifələrini belə nəticəsi olmayacaq şikayət-
lərlə doldurmağa dəyməz. Ondansa, elə bir gənc şairin şeirlərini çap 
edərik, bəlkə onun gələcəkdə böyük bir şair olmasında bizim də kiçik 
xidmətimiz oldu. Ya da bir gözəl insan haqqında yazı verərik, onun ta-
nınmasında bizim də xidmətimiz olar və bəlkə də hansı pis insansa bu 
yazını oxuyub, özü də yaxşı adam olmaq istər. Yenə deyirəm, pisləri 
Allaha tapşıraq, gəlin yaxşılardan danışaq!...                           

“Paklıq” qəzeti, dekabr, 2011 
 

ƏLAÇI  ŞAGİRDLƏR 
 
Dövlətin məktəblərə qayğısı gün-gündən artır. Məktəblər təmir edi-

lir, yeni məktəb binaları tikilir. Hal-hazırda əsaslı təmirə bağlanan 255 
saylı məkətəbin ibtidai siniflər üçün ayrıca binası da bir neçə il bundan 
əvvəl istifadəyə verilib. Gözəl, hər cür şəraiti olan binalarda dərslərin 
keyfiyyəti də yüksək olur. Müəllim vicdanlı olandasa, keyfiyyət bir 
qədər də artır və şagirdlər daha yaxşı oxumağa səy göstərirlər. Mənə elə 
gəlir ki, müəllim sinfə təkcə dərs demək üçün girməməlidir. O həm də 
bir ana kimi uşaqların qayğısına qalmalıdır. Bu mənada Səmayə 
müəlliməni həmişə hamıya örnək kimi göstərirlər. Uzun illər bu şərəfli 
peşədə çalışan, həmişə müəllim kollektivinin və şagirdlərin sevimlisi 
olan Səmayə müəllimə ilə hər görüşümüz maraqlı olur. Bu dəfə əlaçı 
şagirdlər haqqında yazmaq istədiyimi bildirəndə hələlik iki nəfər haq-
qında danışdı: Aytac Baxşıyev və Elvin Canbaxışov. III a sinfinin bu 
əlaçı şagirdlərinin bütün fənləri yaxşı öyrəndiklərini, xüsusilə riya-
ziyyatda fərqləndiklərini qeyd edən sinif rəhbəri, onların gözəl əl qa-
biliyyətinə malik olduqlarını, plastilindən maraqlı fiqurlar hazır-ladıq-
larını, gözəl rəsmlər çəkdiklərini və kağızdan cürbəcür əşyalar düzəlt-
diklərini də diqqətə çatdırdı.  

Aytacı mən özüm də uşaqlıqdan tanıyıram, dəfələrlə evlərində də ol-
muşam. Aytac çox istiqanlı qızdır, dostluqda möhkəmdir. O, musiqini 
çox sevir, mədəniyyət evindəki rəqs dərnəyinin üzvüdür. 

Səmayə müəllimə Elvinlə Aytacın həm də bir insan kimi səciyyəvi 

cəhətlərə malik olduqlarını vurğuladı və onların gələcəkdə şəxsiyyət ki-
mi yetişəcəklərindən əmin olduğunu bildirdi. Biz bu gözəl balalarımızı 
alqışlayır, bütün valideynlərə belə gözəl övladlar və bütün müəllimlərə 
əlaçı, istedadlı şagirdlər arzulayırıq.    

“Paklıq” qəzeti, dekabr 2011. 
 

BAŞ REDAKTORDAN 
 
Allah-təala insanı dünyaya gətirəndə hərəyə bir tale yazır. Doğuluruq, 

böyüyürük, düşünməyi öyrənəndə hidayət olunduğumuz səmtə yönəlirik. 
İnsan bu dünyanı görəndən, tanıyandan arzularla yaşayır. Körpənin körpə 
arzuları, gəncin gənclik arzuları, ahılın da öz arzuları olur.  

Ağlım kəsəndən iki şey fikirləşmişəm: imkan daxilində çox oxu-
maq, çox öyrənmək və bacardığım qədər insanlara kömək etmək. Bu-
nun müqabilində Allahdan iki şey istəmişəm: bir elm, bir də böyük sev-
gi və şükürlər olsun ki, hər ikisini də verib mənə. Allahın köməkliyi ilə 
nə arzulamışamsa, gec də olsa o arzuma çatmışam.  

Kamilləşdikcə, dünyanı dərk elədikcə şəxsi arzular arxa plana keçir 
və ümumbəşəri arzularla yaşamağa başlayırsan. Özgələrini düşündükcə 
özün yaddan çıxırsan və dünyaya niyə gəldiyini daha çox anlayırsan. 
Bu dünyadakı missiyasını dərk edən insan üçün yaşamaq həm asan, 
həm də çox çətin olur. Asan olur ona görə ki, hər şeyi Böyük Yaradana 
bağlayırsan, olanda şükr edirsən, olmayanda düşünürsən ki, Allah 
istəmədiyi üçün, məsləhət bilmədiyi üçün olmadı və güman edirsən ki, 
bəlkə belə daha yaxşıdır, bu dünyada çox sınağa çəkilirsənsə, deməli 
axirətdə bunun mükafatını alacaqsan. Çətin olur ona görə ki, problemlər 
səni sıxır. Hər halda axirətə çatana kimi bu dünyada yaşamaq lazım 
gəlir və əgər yaşayırsansa, Allaha ibadət, insanlara xidmət kimi 
boynunda olan haqqı yerinə yetirməlisən.  

Ən böyük arzularımdan biri həmişə Bakı və bakılılar, Bakı daxilində 
isə Maştağa və maştağalılar üçün nəsə eləmək olub. Ədəbiyyatşünas-
lıqda ilk məqalələrim bakılı şairlər ilə, jurnalistikada ilk qələm təcrü-
bələrim isə kənd ilə bağlı yazılar olub. Kəndin şairləri, Qarabağ şəhid-
ləri, müxtəlif sahələrdə çalışan ziyalıları, eləcə də kənddə keçirilən təd-
birlər haqqında dövri mətbuatda müxtəlif səpgili yazılarım çap olunub. 
Hacıağa Abbasov adına Mədəniyyət Evində “Maştağa şairlər məc-
lisi”ni, sonralar “Bakı şairlər məclisi”ni, daha sonra “Gənc qələm” ədə-
bi birliyini yaradıb, qəzetlərdə yaradıcılıq nümunələri çap olunmuş sə-
hifələr hazırlamışam. Amma həmişə bir arzum olub ki, kəndin öz qəzeti 

olsun. Çünki, öz adət-ənənələrini başqa kəndlərə nisbətən saxlamaqla, 
həm də yeniləşən, müasirləşən kəndimizin mənəvi dəyərlərini bir-iki 
səhifəyə sığışdırmaq həmişə çətin olub. Nəhayət, kənddəki M.S.Ordu-
badi adına kütləvi kitabxanada “Ziyalı qadınlar məclisi” təşkil edəndə, 
belə bir qəzetin nəşri məsələsini də gündəmə gətirdik. Artıq qəzetimizin 
ilk sayını oxuculara təqdim edirik. Ümüd edirik ki, bu qəzet kəndin 
mənəvi dəyərlərini respublikada təbliğ etməklə yanaşı, şəhərin mənəvi 
dəyərləri ilə də kənd camaatını tanış edəcək və bu qarşılıqlı ünsiyyətdən 
kəndimiz çox faydalanacaq.  

Qəzetimiz böyükdən kiçiyə kəndin maarifpərvər insanlarının ixtiya-
rında olacaq. Orada istənilən mövzuda yazılar çap oluna bilər. Amma 
qərəzli fikirlərlə, mənasız tənqidlərlə işimiz olmayacaq. Pisləri Allaha 
tapşıraq, gəlin, yaxşılardan danışaq! Əgər tənqid bizim milləti düzəlt-
səydi, bircə Sabir, ya Mirzə Cəlil bizə bəs idi. Türklər deyir ki, gözəl 
baxan gözəl görər. Gəlin, biz də gözəlliyi görək, yaxşılığı görək, gözəl 
işlərdən, yaxşı əməllərdən yazaq.  

“Paklıq” qəzeti, noyabr, 2011. 
 

AĞIR İTKİ 
 
Allah-təala biz insanları bu dünyaya sınaq üçün göndərdi. Odur ki, 

dünyaya gələn hər bir insanın bir gün yenidən Ona qayıdacağı mütləq-
dir. Kimi bu yolu bir ana qət edir, doğulan kimi axirətə köçür, kimi bir 
ilə, kimi beş ilə, kimi əlli ilə, yüz ilə. Amma hər nə qədər yaşasa da, hər 
kəs öz vaxtında gedir əbədi məkana. Bizə vaxtsız görünsə də... 

Bu yaxınlarda Azərbaycan elmi ictimaiyyəti vaxtsız saydığı bir ölü-
mü də qəbul elədi. AMEA-nın Məhəmməd Füzuli adına Əlyazmalar 
İnstitutunun direktoru, filologiya elmləri doktoru Məmməd Adilovu son 
mənzilə yola saldıq. Otuz ilə yaxın bir zaman kəsiyində institutda baş 
laborant vəzifəsindən baş elmi işçi vəzifəsinə kimi çətin elmi yol keçən, 
eyni zamanda institutun elmi katibi, direktor müavini, direktor əvəzi, 
nəhayət, direktoru kimi fəaliyyət göstərən, neçə-neçə kitabın, elmi mə-
qalələrin müəllifi olan Məmməd Adilov taleyini bu institutla bağla-
mışdı.  

Mən Məmməd müəllimi on beş ildir ki, tanıyıram. İlk dəfə Əlyaz-
malar İnstitutuna gəldiyim gün də yadımdadır. Bu on beş ildə onun də-
yişdiyini görmədim. Cahangir Qəhrəmanovun vəfatından sonra (1995), 
istər direktor əvəzi, istərsə də direktor işlədiyi vaxtda əvvəlki müavin 
otağında oturdu, heç zaman direktor otağına keçmədi. Otağının qapısı 



 

 21 

da həmişə bütün işçilərin üzünə açıq oldu. Elə pilləkənin başından 
baxardıq, otaqdan koridora işıq düşürdüsə, bilirdik ki, Məmməd 
müəllim yerindədir. Koridor qaranlıqdırsa, qapı bağlıdırsa, deməli 
harasa çıxıb. Harasa çıxıb, ona görə deyirəm ki, Məmməd müəllim hə-
mişə işdə olurdu. Şənbə, bazar günləri belə onu işdə görmək olardı. 
Yayda məzuniyyət vaxtı çox olurdu ki, Axundov adına kitabxanada 
araşdırma aparardım və onda da orada rastlaşırdıq.  

Vida mərasimində çıxış edən işçilərin hamısı eyni sözü dedi: “Biz 
direktorumuzu yox, dostumuzu, qardaşımızı itirdik.” Hamı onun sadəli-
yindən, qayğıkeşliyindən danışdı. O gün hamının Məmməd müəllim 
haqqında danışmağa sözü vardı. Akademiyanın prezidenti akademik 
Mahmud Kərimov da öz çıxışında onun elmi fəaliyyətindən, direktor 
kimi işindən danışarkən, insanlığından da söz açdı. Akademik Ağamusa 
Axundov isə qəhərləndiyindən danışmaq istəmədi, sadəcə təəssüf və 
hüznlə nəzərlərini cənazəyə dikdi. Qadınların gözündə yaş var idi, hətta 
kişilərimiz belə kövrəlmişdilər. Aydın Xəlilovun uşaq kimi ağlaması da 
təsirli idi. Həmid müəllimin üzündəki ümüdsüzlük, halsızlıq hamımızı 
narahat elədi. Bir sözlə bu gözlənilməz ölüm hamını sarsıtmışdı. Amma 
neyləmək olardı, yazılan yazılmışdı. Bu yazını pozmağa kimin gücü 
yetərdi ki. Gücümüz sadəcə göz yaşlarına, bir də artıq xatirəyə 
çevrilmiş anları sözə çevirməyə çatırdı. Və nə yaxşı ki, o anlar olub. Bu 
gün danışmağa sözümüz var. Bəziləri deyirdilər ki, Məmməd müəlli-
min qədrini sağlığında bilmədik, sonra biləcəyik. Bəziləri isə elə sağlı-
ğında ona qiymət verdiyinə görə bir qədər təsəlli tapıb susurdu. Mən də 
düşünürdüm ki, nə yaxşı ki, onunla bağlı çox yaxşı anlar olub. İndi 
oturub bəzi kitabları vərəqləyirəm. Neçə kitabımın redaktoru olub. Elə 
2000-ci ildə “Əlli yaşlı xəzinədən əlli məqalə” kitabımı redaktə edəndə, 
o qədər həvəslə işləmişdi ki. “Mirzə Ələkbər Sabirə yeni nəzər” 
kitabımı redaktəsindən sonra dedi ki, kitablarından birini ver ön söz 
yazım. O zaman mən heç bir kitabıma ön söz yazdırmırdım ki, qoy 
məni öz yazımla tanısınlar. Amma indi düşünürəm ki, gərək verərdim, 
yazaydı. Bir də Məmməd müəllimlə birlikdə Bəkir Çobanzadənin V cil-
dini nəşrə hazırlamışıq. Onun çap olunmuş kitabları haqqında məqalələr 
də yazmışam. Nə yaxşı ki, sağlığında yazmışam. 50 illik yubileyini 
keçirəndə, dedim ki, bir operator çağıraq, tədbiri lentə alaq, razılaş-
madı. O zaman gizlicə Tahiri çağırdım, tədbiri çəkdi. Fikrim var idi ki, 
haçansa bəlkə haqqında kitab yazaram. Videokaseti də özümə götür-
düm. Bir neçə gündən sonra çağırdı məni, dedi ki, əgər mümkünsə ka-
seti ver. Qaytarmaq şərtilə verdim, amma daha geri ala bilmədim. Əs-

lində hamı istər ki, yubiley tədbiri lentə alınsın. Sadəcə Məmməd müəl-
lim çox təvazökarlıq elədi, istəmədi. İndi düşünürəm ki, nə yaxşı onun 
sözünə baxmayıb, bu işi gördüm. Axı, 60 illiyi artıq onsuz keçəcək... 

Məmməd müəllim haqqında çox danışmaq, çox yazmaq olar. Bir də-
fə əsəbiləşib işdən getmək üçün ərizə yazmışdım. Neçə gün çağırdı dedi 
ki, ərizəni geri götür. Hirsim soyumadığından inad etdim. Hətta gedib 
Ədəbiyyat Müzeyinin o zamankı direktoru İsrafil müəllimlə də danış-
dım ki, orda işə düzəlim. Bunu Məmməd müəllimə deyib çıxdım. 
Arxamca koridora çıxıb çağırdı. Dedi ki, getmə, sənin kimi hazır kadrı 
itirmək istəmirəm. Yenə də razılaşmadım. Səhərisi gün işə gələndə 
dedilər ki, kadrlar şöbəsinin rəisi səni axtarır. Getdim, gördüm ərizəm 
İsmət xanımdadır. Məmməd müəllim son vasitə kimi bu işi ona tapşır-
mışdı. İsmət xanımın xətrini çox istədiyimdən, razılaşdım, o da ərizəmi 
cırıb atdı. Heç bir institut direktoru işçinin işdən getməməsi üçün bu qə-
dər çalışmazdı. Mən kim idim ki, 5-6 kitabım çap olunmuşdu. Amma 
Məmməd müəllim kitablarıma görə məni böyük elmi işçi vəzifəsinə 
kimi gətirib çıxardı, halbuki o zaman elmlər namizədi olanlar elmi işçi 
idilər. Hətta Mail müəllim müdafiəsiz elmi dərəcə alanda, Məmməd 
müəllim dedi ki, Sona, gəl təqdimat yazaq, kitablarınla birlikdə Azad 
Mirzəcanzadəyə göndərək, səni də birbaşa elmlər namizədi eləsinlər. 
Amma Azad müəllim istefa verdiyindən bu iş alınmadı. Məmməd 
müəllim həmişə məni görəndə soruşurdu ku, müdafiə işin nə yerdədir. 
Hətta mən ədəbiyyatdan əl çəkib, tibb tarixi ilə bağlı mövzu götürəndə 
sevinclə demişdi ki, bu daha yaxşıdır, elə bu istiqamətdə get. Məmməd 
müəllim bütün elmi kadrlarına qarşı belə isti münasibət bəsləyirdi. Çalı-
şırdı ki, hamı müdafiə eləsin, hamının kitabları çap olunsun. Akademi-
yada heç bir institutda bizdə olan qədər kitab çap olunmur. Hər il 30-40 
kitab nəşr edib hədiyyə fondumuzdan kitabxanalara, hətta sıravi 
tədqiqatçılara paylayırıq. Dəfələrlə olub ki, tanıdığım kitabxana müdür-
ləri, eləcə də dostlarım, tanışlarım bizim institutun çaplarını istəyiblər, 
Məmməd müəllimə demişəm, verib. Son vaxtlar Tahirə xanıma tap-
şırmışdı, kim kitab istəyirdisə, elə Tahirə xanımın yanına gedib ala 
bilirdi. Məmməd müəllim işçilərinə həmişə inanırdı.  

Konfranslarda, bayram tədbirlərində bizimlə ziyafətdə bir ailə kimi 
oturardı. Biz ondan heç vaxt çəkinməzdik. Sonuncu bayram yığıncağı-
mız yadımdadır. Bir qədər gec gəlmişdim. Yaxınlaşıb hamı ilə salam-
laşdım. Yuxarı başda Məmməd müəllimlə Paşa müəllim oturmuşdu. 
Çağırdı, yanındakı stula işarə elədi ki, gəl otur. Dedim, ay Məmməd 
müəllim, ora lap yuxarıdır, elə burada oturaram. Təkidlə dedi ki, gəl bu-

ra. Məcmur olub keçib oturdum. Eh, o qədər xatirələr var ki, yazmaqla 
qurtarmaz. Amma nə etməli ki, bunlar artıq xatirədir. Sadəcə xatirə.  

Məmməd Musa oğlu Adilovu son mənzilə yola saldıq. Əlyazmalar 
İnstitutunun əməkdaşlarına, həmçinin ailəsinə dərin hüznlə başsağlığı 
verir, Allahdan hamıya səbr, mərhuma isə rəhmət diləyirik. Amin!  

* * * 
HAŞİYƏ: Məmməd müəllimin üç mərasimi idi. Düzünü desəm, hər 

dəfə yas mərasimlərinə gedəndə, dərd alır məni ki, yenə də gedib otu-
racağıq, bir savadsız molla da gəlib baş-beynimizi aparacaq. İndi də elə 
Ədəbiyyat İnstitutunun əməkdaşı Dilşad xanımla ünvanı axtara-axtara, 
bu əhval-ruhiyyə ilə gəlib həyətdə qurulmuş mağara çatdıq. Gözəl bir 
avazla deyilən şeirə qulaq kəsildim. Əvvəl elə bildim ki, səhv gəlmişik. 
Amma mağarın yaxınlığında Məmməd müəllimin oğlunu görəndə, sa-
kitləşib irəli addımladıq. Tam səssizlik idi. Düşündüm ki, yəni adam 
azdır? Axı, bütün işçilər orada olmalı idi. İçəri girəndə isə tamam başqa 
mənzərənin şahidi oldum. Mağar çox böyük idi və yerlər də demək olar 
ki, tutulmuşdu. Deyəsən, elə gecikən biz idik. Salamlaşdıq, keçib əyləş-
dik. Yenə də əvvəlki səssizlik bərpa olundu, hamı mollaya qulaq asırdı. 
İmam Hüseynə həsr olunmuş şeir bitən kimi, molla bir mərsiyə oxudu. 
Camaat Zeynəbin halına ağladı. Mərsiyə qurtaran kimi, Məmməd müəl-
limin ünvanına təriflər və ruhuna fatihə deyildi. Sonra muğam üstündə 
əhli-beytə ünvanlanmış şeir, daha sonra hansı təsnif musiqisi ilə başqa 
bir şeir gəldi. Belə-belə molla ara vermədən hey oxudu. Hətta vagirliyi 
də özü edirdi. Çünki tamam yeni mərsiyələr oxuyurdu. Adama elə 
gəlirdi ki, hansı bir xanəndəsə dalbadal dəstgah oxuyur, sadəcə muğam 
pərdələrində və təsniflərdə əhli-beytə həsr olunmuş şeirlər oxunur. 
Düzü, çoxlu yas məclislərində olmuşdum, çox mollalar görmüşdüm. 
Hətta yaxşı, savadlı, işini bilənlərinə də rast gəlmişdim. Həmişə də bi-
zim kənd mərasimlərini tərifləyər, şəhərdə keçirilən məclislərdə nara-
hatlıq keçirərdim. Amma indi elə bil, bir ürfan məclisinə düşmüşdüm. 
Hamı kimi mənim də sükut içində dinləməkdən başqa yolum yox idi.  

Süfrəyə çörək gələndə ani olaraq, molla susdu. Dilşad xanım yavaş-
ca dedi ki, yəqin bu xanım ədəbiyyatçıdır. Etiraz elədim ki, çətin, guya 
elə bizim ədəbiyyatçılar klassik şairlərin şeirlərini əzbər bilirlər? Dedim 
ki, yox, yəqin bu xanımın uşaqlıqdan evdə müəllimi olub. Yanımda 
oturan adaşımdan ( Sona xanım həm institutumuzun əməkdaşı, həm də 
Məmməd müəllimin bibisi qızı və baldızı idi) soruşdum ki, bu mollanı 
hardan tapmısınız. Dedi ki, mən tanıyırdım, çox istədim ki, Məmmədə 
layiq məclis olsun, ona görə Fəridə xanımdan xahiş elədim ki, məclisi 

aparsın. Özü də hacıdır, savadlıdır. 
Ehsan sona çatdı, molla yenə də mafi-qayda ilə süfrə mərsiyəsini 

oxudu. Məclis dağılmağa başlayanda Fəridə xanıma yanaşdım. Elə iki 
daş arası, onun kim olduğunu, bu sənətə necə gəlib çatdığını soruşdum. 
Sənət deyirəm, çünki, hər işin olduğu kimi bu işin də sənətkarı ol-
malıdır və Fəridə xanım həqiqətən sənətkardır. Söhbətimizdən məlum 
oldu ki, o uşaq vaxtı atası Məşədi Məlik kişinin yanında yetişib. Atası 
ticarət işçisi, gəmiçi olub, amma dini, şəriəti gözəl bilirmiş, hafizi-
Quran imiş, həmişə qızını yanında oturdub, Qurandan əzbər surələr de-
yər, Kərbəla müsibətindən danışar, sonra klassik şairlərdən Qumridən, 
Dəxildən, Dilrişdən həmin müsibətləri əks etdirən şeirlər söylərmiş. 
Sinədəftər ata uşaqlıqdan qızını da özü kimi sinədəftər edib. Amma 
Fəridə sovet dövründə orta ixtisas təhsili alıb, mühasib kimi 38 il Sal-
yan rayonunda sosial-təminat mərkəzində çalışıb. 2005-ci ildə Allah 
qismət edib, Həcc ziyarətində olub. Həcdən gələndən sonra əvvəlki 
işində işləmək ona ağır gəlib və işdən azad edilməsi barədə ərizə yazıb, 
sonra çıxıb gəlib Bakıya. Bakıda dini məclislərə gedib, hər dəfə savad-
sız mollalarla rastlaşanda atasını gözü önünə gətirib. Düşünüb ki, o 
dünyaya gedəndə onun üzünə necə baxacaq. Atası deməz ki, ay qızım, 
mən sənə bildiklərimi niyə öyrətmişəm? Niyə öyrəndiklərini baş-
qalarına öyrətmirsən? Bu fikirlər onu rahat buraxmadığından, uşaq 
vaxtı oxuduğu Quranı götürüb bir də oxuyub, bilmədiklərini bilənlərdən 
soruşub, bildiklərini də əlavə edib və qohumların, qonşuların yas məc-
lisində oxuyub, danışıb. Məclisdən-məclisə daha da püxtələşib, indi 
bütün bir məclisi sükut içində onu dinləməyə məcbur eləyə bilir Fəridə 
xanım. O, Salyanda evini qoyub gəlib, Bakıda kirayə qalır. Amma bu 
onu narahat etmir. Onun bir istəyi var, atasından öyrəndiklərini camaata 
çatdırmaq və bu yolda əlindən gələni əsirgəmir. Kaş bütün yas mə-
rasimlərimizdə bu cür savadlı mollalar görək. Həm məclisdə ekoloji 
problemlərdən, məişət streslərindən onsuz da xəstə olan ürək sahib-
lərinin vəziyyəti pisləşməz, həm məclislərdə mənasız söhbətlərə, qey-
bətlərə imkan olmaz, həm də insanlar əhli-beyt haqqında bilmədiklərini 
öyrənərlər. Axı, savad hamıya lazımdır... 

Mən Hacı Fəridə xanıma bizə sakit, mənalı saatlar yaşatdığına görə 
təşəkkür elədim. Amma təşəkkür edən təkcə mən deyildim. Məclisdən 
çıxanların çoxu onunla görüşüb heyrətini və minnətdarlığını bildirdi. 
Doğrudanda, elm, savad hər yerdə hər zaman qiymətləndirilir”...  

“Paklıq” qəzeti, noyabr, 2011. 

15 SAYLI MƏKTƏBDƏN 255 SAYLI MƏKTƏBƏ QƏDƏR 
 
Azərbaycan xalqı tarixən elmə, təhsilə həmişə maraq göstərmişdir. 

Bu iş yerli mollaxanalardakı, mədrəsələrdəki bir neçə illik təhsildən tut-
muş, uzaq ölkələrdəki 25-30 illik ali təhsilə kimi həyata keçirilmişdir. 
Bu üsuli-ətiq təhsil XX əsrin əvvəllərinə kimi davam etmiş, XIX əsrdə 
Azərbaycanda üsuli-cədid məktəbləri yaranmağa başlamışdır.  

Maştağa qəsəbəsində də elmə böyük marağın və maarifpərvər insan-
ların olması get-gedə təhsilin yeniləşməsinə imkan yaratmışdı. Deyi-
lənə görə Mirzağa Dövlətoğlu 1992-ci ildə yaşadığı evin üç otağını 
məktəb üçün ayırmış, otaqlardan birində təhsil azərbaycanca, digərində 
rusca keçilmiş,üçüncüsü isə müəllimlər otağı olmuşdur.  

Kənddəki ilk dünyəvi biliklər öyrədən birsinifli Azərbaycan-rus 
məktəbi 1996-cı ildə qeydiyyatdan keçmişdir. Sovet hakimiyyəti qu-
rulduqdan sonra isə 7 saylı, 15 saylı məktəb kimi fəaliyyət göstərmiş-
dir. Elə bu faktların özü bizim kəndin elmə, təhsilə nə qədər dəyər ver-
diyini açıqlayır. Deməli, haçansa Bakının 7-ci, 15-ci məktəbi bizim 
kənddə olub. Nə isə, bu, pedoqoji tədqiqatçıların, tarixçilətin işidir. Biz 
isə qayıdaq haqqında danışdığımız məktəbə. Hansı ki, 1935-ci ildən 
128 saylı, 1973-cü ildən 255 saylı olub. Həmin il yadımdadır. Kən-
dimizdə təzə məktəb binası tikilmişdi. 128 saylı məktəb yeni binaya 
köçürüldü və köhnə binası 255 saylı məktəb kimi fəaliyyətə başladı. 
187 və 108 saylı məktəblərdən şagirdlərin bir hissəsini yenicə yara-
dılmış məktəbə göndərdilər, o cümlədən bizim 6 a sinfini də. Direktoru-
muz Məmməd müəllim də bizimlə getdi. Amma məktəb o zaman səkki-
zillik olduğundan 1976-cı ildə yenidən 187 saylı məktəbə gedib iki  il 
orada təhsil aldıq. 3 il 255-də, 7 il 187-də oxumağıma baxmayaraq, hə-
mişə 255-dən danışanda “bizim məktəb” deyirəm, nədənsə bu məktəb 
mənə həmişə doğma olub. Hətta 1997-98-ci dərs ilində həmin mək-
təbdə biologiya, ana dili və ədəbiyyat müəllimi kimi işləmişəm. O vaxt 
müəllimlər otağında divardan asılmış dəftərlər diqqətimi çəkmişdi və 
bir dəftərdən məktəbin tarixini oxumuşdum. Elə o zaman bilirdim ki, 
məktəb yüzillik keçirməyə hazırlaşır. Mətanət müəllim elə o zaman 
ictimai işlərdə fəal, şagird və müəllim kollektivini idarə etməyi bacaran, 
yüksək enerjili, məsuliyyətli rəhbər idi, ətrafında da savadlı, təcrübəli 
müəllimlər var idi. Uzun illər ibtidai sinifdə dərs deyən Səmayə mü-
əllimə, uçaq təşkilatının rəhbəri, indi isə dərs hissə müdürü kimi çalışan 
Yaqut müəllimə və müxtəlif fənləri tədris edən digər müəllimlər... 

Mətanət xanım bu gün də pedaqoji fəaliyyətində eyni əzmkarlıqla 

çalışır. Get-gedə məktəbdə şagirdlərin də sayı artır. Neçə il əvvəl onun 
səyi ilə məktəbin həyətində ibtidai siniflər üçün ayrıca bina tikilib. Hal-
hazırda isə məktəb əsaslı təmirə bağlanıb və gələn dərs ilində istifadəyə 
veriləcək. 

Növbəti sayımızda məktəbin direktoru ilə müsahibəni oxuyacaqsı-
nız.      

      “Paklıq” qəzeti, noyabr 2011. 
 

İSMAYILLIDA BİR GÜN 
 
Allah-təala yeri, göyü insanlar üçün yaratdı. İnsan dünyaya gəldi və 

yer üzərində yollar yarandı. Bu yolların hamarı da var, dərə-təpəsi də. 
Uşaqlıqdan yol keçməyi öyrətdilər bizə. Bu yollar əvvəl-əvvəl bapba-
laca idi, sonralar böyüdü. Yolları keçə-keçə yollara öyrəşdik. Həyət 
yollarını öyrəndikdən sonra qarşımıza həyat yolları çıxdı. Bu yolların 
eniş-yoxuşu da oldu, hamarı da, döngə-dalanlısı, dolanbacı da oldu, 
dümdüzü də. Zaman həmişə bizə görə işləmədi. Uşaqlıqda həyət yol-
larında büdrədik, böyüyəndə həyat yollarında. Amma hərə öz yolunu 
tapdı. Beləcə öyrəşdik yollara. Bu yol söhbəti haradan gəlib çıxdı yazı-
mın əvvəlinə?.. 

Hələ gənclik illərindən həmişə uzaq səfərlərə getməyi, ən azından 
bir rayon yoluna çıxmağı arzulamışam. 1978-ci ildə Tibb Məktəbində 
oxuyanda ilk gördüyüm Bərdənin pambıq tarlaları olub. Orada keçirdi-
yim bir ayın gözəl xatirələri indiyədək qəlbimdə yaşayyır. 1990-cı ildə 
işlədiyim xəstəxananın həmkarlar təşkilatının sədri kimi bir avtobus 
təşkil edib Lənkəran-Masallı-Astara səfərinə getməyimiz də yaxşı ya-
dımdadır. 1994-cü ildə Əliəkbər Şahidin yubileyini keçirmək üçün Lən-
kəranda olduğumuz günləri də gözəl xatırlayıram. Sonralar xalq şairi 
Qabilin dəstəsində hər il Sabir poeziya günlərində Şamaxıda yaşadığı-
mız unudulmaz günlər də, Gülhüseyn Hüseynoğlunun rəhbərliyi ilə Xı-
zıda keçirilən Müşfiq günləri də ömrümüzün salnaməsinə həkk olunub. 

Son vaxtlar həyat yolumda yaşadığım dəhşətlərin məni əldən saldğı 
zaman kəsiyində ağrı-acılarımı bir qədər kiritməkçün adi kənd yolun-
dan, işə getdiyim şəhər yolundan bir qədər uzaqlara getmək, bambaşqa 
bir aləmə düşmək istədim. Elə bil zaman lehimə işlədi, bir-birinin ar-
dınca doğma Azərbaycanımızın rayonlarına səfər etməli olduq. Keçən 
həftə “Xaqani” məclisi ilə qədim Qobustanı gəzdik. Dünən xalq şairi 
Rəsul Rzanın 100 illik yubileyini yenicə açılan ev-muzeyində qeyd et-
mək üçün narlı-çinarlı Göyçaya getdik. Bu gün isə əsrarəngiz təbiətinin 

şairlərin şeirlərində obrazlasşan səfalı İsmayıllı torpağında gözəl bir 
gün yaşadıq. 

Şair dostumuz Raqif Nazimoğlunun İsmayıllıdakı “NUR” şadlıq 
sarayında keçirilən yaradıcılıq gecəsində hörmətli akademik, professor, 
şair, yazıçı, jurnalist, eyni zamanda sadə peşə adamlarının  və ailə üzv-
lərinin hərarətli çıxışları, Raqifə həsr olunmuş şeirlər, səslənən musiqi 
nömrələri, ortada halay vurub rəqs edən dostlar-tanışlar nağıla bənzər 
bir mənzərə kimi əlvan boyalarla gözümüzün səkisinə çəkildi. 

Yığıncağı giriş sözü ilə şair, hüquqşünas Fərqanə Elnur açaraq, Ra-
qif Nazimoğlu yaradıcılığının əsas tərəflərindən danışdı və məclisi 
aparmaq üçün sözü Kərəm Kürqıraxlıya verdi. Bir musiqi nömrəsindən 
sonra akademik Əyyub Əyyubov çıxış edərək Raqif Nazimoğlu 
yaradıcılığından, Raqifin bir insan kimi, bir müəllim kimi səciyyəvi 
cəhətlərindən söz açdı. Əməkdar artist Əli Nur məclisə gözəl bir ovqat 
bağışladı. Onun çıxışı sanki bir canlanma yaratdı və söylədiyi şeirlər, 
təbriklər alqışlarla qarşılandı. Professor Əmirxan Xəlilov şair dostu 
Raqif Nazimoğlu haqqında gözəl nitq söylədi, onu həm gözəl insan, 
həm də yaxşı müəllim, həm də istedadlı şair kimi dəyərləndirdi. Aşıq-
ların gəlişi məclisi daha rəngarəng elədi. Qədim, əvəzolunmaz  çalğı 
alətimiz olan saz araya gələn kimi məclisdə gurultulu alqışlar səsləndi. 
Şair İlyas Tapdıq İsmayıllı torpağında belə bir məclisin keçirilməsindən 
məmnunluq duyduğunu qeyd edərək, bu tirağın füsunkar gözəllik-lə-
rindən, onun Azərbaycana verdiyi maddi və mənəvi nemətlərindən, ye-
tişdirdiyi gözəl övladlarından geniş bəhs edərək, sözü Raqif Na-
zimoğluya gətirib çıxardı və onun bir şair kimi yaradıcılığının özünə-
məxsus cəhətlərindən. Bir dost kimi, həmkar kimi dəyərli xüsusiy-
yətlərindən danışdı. Şair Oqtay Rza gözəl bir bahar günündə, səfalı 
torpağın qoynunda, hərarətli insanların arasında, məhəbbət dolu ürəklə-
rin dinib-danışdığı bir məclisdə iştirak etdiyi üçün çox sevindiyini bil-
dirdi və o da öz növbəsində şair dostunun yaradıcılıq üfüqlərinə səyahət 
edərək, ona olan hörmət və məhəbbətini bəyan elədi. Şair İskəndər Eti-
bar çıxışına başlayaraq, “Xaqani” məclisinin bütün üzvlərini ətrafına 
topladı, onları bir-bir məclis iştirakçılarına təqdim etdi və Raqif 
Nazimoğlunun ünvanına təbriklərini söyləyərək, ona yeni-yeni yaradı-
cılıq uğurları arzuladı. Sonra şairlərdən Eldar Səfa Şahvələdli, Hikmət 
Məlikzadə, Arif Musa, Maqsud Qobustanlı, Zirəddin Qafarlı, Sənəm 
Səbayel, Fərman Borçalı və başqaları Raqif yaradıcılığı haqqında öz fi-
kirlərini söylədilər və onu təbrik etdilər. Məclisin sonunda söz Raqifin 
övladlarına verildi. Oğlanları Xəyal, Müşfiq, Elnur atalarına həsr 

olunmuş şeirləri söylədilər, onu gözəl ata kimi qiymətləndirib, onunla 
fəxr etdiklərini bildirdilər və ona cansağlığı, uzun ömür və ya-
radıcılıqda daha böyük uğurlar arzuladılar. Məclisdə səslənən musiqi 
nömrələri bir-birindən gözəl, ürəyəyatımlı idi. Xanəndənin səsi də, ifası 
da bu poeziya məclisini sanki tamamlayırdı. 

Zamanın bahar fəslində, dünyanın İsmayıllı məkanında “NUR” şad-
lıq sarayında gözl insanların toplaşıb, öz şair dostlarının yaradıcılıq 
gecəsini böyük bir poeziya bayramına çevirməsi həqiqətən təqdirəlayiq 
iş idi. Biz şair dostumuz Raqif Nazimoğlunu bu bayram münasibətilə 
səmimi qəlbdən təbrik edir, ona gələcəkdə də belə gözəl, yaddaqalan 
günlər arzulayırıq.   

“Haqqın sədası” qəzeti. 12.06.10. 
       

DAHA NƏLƏR, NƏLƏR GÖRDÜM 
 
Hər dəfə doğma vətənimiz Azərbaycan haqqında düşünəndə, yeraltı 

və yerüstü, maddi və mənəvi sərvətlərimizi xatırlayanda özümdən asılı 
olmayaraq, fikrim uzaqlara, lap uzaqlara, özü də təkcə məkanca yox, 
həm də zamanca uzaqlara gedir, heyrət içində Allahın bizə bəxş etdiyi 
nemətləri seyr edirəm. Hansı zaman kəsiyində yaranıb, hansı zaman 
kəsiyindəsə məhv olanları düşünəndə, itirdiklərimizin hesaba gəlmədi-
yini, itirdiklərimiz üçünsə günahlarımızın hesaba gəlmədiyini görürəm. 
Bir anlıq geri qayıtmaq, ən azı ömrün yollarında salıb-itirdiklərimizin 
axtarışına çıxmaq istəyirəm. Amma vaxt imkan vermir. Və heç olmaz-
sa, geri qayıda bilənləri tapmaq, itirdiklərimizi tapanların işini qiymət-
ləndirmək və qələmə almaq istəyirəm. Şahid Həbibullayevin kollek-
siyası haqqında yazmaq fikri də elə bu arzudan doğan istək idi. Kollek-
siyaya baxandan sonra içimdə baş qaldıran duyğuları yazmaq, məni 
məndən alan bu ecazkar toplunun səthi də olsa təsvirini vermək, oxu-
culara bir fədakar insanın vətən qarşısındakı, bəlkə də bəşəriyyət qarşı-
sındakı borc hissinin dolğun, ifadəsi olan bu muzey haqqında az da olsa 
təsəvvür yaratmaq həvəsilə işə başladım.  

Əksərən mis qabları əhatə edən bu kolleksiyaya baxanda kimsə sa-
dəcə metaldan düzəldilmiş məişət əşyaları görə bilər. Amma mənə sa-
dəcə əşyaları görmək bəs eləmədi, bir zaman bu əşyaların sahibi olan 
adamları görmək istədim və gördüm də. Özü də təkcə insanları deyil, 
onların bütövlükdə həyat tərzini gördüm, sanki onların yaşam tərzini 
hiss elədim. Bəziləri yuxuma girdi, bəziləri xəyalımda canlandı, bəzi-
lərini isə sanki həqiqət kimi gördüm. Gördüm və yazdım. Çalışdım ki, 

gördüklərimi olduğu kimi canlandıra bilim. İstədim ki, oxucular da mə-
nim duyduqlarımı hiss eləsinlər. 

Təsvirin sonuna yaxınlaşıram. Düşünürəm ki, haqqında danışmadı-
ğım, bəlkə heç adını belə çəkməyə imkan tapmadığım o qədər əşya var 
ki kolleksiyada. Neyləməli ki, hamı haqqında danışmaq mümkün de-
yildir. Təkrar-təkrar düşünürəm. Xəyalən bir də müzeyi gəzirəm. 
“Azərbaycan” kataloqunu vərəqləyirəm. Haqqında heç söz açmadığım  
və sayca, eləcə də müxtəlifliyinə görə haqqında söz açılmalı əşyalardan 
biri də tərəzilərdir. Burada asma tərəzilər də var, yer tərəziləri də. Düz-
lüyün, tarazlığın rəmzi olan bu əşyalara baxanda yadıma müqəddəs 
kitabımız Qurani-kərimdən ayələr düşdü. Allah-təala neçə-neçə ayə 
göndərib çəki ilə bağlı: “Ölçüdə və çəkidə düzgün olun”-Ənam surəsi 
152, “Artıq ölçüyə və çəkiyə tam diqqət edin”-Əraf surəsi 85, “Ölçünü və 
çəkini əskik tutmayın”, “Ölçüdə və çəkidə dürüst olun”-Hud 84-85, 
“Ölçdüyünüz zaman düz ölçün və düzgün tərəzi ilə çəkin”-İsra surəsi 35, 
“Ölçünü tam ölçün və əskik çəkənlərdən olmayın”, “Düzgün tərəzi ilə 
çəkin”-Şüəra surəsi 181-182... 

Ayələri oxuduqca, kolleksiyadakı tərəziləri düşünürəm və gözümün 
önündə qəribə mənzərə canlanır. Hər tərəzinin yanında adamlar peyda 
olur. Çoxunun başı aşağıdır. Bəlkə də gözlərindən günahları oxunmasın 
deyə başlarını qaldırıb baxa bilmirlər. Hamı peşimandır. Çünki o 
dünyada artıq pərdələr götürülüb, olanlar üzə çıxıb. Hamı günahını 
bilir. Bəzilərinin üz-gözündə hədsiz təəssüf var, görünür onlar bilə-bilə 
günah edənlərdir. Bəlkə də artıq aldatdıqları adamlarla üz-üzə gəliblər,  
onlardan kəsdikləri malları indi qaytara bilmirlər. Yəqin ki, yenidən bu 
dünyaya qayıtmağı arzulayırlar. Amma artıq yalan və fırıldaqlarla dolu  
bir ömür yaşanılmışdır, geriyə yol yoxdur. Budur bapbalaca bir tərəzini 
əlində bərk-bərk tutan, qaralmış bədheybət sifətindən cin hürkən zər-gər. 
Deyəsən onun günahı daha çoxdur. Rəhman surəsinin 7-9 cu ayələrində 
buyurulur:”Göyü də O yüksəltdi, mizan-tərəzini də O qurdu ki, siz o 
mizan-tərəzini pozmayasınız. Ölçünü ədalətlə tutun və tərəzidə əskik 
çəkməyin”. Mutaffifin surəsində isə oxuyuruq: ”Ölçüdə və çəkidə al-
dadanların, hiylə işlədənlərin vay halına! O kəslərin ki, onlar insanlar-dan 
onu düz ölçüb alar, onlar üçün ölçəndə isə əskik verərlər” (ayə 1-3). 

Fikrim yenə tərəzilərdədir. Bir detal diqqətimi çəkir. Mənə elə gəlir 
ki, qədim tərəzilərin sahibləri o birilərə nisbətən az günahkar olanlardır 
və bunu düşünəndə bir qədər də dövrü qınamalı oluram. Amma tezcə 
də yadıma  nənəmin bir sözü düşür:”Zatında olmasa, mərdi qova-qova 
namərd eləmək olmaz”. Birdən son illər yaşadığımız keçid dövrünü 

düşünürəm və yadıma qovula-qovula namərd olanlarla yanaşı, bilə-bilə 
namərd olanlar düşür. Daha sonra o çətin vaxtlarda öz ləyaqətini 
qoruyub saxlayan insanları xatırlayıram. Və birdən ara-sıra işıq görü-
rəm. Bu nədir? Diqqət edirəm. Bəzi tərəzilərin yanında dayanmış insan-
ların işıqlı simalarını görürəm. Onlar bu dünyadakı əməllərinə görə Həq 
nuru ilə mükafatlandırılmış adamlardır. Onlar heç vaxt Allah kəlamını  
ucuz tutmayıb, öz hərəkətlərini daim ölçüb-biçənlərdir. Axirət əza-
bından qorxan, həqiqətə ina-nan, Allahını tanıyan, sevən insanlardır... 

Deyəsən mətləbdən çox uzaqlaşdığımı anlayıram və yenidən ümumi 
mənzərəyə qayıdıram. Tərəziləri, çəki daşlarını yığışdırıb başqa əşya-
lara nəzər yetirirəm.  

Budur burada köhnə zənglər vardır. Müxtəlif növlərdədir. Yadıma 
uşaq vaxtı yaranmış bir arzum düşür. Çox istəyirdim ki, kəndimizdə bir 
diyarşünaslıq muzeyi yaradım. Əlimə keçən qədim əşyaları, tikmələri 
toplayırdım. Müxtəlif cür mis əşyalarım da var idi. Hətta məndə olan 
ellipsvari mis nimçələrdən heç Şahid müəllimin kolleksiyasında da 
görmürəm. Amma buradakı əşyalardan satıllar, ləyənlər, tava, aşsüzən, 
aş qazanı, kəfgir və s. va-rım idi. Diametri bir metr olan bürünc məc-
məyim də vardı. Vardı deyirəm, çünki artıq yoxdur. Onları doğmalarım 
yox elədi, amma necə? Onu bilmirəm. Məndə qalan təkcə köhnə 
pullardır. Bir də gəlin üçün qurbanlıq aparanda qoyunun boynundan 
asılan zınqrov. Nədənsə Şahid müəllimin kolleksiyasında ona da rast 
gəlmədim. Bəlkə də Mədəniyyət Nazirliyinə verdiyi əşyaların arasında 
var. Əgər yoxdursa, onu mütləq kolleksiyaya bağışlayacağam. Elə indi 
zənglərə baxanda bütün bu ağrılı xatirələrim çözələndi... 

Kolleksiyada diqqətimi çəkən bir də beşik oldu. Taxtadan düzəldi-
lib, oyma üsulu ilə bəzədilmiş bu beşiyə baxanda, yadıma laylalarımız 
düşdü: “Laylay beşiyim laylay, Evim-eşiyim laylay”. Bir anlıq uşaq ol-
maq istədim, o saf, məsum körpəliyə qayıtmaq istədim... 

Şahid müəllimin kolleksiyasında diqqəti çəkən bir eksponat da 18-ci 
əsrdə Fransada düzəldilmiş xüsusi qutuda olan saatdır. Saatın yan tə-
rəflərində heykəllər var. Sağ tərəfdə duran kişinin çiynindən təbil asılıb, 
sol tərəfdə isə əlində mücrü turmuş qadın durub. Yeri gəlmişkən kollek-
siyadakı gümüş mücrü də diqqətəşayandır. Amma kolleksiyanın ən sen-
sasiya yaradan eksponatı faytondur. Deyilənə görə bu Nobelin faytonu-
dur. Faytonun qabaq çarxlarının oxu üzərində Rusiyanın gerbi və 
“L.Nobel. S.Peterburq” sözləri yazılmışdır. Mənə elə gəlir ki, bu Şahid 
Həbibullayevin misilsiz xidmətinə verilən Nobel mükafatıdır. Bəlkə elə 

bu cür fədakarlığa görə Nobel mükafatının mədəniyyət üzrə nominasi-
yasını təsis eləməyə dəyər... 

Mənim Şahid Həbibullayevin kolleksiyası ilə bağlı qısa təəssüratım 
belədir. Amma Şahid müəllim bir insan kimi də çox orijinal adamdır. 
Onun haqqındakı təəssüratımı sadəcə məqaləyə sığışdırmaq mümkün 
deyildir... 

“Aydın fikir” qəzeti, 20-26.04.10.s 
 

ŞEİRLƏŞƏN ÖMÜR 
 
Azərbaycan nadir memarlıq incilərinin vətənidir. Hər dərəsində, da-

şında bir tarix yatan Azərbaycanımızın bəlkə hər kəndində bizim hələ 
tanımadığımız, kəşf eləməyə qüdrətimiz çatmayan bir dahisi yatır. 
Zaman-zaman canından artıq sevdiyi torpağa tapşırılan, yurdunun “bir 
ovuc tor-pağına” çevrilən, adı, dəfələrlə yazılıb-pozulan, saxtalaşdırılan 
tarixinə düşməyə imkanı olmayan dahilərimizə vətənin bir çimdik 
torpağı olmaq belə səadət görünüb, təki vətən yaşasın... 

Dahilik nədir? Heç kimin olmadığı kimi ola bilmək, heç kimin görə 
bilmədiyi işi görə bilmək, heç kimin yaza bilmədiyini yaza bilmək, har-
dasa heç kimin poza bilmədiyini poza bilmək belə dahilikdir... 

Nəsil-nəsil izini tapa bilmədiyimiz, misrasına çata bilmədiyimiz, sə-
sini tuta bilmədiyimiz dahilərimiz olub. Olub və ölüb. Bu olumla ölüm 
arasındakı məsafədə adını tarixdə əbədiləşdirə bilmədiyimiz canlı əsər-
lərimiz kimi, daşdan, tuncdan, misdən, gümüşdən, qızıldan olan əsərlə-
rimiz də var. Zamanın sərt küləklərinin sovurub apardığı, coşqun sel-
lərinin yuyub qopardığı misilsiz əsərlərimizin hesabatını bu gün kimdən 
istəyə bilirik ki? Bəs sabah? Gələcək nəsil bu gün bizim qoruya bilmə-
diyimiz dəyərlərin hesabatını kimdən istəyəcək? Bu sualların cavabını 
düşünənlər nə yaxşı ki, hələ var! Varsa, deməli hələ yaşamağa dəyər!   

Nadir kolleksiyasını bir neçə dəfə gəzib-dolaşdığım, toplayıb qoru-
duğu mis qablar nağılını dəfələrlə dinlədiyim Şahid müəllimin elindən, 
obasından, yurd yerindən, soy-kökündən gələn, canına, qanına hopan, 
hissində, duyğusunda daim cövlan edən, onu rahat buraxmayan, daim 
axtarmağa, tapmağa, bərpa edib yeni həyat verməyə səsləyən ulu keç-
mişimiz onun iş yerində bir neçə otağa yığılıb və özünün yeni tikiləcək 
imarətini gözləyir...  

Kimdir Şahid müəllim? “İzim də, imzam da kağızdan qabaq Misə 
yazılıbdır, daşa hopubdur”, “Səhəngim yəhərdə yaylağa çıxıb”, “Zəka-
nın mis üstdə yazdığı naxış Zəhmətlə ucalan qala kimidir”,- deyən ta-

nınmış şairimiz Ələmdar Quluzadə özünün Şahid müəllimə həsr etdiyi 
“Mis üzərində imza” şeirini belə bitirir: 

 

Yurdumun qazisi, şəhidi varsa, 
Mənimdir Murovu, Kürü əbədi. 
Oğuz ellərinin Şahidi varsa, 
Oğuz torpağının ömrü əbədi. 

 

Bəli, Şahid Məməş oğlu Həbibullayev Oğuz övladıdır. Daşağıl çayı 
sahilində dağlar qoynunda  yerləşən qədim yaşayış məskəni olan Muxas 
kəndində dünyaya göz açıb. Əhalisi tütünçülük, taxılçılıq, bağçılıq və 
heyvandarlıqla məşğul olan Muxasda dövlət tərəfindən qorunan, 
təqribən 9-13-cü əsrlərə aid  memarlıq abidələrindən Muxas qülləsi, 
Kilsə xarabalığı, Qaraulxana vardır. Ensiklopedik məlumata görə Mu-
xas qülləsi şimala doğru kəndin 1 kilometrliyindədir,  üç tərəfi düz-
bucaqlı, bir tərəfi yarımdairəvi formada, kirəc məhlulu ilə çaydaşıdan 
tikilmiş, üçmərtəbəlidir. Qüllə ərazini şimaldan müdafiə edən keşikçi 
məntəqələrindən biri olmuşdur. 1965-ci ildə aparılan qazıntılar zamanı 
Muxasda şirli və şirsiz saxsı qab qırıqları tapılmışdır. Burada qədim daş 
kitabə kəndin tarixi yaddaşına səyahət etmək imkanı verir. Muxasda çoxlu 
misgərlik nümunələri əldə edilmişdir. Şahid Həbibullayev belə qədim 
əşyaları öz sinəsində bu günə kimi qoruyub saxlayan qədim, ulu torpağın 
oğludur. Bəlkə elə bu torpağın dərin qatlarından gələn ecazkar səslərdir 
onu bu işə sövq edən? Bəlkə elə ulu keçmişimizin dağlara, qayalara hopan, 
havasında, ötən, suyunda üzən misgərlik nəğmələrinin əsrarəngiz zümzü-
məsidir onu axtarışa səsləyən? Rahil Məmməd  Şahid müəllimə həsr etdiyi 
şeirdə yazır: 

 

Şahid, müqəddəsdir amalın, qardaş, 
Bu yurdun, bu elin sorağındasan. 
Üstündə gəzdiyin bu torpaq, bu daş 
Deyir ki, öz ulu torpağındasan. 
 

Mənim tariximdə dərindi qatlar. 
Bu tarix varlığım, həm kimliyimdir. 
Sənin topladığın eksponatlar 
Bu torpaq üstündə qədimliyimdir. 

 

Oğuzun Muxas kəndində 1952-ci il, noyabrın 14-də ziyalı ailəsində 
dünyaya gələn Şahid  orta təhsilini də doğma kənd məktəbində alır və 
Azərbaycan Politexnik İnstitutuna daxil olur. Əmək fəaliyyətinə 1969-
cu ildən “Azərdəniznefttikinti” Birliyinin nəqliyyat idarəsində fəhlə ki-

mi başlayan Şahid  institutda mühəndis-mexanik ixtisasına yiyələnir. 
1974-76-cı illərdə hərbi xidmətdə olur. 1985-1997-ci illərdə müxtəlif 
vəzifələrdə çalışan Şahid Həbibullayev  “Şəhərlərarası və Beynəlxalq 
Daşımalar Birliyi”nin baş direktoru vəzifəsinə kimi yüksəlir.  

Vətənin ağır günlərində, torpaqlarımız düşmən tapdağı olanda, 
kəndlərimizdə qan gölləri yarananda, şəhərlərimizdə şəhidlər xiyabanı 
salınanda, vətənin nankor övladları torpaqları satanda, vətənpərvər igid-
lərimiz hər şeydən əl çəkib, evini, ailəsini başsız, təhsilini yarımçıq 
qoyub cəbhələrə yollananda, Şahid Həbibullayev də Şəhərlərarası Sər-
nişin-daşıma Avtokombinatının baş direktoru vəzifəsini könüllü tərk 
edib, 1993-cü ildə cəbhəyə yollanır. Özü də tək yox, başının dəstəsi ilə. 
Hətta azyaşlı oğlanlarını belə özüylə döyüş bölgəsinə aparır. 1994-cü 
ildə yaralandıqdan sonra II qrup əlil kimi hərbi xidmətdən tərxis olunur. 
(Şahid müəllimin cəbhə fəaliyyəti haqqında ayrıca söhbət açılacaq). 
Şahid Həbibullayev  cəbhədə göstərdiyi rəşadətə görə “Azərbaycan 
bayrağı” ordeni ilə təltif olunur. Cəbhədən dönən Şahid Həbibullayev 
yenidən “Şəhərləra-rası və beynəlxalq daşımalar birliyi”nə baş direktor 
vəzifəsinə bərpa olunur. Salam Cavadlı Şahidə həsr etdiyi “Deyirlər” 
adlı şeirdə onun rəşadətini dəyərləndirməyə çalışır: 

 

Torpağa bağlılıq qeyrət işidir, 
Təpərin, hünərin o gərdişidir. 
“Şahid eloğlumuz əsl kişidir!” 
Səni tanıyanlar belə deyirlər... 
 

Yurdsevər oğlusan torpağın, daşın, 
Odur ki, azalmır ağrın, təlaşın. 
Nə olsun 50-ni keçibdir yaşın, 
Döyüş şövqündəsən hələ, deyirlər. 

 

Şahid Həbibullayev hal-hazırda “Şəhərlərarası və Beynəlxalq Da-
şımalar Birliyi”nin özəlləşdirilmiş baş idarəsinin bazasında yaradılmış 
“Magistral-Ekspress” Açıq tipli Səhmdar Cəmiyyətinin prezidentidir. 
Ailəlidir, iki oğlu var. Böyük oğlu Şahin Həbibullayev Azərbaycan İqti-
sad Universitetinin mühəndis iqtisadiyyatı və idarəetmə ixtisası üzrə 
magistr pilləsini bitirib, “Magistral-Ekspress” ATSC-nin vitse-prezi-
dentidir. Kiçik oğlu İlqar Həbibullayev Bakı Dövlət Universitetinin hü-
quq fakültəsini bitirmiş, hazırda Daxili İşlər orqanlarında çalışır. Ba-
basının sevinci olan balaca Şahid isə bu dünyanın gəlir-çıxarından 
xəbərsiz bö-yüyür... 

Şahid Həbibullayev öz işindən çox kolleksiya ilə məşguldur. Jurna-
listlər bir yandan, kolleksiya ilə maraqlanan yerli vətəndaşlar bir yan-
dan, xarici qonaqlar da bir yandan. Hələ kolleksiya üçün inşa olunan 
müzeyin işini də üstə gəlsək, demək olar ki, indi Şahid müəllimin rahat-
ca oturub çörək yeməyə də vaxtı yoxdur. Amma o bütün bunlardan bez-
mir və əvvəlki enerji ilə, şövqlə çalışır. Ona Allahdan səbr, dözüm, 
uzun ömür, cansağlığı arzulayırıq. 

 
37-YƏ OXŞAR 

 
Əgər bu əsrin nənələri nəvələrinə məhz bu əsrdə yazılan və ya ya-

zılacaq nağıllar danışmaq istəsələr, hansı nağılınsa “Biri var idi, biri 
yox idi” cümləsindən sonra “Keçən əsrin 70 ilini yaşayan SSRI adlı bö-
yük bir dövlət var idi”,-deyəcək.  Amma doğrudan da bu gün üçün na-
ğıla çevrilən belə bir dövlət olub. Bu dövlətin güclü təhsil sistemi, in-
sanların sağlamlığına həqiqətən xidmət edən səhiyyəsi və s. yaddaqalan 
və bu gün həsrətini çəkdiyimiz sahələri var idi. Amma onun 37 kimi nə 
dünən, nə bu gün, nə də sabah unudulmayacaq bir tarixi qara ləkəsi də 
var. Tarix yaddaşında ən çox 37-ni saxlasa  da əslində o tək deyil. 70 
ilin içində o qədər ziyalı ömürlərinə qənim olan illər olub ki... Hətta 20-
ci illərdə belə. Hətta 40-cı illərdə belə. 60-cı, 70-ci, hətta 80-ci illərdə 
belə... Bu illərin hərəsinin öz səciyyəvi “əmma”sı olub... Bu əmma-
lardan sağ çıxanlar da olub, çıxa bilməyənlər də. 

Bu gün kimə desən ki, məşhur kolleksioner  Şahid Həbibullayev də 
haçansa DTK-nın təcridxanasında yatıb, inanmaz. Elə mən özüm də bu-
nu eşidəndə heyrətləndim. Amma Şahid müəllim həmin təcridxanada 
keçirdiyi günlərdən danışanda, elə bildim ki, qarşımda tamam başqa bir 
adam oturub. Şahid müəllim mənə qalın bir qovluq göstərdi: ”Bax, 
hamısı burada yazılıb, verərəm oxuyarsan” dedi. 

* * * 
70 ildə olduğu kimi bu dəfə də türk xalqlarından başlamışdılar. Əv-

vəlcə Özbəkistan, sonra Azərbaycan...Bəli, 1988-ci ilin sentyabrında 
SSRİ Daxili İşlər Nazirliyinin İqtisadi Cinayətykarlığa qarşı Mübarizə 
İdarəsi Özbəkistandan sonra yolunu Azərbaycana salır. Artıq Özbəkistan-
da yüksək vəzifəli adamları həbs etməklə tanınmış bu qrupun rəhbəri 
Qıdılyan və onun köməkçisi İvanov Azərbaycanda da eyni variantı tətbiq 
edir, yəni istintaq işini nəqliyyat sistemində başlayırlar və Şəhərlərarası 
Sərnişin Daşınmaları Kombinatının işçilərini həbs edirlər. Məqsəd isə 

Heydər Əliyevi ləkələmək, onu həbs etmək və siyasi meydandan bir-
dəfəlik çıxarmaq imiş. Ona görə də Əliyevin I katib işlədiyi vaxtlarda 
fabrik, zavod, kolxoz, sovxoz rəhbəri işləmiş şəxslər həbs edilir və istin-
taqa cəlb olunurdular. Məqsəd bu vəzifəli şəxslərin H.Əliyevi korrupsi-
yada ittiham etmələrini saxlamaq idi. Yəqin ki, əvvəlki repressiya illərin-
də olduğu kimi bu vaxt da dözümsüz adamlar deyilənlərlə razılaşmış, on-
ların istədiyi kağızları imzalamışdılar. Amma Şahid Həbibullayevin ira-
dəsini sındırmaq mümkün olmamış, ağır, çətin, məşəqqətli günlər onu zə-
iflədə bilməmiş, o ancaq həqiqətin ətəyindən möhkəm tutaraq, özünün 
günahsızlığını sübuta çalışmış və sonunda buna nail olmuşdur. Axı, bu 
Şahid Həbibullayevdir. Onu tanıyanların mədh elədiyi kimi. Neftçala ra-
yonundan Narıngül Sadiq ona həsr etdiyi şeirində yazır: 

 

Məğrursan, mətinsən müdrik yaşında. 
Sirli bir aləm var hər baxışında. 
Qalibsən həyatın sərt savaşında, 
Mat qoydun yolunla, izinlə məni. 
 

Vətən məhəbbəti ən böyük andın, 
Çətin sınaqlarda keçdi həyatın. 
Əyilməz vüqarın, yenilməz adın 
Kövrəltdin əzminlə, düzünlə məni. 

 

Deyirlər, ən böyük biclik həqiqətdir, düzlükdür. Amma o da var ki, 
həqiqətin yolu uzundur və bu uzun yolu kişi kimi keçmək üçün gərək 
dözümün də o uzunluqda ola. Şahid müəllim deyir: ”Bizi 12 gün Şüvə-
lan həbsxanasında üfunət iyi verən kamerada çirkab içində saxladılar. 
Sonra yenidən DTK-nın istintaq təcridxanasına qaytarıldım. Burada 24 
saylı ölüm kamerasında 1 nömrəli xüsusi təyinatlı kamerada, 15 gün 
karsda və dəniz səviyyəsindən aşağıda yerləşən xüsusi işgəncə kame-
rasında keçirdiyim 9 aylıq əzablı həyatı xatırlayanda, ürəyim göynəyir.  

Məhkəmədən sonra işin təhqiqi yenidən istintaqa göndərildi. Ona 
görə də iki ay istintaq təcridxanasında olan 24 kameradan “ən yaxşı” 
sında saxlanıldım... Məni dəhşətə gətirən də o idi ki, DTK-nın istintaq 
təcridxanasına prokurorluğun nəzarət şöbəsinin rəisi Baqdasarov adlı 
bir erməni idi. Baqdasarov ayda bir dəfə ya-nıma gəlir və hər dəfə də 
deyirdi ki, yaxşı kameraya keçmək istəyirsənsə, sən də başqaları kimi 
müstəntiqlərin dediyinə tabe ol. Təcridxananın rəisi də Şamaxının Xil-
milli kəndindən olan Qallaktionov adlı malakan idi. Qəddarlıqda Barda-
sarovdan geri qalmırdı”. 



 

 36 

Şahid Həbibullayev  müstəntiqlərə tabe olmur, əksinə bütün fiziki 
təzyiqlərə dözüb, onların suallarını qısa və konkret cavablandırır, ciddi 
şəkildə məntiqli cavabları ilə onlara öz işini dərindən bildiyini və eyni 
zamanda dövlətçilik mövqeyində durduğunu sübut edir və bu dözümlü-
lüyü, mərdliyi ilə onları öz iradəsinə tabe etdirir. Ələmdar Quluzadə Şa-
hidə həsr etdiyi şeirində yazır: 

 

Şər-böhtan şərbətlə içilmir daha, 
Qollarım dolanmır qara kollara. 
Doğulduğu gündən hələ əjdəha 
Məğlub olmayıbdır koramallara. 

 
Şahid Həbibullayevlə birlikdə on nəfər  də həmin idarədən DTK-nın 

təcridxanasında saxlanılır ki, onlardan doqquzu müstəntiqlərin  və istin-
taq qrupunun rəhbərləri Qıdılyanın, İvanovun və Morozovun dedik-
lərinə uyğun hərəkət edirlər və Azərbaycan dövlətinə, dövlətçiliyimizə 
qarşı iftira  dolu ifadələr verirlər.  

İstintaq qrupu işə başlayan kimi Avtokombinatın Baş direktoru və-
zifəsinə Leonid Anatolyeviç Arxangelski təyin olunur və ona tapşırılır 
ki, həbs olunan rəhbər işçiləri ittiham edəcək köməkçi əməkdaşlar seçib 
işə cəlb eləsin. Beləliklə, rəhbər işçilərin olmayan cinayətlərinin üstünü 
açmaq üçün bir qrup yaradılır. Ən böyük “cinayətkar” kimi Şahid 
Həbibullayev istintaq edilir. Onunla birlikdə on nəfər də həbs edil-
məsinə bax-mayaraq, Şahid Həbibullayevə ayrıca cinayət iş açılır və  
18-67870-89 nömrəli cinayət işi vaxtından əvvəl məhkəməyə göndərilir. 
İşə Bakı şəhər məhkəməsində hakim Azər Orucovun sədrliyi ilə baxılır. 
Yaxşı, vicdanlı vəzifə adamları həmişə olub və həmişə də olacaq. Şahid 
müəllimin də bəxtinə vicdanlı hakim düşür. Azər Orucov mübarizlik 
göstərir, SSRİ prokurorluğunun qərarını  təkzib edən qərar qəbul edir 
və iş təkrar istintaqa qaytarılır. İki aydan sonra isə  xalqın  daha bir 
vicdanlı övladı Niyazi Vəlixanovun  səyi və ədalətli qərarı  nəticəsində 
Şahid Həbibullayev bə-raət qazanır. Xədicə Muradın Şahid müəllimə 
ünvanladığı “Hansını deyim” adlı bir şeiri var. Doğrudan da adam 
Şahid müəllimdən yazanda da bilmir ki, hansını yazsın, hansını desin.: 

 

Tərəzi gözüdür tarixin gözü. 
Hər kəsin qiymətin özü düz verər. 
Günahın, savabın ağırlığını 
Doğru çəkisiylə, gözü düz verər. 

Qazanmaq istəsən məhəbbət, hörmət, 
Xalqın qarşısında ödə borcunu. 
Adını tarixdə yaşatmaq üçün 
Qoy qaytarsın sənə o da borcunu. 
 

Bir şəxs tanıyıram, hər kəlməsində 
Şirin ədası var, zarafatı var. 
Xalqın arasında, adam içində 
Hörməti, izzəti, şərafəti var. 

 

Şahid müəllim indinin özündə də onu həbsdən qurtaran adamlarla 
dostluq edir. Bəs görəsən onunla birlikdə həbs olunan əməkdaşların 
aqibəti necə olub? Şahid müəllim  deyir:”Bəraət alandan sonra məni işi-
mə qaytardılar. O zamankı Nəqliyyat naziri və nazirin birinci müavini 
Yaşar Həmidov mənə baş direktorun müavini vəzifəsini təklif etdilər. 
Razılaşmadım, dedim ki, belə simasız kollektiv ilə işləmək mənim üçün 
çox çətindir, iş tapan kimi çıxıb gedəcəyəm. Onlar təkid etdilər və 
dedilər ki:”İstintaq altında olan on nəfərin sənin köməyinə ehtiyacı var. 
Bu sahədə sənin böyük təcrübən var. Həm də sürücülər arasında nüfuz, 
xətir-hörmət sahibisən. Respublikanın nüfuzunu qoruduğun üçün 
məhkəmə və hüquq-mühafizə orqanlarında  da sənə rəğbət bəsləyirlər. 
Həmkarların səni daha yaxşı eşidir”. Kollektivin əməkdaşlarından 
istintaqa 686 nəfər şahid ifadə vermişdi. Vəziyyət həqiqətən acınacaqlı 
idi. Həmkarlarımı yuvarlandıqları mənəvi-psixoloji uçurumdan qurtar-
maq lazım idi. Beləliklə, Baş direktorun müavini vəzifəsində işləmək 
təklifi ilə razılaşmğa məcbur oldum.”. 

Məhkəmə davam edir. Şahid Həbibullayevlə birlikdə həbs olunmuş 
Avtokombinatın rəhbər işçilərindən on nəfərin işinə Bakı şəhər məhkə-
məsində Rəsul Səfərovun sədrliyi ilə baxılır və iki aydan çox davam 
edən məhkəmə işində şahidlərin böyük əksəriyyəti istintaq zamanı ver-
dikləri ifadələrdən imtina edir. 10-15 nəfər isə öz əvvəlki fikirlərində 
qalır və Şahid müəllim onlarla dəfələrlə söhbətlər aparır, hətta özü də 
onlarla birlikdə məhkəmədə iştirak edir. Müttəhim kürsüsündə əyləşən 
həmin on nəfərin ailə üzvləri də məhkəmədə iştirak edirmiş. Məh-
kəmədə müqəssirlərdən biri dindirilərkən əsəbiləşən hakim Rəsul İb-
rahimov müttəhimlərə Şahid Həbibullayevi nümunə göstərib deyib-
miş:”Namusu, qeyrəti, kişiliyi Şahiddən öyrənin. Bütün məh-kəmə işçi-
ləri bilir ki, Şahidin məhkəməsi bir aya qədər davam edib. Amma o ata-
anasına da, bacılarına da məhkəməyə gəlməyi qadağan etmişdi. Ən çox 

işgəncə alan da Şahid idi, amma o nə qədər incidilsə də heç kimin 
əleyhinə ifadə verməyib. Siz doqquz nəfər isə hamınız onun əleyhinə 
yalan ifadələr verib təsdiqinə çalışmısınız”. Bu sözlərdən sonra Şahid 
Həbibullayev məhkəmə zalını tərk edir  və bir də məhkəməyə getmir.  

İstintaq qrupunun təsiri altına düşən şahidləri fikirlərindən döndər-
mək çətin olur və cinayət işi yenidən istintaqa göndərilir. Təkrar üç ay 
istintaq aparılır, nəhayət inadkar şahidlər ifadələrini geri götürürlər və 
on nəfər bəraət alır. Şahid müəllim yenə də öz böyüklüyünü göstərib 
həmin adamları əvvəlki işinə bərpa edir və istintaq zamanındakı ləya-
qətsiz hərəkətlərini onların üzünə vurmur. Amma insan öz əməli üçün 
həmişə həqiqət divanı qarşısında cavab verməli olur. Bu adamların da 
cəzasını Allah özü verir. Şahid Həbibullayev isə bu gün də tutduğu düz-
gün yolla gedir. Ədalət Əsgəroğlu Şahid Həbibullayevə həsr etdiyi “Bi-
zə ana olan vətən–qibləgah” adlı şeirində yazır:                

 

Ana torpağımın şərəfi oğul! 
Şərafət adında Vətən dastanım. 
Nəcib duyğulardan insanlıq doğur, 
Cəsarət rəmzidir Azərbaycanım! 

 

Biz bu şərafət dastanının ən dəhşətli səhifələrini vərəqlədik. Lakin 
bu dəhşətdən qorxmayıb, ona qalib gələn, adını, sanını, ləyaqətini, qü-
rurunu ən çətin məqamda belə, işgəncələr altında da qoruya bilən Şahid 
Həbibullayevin DTK-nın təcridxanasında yaşadığı zaman kəsiyində 
keçirdiyi günlər geniş bir əsərin mövzusudur və yəqin ki, yaxın gələ-
cəkdə bu əsər yazılacaq.. 

“Kredo” qəzeti, 17.07.10. 
 

VƏTƏNDAŞLIQ QAYƏSİ 
 
Allah-təala Yer üzündə insan yaratdı. Bizi bütün canlıların əşrəfi, 

hətta mələklərin belə, səcdə edə biləcəyi qədər şərafətli bir məxluq kimi 
tanıtdı. Amma insan yaranmışlarln hamısı heç də bu lütfü anlamadı. Al-
lahın mükafat verdiyi nemətləri lazımi səviyyədə qavramayanlar vəhşi-
ləşdilər və beləliklə, mələklərin dediyi kimi, yer üzündə fitnə-fəsad 
törədən varlığa çevrilənlər də oldu. Zaman-zaman müharibələr, nahaq 
ölümlər, şər işlər insanların gözəl həyatını dəyişdi, səmaların ağ topa 
buludlarını qaraltdı, torpağın sinəsində qan gölləri yaratdı. Əvvəllər 
ancaq kinolarda gördüyümüz səhnələri həyatda da gördük. Güllə yağı-

şında da çimdik, göz yaşında da. Qan gölündə da boğulduq, fitnələr fır-
tınasında da. Məzarlara da gömüldük, kəfənsiz, məzarsız da öldük. 
Amma düşmənlərin acığına, yenə də doğulduq və indi də doğulmaqda 
davam edirik... 

Hər şey çox adi başladı. Bir gün eşitdik ki, Ermənistanda yaşayan 
azərbaycanlıları yurd yerlərindən qovurlar. Meydana toplaşdıq. Həmişə 
bayramlarda parada çıxan insanlar elə o izdihamla həmin meydana 
axışdılar. Amma bu dəfə sevinclə yox, kədərlə, əllərində gül-çiçək, 
qəlblərində fərəh yox, sinələrində ağrı-acıyla. Bayramların parad mey-
danı Azadlıq meydanına çevrildi. Dedilər Topxana qırılır, izdiham bir 
qədər də artdı. Dedilər kəndlər, rayonlar bir-bir əldən gedir, bir qədər 
də kin, qəzəb çoxaldı və millətin igid oğulları dəstələnib, yurd yerlərinə 
getdilər. Həmişə rayonlardan Bakıya gətirən yollar, indi Bakıdan o yer-
lərə aparırdı. Amma nə yazıq ki, gedənlərin çoxu diri qayıtmadı... Hər 
yerdə şəhid məzarları ucaldı, Şəhidlər Xiyabanı yarandı və... 

Düşmənlər əvvəlcə Sumqayıt hadisələrini törətdilər və bizə 20 Yan-
var dağı verdilər. Hər ikisinin günahkarı olanlar bizi günahkar saydılar. 
Zəngəzur və İrəvan mahalları boşaldıldı. Sonra Dağlıq Qarabağ planı 
həyata keçirildi. Amma paraleldə Naxçıvan vardı. Neçə vaxt mü-
hasirədə qalan Naxçıvan iflic vəziyyətə salınmışdı. Azərbaycanda iq-
tisadiyyat nəinki inkişaf etmirdi, çox sahədə hətta reqres gedirdi. Digər 
respublikalarla əlaqələr kəsilir, xaos gün-gündən artırdı, belə bir za-
manda Şəhərlərarası Sərnişindaşıma Avtokombinatının bas direktoru 
vəzifəsinə təyin olunan Şahid Həbibullayev təcili olaraq Respublika 
Avtonəqliyyat nazirinin yanına çağırılır. Nazir Arif Aslanov dəmiryol 
nəqliyyatının Ermənistan tərəfdən bərbad vəziyyətə salındığını və Nax-
çıvanın blokadaya alındığını, beləliklə, minlərlə Naxçıvan sakininin 
günlərlə Bakı dəmiryolu vağzalında gecələdiyini, evlərinə dönə bilmə-
diklərini, Naxçıvan sərnişindaşıma müəssisəsinə həvalə olunsa da, 
onların Bakıya gəlmələrinin çox vaxt aparacağını, işin isə ağırlaşdığını 
bildirir və rəhbərlik etdiyi birliyin işə daha məsuliyyətli olduğunu 
vurğulayıb, bu işdə Şahid Həbibullayevin köməyini istəyir və deyir: 
”Bilirəm çətin işdir, amma ümidim sizədir. Xahiş edirəm ki, ağır və-
ziyyətdə Bakı Dəmiryolu Vağzalında gecələyən Naxçıvan sakinlərinin 
evlərinə daşınması işini təşkil edin. İmkan daxilində tərəfimizdən də 
lazımi yardım göstəriləcək”. Şahid Həbibullayev həmişə darda olan in-
sanlara kömək edib, o da ola Vətən darda ola. O, gecəsini gündüzə qa-
tıb çətin vəziyyətdə olan insanların köməyinə çatır. Qarabağ müharibəsi 

veteranı, şair-publisist Əyyub Şirvanlı Şahidə həsr etdiyi “Anam Azər-
baycana” adlı şeirini belə başlayır: 

 

Vətən dara düşəndə ayağa qalxdın ər tək, 
Yüz min ana-bacıya sən qardaş oldun, Şahid! 
Babam Xətai təki atıldın meydanlara, 
Anam Azərbaycana vətəndaş oldun, Şahid! 

 

Doğrudan da Şahid müəllim vətəndən söz düşəndə, Qarabağ müna-
qişəsindən danışanda həyəcənsız ötüşə bilmir. Hətta bəzən əsəblərini 
cilovlaya bilməyəndə, hər şeyi unudub, düşmənin, eləcə də torpağı sa-
tan nankor övladların qarasına söyüş yağdırmağı da var. Elə həmin anı 
xatırlayanda da dilindən od tökülə-tökülə danışırdı: ”Yadımdadır, 1991-
ci il, noyabrın 23-ü idi. Nazir Naxçıvan əhalisinin daşınma işinin təş-
kilini mənə tapşıranda bir mütəxəssis kimi bu işin çətinliyini, məs-
uliyyətini dərindən başa düşürdüm. Çünki biz şəhərlərarası sərnişinda-
şımaları ilə məşğul idik, indi az vaxt ərzində Beynəlxalq Sərnişindaşı-
manın tələblərinə cavab verə biləcək işləri görmək təbii ki çox çətin idi. 
Hətta bu, texniki cəhətdən äÿ çətin idi, axı camaatı Bakıdan Naxçıvana 
aparmaq üçün İran ərazisindən keçib getməliydik və bunun üçün də 
texniki cəhətdən saz olan lazımi qədər avtobusu az vaxt ərzində bir 
araya gətirmək, yola hazır vəziyyətdə ñàëmaq, hətta sürücülərin şəxsi 
keyfiyyətləri nəzərə alınmaqla seçilməsi, onların xarici parsportla təmin 
edilməsi, vizaların hazırlanması və s. hamısı gərgin əmək, səy tələb 
edirdi. Amma biz bu işin öhdəsindən gəldik. Nazir işi mənə tapşıran 
kimi birlikdə хarici иşlər нazirliyinə, ordan äaxili èşlər íazirliyinə 
gedib, sənədləşmə işini həll etdik. Elə səhərisi gün mənə və iyirmi sü-
rücüyə altı aylıq viza verildi və xidməti avtomobilimlə iyirmi “İkarus” 
markalı avtobusla Bakı Dəmiryolu Vağzalına gəldik, Bakı-Astara 
(İran)-Culfa-Naxçıvan marşrutu ilə yola çıxdıq”... 

Beynəlxalq daşımalar üçün təcrübəsizlik bir yandan, minə yaxın xa-
rici pasportu olmayan sərnişinin problemi də bir yandan. Belə bir şəra-
itdə Culfa Sərhəd-Keçid Məntəqəsində ciddi narahatçılıqla üzləşən, da-
ha sonra İran sərhədini keçÿíäÿ Astara yoxuşunda iki avtobusun yo-
xuşun sərtliyinə davam gətirməyib sıradan çıxması, onlardakı sərni-
şinlərin və yüklərin digər avtobuslara yerləşdirilməsi və s. problemlərə 
baxmayaraq, Şahid Həbibullayev ona tapşırılan işin öhdəsindən gəlir. 
Axı, bu Şahid Həbibullayevdir. Elman İsrafiloğlunun Şahidə həsr etdiyi 
şeirdə deyildiyi kimi: 

Hər an mərd addımladın 
Bu vətən yollarında. 
Güc var yurdu qoruyan 
O polad qollarında. 

 

Şahid müəllim əhalini sağ-salamat Naxçıvana aparıb çıxarandan 
sonra Naxçıvan Ali Sovetinin sədri Azərbaycan-Astara Dəmiryolu Vağ-
zalı ərazisində də ağır vəziyyətdə gecələyən Naxçıvan əhalisinin ta-
leyini ona tapşırır. Olduqca qarlı-şaxtalı bir zamanda dörd gün dəniz-
kənarı düzənlikdə minik gözləyən uşaqlı, qadınlı, qocalı yüzlərlə in-
sanın mənzil başına çatdırılması üçün həm maddı problemləri həll et-
mək, həm də fasiləsiz, istirahət etmədən işləmək lazım gəlirdi. Amma 
Şahid Həbibullayev bu çətinliyin də öhdəsindən gəlir, camaatı Naxçıva-
na çatdırır. Beləliklə, onun rəhbərlik etdiyi birlik tərəfindən Bakı-İran-
Naxçıvan marşrutu üzrə sərnişinlərin daşınmasının bü-növrəsi qoyulur.  

1992-ci ilin fevralında nəqliyyat naziri onu yenidən yanına çağırıb 
daha məsuliyyətli bir tapşırıq verir. Şahid işçi qrupu ilə birlikdə 25 ədəd 
avtobusla Füzuli rayonunun Horadiz qəsəbəsinə gedib, Dəmiryolu Vağ-
zalında yardım gözləyən Naxçıvan sakinlərinin Horadiz-İran-Naxçıvan 
marşrutu ilə mənzil başına çatdırılmasını təmin edir.  

İran ərazisində vaxt itkisinin qarşısını almaq üçün Şahid müəllim bir 
mütəxəssis kimi səmərələşdirici təklif verir ki, avtobuslar Azərbaycan 
ərazisində möhürlənsin və Culfada təhvil verilsin. Hər iki tərəfin xid-
mət məmurları bu təkliflə razılaşır. Bu daşınmalar əsnasında Şahid mü-
əllim çox qəribə hallarla qarşılaşır, amma hər dəfə işləri yoluna qoy-
mağı bacarır, çətin vəziyyətdə olan insanlara kömək əlini uzadır. Axı, 
yardım etmək, özü də təmənnasız, Allah xatirinə yardım etmək Şahid 
müəllimin içindən gələn, xislətindən doğan cəhətidir.  Qara Tülpan 
Ağçalı Şahidə həsr etdiyi “Qürur duyacaq” adlı şeirində deyir: 

 

Ürəyin arzuyla, istəklə dolu, 
Tutduğun haqq yolu, ədalət yolu. 
İgid qardaşımın bükülməz qolu, 
Adı da dillərdə əzbər olacaq, 
Bu Vətən Şahidlə qürur duyacaq!    

 

Şahidin məğrurluğundan, mərdliyindən, şücaətindən, rəşadətindən 
danışan onlarla belə şeirlər yazılıb və hələ də yazılır. Axı, Şahid müəl-
lim heç vaxt boş oturmağı sevmir, o həmişə fəaliyyətdədir. Özü də tək-
cə nəqliyyatçı kimi deyil, həm də bir kolleksioner kimi, bir müzey işçisi 
kimi həmişə görüşlərdə, sərgilərdədir. Onunla görüşmək çətin olsa da, 

Şahid müəllim jurnalistlərlə, yazıçılarla da görüşlərə vaxt ayırır. Onunla 
söhbətlər maraqlı olur,çünki o hər şeydən danışmağı xoşlayır, təki 
həmsöhbəti ürəyinə yatan adam olsun. Xüsusən də, Qarabağla, o çətin 
zamanlardakı vəziyyətlə bağlı söhbətləri... 

“Qarabağ” qəzeti, 11-30.06.10. 
 

“MƏLHƏM”İN İLK QIZIL MEDALI 
 
Ötən həftə “Məlhəm” Numaist Qadınlar İctimai Birlityinin bir yaşı 

tamam oldu. Bu münasibətlə Mahnı Teatrında təşkil olunan mərasimdə 
həm də birliyin “Altun ləyaqət” qızıl medalının təqdimatı oldu. Birliyin 
ilk qızıl medalı II qrup Qarabağ müharibəsi əlili, “Azərbaycan bayrağı” 
ordenli, misgərlik nümunələrinin toplanması, bərpası, tədqiqi və təbliği 
sahəsində Azərbaycanda ilk tanınmış və zəngin misgərlik kolleksioneri 
Şahid Həbibullayevə təqdim edildi.  

Tədbirin aparıcısı Zülfiyyə Eldarqızı qonaqları salamladıqdan sonra 
məclisin məramını açıqladı və sözü birliyin sədri Xədicə Murada verdi. 
Sonra onun “Məlhəm” şeirinə Arif Səlimovun bəstələdiyi mahnı səsləndi.  

Tədbirdə Asif Rüstəmli Şahid Həbibullayev haqqında məruzə elədi. 
Nüşabə Araslı, Sadıq Murtuzayev, Seyran Səxavət, Tahir Aydıngil, Nu-
rəngiz Gün çıxış edərək, Şahid Həbibullayevin bir döyüşçü kimi həyat 
yolundan və onun Azərbaycanda ilk dəfə yaratdığı kolleksiyadan 
maraqla danışdılar.  

Tədbirdə Zeynəb Behbudova, Arif Səlimov, Leyla Qasımova, Səy-
yad Əlizadə, Səbuhi Əliyev, Yaqut Qarabağlı, Altay Məmmədov, Telli 
Borçalı kimi sənətçilər də iştirak edirdilər. Respublikanın əməkdar ar-
tisti Ağalar Bayramov və Azərbaycan Dövlər İncəsənət Universitetinin 
tələbələri Şahidə həsr olunmuş şeirlər səsləndirdilər. 

Şahid Həbibullayev ona göstərilən ehtirama görə dərin təşəkkürünü 
bildirdi. 

“Qarabağ” qəzeti, 11-30.06.10. 
 

LAÇIN SƏFƏRİ 
 

Azərbaycan deyilən diyarın od bağrında zaman-zaman yadellilər at 
oynatmış, məkan-məkan torpaqlarımızı işğal edib özünküləşdirmişlər. 
Tarixi vərəqləyib odlar diyarının hardan başlayıb harada qurtardığını 
görəndə, bizim torpaqların işğalı bahasına özünə böyük dövlətlər dü-
zəldən qonşu ölkələrin torpağına zorla birləşdirilib xəritələrdə yad ad 

altında yaşayan yurd yerlərimizi düşünəndə əvvəl özümüzə yazığım gə-
lir, millətimizi məzlum, gücsüz hesab edirəm, sonra isə düşünürəm ki, 
yazıq biz deyilik, bizim torpağımıza göz dikənlərdir. Məzlum, gücsüz 
biz deyilik, bizim torpaqların hesabına yerli, torpaqlı, vətənli olan qon-
şulardır. Tarix boyu talanan, parçalanan, hətta satılan, alınan, kiçik tor-
paqlara qatılan və  yad ünvanda ad alan yurd yerlərimizin bir gün ge-
riyə qaytarılacağını düşünürəm. Amma bir zamanlar atalarımız, babala-
rımız, ulu babalarımız da o torpaqların geri qaytarılacağını düşün-
müşdülər. Lakin hələ ki, itirə-itirə gedən millətin boş ümüd payından 
başqa bir şeyi yoxdur. Böyük Xətainin yaratdığı böyük dövləti geri qay-
tarmaq mümkün olacaqmı? O taylı-bu taylı Azərbaycanı bir bayraq 
altında görmək gələcək nəsillərə qismət olacaqmı?... 

Biz isə bu günümüzdə, talanması, satılması, alınması gözümüz 
önündə baş verən yurd yerlərinin geri qaytarılmasını görə bilsək bəsi-
mizdir. Hərdən düşünürəm ki, görəsən ölümün gözünə dik baxa-baxa 
Qarabağa gedən oğullarımız çox olsaydı, torpaqları xilas etmək olardı-
mı? Qarabağ Bakıya deyil, Bakı Qarabağa daşınsaydı, torpaqları sax-
lamaq olardımı?... Nə isə, deyəsən mətləbdən uzaqlaşıram. Məqsədim 
cavabsız suallarla oxucuları yormaq deyil. Şahid Həbibullayevin Qa-
rabağla bağlı söhbətlərini beynimin qırışlarından bir-bir çəkib mərkəzdə 
toplamaq istəyirəm. Fikrimə ilk əvvəl Laçın səfəri gəlir. 1992-ci ilin 
mayında Laçında yaranan çətin vəziyyəti, oradan gələn dəhşətli 
xəbərləri xatırlayıram. Laçın da alına bilərmiş, Şuşa da düşmənin əlinə 
keçə bilərmiş. Sən demə dünyada insanın təsəvvürünə belə gəlməyən 
olaylar baş verə bilir. Vətənsiz, atasız-anasız, namussuz-vicdansız in-
sanların var olduğu bu dünyada sən demə torpaq da satıla bilərmiş... 

1992-ci il mayın əvvəllərində Şahid Həbibullayev Avtomobil Nəq-
liyyatı Nazirliyinə çağrılır. Nazir bildirir ki, Laçın ətrafında döyüşlər 
get-gedə vüsət alır. Hətta bəzi məlumatlra görə artıq Laçın ermənilərin 
əlindədir. Əhali isə dədə-baba yerlərindən didərgin düşüb. İnsanlar 
ölüm təhlükəsi ilə üz-üzədir. Sabah səhər orada olmaq lazımdır ki, qo-
caları, qadınları və uşaqları xilas edə bilək. Bu o vaxt idi ki, münaqişə 
zonalarında hərbi vəziyyətin ağırlığına görə Bakı-Laçın marşrutu üzrə 
reyslər bağlanmışdı. Artıq bir neçə gün idi ki, gediş-gəliş ancaq şəxsi 
miniklər hesabına mümkün idi. 20-25 ədəd Paz-672 markalı avtobus 
hazırlanır. Bu zaman Şahid müəllim vəziyyətin gərginliyini anlayıb, 
işin məsuliyyətini boynuna götürür, sürücülərin üzərində məsul şəxs ki-
mi Laçına getmək qərarına gəlir və fikrini nazirə bildirir. Da-nışıqlarda 
iş-tirak edən Nazirliyin Xüsusi İdarəsinin rəisi, ehtiyatda olan pol-

kovnik Ağatahir müəllim ona məsləhət görür ki, Laçına xidməti av-
tomobilində deyil, elə sərnişin kimi avtobusla getsin. Şahid müəllim bu-
nunla razılaşır. Həmişə işin çətinini görməyə adət etmiş Şahid müəllim 
burada da işçilərini başsız qoymaq istəmir. Vəziyyərtin ağırlığına 
baxmayaraq, onlarla birlikdə döyüşlərin sən-gimədiyi, bəlkə də güllə 
yağışı altında keçməli olacağı Laçına getmək istəyir. Şair dostumuz Qə-
ləndər Xaçınçaylı “Sənin kimi igid varmı” adlı şei-rini belə başlayır:  

 

Vətənə and içib gəldin, 
Od-alovdan keçib gəldin. 
Sən ölümü seçib gəldin. 
Sənin kimi igid varmı?  

 

O zaman Şahid Həbibullayevin rəhbərlik etdiyi müəssisənin tabeli-
yində cəmi 51 ədəd Paz-672 markalı avtobus var imiş. Amma Laçın 
istiqaməti dağ yolu olduğu üçün tələblərə cavab verən dözümlü avto-
buslar seçilməliydi. Şahid müəllim təcili sürücüləri toplayıb vəziyyəti 
onlara bildirir. Laçından əhalinin çıxarılıb Bakıya gətirilməsinin çox 
ağır və məsuliyyətli iş olduğunu onların nəzər-diqqətinə çatdırır və bir 
nəfərin də rəhbər kimi gedəcəyini bildirir. Şahid müəllim əvvəlcə kimin 
könüllü getmək istədiyini soruşur, amma heç kim Laçına getmək 
istəmir. Bu zaman deyir ki, mən də sizinlə gedəcəyəm, gedin hazırlaşın. 
Həmin gün gecə saat 23.30-da 27 ədəd Paz-672 markalı avtobus Laçın 
istiqamətində yola düşür. Səhər 6-7 radələrində Bəhramtəpəyə çatanda 
artıq qaçqın karvanının ucu görünür. Şahid müəllimə deyirlər ki, artıq 
Laçın ermənilərdədir, geri qayıdın. Amma Şahid müəllim vəziyyəti 
sürücülərlə təhlil edib, əhalini fəlakətdən qurtarmaq üçün Laçına qədər 
getməyin vacibliyini bildirir. Sürücülər də onunla razılaşıb yola dü-
şürlər. Laçın yollarında tanklar, əsgərlər, ev əşyaları yüklənmiş maşın-
lar, traktorlar görünür. Qaça bilən qaçırdı, imkanı olmayanlar isə əl-
lərini göyə qaldırıb Allahdan kömək istəyirdi.  

Avtobus karvanı Laçının Qayğı qəsəbəsinə çatanda da gözətçi mən-
təqəsində onlara Laçının artıq ermənilər tərəfindən işğal edildiyini  və 
ora getməyin mənasız olduğunu deyirlər. Lakin Şahid müəllim əhalinin 
Laçından çıxarılması tapşırığı ilə gəldiklərini bildirir və inadla Laçın 
istiqamətində yollarına davam edirlər. Şahid müəllim yenə də öz 
dəyanətini, mətanətini göstərir. Laçında qalan ana-bacılarımızın, qo-
caların, körpələrin dadına yetməyə tələsir. Pərvin İsmayılova “Qürur 
duyacaq” adlı şeirində yazır: 

Gələcək ömrünün güllü baharı, 
Qeyrətlə qorudun namusu, arı. 
Vətənə övladdır ər oğulları, 
Qalanıb yandıqca yurdumda ocaq, 
Bu Vətən Şahidlə qürur duyacaq! 

 

Günorta Laçına daxil olduqları anı Şahid müəllim yaxşı xatırlayır: 
”Laçın tamam boşaldılmışdı. Amma burada bir nəfər də olsun erməni 
yox idi. Laçın boş idi, yiyəsiz idi, amma salamat idi. Mədəniyyət Evin-
də yaradılmış qərargah öz işində idi. Mən qərargahdakıları məlumat-
landırdım, sonra sürücülərə tapşırdım ki, rayonun müxtəlif yerlərini 
gəzib, ev əşyası götürmədən getmək istəyən mülki adamları avtobusa 
oturdub qərargaha qayıtsınlar. Həyətdə sürücüləri gözlədiyim vaxt bir 
nəfər mənə yaxınlaşdı. Bu Laçın Avtobazasının müdiri Tofiq Novruzov 
idi. O dedi ki, imkanı olanlar əşyalarını da yığıb Laçını tərk ediblər. 
Burada qalan ancaq imkansız adamlardır. Günorta saat 14-15 ra-
dələrində insanla dolu axırıncı avtobusla Laçından çıxdım”.   

Bəli, Şahid Həbibullayevin bu dəfəki səfəri yüzlərlə imkansız insa-
nın həyatını xilas edir. Şahid müəllim hər səfərdə düşünür, hər dəfə acı-
nacaqlı vəziyyəti götür-qoy edir və tədricən müharibə şəraitinə ha-
zırlanır. Bəlkə özü də bilmədən şərait özü onu döyüşlərə hazırlayır. 
Özünün dediyi kimi “Keçdiyi yollarda sanki gələcək döyüşlərin planını 
cızır, müdafiə və hücum taktikasını işləyib hazırlayır və qəti qərar qəbul 
edir”. Bu qərar onu işçiləri ilə, hətta balaca oğlanları ilə birlikdə Qa-
radağda gedən döyüşlərə aparır. Sevimli şairimiz İlyas Tapdıq “Ay Şa-
hid” adlı şeirində yazır: 

 

Başın üstdən ölüm ötdü nə qədər, 
Saçlarına daraq çəkdi güllələr... 
Öz oğlundur, övladındır hər əsgər, 
O səngərlər ziyarətdir, ay Şahid. 
 

Keçdi ömür, dərd ürəyə saldı dən, 
Kaş çəkilsin başımızdan duman, çən. 
Sənin kimi oğlu xalqa sevdirən.- 
Göstərdiyin şücaətdir, ay Şahid!      
 

Şahidin döyüş yolunu əks etdirən onlarla şeir nümunəsi vardır. Hələ 
də onun haqqında məqalələr, şeirlər, yazılır. Bu şeirlərin bəzisinə mu-
siqi də bəstələnib. Onun haqqında yazılmış poema da çapa hazırlanır. 
Yəqin ki, gələcəkdə onun haqqında kitablar da yazılacaq.                          

 “Birlik-Press” qəzeti, 01.07.10. və  
“Qarabağ” qəzeti, 01-15.07.10.                   

ÖN CƏBHƏDƏ 
 
Qarabağ münaqişəsi get-gedə müharibəyə çevrilirdi. İlk vaxtlardan 

“Topxana qırılır” deyə ayağa qalxan, könüllü avtobuslara yığışıb Qara-
bağa yollanan dəstələr getdikcə təkmilləşirdi. Artıq 1993-94-cü illərdə 
cəbhədə düşmənə qarşı vuruşan könüllü batalyonlar var idi. Kim nə ba-
carırdı, necə bacarırdı, elə döyüşürdü. Təki, hansı kəndisə düşmən əlinə 
keçməkdən saxlaya bilsin. Bəzən ön cəbhədə olmayanlar qaçqınlara 
“niyə gəlirdiz, oturaydız da torpağınızda” deyəndə, mübahisə düşürdü, 
erməni yalan olurdu, azərilər bir-birini “qırırdılar”. Amma ön cəbhədə 
olanlar, əlbəttə ora nəsə daşıyıb gətirmək üçün deyil, həqiqətən torpaq-
larımızı qorumaq üçün gedənlər bilirdilər ki, illərlə o torpaqlar uğrunda 
döyüşən oğullarımız olub. Qaçıb gəlsəydi, bəlkə də yaşayardı, amma 
qaçmayıb son nəfəsə kimi vuruşan igidlərimiz olub. Uzaqdan döyüş 
adama asan görünür, deyib babalar. Amma o döyüşün içində olasan, 
güllə yağışı altında Allaha pənah sağ qalasan, böyük işdir…. 

Bir də var ki, tutduğun vəzifəyə görə xüsusi möhlətin olsun, amma döz-
məyib könüllülərə qoşulub gedəsən. Kimlərinsə vəzifəyə görə torpaq 
satdığı bir zamanda vəzifədən könüllü əl çəkəsən, yaşının çağırış vaxtı ötsə 
belə gənclərə qoşulub torpağı qorumağa gedəsən. Şahid Həbibullayev belə 
oğullardan idi. Əvvəlcə tabor komandirinin müavini, sonra komandir, daha 
sonra qərargah rəisi... Hər üç vəzifəni ləyaqətlə, şərəflə yerinə yetirən 
kapitan Həbibullayevin döyüş yoluna nəzər salaq… 

Kapitan Həbibullayevin keçirdiyi uğurlu döyüş əməliyyatları haq-
qında çox yazılıb. Hətta onun döyüş yolunu əks etdirən onlarla şeir ya-
zılıb. Tanınmış şair Ədalət Əsgəroğlu Şahidə həsr etdiyi şeirində yazır: 

 

Şahid, savaşlara ucalıq verən, 
Şahid mərmilərin qaynadığı yer. 
Mərdliyi vüqarla dağa döndərən, 
Qürur zirvəsini qəhrəmana ver! 
 

Sözün qartal kimi uçur havada, 
Özün canlı şahid, cənab kapitan. 
Gözlərin açılıb qanda-qadada, 
Dözümün adlayıb gör neçə qatdan. 

 

1994-cü ilin 7 yanvar günü. Hərami  düzündəki Bəytəpə yüksəkliyi-
nin alındığı gün. Tarixə yazılmış bu gün Şahidə həsr olunmuş şeirlərdə 
daha da tarixləşib. Ermənilərin əlində olan Bəytəpə yüksəkliyinin 

alınması çətin və şərəfli iş idi. Buna görə qan tökməyə də, şəhid olmağa 
da dəyərdi. Şahid öz əsgərlərini bu ruhda hazırlayırdı. Onun rəhbərlik 
etdiyi tabor ölüm-dirim savaşına girmişdi. Bəytəpə yüksəkliyi hərbi 
strateji əhəmiyyətə malik idi. Onun düşmən əlində qalması olduqca 
təhlükəli idi.  Kapitan Həbibullayev bunu çox gözəl bilirdi. Bəytəpə 
ermənilərin güclü hərbi texnikası və əsgəri qüvvəsi ilə qorunurdu. 181-
ci briqadanın tərkibində olan iki tabor Bəytəpənin alınması uğrunda 
döyüşsə də, çoxlu itki verərək geri çəkilməyə məcbur olmuşdu. Kapitan 
Həbibullayev bütün bunları bildiyi üçün dəstəsini toplayıb planını 
müzakirə edir və hamının bir nəfər kimi əməliyyata hazır olduğunu gö-
rüb hücuma keçir. Həmişə öndə getməyə öyrənmiş Şahid ön cəbhədə də 
amalına sadiq qalır. Onun rəhbərlik etdiyi 6-cı tabor 12 nəfər şəhid 
verib, 23 yaralı ilə qələbə qazanır. Sabir Baba Eyvazlı Şahidə həsr 
etdiyi “Ömür yolu” adlı şeirində yazır: 

 

Yağı düşmən yurdumuza göz dikəndə, 
Qanlı döyüş savaşına girdin sən də. 
Axı, Vətən məhəbbəti var sinəndə! 
Bu sevgi də, məhəbbət də qanındadır, Şahidim! 
Torpağına bağlı olan canındadır, Şahidim! 
 

Öndə olmaq həkk olunub taleyinə, 
O paqonlar yaraşmayır hər çiyinə. 
Vətən eşqi elə hopub iliyinə, 
Hər qarışda qanlar axıb, izin qalıb, Şahidim! 
Deyilməmiş son qələbə sözün qalıb, Şahidim! 

 

Şahid müəllim o qanlı-qadalı günləri indi də ağır kədər hissilə  xatır-
layır. Bəytəpə əməliyyatında hücum edən tərəf üçün o qədər də böyük 
itki sayılmasa belə, rəhbərliyi altında döyüşə gedib şəhid olanlar onu öz 
doğmaları kimi göynədir. Bəytəpə alınandan sonra yaralıları qospitala, 
cənazələri isə təyin olunmuş ünvana göndərəndə məlum olur ki, 
əsgərlərdən Məmmədov Haqverdi Fəxrəddin oğlu nə şəhidlərin, nə də 
yaralıların arasında yoxdur. Axtarışa başlayırlar. 3-cü bölüyün koman-
diri, Şahidin sağ əli saydığı ali təhsilli mühəndis, lakin sıravi əsgər 
Mübariz Hüseyn oğlu Baxşıyev bir əsgərlə Şahidin yanına gəlib bildirir 
ki, Haqverdinin əməliyyat zamanı güclü partlayışın içində torpağa 
qarışıb yox olduğunu görüblər. Şahid müəllim həmin sahənin ax-
tarılmasını tapşırır və özü də axtarışda iştirak edir. Xeyli axtarışdan 
sonra Haqverdiyə məxsus avtomatın çaxmaq mexanizmi tapılır. Düş-

mən tankından atılan mərminin paralayıb torpağa qarışdırdığı əsgərdən 
qalan ğulun yeganə əşyayi-dəlili cəbhəyə gələn ata-ana torpağa bas-
dırmaq üçün istəsələr də kapitan Həbibullayev bunun qeyri-mümkün 
olduğu və onu verəcəyi halda cinayət məsuliyyəti daşıyacağını şəhidin 
atasına başa salır. Ata oğlunun torpağa qarışdığı yerdən bir torba torpaq 
istəyir ki, Haqverdinin əvəzinə Zərdab rayonunun Yuxarı Seyidlər 
kəndindəki şəhid məzarında basdırsın. Atanın istəyinə əməl edib onu 
həmin yerə aparırlar. Fəxrəddin kişi gedəndən sonra Şahidin boynuna 
daha çətin bir vəzifə düşür. İndi də Haqverdinin anasına onun faciəli 
ölümünü danışmaq lazım gəlir. Bu xəbəri eşitməyin nə qədər ağır 
olduğunu ancaq şəhid anaları bilə bilər. Anaya sakitləşdirici iynə vurub 
vəziyyətdən çıxarırlar və ata-ananı maşınla kəndlərinə yola salırlar. 
Beləliklə, Haqqın verdiyi Haqverdi, öz kəndinə torpaq şəklində qayıdır. 
Sən bir Allahın işinə bax. Doğulan körpəyə qoyulan ada bax. Şəhidliyin 
mərtəbəsinə bax. İnsanlar adətən yaşayır, ölür, uzun zamandan sonra 
torpağa çevrilir. Nə böyük xoşbəxtlikdir ki, bir göz qırpımında torpaq 
olasan... Belə ölümə ağlamaq yox, sevinmək gərəkdir və bu mərtəbənin 
ucalığını izah eləməyə söz tapmaq da asan deyildir... 

Rahil Məmmədov Şahidə həsr etdiyi “Səni döyüşlərə səslədi Vətən” 
şeirini belə bitirir:  

 

Gəzdir yaddaşında hayana getsən, 
Unutma verdiyin o qurbanları. 
Sən ki, döyüşlərdə ərsən, igidsən, 
Sən göstər tarixə göz yumanları. 
 

De ki, dönəcəyik öz Şuşamıza. 
Zəfərli nəğmələr ötəcəyik biz. 
Xarı bülbül kimi üz tutub yaza, 
Şuşa dağlarında bitəcəyik biz! 

 

Bəytəpə döyüşlərindən sonra kapitan Həbibullayevin planı ilə irəli-
ləyən tabor düşməni 40 km-dən artıq  ərazidən qovub geri oturdur. 20 
gün davam edən döyüşlərdə düşmən tərəf hərbi texnika və xeyli  canlı 
qüvvə itirir.  

1994-cü il, yanvarın 27-də Füzulinin Aşağı Veysəlli kəndi yaxınlı-
ğındakı 276 saylı yüksəkliyi düşmənlərdən azad edirlər. 3 şəhid və 3 
yaralı ilə həyata keçirilən bu əməliyyatın səhərisi günü düşmən tərəf 
əks-hücuma keçir. Tank bölüyünün və piyada qoşunların növbəti hü-
cumlarının qarşısı uğurla alınır. Bu zaman düşmənin 4 tankı  və 40- dan 

artıq canlı qüvvəsi məhv edilir. Bu əməliyyat Müdafiə Nazirliyi tə-
rəfindən Beyləqan-Horadiz istiqamətində aparılan döyüşlərdə ən uğurlu 
əməliyyat kimi qiymətləndirilir. Döyüşçülərə 4 milyon manat məblə-
ğində pul mükafatı verilir. Bu pul 6-cı taborun zabit və əsgər heyətinin 
qərarı ilə şəhidlərin ailələrinə paylanır. Bu əməliyyatda tabor 4 yaralı 
ilə 13 şəhid verir. Qəşəm İlqar Şahidə həsr etdiyi “Şücaət” adlı şeir-də 
onun döyüş yolunu elə gözəl əks etdirmişdir ki, şeiri elə bütövlükdə bu-
rada veririk... 

Şahid müəllim 1994-cü ilin 28 yanvar döyüşünü bütün detallarına 
kimi xatırlayır. Elə ehtirasla danışır ki, hətta düşmən tərəfin cəsarətli 
vuruşunu da etiraf edir:”O gün düşmən tərəfin ekipajı dörd nəfərdən 
ibarət olan dörd tankı var idi. Üç tankın ekipajı təslim olmadı, onlar 
qeyri-adi igidliklə vuruşurdular. Amma bizim psixoloji cəhətdən üstün-
lüyümüz onların məğlubiyyəti üçün bəs idi. Düşmən olanda nə olar ki. 
Mən döyüşçülərimə də dedim ki, onlar düşmən olsalar da göstərdikləri 
əsil qəhrəmanlıq idi. Onların cəsədləri tankların içində Hərami düzündə 
yanıb külə döndü”.     

* * * 
Şahid müəllimlə söhbət eləmək o qədər də asan deyildir. Elə adam 

ağzını açan kimi bilir ki, o nə deyəcək. Onun belə arifliyi, ayıq-sa-
yıqlığı cəbhədə, döyüşlərdə də ona çox kömək edirdi. O insanları tanı-
maqda mahirdir. Onun gözündən heç nə yayınmır. Əbülfət Mədətoğlu 
“Millətin şərəfi, namusu torpaq” adlı şeirində yazır: 

 

Hər günü, hər anı silinməz tarix, 
O hünər dastanı yazıb qanıyla. 
Gülləsi bitəndə, xain düşməni 
Çaşdırıb qəfləti qərarlarıyla. 

 

Şahid Həbibullayevin  ayıq-sayıqlığını  bir detal daha gözəl təsdiq 
edir. Onun taboruna milliyyətcə tatar olan Əli Şirbala oğlu Kazımov de-
yilən bir kəşfiyyatçı qatılır. Bu adam əvvəllər Ermənistanda hərbi his-
sələrin birində gizir rütbəsində xidmət edibmiş. Şahid elə ilk günlərdən 
gözü tutmadığından bu adama etibar etmir, heç bir əməliyyatda ona 
tapşırıq vermir. O fikir verib görür ki, heç kim bu adamla yaxınlıq etmir. 
Əməliyyatlar zamanı ermənilərin hücumdan xəbər tutmaları Şahidi 
düşündürür. Bizim qüvvələrin yarımmühasirədə olduğu bir vaxtda ta-
borda 450 əsgər əvəzinə 230 əsgər qaldığından vəziyyət çox təhlükəli 
imiş. Şahid Həbibullayev baş qərargahdan əlavə qüvvə tələb edir. O 

erməni kəşfiyyatçısını tutmaq üçün oyun oynamaq qərarına gəlir. Hə-
min kəşfiyyatçının da iştirak etdiyi geniş iclas çağrılır və burada şişir-
dilmiş rəqəmlərlə məlumat verir. Həqiqi rəqəmləri isə yalnız sağ əli 
olan Mübariz Baxşıyev bilirmiş. Şahid bilə-bilə şişirdilmiş rəqəmlər ya-
zılmış vərəqi yadından çıxarıb ştabda qoyur. Erməni kəşfiyyatçısı Ka-
zımov həmin məlumatı götürüb ermənilərə ötürür. Səhərisi gün briqada 
komandirinin müavini Hümbət Əliyev Şahidi yanına çağırıb deyir ki, 
üçümüzdən birimiz kəşfiyyarçıyıq. Gecə saat üçdə bizim rabitəçilər 
tərəfindən ermənilərə ötürülən şişirdilmiş rəqəmləri bizə oxuyublar. Bu 
məlumatın 181-ci briqadanın altı taborundan biri tərəfindən ötü-
rüldüyünü deyiblər. Şahid gülərək, ona cavab verir ki:”Ermənini öz 
içinizdə axtarın”. Sonra qərargaha gəlib Kazımovun əl-ayağını bağlayıb 
həbs edir. Fiziki və psixi təzyiqlə ondan lazım olan məlumatları öy-
rənməyə çalışır və erməni tərəfdə olan bir sıra vacib hərbi sirləri  öy-
rənir. Gecə briqadanın kəşfiyyat bölüyünün komandiri gəlib çıxır. Bu 
vəziyyəti öyrənib Kazımobun təcili briqadaya təhvil verilməsini tələb 
edir. Şahid Həbibullayev öz məqsədini ona açıqlayır, Kazımovu ver-
mək istəmədiyi deyir və ondn bu sirri gizli saxlamasını xahiş edir. O isə 
söz versə də dediyinə əməl etmir və dərhal briqada komandirinə 
məlumat verir. Briqada komandiri Cahangir Əliyev Şahidlə əlaqə sax-
layıb sərt şəkildə Kazımovu təhvil verməsini əmr edir, hətta əks halda 
onun özünün həbs olunacağını bildirir. Gecə prezidentin xüsusi idarəsi-
nin rəis müavini, polkovnik Fuad Mahmudov bir neçə zabitlə Kazımo-
vu təhvil almağa gəlirlər. Təhvil-təslim zamanı Şahid özünü saxlaya 
bilməyib, döyüşçülərinə arxadan zərbə vuran bu xəyanətkarı yaxşıca 
əzişdirir. Kazımovun ifşasından  iki gün sonra ermənilər öz əsirlərinin 
geri qaytarılmasını istəyirlər. İki həftə sonra kapitan Həbibullayev 
prezidentin xüsusi idarəsinə çağrılır və ona Kazımovun bir neçə nəfərlə 
Yerevanda bir stol arxasında oturub yeyib-içən halda şəklini göstərirlər 
və həmin adamların da hal-hazırda Azərbayanda kəşfiyyatda olduqla-
rını bildirirlər. Bu adamların rast gəlinən yerdə həbsinə icazə verirlər. 
Kapitan Şahid Həbibullayev hər dəfə gördüyü işdə öz mənini, biliyini, 
bacarığını beləcə sübut edir. Mahmud Vəli “Vətən basılmazdır” şeirini 
belə bitirir: 

Nə fərqi Füzuli, Ağdam, Zəngilan, 
Vətəni bölmıəzlər, torpaqlar bizim. 
Düşmən ayağının altında qalan, 
Saralıb tökülən yarpaqlar bizim. 

Şahid, igidliyin yaddan şıxmadı, 
Yağıdan güclüymüş haqlı olanlar. 
Döyüşdə güllədən, topdan qorxmadı 
Xalqına sənin tək basğlı olanlar. 

                                              *** 
Göründüyü kimi cəbhə həyatını xatırlarkən təkcə uğurlar yada düş-

mür, həm də satqınlıq, xəyanət xatırlanır. Özü də qəzəblə, hiddətlə xa-
tırlanır. Şahid müəllimin söhbətlərində daha bir acı xatirə yer alır. Bu 
ona qarşı edilən sui-qəsdlə bağlıdır. Bir gün Şahidə yaxın olan tabor ko-
mandirlərindən biri gəlib xəbər verir ki, ona sui-qəsd hazırlanır, ehtiyat-
lı olsun. Artıq bu ikinci xəbərdarlıq olduğundan Şahidi düşündürür.  

Bəytəpə əməliyyatından sonra  günortadan keçmiş kapitan Həbibul-
layev 3-cü bölükdən başlayaraq yoxlama aparırmış. 2-ci bölüyün ar-
xasına çatanda 400-500 metrlik məsafədən 3-cü bölük tərəfindən güllə 
atəşinə tutulur. Təsadüfən güllədən yayına bilən Şahid çökəklikdə yerə 
yatır və qaranlıq düşənə qədər yerindən tərpənmir. Sui-qəsdlə bağlı 
xəbər təsdiqlənir. Şahid bir detalı da xüsusi qeyd edir. Həmin gün onun 
əynində ermənilərdən gö-türdüyü qara rəngli, gödək tankçı kombi-
nezonu varmış. Özü də beləsi ancaq onda olduğundan görünür hədəfi 
asanlaşdırmışdır. Amma buna baxmayaraq Allahın köməkliyi ilə Şahid 
bu sui-qəsddən qurtara bilir. Sui-qəsdən sonra kombinezonu çıxarıb atır 
və onu geyinməyi başqalarına da qadağan edir. (Eh, ay Şahid müəllim, 
erməninin nəyindən xeyir görülüb ki, kombinezonundan görülə...) 

Surxay Hatəm Mövlamverdi “Çətin yolda” adlı şeirində Allah-təala-
nın yazdığı alın yazısını təqdir edir və fikrini belə yekunlaşdırır: 

 

Müharibə bir əngəldir zaman çarxına. 
Haqq  gələcək zülmə qarşı əlində ülgüc. 
Dolu yağıb, su yönəlsə düşmən arxına, 
Allah bizə çətin yolda verəcəkdir güc.                                        

                                            *** 
Bir gün də yüksək vəzifəli bir zabitin gəlib onunla görüşmək istədi-

yini bildirirlər. Gələn adam söhbət əsnasında Şahidə 704-cü briqada və 
181-ci briqadaların 5 taborunda olan döyüş sursatını və əsgəri qüvvəsini 
müharibə meydanından çıxararaq dövlət çevrilişi niyyətilə Bakıya 
hücuma hazırlaşmağı təklif edir. Belə olan halda onu özlərinə komandir 
seçmək fikrində olduqlarını da bildirir. Şahid müəllim söhbətin bu 
yerində yenə də hiddətləndi: ”...Onlar nümayəndə göndərib mənim fik-
rimi bilmək istəyirdilər. Mənim cavabımsa çox qısa və sərt oldu. Həmin 
zabitə dedim ki, bu gün hakimiyyətdə Əbülfəz Elçibəy deyil, Heydər 

Əliyevdir. Sizi bura göndərənlər bu reallığı başa düşməlidirlər. Yox, 
əgər bu fikrinizdən daşınmasanız, mən özüm taborumla sizə qarşı vuru-
şacağam. Get, bu sözlərimi səni bura göndərənlərə çatdır.”  

Şahidin cəbhədə nümayiş etdirdiyi çox özəllikləri vardır. Bunlardan 
biri də  onun öz azyaşlı oğlanları Şahini və İlqarı cəbhəyə aparmasıdır 
ki, həmişə xatırlanır. Sabir Baba Eyvazlı yazır: 

 

Döyüş vaxtı yanındaydı oğulları, 
Azyaşlıydı, hay-haraydı oğulları. 
Beləsindən ibrət alın siz də barı, 
Alnı açıq, hünərlidir, gözü toxdur Şahidim! 
Düşmənlərin kor gözünə batan oxdur Şahidim! 

 

Atəşkəsə bir ay qalmış Şahidə məlumat verirlər ki, onun taborunu 
hərbi texnika ilə təchiz edib hücum batalyonu kimi cəbhə bölgəsindən 
çıxarıb Gəncəyə göndərəcəklər.  

Atəşkəs imzalanır. Üç gündən sonra Şahid tənəffüs orqanlarında ya-
ranan propblemə görə Bakıya gəlir. Bir neçə ay əvvəl Beyləqan qospi-
talında cərrahiyyə əməliyyatı edilmiş,  qabırğalarına ilişib qalan iki gül-
lə çıxarılmışdı. İndi müayinə zamanı məlum olur ki, qabırğaların 
arasından keçən üçüncü güllə ağciyəri də zədələmişdir. Onu yenidən 
qospitala götürürlər, ağır cərraiyyə əməliyyatından sonra tam müalicə 
alır və onu II qrup müharibə əlili kimi ordudan tərxis edirlər. Şahid mü-
əllim Gəncə “səfər” inin baş tutmamasını təəssüflə qeyd edir.  

Cəbhədə göstərdiyi şücaətlərinə görə 1994-cü ilin oktyabrında Şahid 
Həbibullayev Azərbaycan Pespublikası Prezidenti Heydər Əliyevin fər-
manı ilə “Azərbaycan bayrağı” ordeninə layiq görülür. Ziyəddin  Səlim 
“Bəytəpədə tarix yazdın” şeirində Şahidin qəhrəmanlığını bədii bo-
yalarla əks etdirir və şeirini belə bitirir: 

 

Dildən-dilə düşdü sənin savaşın, 
Döyüşlərdə zəfər çaldın, ay Şahid! 
Bəytəpədə qanlı tarix yaddaşın, 
“Qızıl bayraq” orden aldın, ay Şahid! 

 

Kapitan Şahid Həbibullayevin döyüş yolu ayrıca bir kitabın mövzu-
sudur. Biz sadəcə bəzi məqamlara toxunduq. Yəqin ki, bu barədə hələ 
çox yazılacaq. Bu yaxınlarda “Məlhəm” Qadınlar Cəmiyyəti İctimai 
Birliyinin bir illik yubileyində birliyin ilk qızıl medalı–“Altun ləyaqət” 
mükafatı təqdim edildi. Bu mükafatın sahibi məhz Şahid Həbibullayev 
idi... 

“Real-Press” qəzeti, 8-18.07.10. 

TORPAQLARIMIZ AZAD OLUNACAQ 
 
İlham Əliyevin gördüyü işlərə nəzər salanda, hər bir azərbaycanlı 

onun yeganə namizəd olduğunu fikirləşir. 
Keçmişə nəzər salanda, dünənki Azərbaycanla bugünkü Azərbayca-

nı müqayisə edəndə, 5 il ərzində görülən işləri xəyalında canlandıranda 
fikrində tam haqlı olduğuna əminliyin artır. 

Hələ 5 il əvvəl prezident seçkilərini xatırlayıram. Qonşularda ən 
yaşlı, xəstə qadınlar belə İlham Əliyevə səs vermək üçün bir araya top-
laşmışdılar. Hər dəfə televizorda görünəndə anam sakitlik istərdi ki, 
İlham danışır. Yəqin ki, bütün analar da onu öz övladı kimi qəbul edir-
di. Seçkidən əvvəl onun Maştağaya gəlişi də yadımdadır. Bütün yaşlı 
analar onu görmək istəyirdi. 

O gündən 5 il keçib. Mənə elə gəlir ki, bu sevgi də artıb, çoxalıb, İl-
ham Əliyevə inam da, gələcəyə ümüd də bu sevgidən su içib, boy atıb. 
El-oba gözü tərəzidir, kimsənin müdaxilə edə bilmədiyi tərəzi... 

Xalqın gözündə, yaddaşında, mənəvi dünyasında sevilmək o de-
məkdir ki, dövlət başçısı öz işində, özünün idarəetmə prinsiplərində hə-
qiqətə söykənir, Allahın sevgi və mərhəmətindən yoğrulmuş ədalət və 
humanizmə arxalanır. 

İnanırıq ki, yaxın gələcəkdə həyat bütünlüklə vətənimizin üzünə gü-
ləcək. Hər gün yeniləşən, tərəqqi edən Azərbaycan Qarabağ əndişə-
sindən də qurtulacaq. Təcavüzkar düşmən zəbt etdiyi torpaqlarımızdan 
qovulub çıxarılacaq. Faciələrə düçar olmuş insanlar Qarabağda, uca-uca 
dağların qoynundakı obalarına, ellərinə qayıdacaqlar. 

Biz bilirik ki, ölkə prezidentinin bütün həyat və siyasi fəaliyyəti ar-
tıq bu məqsədə köklənib. 

Onun xalqın gücünə arxalanaraq düşməni yenəcəyinə şübhə etmirik. 
Qoy bu işdə Tanrı ona yar olsun. Onsuz da böyük Allah haqqını ürək-
dən istəyənləri arzusuna çatdırır və onları qoruyur. 

 “Qarabağa aparan yol” qəzeti, 11.10.08 
 

BU QƏZET ADAMI QARABAĞA APARA BİLİR 
 
Bugünkü mətbuat bolluğunda yaşasaq da, heç də hər qəzet diqqəti-

mizi çəkmir. Son dövrdə göbələk kimi artan qəzetlərin heç də hamısı 
son dövrün ağrı-acılarını əks etdirmək məqsədini güdmür. Ən böyük 
dərdimiz olan Qarabağ münaqişəsi gündəmdə olsa da, bundan yan ke-

çən qəzetlər çoxdur. Amma “Qarabağa aparan yol”u hər dəfə oxuyanda 
göz önündə o torpaq canlanır. Haçansa güllə yağışı altında keçdiyimiz 
yollar, əsgərlərlə görüşlərimiz bir-bir gözlərim önünə gəlir. Bir zaman 
olduğu kimi, yenə də Füzulinin hasarı qradlarla uçulmuş həyətlərini 
gəzirəm. Qacar kəndinin dərilməsini gözləyən dopdolu meyvə ağac-
larını xatırlayıram. Tənha evlərin sükutuna bələnirəm. Ağdamın Əhmə-
dağalılar və Çəmənli kəndlərindəki görüşdə əsgərlərin çıxışlarını eşidi-
rəm. Hamının gözlərindən oğurlanıb, gizlincə döyüş mövqeyinə getdi-
yimi, əsgərlərin qazmasına baş çəkdiyimi və qayıdandan sonra buna 
görə danlandığımı–hər şeyi, hər şeyi xatırlayıram. Düşünürəm ki, bu 
qəzetin adını necə də düzgün tapıblar. Çünki bu qəzet, doğrudan da 
adamı Qarabağa apara bilir. 

Qəzetin baş redaktoru Əli Mahmud, redaktoru Fariz Çobanoğlu isə 
işə məsuliyyətlə yanaşırlar. Bu qəzetə elə-belə, adına uyğun gəlməyən 
yazılar vermək çətindir. Qəzetin əməkdaşları əqidələrinə müxalif hərə-
kət etməyi xoşlamırlar. Ona görə də onlara öz minnətdarlığımı bildiri-
rəm. Axıradək bu cür sadiq olmalarını arzulayır, 100-cü say münasibə-
tilə onları və bütünlükdə Azərbaycan mətbuatını təbrik edirəm! 

 “Qarabağa aparan yol” qəzeti, 27.11.09 
 

ANA İTKİSİ 
 
Anam yadıma düşür hər ana itkisi görəndə. Üzdə özümü saxlasam 

da, göz yaşlarım içimə--analı dünyama axır. Köksümdəki yaramın közü 
qopur. Qəlbim qanayır. 

Anam yadıma düşür və hissim, duyğum məni ötənlərə çəkib aparır. 
Uşaqlıq, gənclik bir anda videolent kimi gözümün önündən gəlib keçir. 
Daha ağlamaq istəmirəm. Çünki anasız dünyamı, anasızlığımı unu-
duram, analı gümlərimə qayıdıram. 

Anam yadıma düşür. Təkcə öz anamı yox, bütün anaları xatırlayı-
ram. Dünyadan köçən, səsi, sözü, arzusu, bütünlükdə özü xatirəyə çev-
rilən anaları. Mənə elə gəlir ki, dünyadan ana köçəndə bütün anasızlar 
bunu hiss eləyir. Bütün anasızların iç dünyasında bir yara qövr eləyir. 
Daim qanayan yara. Bu ağrı-acını bütün insanlar hiss edir. Ana itkisinə 
dünya ağlayır. Amma hamı dözdüyü kimi dünya da dözür. Asif, sənə də 
dözüm arzulayıram. 

“Qarabağ” qəzeti, 16-30. 10.09. 

NƏRGİZ 
 
Azərbaycan incəsənəti ekran həyatında nə qədər bayağılaşırsa, ek-

randan kənarda, təhsil ocaqlarında milli mentalitetimizin qorunması, 
milli dəyərlərimizin itməməsi üçün gecəsini gündüzünə qatan, həm öz 
sənətkarlığını kamilləşdirən, həm də gələcək sənətkarlar nəslinin yaran-
masında, gənclərin sənət aləminə gəlməsində, püxtələşməsində böyük 
zəhmətləri olan təəssübkeşlər tərəfindən öz keçmiş adını, əzəmətini 
daha da əzmkarlıqla qoruyub saxlayır. 

 Son zamanlar bütün sahələrdə olduğu kimi milli muüsiqi sahəsində 
də istedadlı gənclər yetişir. Belə gəncləırdən biri də Nərgiz Əhmədovadır. 
Nərgiz 1992-ci ildə Bakıda doğulub. Orta məktəbdə oxuya-oxuya həm də 
milli alətimiz olan kamança üzrə musiqi təhsili alıb. Onbir illik əziyyəti he-
çə getməyib. Nərgiz artıq Milli Konservatoriyanın tələbəsidir. Bu, Nərgizin 
alın yazısıdır. Əslində, Nərgiz BDU-nun filologiya fakültəsinə daxil olmaq 
arzusundaydı, sabirşünas olmaq istəyirdi. Amma onun kamançada çaldığı 
həzin musiqiləri dinləyən hər bir kəs Nərgizi məhz konservatoriyanın tələ-
bəsi kimi görmək istəyirdi. Görünür, qisməti də elə bu imiş. Amma 
Nərgizin gözəl qələmi var. Hələ 13 yaşından bəri yazdığı hekayələri, 
publisistik yazıları oxuyanda, demişdim ki, fərq eləməz, istər filologiyaya 
daxil olsun, istər konservatoriyaya, Nərgiz mütləq gələcəyin yazıçısıdır. 

Mən Nərgizi dünyaya göz açandan tanıyırdım. Amma bu yaxınlarda 
onu olduğu kimi tanıdım, daha doğrusu kəşf elədim. Nərgiz mənim gənc-
liyimdir. Mən onda özümü gördüm. Onu çox sevdim. Nərgizi tələbə olma-
ğı münasibəti ilə səmimi qəlbdən təbrik edir və onun ilk qələm təcrübə-
lərindən birini oxuculara təqdim edirəm.  

“Bütöv Azərbaycan” qəzeti, 11-18.09.09. 
 

UĞUR OLSUN 
 
Əlibala Dərya 13 yanvar 1990-cı ildə Bakının Maştağa qəsəbəsində 

anadan olub. 2007-ci ildə 108 saylı orta məktəbi bitirib və Bakı Dövlət 
Universitetinin geologiya fakültəsinə daxil olub. 

O şeir yazmağa hələ orta məktəb illərindən başlayıb. Ilk şeirlərinin 
məhəbbət mövzusunda olması da təbiidir. Əlibala ilə elə ilk söhbəti-
mizdə onun kökünə, soyuna bağlı olduğunu hiss elədim. Geologiya ixti-
sası üzrə təhsil almağı qarşısına məqsəd qoysa da, onda ədəbiyyata 
maraq daha üstündür. Söhbət əsnasında anlaşıldı ki, Füzulidən tutmuş 

bu günün gənc şairinə kimi çoxunun şeirini əzbərdən bilir. Müəyyən 
məqamlarda aforizmləşmiş poetik nümunələrdən sitat gətrmək adəti də 
var. Füzuli qəzəlindən sitat deyən Əlibala Dərya olduqca müasir gənc-
dir. Sadəcə o, müasirliyi ancaq zahiri cəhətlərlə məhdudlaşdırmır. Bir 
sözlə, mən Əlibalanın gələcəyinə böyük ümüdlər bəsləyirəm. Amma 
Əlibala Dərya da başa düşməlidir ki, əsl yaradıcılıq böyük əzm, böyük 
zəhmət tələb edir. Ona uğurlar diləyirəm. 

 “Nüanslar” qəzeti, 01-08.09.08.  
 

MAŞTAĞADA HEYDƏR ƏLİYEVİN HEYKƏLİ AÇILDI 
 
Oktyabrın 18-də respublikamızın hər guşəsində bir bayram əhval-ru-

hiyyəsi duyulurdu. Maştağa qəsəbəsinin sakinləri üçünsə ikiqat bayram 
idi. Bu yaxınlarda mədəniyyət və istirahət parkına çevrilən bağda–
Məmməd Səid Ordubadi adına kütləvi kitabxananın qarşısında Heydər 
Əliyevin heykəlinin açılışını gözləyən qəsəbə sakinlərinin intizarı 
nəhayət sona yetdi. 

Yeni Azərbaycan Partiyasının sədr müavini Əli Əhmədova həvalə 
olunmuş bu açılış Azərbaycan Dövlət himninin sədaları altında həyata ke-
çirildi. Heykəlin müəllifi xalq rəssamı, heykəltəraş, akademik Ömər Elda-
rov da tədbirdə iştirak edirdi. Tədbiri Sabunçu Rayon İcra Hakimiyyətinin 
başçısı Əlibala Əliyev açaraq, qəsəbədə görülən işlərdən, Azərbaycan Pre-
zidenti İlham Əliyevin və Heydər Əliyev Fondunun prezidenti Mehriban 
xanım Əliyevanın Sabunçu rayonuna, eləcə də Maştağa qəsəbəsinə göstər-
dikləri qayğıdan, Prezidentin qəsəbəyə gəlişindən, qəsəbədəki məktəb 
tikintisindən, xəstəxananın təmir işindən söz açdı. 

Sonra Milli Məclisin sədr müavini Ziyafət Əsgərov çıxış edib, res-
publikamızın gün-gündən inkişaf etdiyini, hər yerdə abadlıq işlərinin 
görüldüyünü, xalqın rifah halının yaxşılaşdırılması, istirahətinin təmin 
olunması üçün belə gözəl parkların salınmasının böyük əhəmiyyətini 
qeyd etdi.  

Maştağa qəsəbəsinin sakini, millət vəkili Eldar Quliyev də öz çıxı-
şında görkəmli dövlət xadimi Heydər Əliyevin dövlətimizin tarixindəki 
misilsiz xidmətlərindən söz açdı və ümummilli liderimizin siyasi kur-
sunun Prezident İlham Əliyev tərəfindən müvəffəqiyyətlə davam et-
dirildiyini xüsusi vurğuladı, görülən abadlıq işlərindən, xalqa göstərilən 
qayğıdan danışdı, prezidentə və xanımına kəndə göstərdikləri kömək 
üçün dərin təşəkkürünü bildirdi. 

Maştağa qəsəbəsinin ağsaqqallar Şurasının sədri–kənddəki poliklini-
kanın baş həkimi Məmmədağa Əliyev də öz çıxışında parkın açılışının 
xalqın sevincinə səbəb olduğunu, hər axşam sakinlərin öz uşaqları ilə 
parkda istirahət etdiyini, eləcə də qocalar üçün parkın dəyərli istirahət 
guşəsi olduğunu qeyd etdi. Tibb ocaqlarında aparılan təmir işlərinə görə 
də təşəkkürünü bildirdi. 

Həmçinin Vətəndaşlıq Vəziyyəti Aktları Dövlət Qeydiyyat İdarəsi 
Sabunçu rayon qeydiyyat şöbəsinin Maştağa qəsəbə bölməsinin yeni bi-
nasının da açılış mərasimi oldu. Ədliyyə naziri Fikrət Məmmədov və 
icra başçısı Əlibala Əliyev rəmzi açılışı bildirən lenti kəsdilər və 
mərasim iştirakçıları foyedə Heydər Əliyevin və Prezident İlham Əliye-
vin rayona gəlişlərini əks etdirən fotostendlərlə tanış oldular. 

Rəsmi hissə bitdikdən sonra qonaqlar parkı gəzməyə çıxdılar. Bədii 
hissədə Mirzağa Əliyevin rəhbərlik etdiyi Maştağa Mədəniyyət Evinin 
“İstedad” ansamblı, 10 saylı Musiqi Məktəbinin xalq çalğı alətləri or-
kestri və Adil İsgəndərov adına Mədəniyyət sarayının “Mahur” an-
samblı geniş konsert proqramı ilə çıxış etdilər. Qəsəbə sakinləri rəsmi 
qonaqların qəsəbəyə gəlişini, istirahət parkında ümummilli liderimiz 
Heydər Əliyevin heykəlinin açılışını, eləcə də bayram günündə mədə-
niyyət evinin, musiqi məktəbinin və kütləvi kitabxananın hazırladığı 
gözəl tədbiri razılıqla qarşıladılar. Həmin gün qəsəbə sakinləri üçün 
əlamətdar bir gün kimi yaddaşlara köçdü. 

 “Respublika” qəzeti, 20.10.09 
 

MÜŞFİQ GÜNLƏRİ 
 
Hər il Müşfiq günlərində iştirak etmək istəsəm də ya hər hansı bir iş, 

ya da xəstəlik bu arzumu gözümdə qoyub. Hər dəfə Gülhüseyn müəllim 
mənə xəbərdarıq edəndə mütləq gələcəyimi desəm də, sözümə əməl 
etməyi bacarmamışam. Ümumiyyətlə, son illər elə bil ki, məni hansısa bir 
qüvvənin idarə etdiyinə artıq yüz faiz inanıram. Çünki, əvvəllər bir gündə 
beş işi planlaşdırsam da, hamısının öhdəsindən gələrdim, hara söz ver-
səydim, mütləq orda olardım. Amma son illər heç nə mənim istəyimlə ol-
mur və hər dəfə xəcalət çəkirəm. Artıq heç kimə söz vermirəm.  

Bu dəfə Müşfiq günlərindən bir neçə gün əvvəl Minayə xanım mənə 
xatırladanda da, dedim ki, çalışaram. Deyəsən, bu dəfə alındı. Daha 
doğrusu, o günün vacib işlərini belə təxirə salıb tədbirə qatıldım. 

Müşfiqin heykəlinin yanına gələndə orada tanımadığım adamlar 

gördüm və Xızıya getmək fikrindən daşındım. Sonra bir-bir tanışlar, 
dostlar gəldi, görüşdük, danışdıq. Mənim də gedəcəyimi bilib sevindilər 
və həvəsləndim. 

Orada Müşfiqlə bağlı söhbət başlandı, gözəl çıxışlar, şairə həsr olun-
muş şeirlər səsləndi. Sonra hərə öz tanışının maşınına oturdu. Yer çat-
madığından xudahafizləşib evə qayıtmaq istədim. Düşündüm ki, yəqin 
bu dəfə də Xızıya getməyim alınmadı. Gülhüseyn müəllimgilin maşını-
na yaxınlaşıb onunla sağollaşmaq istəyəndə, dedi ki, gəl bizim maşına. 
Amma dedilər ki, o yerin adamı var. Gülhüseyn müəllim maşından düş-
məyə hazırlaşdı və dedi ki, Sona Xəyal getməsə, mən də getməyəcə-
yəm. Bu vaxt Oqtay Rza öz böyüklüyünü göstərib maşından düşdü və 
dedi ki, mən hər il gedirəm, sən heç getməmisən, gəl otur. Nə qədər eti-
raz elədimsə, olmadı, axırda dedi ki, əgər oturmasan, onda sənin yaradı-
cılıq gecənə gəl-məyəcəyəm. Nə isə, maşın karvanı Xızıya yola düşdü. 

Yolboyu Gülhüseyn müəllim Müşfiqlə bağlı maraqlı söhbətlər elədi. 
Yadıma tələbəlik illəri düşdü. Gülhüseyn Hüseynoğlu bizə Mikayıl 
Müşfiqdən xüsusi kursu tədris edirdi. Ara-sıra onun haqqındakı öz təd-
qiqat işlərindən də danışırdı. Hər yeni bir məlumatı xatırlayanda, uşaq 
sevinci ilə bizə çatdırırdı. Onun yanında Müşfiqdən danışanda çox 
ehtiyatlı olmaq lazım gəlirdi. Kiçik bir yanlışlıq onu dəhşət dərəcədə 
əsəbiləşdirə bilərdi. Bu, onun Müşfiqə sonsuz sevgisinin təzahürü idi və 
bunu bütün tələbələr bilirdi. Bu sevginin ən gözəl təzahürü isə hər il 
yanvarda və iyunda Bakıdan Xızıya uzanan yolda irəliləyən Müşfiq 
arzulu, Müşfiq nəğməli bu maşın karvanı idi... 

Xızıda bizi böyük izdiham qarşıladı. Xızı rayon İcra Hakimiyyətinin 
başçısı Vaqif Abdullayev, onun müavini Dürdanə Mürsəlova və digər 
rayon fəallarının toplaşdığı, olduqca gözəl, ruhu oxşayan bu mənzərəli 
yer bu neçə ildə onu ziyarət etməyə gəlmədiyim üçün sanki məni 
qınayırdı. Açıq havada, qızılı günəş şüalarının altında oturan insanlar 
elə bil heç bunu hiss etmirdilər. Hamı Müşfiq sevgisi ilə döyünən 
ürəklərin söz-söhbətini gözləyirdi. 

Heykəlin önünə çiçək dəstələri qoyduqdan sonra Müşfiq muzeyinə 
qalxdıq. Orada muzey əməkdaşlarının təbəssüm dolu çöhrələri, səmimi 
baxışları ilə qarşılaşdıq. Bizi şirin dil ilə dindirdilər, muzey haqqında 
məlumat verdilər, biz isə onlara öz kitablarımızdan bağışladıq. Burada 
Xızıdakı Cəfər Cabbarlı muzeyinin əməkdaşları ilə də tanış olduq. 
Onlar bizi öz muzeylərinə dəvət etdilər. Eyni zamanda giley-güzarlarını 
da bildirdilər ki, Bakıdan gələnlər heç vaxt onların muzeyinə baxmırlar, 

elə Cəfərin heykəli önünə gəlib-qayıdırlar. Dedilər, biz də istəyirik ki, 
Müşfiq günləri kimi Cabbarlı günləri də keçirilsin, bu cür ziyalılar 
bizim muzeyin də qonağı olsun. Mən onların haqlı gileyini başa 
düşdüm və söz verdim ki, Anar müəllimlə danışıb Cabbarlı günlərinin 
təşkilinə çalışacağam.  

Müşfiqin heykəli önündə gözəl bir mərasim düzənləndi. Gülhüseyn 
müəllim giriş sözü söylədi və bir-bir hamıya söz verdi. Dəyərli insanlar 
məhəbbət dolu ürəklərini açıb xəyalən Müşfiqi bağırlarına basdılar. Hə-
rə öz sözünü dedi, hərə öz şeirini oxudu. Diqqətimi çəkən ən gözəl 
mənzərə elə gözümüz önündə olan dağın döşünə həkk edilmiş “Oxu 
tar” sözləri və müqəddəs tarımız idi. O qədər gözəl mənzərə idi ki: 
Müşfiq, Azərbaycan şeiri və Tar. 

Rəsmi hissədən sonra ziyafət verildi. Burada da diqqətimi çəkən bi-
zimlə bir stol ətrafında oturan Vaqif müəllimlimin və Dürdanə xanımın 
sadəliyi, qayğıkeşliyi oldu. Vaqif Abdullayev sanki icra başçısı ol-
duğunu unutmuşdu, ya da bizə unutdurmaq istəyirdi. Elə bil ki, biz 
onun evində qonaq idik, o da ev sahibi kimi bizə qulluq edirdi. Mən çox 
icra başçılarının iştirak etdiyi məclislərdə olmuşam, amma ikinci dəfə 
idi ki, bu dərəcədə sadə rəhbər işçi görürdüm. Bir dəfə Füzuliyə cəbhə 
bölgəsinə getmişdik. Maştağadan əsgərlər üçün yardım aparmışdıq. 
Maştağa Mədəniyyət Evinin “İstedad” ansamblı da əsgərlər qarşısında 
konsert proqramı ilə çıxış edirdi. Füzuli rayon İcra hakimiyyətinin başçısı 
Şakir müəllim ansambla qoşulub oxumuşdu və hamımız onun sadəliyinə 
heyrət etmişdik. İndisə Vaqif müəllimin zarafatları, hətta yuxanı kəsib 
hamıya şor və göyərtidən dürmək düzəltməsi olduqca heyrətamiz idi. Elə 
söhbət əsnasında Cabbarlı muzeyi əməkdaşlarının arzusunu ona bil-
dirəndə dedi ki, çox gözəl, Cabbarlı günlərini də təşkil eləyin, gəlin, sizi 
beləcə qarşılayaq. 

Gün qüruba enəndə Xızıdan çıxdıq. Yol boyu Gülhüseyn müəllimin 
səsi də çıxmırdı. Ya yorulmuşdu, ya da tədbir başa çatdığı gün çiy-
nindəki dağ götürülmüşdü. Arxada isə Leyla Axundzadə, şairə Mah-
camal xanım və mən sakitcə tədbiri müzakirə edirdik. 

O vaxtdan altı ay keçib. Hər dəfə o günün təəssüratını yazmaq istə-
yirəm, nədənsə alınmır. Bu yaxınlarda Azərbaycan Yazıçılar Birliyinin 
sədri Anarla danışdım və Cabbarlı muzeyi əməkdaşlarının arzusunu ona 
bildirdim. Anar müəllim dedi ki, bu yaxınlarda Cabbarlının 110 illik 
yubileyi dövlət tərəfindən qeyd olunacaq və biz Xızıya gedəcəyik. Qoy 
dövlət tədbiri keçirilsin, sonra Cabbarlı komissiyasını təşkil edərik, elə 

sən də sədr olarsan. Mən təşəkkür elədim, cabbarlışünas alim dostumu-
zun sədr olmasını, özümünsə ancaq müavin ola biləcəyimi bildirdim. 
Onu da qeyd elədim ki, yanvarda biz yenidən Xızıya gedəcəyik, mən 
muzey əməkdaşları ilə yenidən qarşılaşmalı olacağam. Anar müəllim 
bildirdi ki, yanvara kimi bu məsələni həll edəcək. Anar müəllim bu 
vaxta kimi nə deyibsə, onu yerinə yetirib. Ümüd edirəm ki, bu məsələ 
də həll olunacaq və hər ilin martında biz Xızıda Cabbarlı muzeyinin 
qonağı olacağıq. 

 “Azad hüquqşünas” qəzeti, 31.12.09 
 

LƏTİFƏ MƏMMƏDOVA 
 
Hər insan bir dünyadır. Ona görə də, hər dəfə yeni bir adamla tanış 

olanda, gözlərim önündə yeni bir aləm açılır. İlk növbədə məni o adam-
la tanış edən şəxsi düşünürəm. Təqdim edənin kimliyi mənim üçün  
şərtdir. Bu mənada Ankarada yaşayan həmyerlimiz professor Fazil 
Qaraoğlunun mənimlə tanışdırdığı adamlar həmişə maraq doğurur. Bu 
dəfə Fazil müəllim mənə ailəvi dostluq etdiyi Firdovsi müəllimlə onun 
həyat yoldaşı Lətifə xanımdan söz açdı. Məni tanışdıracağını bildirdi. 
Dəfələrlə söhbət əsnasında “Lətifə xanımla görüşməyə nə zaman gedi-
rik”–deyə soruşardı və bir gün vaxt tapıb Mədəniyyət Nazirliyinə getdik. 
Düzünü deyim ki, gözlədiyimin əksinə qarşımda nərmə-nazik, bir qədər 
də yaşından çox-çox gənc bir qızı xatırladan davranışı ilə diqqəti çəkən 
bir xanım görəndə təəccübləndim. Mənə elə gəlirdi ki, Lətifə xanım yaşlı. 
Ağır təbiətli, sakit bir xanımdır. Lətifə xanımın şuxluğu, yüksək enerjisi 
məni bir qədər çaşdırdı da. Amma sonralar onun tərcümeyi-halı ilə tanış 
olanda, hər şey aydın oldu. Aramızda düz iki ay yaş fərqi var... 

1961-ci ilin 19 avqustunda dünyaya göz açan Lətifə Adil qızı Məm-
mədova ADU-nun (indiki BDU) tarix fakültəsinin məzunudur. Əmək 
fəaliyyətinə hələ 1978-ci ildən Maşınqayırma zavodunda başlamış, 
sonra Akkumulyator zavodunda işləmiş, eyni zamanda zavodun kom-
somol komitəsinin katibi, daha sonra ilk partiya təşkilatı katibinin 
müavini kimi ictimai vəzifələrdə çalış-mışdır. Kim nə deyir-desin, o 
dövrdə ictimai işlərdə fəal olan adamlar bu gün də öz vəzifələrini layi-
qincə yerinə yetirirlər. bu gün vəzifədə olsanların fəaliyyətini izlədikdə 
bu açıq-aydın görünür. 

Lətifə xanım 1980-89-cu illərdə XVII, XIX çağırışlarda Bakı şəhər 
xalq deputatları sovetinin, XIX, XX çağırışlarda Əmircan qəsəbə sove-

tinin deputatı seçilib. 1985-89-cu illər-də Əmircan qəsəbə sovetinin İcraiy-
yə komitəsinin məsul katibi, 1989-90-cı illərdə Suraxanı rayon partiya 
komitəsinin təlimatçısı vəzifələrində çalışmışdır. 1990-cı ildə göndərişlə 
Bakı Ali Partiya məktəbinə daxil olan Lətifə xanım, 1991-ci ildə Bakı 
Sosial İdarəetmə və Politologiya İnstitutunda təhsilini davam etdirmiş və 
oranı fərqlənmə diplomu ilə bitirmişdir. İşləmək üçün təklif almış və 1992-
99-cu illərdə institutun kiçik elmi işçisi, sonra baş müəllim, 1996-cı ildə 
“1917-20-ci illərdə Azərbaycanda erməni siyasi təşkilatlarının fəaliyyəti” 
mövzusunda dissertasiya müdafiə edərək. Tarix elmləri namizədi alimlik 
dərəcəsi aldıqdan sonra insti-tutun dosent əvəzi vəzifəsində işləmişdir. 
1999-cu ildə Azərbaycan Respublikasının Prezidenti yanında Dövlət İdarə-
çilik Akademiyası yaradıldıqda, ilk gündən orada dosent əvəzi, dosent, 
sonralar isə Elmi Kitabxananın müdürü vəzifələrində çalışmışdır. 2004-cü 
ilin dekabrında Azərbaycan Respublikası Mədəniyyət nazirliyinin kitabxa-
na sektorunun müdürü vəzifəsinə təyin olunmuşdur.  

Lətifə xanımın tərcümeyi-halı ilə tanış olarkən gözlərim önündən 
nazirlikdəki görüşümüz gəlib keçdi. Həm bizi lazımınca mehriban, gü-
lər üzlə qarşılayıb, söhbət etdi, həm də eyni zamanda olunan telefon 
zənglərinə cavab verib müraciət edənlərin problemlərini dinləyib lazım 
olan göstərişləri verdi. Hətta bu əsnada yanına gələn digər vətəndaşların 
işi ilə də tanış olub, lazımi yerlərə istiqamətləndirdi. Eyni vaxtda bu 
qədər işin öhdəsindsən gəlməyin insandan nə qədər enerji tələb etdiyini 
mən yaxşı bilirəm... 

Stolun üstündə və şkaflarda xeyli kitab var idi. Maraqlandıqda bizə 
bir neçə kitab təqdim etdi: “Heydər Əliyev və mədəniyyət”, “Prezident 
İlham Əliyev və mədəniyyət 2003-2008”–iki cilddə, “İlham Əliyevin 
uğurlu ekoloji siyasəti”, “Mədəniyyət üzrə vebsaytlar üçün keyfiyyət 
prinsipləri” təlimat kitabı, “Azərbaycan kitabxanaları XXI əsrin infor-
masiya məkanında” və s. bu kitabların hər birində ya redaktor, ya 
tərtibçi, ya məsləhətçi, ya ön söz müəllifi kimi Lətifə xanımın adına rast 
gəlirik. Yadıma hörmət bəslədiyim insanlardan biri professor Teymur 
Əhmədovun bu yaxınlarda mənə verdiyi “Erməni xəyanəti” adlı kitabı 
düşür. Lətifə xanım həmin kitabın da rəyçisidir. Lətifə Məmmədovanın 
adı keçən otuza yaxın kitab vardır. O iki elmi broşüranın və qəzetlərdə, 
jurnallarda çap olunmuş yüzə yaxın məqalənin müəllifidir. 

Lətifə xanım həm də gözəl ailə başçısıdır, anadır. Güney və Mələk 
adlı qızları tələbədir. Oğlu Kərim isə orta məktəb şagirdidir. 

“Yazıçı qadınlar” jurnalı, mart-iyun, 2009. 

YURD TƏƏSSÜBKEŞLİYİ 
 
İçimdəki ağrı-acını kimsəyə anlada bilmədiyimdən, bəlkə də anlat-

maq istəmədiyimdən, ya da anlatmağın bir faydası olmadığını anladı-
ğımdan dərdimi təklikdə çəkmək zorunda qaldığım bir zamanda özüm-
dən qaçmaq is-tədim. Amma hara qaçmaq, necə qaçmaq? Bu suallara 
cavab axtardığım günlərin birində keçmiş tələbə yoldaşım, uzun illər 
dostluq etdiyim, bacım qədər sevdiyim rəfiqəm Nuriyyənin təkidi ilə 
Şamaxıya gəldim. İlk günlər özümü qərib kimi hiss etsəm də, sonralar 
Nuriyyənin qızları Tənzilə ilə Nərgizin sayəsində açılışdım. Bir az da 
elə bil uşaqlaşdım. Nuriyyənin yoldaşı Rövşənin səmimiliyi vəziyyəti 
bir qədər də asanlaşdırdı. Hərdən özümü lap evimizdəki kimi hiss 
edirəm. Ulu nənələrimizin ənənəsini davam etdirən Nuriyyənin sübh 
açılandan qalxması, uşaqlar qalxanda artıq hər şeyin yerində olması, 
hətta simavərin ahənginə qədər hər şeyin təbiiliyi adamda ayrı cürə bir 
ovqat yaradır. Olduqca sadə, səmimi, milli mentali- tetimizə uyğun 
yaşam tərzi Şamaxının Nağaraxana (keçmiş Kirovka) deyilən bu bağlıq 
sahəsindəki təbiiliklə paralel adamı soy-kökə çəkir. Ailə bir yerə yığı-
şanda da söhbət məhz elə milli dəyərlərdən, vətənpərvərlikdən, yurd 
təəssübkeşliyindən düşür və bəzən sonunda ciddi mübahisəyə aparıb 
çıxaran təzadlı fikirlərin içində itib-batsan da, çox keçmir ki, buludlar 
dağılır, göyün üzü açılır, lap bu yerlərin tez-tez dəyişən təbiəti kimi 
vəziyyət tezliklə sabitləşir... 

Nuriyyə əvvəl Tibb Məktəbində, sonra isə BDU-nun biologiya fa-
kültəsində təhsil alıb, Rövşənin isə hüquqşünaslıq təhsili var. Tənzilə 
keçən il ali məktəbə hüquqşünas olmaq arzusu ilə sənəd versə də, vali-
deynin arzusuna müvafiq BDU-nun filologiya fakültəsinə daxil olub. 
Yüksək balla qəbul olunduğu kimi, birinci kursu da yüksək göstərici-
lərlə başa vurub.Orta əsrlər ədəbiyyatından Nəsimi ilə bağlı yazdığı 
kurs işini oxuyanda bilirdim ki, Tənzilə gələcəkdə gözəl ədəbiyyatşünas 
ola bilər. Amma nədənsə, onun ürəyində hüquqşünas olmaq arzusu hələ 
də möhkəm yurd salıb, filfakı bitirəndən sonra yenidən hüquqşünaslıq 
təhsili almaq fikrindən dönmür ki, dönmür. Tənzilənin həm də gözəl əl 
işləri var, gözəl rəsm əsərləri çəkə bilir. Bu sahəyə diqqət yetirsəydi, 
bəlkə də gələcəkdə gözəl rəssam ola bilərdi. Nərgiz bu ilin məzunudur, 
on bir il kamança üzrə musiqi təhsili alıb, gözəl ifaçı olsa da, filoloq 
olmaq arzusu ilə qəbulun nəticələrini gözləyir.  

Şamaxıya gəlişimizdə ilk güzarımız meşəyə düşdü. Lap düzünə 

qalsa, meşəyə üzüaşağı yuvarlandım, desəm, daha doğru olar. Elə ilk 
gündən piyada gəzməyi özümə qadağan elədim. Növbəti səfərimiz Sa-
birin məqbərəsinə oldu. Şair dostumuz xalq şairi Qabilin sağlığında hər 
il Sabir günlərində Şamaxıya gələrdim. Sonuncu dəfə 2005-ci ildə 
məqbərənin özülü atılanda gəlmişdim, hətta bünövrəyə palçıq tökmək 
də qismətimiz olmuşdu. Amma anam dünyasını təzəcə dəyişdiyindən, 
məqbərənin açılışına gələ bilməmişdim. Növbəti illərdəsə artıq Sabir 
günlərinin mənzərəsi dəyişdiyindən heç o barədə düşünmək belə istə-
mirəm. Amma atalar deyib ki, hər aşığın beş gün dövranı var. Bəlkə bir 
gün yenə də dövran dəyişər, işlər yoluna düşər. Hər halda gec də olsa 
özülünə daş qoyduğumuz məqbərənin ziyarətinə gəldim. Düzünü deyim 
ki, sevincdən çox kədərləndim. Çünki, artıq məqbərənin divarlarındakı 
mərmərlərin bir qismi düşmüşdü. Məqbərənin üstünə vurulmuş material 
da təbii təsirlərə məruz qalıb bərbad hala düşmüşdü. Məqbərənin içə-
risinə girəndəsə, havasızlıqdan nəfəs almaq olmurdu. Elə bil günlərlə 
qapısı açılmamışdı. Tənzilə kağız salfet çıxarıb qəbrüstü mərməri 
siləndə göz yaşlarını saxlaya bilmirdi. Niyə ağlayırdı, nəyə ağlayırdı, 
bilmədim. Nərgiz isə məqbərədə and içdi ki, əgər filologiyaya daxil 
olsa, diplom işi Sabirdən olacaq. Hətta iki bacı arasında Sabirin təd-
qiqatçısı olmaq üstündə mübahisə də düşdü. Mənsə bu səhnəyə 
maraqla, bir qədər də fəxarətlə baxırdım.  

Sabirin ziyarətgahından çıxıb Əngəxaran kəndinə, Rövşənin bacısı 
Xanımgilə getdik. Olduqca səmimi bir ailə ilə tanış oldum. Fəxrəddin 
müəllimin həm xalası qızı, həm də vaxtı ilə şagirdi olan Xanım bacı 
doğrudan da elə xanım idi. Üzündə uşaq məsumluğu var idi. Davranı-
şından hiss olunurdu ki, yaxşı qadın, gözəl anadır. Bu ailədə yaşayan-
ların qısa tərcümeyi-halı ilə maraqlandım. Fəxrəddin Cümşüd oğlu İb-
rahimov 1951-ci ildə Şamaxının Əngəxaran kəndində dülgər ailəsində 
dünyaya göz açıb. Atası müharibə iştirakçısı olub, ali təhsil ala bilmə-
yib, amma bütün uşaqlarını oxutdurub. 1968-72-ci illərdə Pedoqoji 
Universitetin (keçmiş APİ-nin) coğrafiya fakültəsində təhsil alan Fəx-
rəddin elə ilk əmək fəaliyyətinə də doğma kənd məktəbində başlamış 
və hal-hazıra kimi orada çalışır. Əngəxaran kənd orta məktəbi həmin 
məktəbin müəllimi olmuş şəhid Sabir Əhmədovun adını daşıyır. Fəx-
rəddin müəllimin uşaqları Elməddin və Turan da həmin məktəbdə təhsil 
alıblar. Elməddin 1984-cü ildə anadan olub, 2001-2005-ci illərdə Azər-
baycan Universitetinin beynəlxalq iqtisadi münasibətlər fakültəsini 
bitirib, Turan 1986-cı ildə anadan olub, Azərbaycan dəniz-balıq səna-

yesi texnikumunun tələbəsidir. Bu ailədə də yurd təəssübkeşliyinin şa-
hidi oldum. Ən əvvəl Turanın taxta lövhə üzərində oyma üsulu ilə ər-
səyə gətirdiyi Nəsiminin portreti ilə tanış olduq. Bu, Turanın ilk əl işi 
idi. Maraqlanıb soruşanda ki, ailədə bu sənətlə kim məşğul olub, məlum 
oldu ki, Fəxrəddin müəllim 20 yaşından bu işə başlayıb. Onun əl 
işlərindən bir neçəsini tapıb gətirdilər. Qalanlarının isə yuxarıda oldu-
ğunu bildirdilər və anlaşıldı ki, Fəxrəddin müəllim son zamanlar bu işin 
daşını atıb. Bəlkə elə Turanın bu işə başlamasının səbəbi də budur. Ata 
estafeti artıq övladına ötürüb. Amma Fəxrəddin müəllimin əl işləri 
peşəkar işini xatırladır. Diqqətimi çəkən əsərlərdən biri Natəvanın şəkli 
oldu. Bundan başqa qadınlar bayramına həsr olunmuş milli geyimdə 
olan qadın obrazı da çox maraqlı idi. Maraq doğuran işlərdən biri də bu 
idi ki, Fəxrəddin müəllimin çəkdiyi ceyran şəklinə onun xanımı kiçik 
xalça üzərində yeni bir həyat vermişdi. Nəsiminin, Natəvanın, ceyranın 
sevildiyi bir ocaqda gözəl, səmimi bir ailə yaşayır, gələcəyə ümidlə, bö-
yük arzularla baxaraq... 

Növbəti səfərimiz Şamaxının Məlhəm kəndinə idi. Bu kəndin adını 
çox eşitmişik. Şamaxını dünyaya tanıdan Xaqanimiz Məlhəm adını da 
hamımız üçün doğmalaşdırıb. Məlhəmlilər Xaqani adıyla daha çox öyü-
nürlər. Məlhəm Nuriyyənin ata yurdudur. Elə orada ilk getdiyimiz yer 
də Əliağa kişinin evi oldu. Xeyli söhbət elədik və söz gəlib Şamaxı 
şairlərinə çatdı. Klassiklərdən sonra bugünkü yazarlar haqqında söhbət 
başladı. Neçə gün əvvəl qızlar Qənimət kişinin adını çəkmişdilər, deyə 
onunla maraqlandım. Nuriyyənin qardaşı Tərlan dedi ki, Qənimət kişini 
bura qonaq çağıra bilərik. Qənimət kişini gətirənəcən, həmin kənddə 
olan Nəsib müəllimdən söz açdı və ortaya Nəsib müəllimin şeir 
kitabları gəldi. Nəsib Məlhəm imzasını ilk dəfə eşitsəm də, kitabları 
vərəqləyəndə istedadlı bir şair olduğunu anladım. Kitabların üz qabığı 
çox sadə idi, adi, eyni açıq yaşıl rəngli üzlüklərin içində qeyri-adi, 
rəngbərəng bir dünya var idi. Tərlan dedi ki, Nəsib müəllimi kitabların 
üzü maraqlandırmır. O bu kitabları qazancından kəsib yığdığı pul ilə 
çap etdirir. Gözüm önünə gündə bir qalın, rəngbərəng şəkilli, içindəsə 
heçnə olmayan kitablar gəldi. Görəsən, niyə elə olur? Uşaq vaxtı 
qardaşım Ağamehdinin düşüncələr dəftərində belə bir fikir məni 
tutmuşdu, əzbərimdə də qalmışdı: “İnsan var daxili nur, zahiri nur, in-
san var daxili zülmət, zahiri zülmət, insan var daxili nur, zahiri zülmət, 
insan var zahiri nur, daxili zülmət.” Yəqin, kitablar da insanlara ox-
şayır. Nəsib Məlhəmin kitablarının üzünə baxanda adamın ağlamağı gə-



 

 65 

lir, düşünürsən ki, milyonları olan Azərbaycanımızda, keçmiş kitab 
mədəniyyəti olan ölkəmizdə belə olmamalıdır. Görəsən, bu gün Bakıda 
nəfis tərtibatla çap olunan kitabların müəllifləri, tez-tez televiziya ek-
ranlarına dırmaşan, mənasız, məzmunsuz söz yığımını xalqa şeir adına 
sırıyanlar belə kitabları görəndə xəcalət çəkirlərmi? Amma yox, bu 
mümkün deyil, çünki onların bəsirət gözü birdəfəlik bağlanıb, bir də qi-
yamətdə açılacaq. Ona görə də bu barədə danışmağa dəyməz. Gəlin, elə 
Nəsib Məlhəmə qayıdaq. Əsas məsələ budur ki, haqqında danışdığımız 
şair kitablarını oxucuya təqdim edəndə xəcalət çəkməli olmur. Çünki, o 
bütün imkanlarını səfərbər edib yazdıqlarını xalqa çatdırmağa çalışır. 
Yurd təəssübkeşliyi elə təxəllüsündən bilinən Nəsib Məlhəmin kitabla-
rının arxasında təvazökarcasına, bir az da xəsiscəsinə yazılmış qısa tər-
cümeyi-halı belədir: “Nəsirov Nəsib Əjdər oğlu 1977-i il, aprelin 11-də 
Şamaxı rayonunun Məlhəm kəndində anadan olmuşdur. 1998-ci ildə 
Bakı Dövlət Uniersitetinin mexanika-riyaziyyat fakültəsini bitirmişdir, 
testvord, riyazi anaqramlar, anaqramvord, şəkilli anaqramvord və 
analiz-sintez adlı interaktiv təlim metodlarının yaradıcısıdır, İlk dəfə 
olaraq yalnız cavab variantlarından ibarət olan sualsız məntiqi test nü-
munələrini tərtib etmişdir.”Məntiq və riyaziyyat” jurnalının redaksiya 
heyətinin üzvüdür. Nəsib Məlhəmin işıq üzü görmüş beş kitabı var. Onun 
yaradıcılığını burada əhatə etməyin mümskünsüzlüyünü bilib, gələcəkdə 
şairin yaradıcılığına bir də qayıtmaq fikri ilə bu işdən vaz keçirik. Amma 
onu da qeyd etmək istəyirəm ki, Nəsib Məlhəmin heca vəznindəki şeirləri 
daha güclüdür. Sonuncu kitbındakı qəzəlləri nisbətən yaxşıdır. Əvvəlki 
qəzəllərində əruz xətaları çoxdur. Hekayələri də maraq doğurur. 

Mən Nəsib müəllimin kitablarını vərəqləyənəcən, Qənimət kişi gəlib 
çıxdı.Elə gözlədiyim kimi əski kişilərə oxşayırdı. Başında da bizim 
kənd kişilərinin qoyduğu şapka var idi. Ədəbiyyatda kepka işlənsə də, 
biz göz açandan elə şapka görmüşük, şapka demişik. Və maraqlı tərəf 
də budur ki, Qənimət kişi başına qoyduğunu özü tikib. Qənimət kişi əv-
vəlcə bura niyə çağrıldığını bilmədi. Qulağı ağır eşitdiyindən, Nuriyyə 
dadımıza çatdı və onu başa saldı ki, şeirlərini dinləmək istəyirik. Qə-
nimət kişi başladı, nə başladı. Kişi sinədəftər idi. Dalbadal ona yaxın 
şeir dedi. Qızlar o dedikcə yazdılar. Şeirlərdən görünürdü ki, Qənimət 
kişinin təkcə ədəbiyyat savadı deyil, həm də dini savadı var. Şeirlərində 
diqqəti çəkən bir cəhət də onların ibrətamiz olması idi. Qənimət kişinin 
tərcümeyi-halı çox qısadır:” Mustafayev Qənimət Maqsud oğlu 1928-ci 
ildə Məlhəmdə anadan olub və elə kənddə ibtidai təhsil görüb, kolxozda 

işləyib. Atası məşhur dərzi olub, özü də sonralar papaq tikməklə məş-
ğul olub. 15 yaşından şeir yazmağa başlayıb”. Qənimət kişi bir şeirində 
yazır: 

 

Şirvan mahalından olub əcdadım, 
Sənətim dərzidir, ustadır adım. 
Atam Usta Maqsud olub ustadım, 
Minnətdaram ona bu qoca vaxtda. 

 

Xaqanilər, Nəsimilər, Sabirlər yetirən Şamaxının bütün kəndlərini 
gəzsəydik, hamısında istedad tapmaq olardı. Biz ancaq əlimiz çatan qə-
dər gəzə bildik. Görə bildiklərimizlə danışdıq, eşitdiklərimizi yazdıq. 
Oxuculara Fəxrəddin müəllimin, yoldaşı Xanımın, oğlu Turanın əl işlə-
rini, el şairi Qənimət kişinin iki şeirini və Nərgiz balamızın bir essesini 
təqdim edirik. Amma Şamaxı ilə bağlı təəssüratımız bununla bitmir... 

“Real-Press” qəzeti, 26.08.09. 
 

ELŞADLA DOSTLUĞUMUZ 20 İLİ AŞDI 
 
Qardaşım Elşadla dostluğumuz 20 ili aşdı. Bu illər ərzində yaşadıq-

larımız bir kitaba sığmayacaq dərəcədə çoxdur. Mənim dost dediklərim 
həmişə evimizin adamı kimi olub, ailəmizin bir üzvünə çevrilib. Rəfi-
qələrimi öz qızları kimi sevən anam həmişə oğlan dostlarımı da öz oğlu 
yerində görüb. Elşad isə təkcə mənim deyil, bütünlükdə ailəmizin ən 
yaxın dostu olub. Nəinki dostlarım, qohumlarımız, qonşularımız, hətta 
düşmənlərimiz belə onu tanıyır.  

Elşad gözəl bir ailədə tərbiyə alıb. Anası Qəmər xala o qədər isti-
qanlı, səmimi, mehriban bir xanımdır ki, saatlarla oturub söhbət eləsən, 
vaxtın nə zaman keçdiyini bilməzsən. Atası Şirəli əmi o qədər böyük 
insan idi ki... 

Onun haqqında keşmiş zamanda danışmaq nə qədər çətin olsa da, bu 
geri çevrilməyəcək bir həqiqətdir ki, artıq o aramızda yoxdur. Yaxşı ya-
dımdadır, Şirəli əmi ilə ilk görüşümüz Mail müəllimin yanında ol-
muşdu. Məni görəndə təəccüblə “Sona Xəyal budur? Bu lap məktəb şa-
girdidir ki! “,-dedi və sonra da elə gözəl söhbətimiz alındı ki, Hacı Mail 
gələnə kimi danışdıq. Şirəli əmi Mail müəllimlə bir iş dalınca getdilər. 
Qayıdandan sonra isə bizə gəldik... O zamandan 14 il keçıb... 

Şirəli əmi hündürboy, enlikürək, məsum çöhrəli bir kişi idi. Üzündə 
ağ işıq var idi. Danışanda elə ürəklə danışırdı ki, elə bil dünya onun idi. 

O qədər səmimi danışırdı, adama elə gəlirdi ki, bu adam həyatda heç 
vaxt heç bir pis şey görməyib. Elə bil ki, bütün dünya safdır, təmizdir, 
həyatda hər şey gözəldir. Onunla danışanda dünyadakı bütün ey-
bəcərlikləri unudurdun. Dünya gözündə o qədər gözəlləşirdi ki, iki 
ömür yaşamaq istəyirdin... 

Son aylar xəstələndi. Əslinə baxsan Şirəli əmiyə heç yaraşmırdı xəs-
təlik. Həmişə xəstəlikləri ayaqüstü keçirdiyindən, bu dəfə də boş bu-
raxdı, xəstəxanaya gedəndəsə, artıq gec oldu. Xəstə olduğunu biləndə 
onlara getdim. Düzü gəlişimi gözləmirdi. Uşaq kimi elə sevinirdi ki. 
Neçə saat oturub söhbət elədik. Adəti üzrə Nizamini qoydu, Tolstoyu 
götürdü, həm azərbaycanca, həm də rusca şeirlər dedi. Ədəbiyyatı 
qoydu, təbiətə keçdi, balıqlarla, quşlarla bağlı o qədər maraqlı əhvalat-
lar danışdı ki, danışdıqlarını yazmaq qərarına gəldim. Amma heyiflər 
olsun ki, bir neçə gündən sonra vəziyyəti ağırlaşdı. Nafilə ilə onlara 
gedəndə bir qədər söhbətdən sonra uzanmaq istədiyini bildirdi və sə-
hərisi gün xəstəxanaya aparıldığını eşitdik. Şəlalə, Aidə ilə danışıb onu 
görməyə getdik. O qədər narahat oldu ki, bu istidə niyə gəlmisiz. Am-
ma digər tərəfdən də çox sevinirdi. Axı, Şirəli əmi çox ünsiyyətcil idi, 
adam sevən idi. Orada da maraqlı söhbətlər elədi. Elə əvvəlki kimi da-
nışıb-gülürdü. Amma arada dedi ki: “Mən gedəriyəm, Elşadı sizə tap-
şırıram”. Heç kəs bu sözün fərqinə varmadı. Amma o anda içimdən bir 
göynərti keçdi. Şirəli əmi sözü elə-belə deyən adam deyildi. Sonralar 
tez-tez xəstəxanaya gedirdim. Şirəli əmi də, Qəmər xala da hər dəfə 
gileylənirdilər, amma bilirdim ki, mənə əziyyət vermək istəməsələr də 
gəlməyimə sevinirdilər, məni doğma qızları kimi qarşılayırdılar. So-
nuncu dəfə xəstəxanaya gedəndə Şirəli əmi daha şən idi. Gülə-gülə de-
di: ”Eyvanda bir çıçək var, onu qızılgüllə calaşdıracağam, yeni əmələ 
gələn gülün adını “Sona Xəyal” qoyacağam.” Sonra da dedi ki, Elşad 
sənin yaradıcılıq gecəndən danışıb. Söz verdim ki, diski gətirəcəyəm 
notbukda baxarsız. Amma sözümə əməl edə bilmədim...  

Getmədiyim günlərdə Elşada telefon açıb vəziyyəti öyrənirdim. Bir 
gün yenə də telefonla danışanda, nəsə qəribə bir hiss bürüdü məni, de-
dim ki, nəşriyyatdan çıxıb xəstəxanaya gedəcəyəm. Elşad dedi ki: 
”Atam deyir ki, gəlməsinlər, sonra kişi narahat olur.” Heç demə kişinin 
vəziyyəti ağır imiş. Səhərisi gün Elşad mənə telefon açdı və dedi ki, 
artıq atasını rayona aparıblar. Oğlum Ramilə zəng vurub vəziyyəti de-
dim, qərara aldıq ki, Neftçalaya gedək. Gecə saat 10-da çıxdıq. Tanı-
madığımızdan 4-5 saata gedib çatdıq. Dedilər ki, Şirəli əminin vəziyyəti 

çox pisdir, səhər heç öz oğlu Natiqi tanımayıb. Dedim:” bizi tanıyar”. 
İçəri keçib salam verdik. Əlindən tutdum, güldü, zarafatla:” Hə, burda 
da gəlib tapdın məni?” Qəmər xala soruşdu: ” Ay Şiralı, bu kimdir?” 
Dedi ki: ” Sona Xəyaldı da”. Ramili də tanıdı. O gecəni yatmadım. Qə-
mər xala çox yorğun idi. Hər dəfə güclə durur, yenə də ani yuxuya ge-
dirdi. Hiss olunurdu ki, artıq gücü qalmayıb. Doğrudan da xəstənin 
xəstəyə baxması çox zor işdir. Şirəli əmi də başqalarına əziyyət verdiyi 
üçün çox üzülürdü, hətta özünə ölüm istəyirdi. O qədər ağır bir mənzərə 
idi ki, səhər açılan kimi çıxıb getmək istəyirdim. Gözüm önündə bu 
vəziyyətdə gördüyüm bütün insanlar bir-bir gəlib keçirdi. Doğrudan da 
çox çətindir, sevdiyin insanlar gözün önündə məhv olub gedir, amma 
sən onlara heç bir kömək edə bilmirsən. Bir-bir hamını yola salırsan. 
Zaman keçir, amma sən yaşayırsan... 

Səhəri birtəhər açdıq. Elşadla Ramil Bankə qəsəbəsinə getmişdilər, 
Elşadın xalasıgildə qalmışdılar. Səhər açılan kimi Arzu zəng vurub on-
ları oyatdı. Bilirdim ki, Ramil çox yorğundur. Keçən gecəni də yat-
madığını bildirmişdi, amma eşidən kimi “getmək lazımdır” demişdi. İn-
di onu tez oyatmağa ürəyim qıymasa da, məcbur idim. Saat 10 olardı, 
çıxdıq. Şirəli əmi səhər məni görəndə “ hələ burdasız”,-deyə təəccüb 
etmişdi, vidalaşanda da “gedin, mənim də ömrümə 5-6 saat qalıb” dedi, 
əlimi yavaşca sıxdı. Bu bizim son görüşümüz idi. Bunu hər ikimiz 
bilirdik. 

Yadıma 10 il əvvəl avqustun 21-də beləcə Mail müəllimin əlini sıx-
mağım düşdü. Onda da hər ikimiz bunun son olduğunu bilirdik. Qəribə 
insan taleyi, itirdiyini bilə-bilə qoyub getmək zorunda qalırsan.  

Bir neçə gün əvvəl həyatda ən çox sevdiyim iki adamdan birini itir-
mişdim. Hələ özümə gəlməmişdim. Eşidən kimi kəndin adətini belə 
unudub onun məzarı üstünə gedib acı göz yaşları töksəm də, ayrı-ayrı 
dünyalarda yaşadığımızı heç cürə qəbul eləyə bilmirdim. Elə bilirdim 
ki, artıq mən də yoxam, o dünyanın sakinlərindən biri kimi hiss edirdim 
özümü və bu gün də belə gəlir mənə. O an məzarın başında beynimdən 
bir bənd hələ indiyə kimi də yazıya almadığım şeir keçmişdi və indi də 
bu misraları xatırladım: 

 

Hər şeyi bilmək olsaydı, 
Yazını silmək olsaydı, 
Yaşamağa nə vardı ki, 
Ölənlə ölmək olsaydı! 

Düzdür, ölənlə ölmək olmur. Bu da Allahın pozulmaz yazısıdır. 
Amma sadəcə nəfəsin gedib-gəlməsi də yaşamaq deyil... 

Şirəli əmini Neftçalada qoyub gəldik. Amma özünün dediyi kimi 5-
6 saatdan sonda ölmədi. Bir neçə gündən sonra zəng vuranda Qəmər 
xala dedi ki, babatdır, Bakıdan professor gözləyirlər. Sonra onu Bakıya 
gətirdilər, əməliyyat olundu. Yanına getmək istəyəndə Elşad dedi ki, 
reanimasiyadadır, yanına kənar adamlar buraxılmır. Iki gündən sonra 
isə artıq onu yenidən rayona apardılar və... 

“Haqqın sədası” qəzeti, 2009.  
  

“GƏNC QƏLƏM” ədəbi birliyi 
 
Maştağa ən qədim yaşayış məskənlərindən biridir. Vaxtilə Maştağa-

Qala rayonunun mərkəzi kimi inkişaf edib yeni dəyərlər kəsb etsə, də 
öz əski adət-ənənələrini qoruyub saxlamışdır. Bunun əsas səbəbi isə 
qəsəbədə savadlı din xadimlərinin və klassik üslubda yazıb-yaradan 
şairlərin çoxluğu olmuşdur. Elə indinin özündə də bu cəhət gözəçar-
pacaq dərəcədə səciyyəvidir. Maştağada altı ümumtəhsil məktəbi və 
heç bir qəsəbənin qismətinə düşməyən çox böyük kütləvi kitabxana 
vardır. Kitab oxumağın dəbdən düşdüyü zamanlarda belə Maştağada ki-
tab oxuyanlar olmuş və bu gün də var. Ən çətin həyat şəraitinin əhalini 
sınağa çəkdiyi vaxtlarda belə bizim kəndin Mədəniyyət Evində təd-
birlər keçirilmiş, camaat şairlərin yubileylərində, muğam gecələrində 
həvəslə iştirak etmişdir.  

Vaxtilə 1992-ci ildə Mədəniyyət Evində “Gənc jurnalistlər” dərnəyi, 
1993-cü ildə isə Maştağa şairlər məclisi təşkil etmişdim. Keçirilən təd-
birlərdə məclisin və dərnəyin üzvləri də iştirak edərdilər, hətta tədbirlər 
haqqındakı məqalələri də dərnəyin üzvləri yazardı. O qəzetlər indi də 
mənim arxivimdə durur... 

Maştağa Mədəniyyət Evi son zamanlar yenə də öz fəaliyyətini can-
landırdığından, biz də yenidən gənc yazarları bir araya gətirməyi dü-
şündük və “Gənc qələm” ədəbi birliyini yaratmaq qərarına gəldik Mə-
dəniyyət Evinin direktoru Kamal müəllim təklifimizi məmnunluqla qar-
şıladı və “Bizim kən-din uşaqları çox istedadlıdır, onlarla çox iş görmək 
olar, əsas məsələ onları bir araya gətirməkdir” dedi. Doğrudan da, axı 
bu kəndin “Hər çətin asan olur, amma çətin asan olur” deyən Mə-
həmmədəli Şəfaisindən tutmuş, “Diz üstdə yaşamaqdansa, ayaq üstdə 
ölmək yaxşıdır” deyən, 23 yaşında cəbhədə həlak olan Əminağa Arifinə 

qədər çox istedadlı şairləri olub... 
Ümid edirik ki, hər dövrdə olduğu kimi yenə də Maştağa ədəbi mü-

hitində bir silkələnmə olacaq və yeni-yeni istedadlar bisi öz ədəbi nü-
munələri ilə sevindirəcəklər. İndisə birliyin istedadlı üzvlərindən bir ne-
çəsinin yazılarını oxuculara təqdim edirik.   

“Real-Press” qəzeti, 01.10.09. 
 

“GƏNC QƏLƏM” ƏDƏBİ BİRLİYİNDƏ 
 
Gənc yazarları bir araya gətirmək, onların yaradıcılığına təkan ver-

mək və onları gərəkli istiqamətə yönəltmək məqsədilə Maştağa Mədə-
niyyət Evində yaradılmış “Gənc qələm” ədəbi birliyinin hər bazar günü 
saat 15-də keçirilən yığıncaqlarında müxtəlif səpkidə ədəbi söhbətlər 
edilir, xüsusən də klassik şeirimizlə bağlı dialoqlara yer verilir. Burada 
gənc şairlərin həm heca, həm də əruz vəznli şeir nümunələri dinlənilir, 
dəyərləndirilir, şeirlər haqqında fikirlər söylənilir və səciyyəvi cəhətlər 
diqqətə çatdırılır. 

Yığıncaqlarda gənc şairlərlə birlikdə yaşının gənc olmasına baxma-
yaraq, şeirdə artıq öz sözünü deyə bilən, öz mənini təsdiqləmiş şairlər 
də iştirak edir ki, onlar gənclərin püxtələşməsi, onların lazım olan bilgi-
ləri alması və gələcəkdə sənətkar kimi yetişməsi üçün bir müəllim ro-
lunu oynayırlar. Bu həm də gənc yazarların tərbiyəsində böyük əhə-
miyyət kəsb edir, belə ki, onların böyüklər qarşısında təvazökar davran-
masını saxlayır, bu da öz növbəsində müdrikliyə gedən yolu tap-
malarına yardımçı ola bilər. Növbəti yığıncaqda oxunan şeirlərdən bəzi 
nümunələri oxucuların nəzərinə çatdırmaq istəyirik.  

“Nüanslar” qəzeti, 01-07.11.09  
 

GÖRÜŞ KEÇİRİLMİŞDİR 
 
Şüvəlan adı şeir həvəskarlarına daha doğmadır. Neçə il Şüvəlanda 

Hacı İntiqamın evində böyük şeir məclislərində iştirak etmişik. Bu 
məclislərdə adlı-sanlı alimlərlə, görkəmli sənət adamları ilə tanış olmu-
şuq. 

Neçə vaxtdır ki, Hacı İntiqamın bu həvəskarlığı sönüb. Keçən il 
"Qurbani" məclisində sözləşdik ki, gedib bir hacıya baş çəkək, amma 
bu sözümüz elə söz olaraq qaldı. Nəhayət, bu yaxınlarda Hacı Həsən 
zəng vurub dedi ki, bu işi gerçəkləşdirmək istəyir. Dostu Fiday Qara-

yev, Kərəm Kürqıraxlı, Şəlalə Ana ilə də danışdı və qərara alındı ki, 
ayın 5- də Şüvəlana gedək. 

Hacı İntiqam bizim gələcəyimizi bilib adəti üzrə gözəl bir məclis 
qurmuşdu. Kənd sakinlərindən Hatəm Bayramoğlu, Kamil Nadiroğlu, 
Vidadi Əlimuxtaroğlu, Kamal Cəlal oğlu, Mais Ənvər oğlu, Vaqif 
Əmirdayı oğlu, Zöhrab Mehdiyev, Hacı Kamal Mardi oğlu, Hacı İn-
tiqamın dəvəti ilə məclisdə iştirak edirdilər. Hacı Həsən Zəngilanlının 
dini, ədəbi söhbətləri, Kərəm Kürqıraxlının, Şəlalə Ananın, Bəydəmir 
Qalalının şeirləri məclis iştirakçıları tərəfindən alqışlarla qarşılandı. 
Məclis о qədər gözəl keçdi ki, Hacı İntiqam yenidən məclisi bərpa 
etməyi qərara aldı. Bugünkü yığıncağı da bərpa məclisi hesab elədik. 
Bəydəmir Qalalınm şeirindən bir bənd:  

 

Sevin, ey dərdli könül, dərdinə dərman gəlmiş.  
Etməyə eşqini ərz fürsəti-meydan gəlmiş.  
Ataraq hicri zaman, vəslinə dövran gəlmiş,  
Sanki aşiqlar üçün саnа yeni qan gəlmiş.  
Neçə şair Şüvəlan kəndinə mehman gəlmiş. 
 

Haçansa Şüvəlanda keçirilən alim qadınlarla bağlı məclisdən sonra 
bir kitab yazmışdım. 10 il əvvəl yazılmış kitabın çap olunması da qəra-
ra alındı və həmin kitabla bağlı о zaman yazdığım kiçik bir qəzəli də 
oxuculara təqdim edirəm. 

 “Real-Press” qəzeti, 26.08.09. 
 

ALİM-YAZIÇI QADINLAR MƏCLİSİ – 10 
 
Azərbaycan Milli Elmlər Akademiyasında yüzlərlə qadın çalışır, el-

mi fəaliyyət göstərir. Hərə öz sahəsində bilik və bacarığını, elmi poten-
sialını xalqı üçün, milləti üçün gərəkli olan səmtdə ortaya qoyur, nə-
ticədə dəyərli əsərlər yaranır.  

Akademiyanın alim qadınlarının daha bir məziyyəti diqqəti çəkir. 
1998-ci il, dekabrın 23-də akademiyada “Sevil” qadınlar cəmiyyətinin 
nəzdində yaranan “Alim-yazıçı qadınlar məclisi”nin üzvü olan bir sıra 
xanımların artıq şeir və hekayə kitabları işıq üzü görüb. Məclis Nizami 
adına Ədəbiyyat İnstitutunun əməkdaşı, filologiya elmləri namizədi El-
mira Qasımovanın təşəbbüsü ilə yaradılıb. Elmira xanımın özünün 
müxtəlif gizli imzalarla yazdığı satirik hekayələri həmişə maraqla qar-
şılanıb.  

Məclis üzvləri arasında xeyli elmlər namizədi, hətta elmlər doktoru, 
akademiyanın müxbir üzvü olan xanımlarımız vardır: Etnoqrafiya və 
Arxeologiya İnstitutunun baş elmi işçisi, AMEA-nın müxbir üzvü Mə-
şədixanım Nemət, Dilçilik İnstitutunun əməkdaşları, filologiya elmləri 
doktorları Roza Eyvazova və Sevil Mehdiyeva, elmlər namizədi Kübra 
Quliyeva, Şərqşünaslıq İnstitutunun əməkdaşı, filologiya elmləri na-
mizədi Bəşarət Bəşirova, Ədəbiyyat İnstitutunun əməkdaşları, filolo-
giya elmləri namizədləri Zəhra Allahverdiyeva, Leyli Əliyeva, Maral 
Leyla Hüseynova, Mərziyyə Səlahəddin Nəcəfova, Nəzakət Əzizova, 
Solmaz Həyatova, Zümrüd Səfiyeva, Mənzər Niyarlı, Əlyazmalar İns-
titutunun əməkdaşı Şəlalə Ana Hümmətli və s. Müxtəlif tədqiqat insti-
tutlarının, universitetlərin alim xanımlarını bir ədəbi mühütdə bir-
ləşdirən bu məclisin ardıcıl olaraq üç almanaxı işıq üzü görüb. 2002-ci 
ildə “Rəngbərəngdir ləçəkləri çiçəyin”, 2003-cü ildə  “Nağıl kimi şip-
şirindi bu dünya”, 2005-ci ildə “Şuşa-da ağlayan çiçək” adlı bu toplu-
larda onlarla alim-yazıçı xanımın şeirləri və hekayələri çap olunub. 

Son illər məclis fəaliyyətini bir qədər ləngidib. Bu il məclisin on ya-
şı tamam olur. Ümüd edirik ki, bundan sonra  məclis yenidən öz işinə 
başlayacaq və yeni-yeni kitablar nəşr olunacaqdır. 

“Azərbaycan Yazıçı Qadınlar Cəmiyyəti” bu xanımları məclisin on 
illik yubileyi münasibəti ilə səmimi qəlbdən təbrik edir və onlardan bə-
zilərinin şeirlərini oxuculara təqdim edir. 

                       “Yazıçı qadınlar” jurnalı, dekabr 2008. 
 

YENİ ƏDƏBİ MƏCLİS 
 
Yeni baxışlar, qaydalar sistemi bir çox sahələrdə olduğu kimi, ədəbiy-

yatda da özünü ciddi şəkildə büruzə verir. İllər boyu kölgədə qalan əruz 
vəznli şeirimizdə, xüsusən, onun bir qolu olan dini ədəbiyyatda da bir can-
lanma, vüsət hiss olunmaqdadır. XX əsrin əvvəllərində qadağalar üzündən 
fəaliyyətini dayandıran ədəbi məclislər əsrin sonunda yeni əsaslarla bərpa 
olunmuş və yeni məclislər yaranmışdır. 

Bu gün bu məclislərdə onlarla şair əruz vəznli şeirimizin keşiyində 
dayanaraq, ədəbiyyatımızı gözəl şeir incilərilə zənginləşdirmək yolunda 
əllərindən gələni əsirgəmir. Bərpa olunan “Məcməüşşüəra”, “Gülüstan”, 
“Fövcül-füsəha”, yeni yaradılan “Füzuli”, “Vahid” ədəbi məclislərinin fəa-
liyyəti bu cəhətdən təqdirəlayiqdir. Respublika Ədəbiyyat Fondunda təşkil 
edilmiş “Əruz” ədəbi məclisi isə digərlərindən gənc olmasına baxmayaraq, 

bu sahədə böyük addımlar atmaqdadır. Məclisin sədri müasir dövrdə dəsti-
xətti ilə özünü istedadlı şair kimi təsdiqləmiş Ələmdar Mahir, katibi isə 
gənc şair İlqar Fəhmidir. Məclisin iyirmidən artıq üzvü var. Başqa 
məclislərdən fərqli olaraq, bu məclisin üzvləri arasında əruzu bilməyən, bu 
sahədə qələmini sınamayan yoxdur. Tacəddin, Səyyar, Arif Buzovnalı, 
Cəsur Nari və başqaları məclisin ən fəal üzvlərindəndir. Məclisə təkcə 
şairlər deyil, xanəndəlik sənətinə yiyələnmək istəyən gənclər də üzv-
dürlər. 

Vaxtilə “Füzuli” ədəbi məclisinə klassik şeiri öyrənmək üçün xeyli 
gənc gələrdi. Şeirlərindən birində özündən sonra şeir bayrağına başqası-
nın deyil, məhz Ələmdar Mahirin özünü yetirdiyini qeyd edən Hacı 
Mail yanılmamışdı. Bu gün doğrudan da, Ələmdar Mahir Hacı Mail yo-
lunun layiqli davamçısıdır.  Bu, məclisə rəhbərlik işində də özünü gös-
tərir. Burada dindən, şəriət ehkamlarından, İslan dininin tarixindən, 
əxlaqından bəhslər açılır, peyğəmbərimizin, imamlarımızın həyatından 
misallar, hədislərdən sitatlar gətirilir.  

Ümüd edirik ki, “ƏRUZ” ədəbi məclisində XXI əsrin gözəl şairləri 
yetişəcək, ədəbiyyat tariximizi bundan sonra da zənginləşdirən gözəl 
şeir nümunələri yaradılacaqdır. 

“Bizim əsr” qəzeti, 29.03.01. 
 

 
 
 
 
 
 
 

 



 

 74 

 
ƏDƏBİ-TƏNQİDİ YAZILAR 

 
 

ABDULLA FARUQ–100 
 
Allah-təala şairləri yaradanda onların ağrı-acılı taleyini yazır və san-

ki onları dünyanın qəm yükünü çəkəcək zümrə kimi qərar verir. Bu 
qəm yükü şairdən-şairə azalmır, daha da artır. Bəlkə elə ağrı-acısız şair 
olmaq mümkün olmadığı üçün, şair taleyi belə müəyyənləşir. Sovet 
dönəmindəki repressiyaları düşünəndə, otuzuncu illərin qurbanlarını ya-
da salanda, bir anlıq tale yüklü məsələdir, deyə düşünməli oluruq. 
Amma bu qurbanların taleyi bir xətdə birləşsə də, hərənin öz yaşam 
tərzi, yaradıcılıq yolu, ölüm hökmü var. Kimi varlı, xoşbəxt bir ailənin 
övladı olub, kimi  məşəqqətli həyatın yoxsul komasında doğulub. Kimi 
bir sözün qurbanı olub, kimi dağ üstə dağ qoyub. Kimi bu gün sadəcə 
repressiya olub deyə, repressiya qurbanlarının cərgəsinə yazılıb deyə, 
adı çəkilir, kimi qoyub getdiyi əmanətləri ilə öz gücünə yaşayır... 

Azərbaycan Yazıçılar Birliyində Natəvan klubunun qarşısındakı 
foyedə repressiya qurbanlarına həsr olunmuş abidə vardır. Burada bir 
sıra adlar, soyadlar yazılıb. Bunlar o illərdə həbs olunan, sürgün edilən, 
güllələnən yazıçılarımızdır. Amma otuzuncu illərdə, hətta iyirminci il-
lərin sonunda belə sürgünə göndərilən şairlərimiz olmuşdur ki, onların 
adı siyahıda yoxdur, qayıdanları da olub, itkin düşənləri də. Bakılı 
şairlərdən Hacıəli Pərişan, Mirhəsən Münsif və b. bu qəbildəndir... 

Talesiz şairlərdən biri də haqqında ev dustağı hökmü çıxarılan, mü-
haribə başlayanda isə “günah”ını yumaq üçün cəbhəyə göndərilən, 
həlak olduğu təxmin edilən Abdulla Faruqdur. Həbsxanada yatmasa da, 
güllələnməsə də, sürgün olunmasa da.  

Teymur Əhmədovun “Azərbaycan yazıçıları”(1995) kitabında Faruq 
haqqında xeyli məlumat var: 1907-ci il aprelin 24-də Göyçayın Poti 
kəndində əkinçi ailəsində anadan olub, 1917-21-ci illərdə ilk təhsilini 
burada alıb, sonra Bakı müəllimlər seminariyasını, daha sonra ADU-nu 
bitirib. Bakı məktəblərində, ADU-nun hazırlıq kurslarında müəllimlik 
edib. 1930-cu ildə Moskvaya Sovet Şərq Xalqları Elmi-tədqiqat 
İnstitutunun aspiranturasına göndərilib, ailə vəziyyəti ilə əlaqədar 
olaraq bir ildən sonra Azərbaycan Dövlət Elmi-tədqiqat İnstitutuna kö-
çürülüb. Ali məktəblərin fəhlə fakültələrində, “Kommunist” qəzeti 

redaksiyasında, Nərimanov adına texnikumda müəllim kimi çalışıb və 
şəhər rayon maarif şöbələrinin birində pedoqoji kabinetin müdürü olub. 
“Qızıl Şərq” mətbəəsində işlədiyi vaxt ordu sıralarına çağrılıb, qayı-
dandan sonra Baş mətbuat idarəsində çalışıb. “Ədəbiyyat qəzeti” və 
“Şərq qadını” jurnalları redaksiyalarında işləyib. Cəbhədə  leytenant 
rütbəsində xidmət edib və “Qızıl Əsgər” cəbhə qəzetində mübariz ruhda 
şeirləri ilə müntəzəm çıxış edib. Bu dövrdə “Qara Məmməd” mənzum 
pyesini və “Otuz qəhrəman” poemasını yazıb. N.A.Nekrasov, İ. Franko 
və başqalarının əsərlərini tərcümə edib. 1944-cü ildə Taqanroq ətrafın-
da gedən döyüşlərdə həlak olub. Teymur Əhmədov burada şairin aşa-
ğıdakı kitablarını bizə təqdim edir. Bu kitabların hamısı sovet dövründə 
nəşr olunub.  

Mənim Abdulla Faruq haqqında bildiklərim elə bu qədər idi. Amma 
bir dəfə uşaqlar üçün gözəl əsərlərin müəllifi, yazıçı Əli Səmədli dedi ki, 
Abdulla Faruqla bağlı xatirə gecəsi keçirmək istəyir. Şairin Ədəbiyyat 
Muzeyində saxlanılan əlyazmalarını əski əlifbadan çevirmək lazımdır. 
Əli müəllimlə müzeyə getdik. İsrafil müəllim bizi elmi fonda göndərdi. 
Fondun müdürü Xatirə xanım bizi çox yaxşı qarşıladı, əlyazmaları verdi. 
17 gün muzeydə işlədim, xeyli material yığdım. Əli Səmədli həmin 
tədbiri keçirdi. Elə o zaman Əlyazmalar İnstitutunun şəxsi arxivlər şöbə-
sindəki fondları da araşdırdım və şairin iki qəzəlini, rus dilində şeirini, 
məktublarını tapdım və bir məqalə yazıb “Əlli yaşlı xəzinədən əlli mə-
qalə” kitabıma daxil etdim. 

Azərbaycan Yazıçılar Birliyinin “İRS” komissiyası 2008-ci ildə 
“Yüzilliklər” silsiləsindən  kitablar nəşr etməyi qərara alanda, ilk əvvəl 
Almaz İldırım və Abdulla Faruq ilə bağlı “Ədəbiyyat qəzeti”ndə elan 
verdik. Almaz İldırımla bağlı məqalələr bir neçə aya toplandı, amma 
kitab iki ildən sonra işıq üzü gördü. Abdulla Faruq haqqında isə yalnız 
xalq şairi Balaş Azəroğlu bir memuar yazdı, bir də Maarif Teymur 
qəzetdə nəşr etdirdiyi ədəbi xəbəri verdi. 

Hər dəfə Abdulla Faruqun Ədəbiyyat Muzeyinin Elmi fondlar şöbə-
sindəki arxivindən götürdüyüm yazılarına baxanda, həmin kitab yadıma 
düşür və özümü borc altında əzilən adam kimi hiss edirəm. Bu il bütün 
“köhnə” yazıları sona kimi nəşr etdirməyi qərara alanda, Abdulla Fa-
ruqla bağlı kitabı da siyahıya saldım. Kitabı nəşrə hazırlamaq üçün 
şairin Ədəbiyyat Muzeyindəki arxivindən götürdüyümüz əlyazmaları, 
çap olunmuş yazılarını və haqqında dərc edilmiş məqalələri bir araya 
gətirdim. Bütün yazıları əldə etmək imkanım olmadığından elə əlimdə 

olanlarla kifayətlənirəm. Çünki, “Digər yazıları da taparam” deyə dü-
şünüb gözləsəm, çox çəkər. Gələcəkdə imkan olarsa, Faruqla bağlı daha 
əhatəli bir kitab hazırlayarıq.   

Adulla Faruqun arxivində 2110 saylı inventarda  gündəlik şəklində, 
ərəb əlifbasında yazılmış bir ümumi dəftər vardır. Həmin dəftərdən bəzi 
xatirələri oxuculara çatdırmağı lazım bildik.  

Arxiv materialları içərisində yaxın dostu, xalq şairi Rəsul Rzanın 
Faruqa yazdığı məktubları da saxlanılır ki, biz onları “Rəsul Rza” 
(yaradıcılığı əsasında) adlı kitabımızda olduğu kimi vermişdik. Həmin 
məktubları da bəzi fonetik dəyişikliklərlə kitaba daxil etdik.  

 Arxivdəki III qovluqda inventar 1987, N 28-də sinəzən və növhələr 
vardır. Əlyazmanın ölçüsü 21,2X13,7 sm, həcmi 6 vərəqdir. Dini 
ədəbiyyat nümunələri kimi dəyərli şeirlərdir. Şairin avtoqraflarıdır, 
amma ilk iki şeirin son bəndində Zair, üçüncüdə Məhzun, dördüncüdə 
Fəna, beşincidə Fariğ təxəllüslərini oxuyuruq. Ola bilsin sonuncusu elə 
Abdulla Faruqundur.  

Abdulla Faruqun arxivində bəzi maraqlı yazılara da rast gəldik, 
amma onları çevirmək imkanımız olmadı: 1.İnventar N 1990. 4 vərəq. 
Ölçüsü: 23X18,3 sm. A.Faruq. “Cümleyi-əsəbiyyə” Ərəb əlifbasında 
tibbə aid qeydlərdir. 2. İnventar 1995 N 36. Ərəb əlifbasında əlyazma 22 
səhifə həcmində, ölçüsü: 19X12 sm. Molla Cami əfəndi “Cüng” 3. 
İnventar 1991, N 32, 2 vərəq, olçüsü: 22,7X18,3 sm. Molla Cami 
(Nəsir). 4. İnventar 1996. N 37, 116 vərəq, 22X18 sm ölçülü dəf-
tərdədir: Süleyman Nəzif. Namiq Kəmal. 

Abdulla Faruq öz dövründə şair və tənqidçi kimi tanınmış, hətta 
müxtəlif qəzetlərdə işləmiş, sonralar böyük şair kimi tanınan bir sıra 
yazarların şeirlərini redaktə etmiş, məqalələrində bəzi şairlərin yaradı-
cılığındakı  nöqsanlardan söz açmışdır. 

 “Azərbaycan ədəbiyyatşünaslığı” kitabında Abdulla Faruqun (Əfən-
diyev) məqalələrinin siyahısı verilmişdir: 1.Ədəbi gəncliyimiz.–“Gənc 
işçi” qəzeti, 29 avqust, 1929. 2.Azərbaycan proletar yazıçıları sosializm 
quruluşundan kənarda qalmışlar.–“Kommunist” qəzeti, 8 oktyabr, 
1931. 3.Sosializm ölkə müdafiəsi ədəbiyyatı uğrunda –“Ədəbiyyat 
qəzeti”. 1 mart, 1935. 4.Yeni yüksək səviyyəli əsər. “Ədəbiyyat qəzeti”, 
18 oktyabr, 1938. “Vaqif” pyesinin tamaşası haqqında. 5.İki məsuliy-
yətsiz şair haqqında.–“Ədəbiyyat qəzeti”, 11 may, 1939. Ə.Rzanın və 
İsmayıl Soltanın şeirləri haqqında. 6.Kəminənin xatirəsi.–“Ədəbiyyat 
qəzeti”, 27 sentyabr, 1940. Türkmən şairi Kəminə haqqında. 7.Proletar 

ədəbiyyatının bugünkü halına diqqət.–“Kommunist” qəzeti, 8 avqust, 
1929. 8.“Şairin andı”.–“Kommunist” qəzeti, 8 may, 1931. S.Vurğunun 
eyniadlı kitabı haqqında. 9.Ədəbi savad uğrunda.–“Gənc işçi” qəzeti, 12 
mart, 1930. 10.Mövzunu necə seçməli.–“Gənc işçi” qəzeti, 18 mart, 1935. 
11.Yeni yazanlara məsləhət.–“Ədəbiyyat qəzeti”, 12 iyul, 1938. Şeir 
vəznləri haqqında. 12.Süjet nədir.–“Ədəbiyyat qəzeti”, 12 avqust, 1939. 
13.Şeirimizin vəzni haqqında.–“Ədəbiyyat qəzeti”, 22 oktyabr, 1939. 
14.Heca vəzni quruluşu.–“Ədəbiyyat qəzeti”, 1 və 20 noyabr, 1939.  

Biz bu məqalələrin çoxunu tapa bilmədik. Milli kitabxanada saxlanı-
lan qəzetlərdən üç məqalə əldə etdik. Abdulla Faruqun Əzəl Dəmirçi-
zadə ilə birlikdə yazdığı “Şairin andı” adlı məqaləni bütöv verməyi 
lazım bilmədik, başlanğıcından bir qədər veririk: 

“Azərbaycan ədəbiyyatşünaslığı” kitabından öyrəndik ki, Abdulla 
Faruq haqqında ilkin məlumatlar M.Arifin ibtidai siniflərin “Oxu 
kitabı”nda və Həbib Səmədzadənin VII sinif üçün “Ədəbi oxu kita-
bı”nda verilmişdir. Kitabdan Faruq haqqında bəzi məqalələrin adlarını 
da götürdük: 1.Mustafafa Quliyev. “İdeoloji çürükçülük və xaltura”. 
“Ədəbiyyat qəzeti”, 4 oktyabr, 1940. 2.Məmməd Rahim. “Mübariz şair 
Abdulla Faruq”. “Azərbaycan” jurnalı, 1960, N 2. 3.Tofiq Babayev. 
“Şair döyüşçü”. “Ədəbiyyat və incəsənət”, 9 may, 1970. 4.Tofiq 
Babayev. “Odlu sətirlər”. “Ədəbiyyat və incəsənət”, 9 may, 1975. 
Növbəti illərdə çap olunmuş bəzi  məqalələri də tapdıq. Onu da qeyd 
edək ki, şair haqqında yazılmış məqalələrdə təkrarlar çoxdur. Məqalələ-
rin azlığını nəzərə alıb əldə etdiyimiz bütün yazıları kitaba daxil etmək 
qərarına gəldik. Cəlal Abdullaevin məqaləsindən isə ancaq A.Faruqa 
aid olan hissəni verdik. 

“Abdulla Faruq -100” kitabı, Bakı-2011 
  

ALMƏMMƏDİN QƏZƏLLƏRİ 
 
Allah-təala bütün insanlara qabiliyyət, bacarıq, istedad verib. Amma 

hər millətin özünəməxsus qabiliyyəti var. Azərbaycanın payına da şa-
irlik düşüb. Yer üzündə bizim qədər şairi olan ikinci millət yoxdur. Ey-
ni zamanda bizim qədər şeiri sevən, onu qiymətləndirən millət də yox-
dur. Kim olursan-ol, yenə də şairi səndən əvvəldə görəcəklər. Deyirlər, 
bir dəfə Səməd Vurğunun yanında hansı alimi isə tərifləyirlər. 
Təriflərdən bezən şair birdən qayıdır ki: “Hə, nə olsun e, şair ki deyil”. 
Amma bu təkcə Səməd Vurğunun fikri deyil, elə bütünlükdə Azərbay-

can xalqı belə düşünür.  
Ədəbiyyat təhsili olan adamların hamısının şeir yazdığı məlumdur. 

Amma başqa sahələrdə çalışanların şeir yazması maraqlıdır. Bu həvəs 
get-gedə peşəkarlığa çevriləndə adam lap heyrət edir. Məmməd Arazın 
coğrafiya üzrə təhsil aldığını hamı bilir və onun böyük şair olduğunu da 
heç kəs dana bilməz. Bizim tanınmış şairlərimiz içərisində texniki ali 
təhsili olanlar da az deyil. Görünür təhsilin şairliyə dəxli yoxdur. Mən 
bioloq olanda daha güclü şeirlər yazırdım. Amma ədəbiyyat təhsili 
alandan sonra tədqiqata başım qa-rışdı, şeirim də zəiflədi. Görünür şeir 
özü birinciliyi sevir. Onu arxa plana keçirəndə küsür.... 

Mən elə həvəskar şairlər tanıyıram ki, şeiri birinci yerdə gördükləri 
üçün, get-gedə püxtələşir və heç də peşəkarlardan geri qalmırlar. Belə 
şairlərdən biri də Alməmməd İsgəndərlidir. Söhbət əsnasında “Mən şair 
deyiləm ki, elə-belə özümçün yazıram” deyən Alməmməd İsgəndərli. 
Bir çoxları kimi Yazıçılar Birliyinə daxil olmağa can atmayan Al-
məmməd İsgəndərli. Amma daim öz üzərində işləyən, bütün şairləri, 
xüsusən də klassik şairləri oxuyan, ən çoxu da Füzuli dəlisi olan Al-
məmməd İsgəndərli. Alməmmədin üç şeir kitabı nəşr olunub. Şeirlə-
rinin böyük əksəriyyəti heca vəznində yazılıb. Klassik üslubda qoş-
malar, gəraylılar, sadəcə müasir üslubda heca şeirləri. Axı, Alməmməd 
xalq çeşməsindən su içib. Həm də gözəl saz çalır... 

Alməmməd həm də tar çalır və muğamlarımızı çox sevir. Elə ona 
görə də hərdən qələmini qəzəldə də sınayır. Onun qəzəlləri həm heca-
dadır, həm də əruzda. Əruzda yazdığı qəzəllərdə bəzən birdən-birə he-
caya keçir. Klassik şeiri bilməyən oxucular bunu heç hiss eləmirlər. 
Şairin əruzda olan qəzəllərində cüzi texniki qüsurlar nəzərə çarpsa da, 
klassik ənənə, mövzu rəngarəngliyi diqqəti çəkir. O, həm Allahdan, 
Qurandan, peyğəmbərdən yazır, həm vətəndən, işğal altında olan tor-
paqlarımızdan, xalqın tarixi keçmişindən, milli adət-ənənələrdən yazır, 
həm də dünyanın bünövrəsi olan, ədəbiyyatın əzəli-əbədi mövzusu olan 
məhəbbətdən. 

Alməmməd Allah adamıdır. Quranda buyurulanlara daim əməl et-
məyə çalışır və onu başqalarına da məsləhət verir: 

 

Oxu Qurani-kərimi ki, kəmalə gələsən. 
Çətinə, darə düşəndə yeni halə gələsən. 
Özünə qaytaracaq, bil, səni çaşdıqda Quran, 
Heç zaman qoymayacaq həm də zəvalə gələsən. 

Şair bu qəzəlində insanları haq yola çağırır. Quranı oxumağın, Alla-
hın buyurduqlarını öyrənməyin və onlara əməl etməin gərəkliliyini bil-
dirir. Deyir ki, Quran sizə haramı tərk etməyin, halala gəlməyin yolunu 
göstərəcək. Onu oxusanız, Yaradanın böyüklüyünü dərk edəcəksiniz. O 
zaman üzü qibləyə diz çöküb Allaha yönələrsiz. Sonda isə özünə 
müraciətlə deyir ki, sən də oxu, ibadət elə, həm də ziyarətlərə get ki, 
vüsal gününə çatasan. 

Şair başqa bir qəzəlində də Tanrının böyüklüyünü, ona ibadətin mü-
səlmana borc olduğunu bildirir: 

 

Hər bağı bağ eləyən səbr ilə bağban işidir. 
Gah yaxşı, gah pis olan sadəcə insan işidir. 
Tanrıya üz tutuban hər gün ibadət eləmək, 
Sidq-ürəkdən deyirəm əhli-müsəlman işidir. 
Taleyi tanrı yazır, biz nə işin sahibiyik? 
Olsa ziddinə gedən, anla ki, şeytan işidir. 

 

Qəzəlin digər beytlərində gün-gündən kəndlərin, şəhərlərin dəyişdiyini, 
tariximizin yazıldığını qeyd edən müəllif tarixən ədalət göstərən, rəiyyətini 
sevən sultanların var olduğunu diqqətə çatdırır və belələrinin əbədiyaşar ol-
duğunu bildirir. Sonda özünə müraciətlə deyir ki, dəftəri aç, qələmi götür, 
içindən gələnləri yaz ki, bu da şairin, qəzəlxanın işidir.  

Hər bir şeyi Allahın qisməti sayan Alməmmədin “Razıyam” rədifli 
qəzəlində Allaha şükranlığını görürük: 

 

O böyük pərvərdigarın qismətindən razıyam. 
Duyduğum hər kəlmədə hər hikmətindən razıyam. 
Ruzi vermişdir bizə, hər nazü nemət, şükr kim, 
Az, ya çox, fərq eyləməz, hər nemətindən razıyam. 

 

Sonrakı beytlərdə də bəxtinə düşən sevgidən, övlad payından, həm 
evdə, həm el arasında gördüyü hörmətdən, məhəbbətdən razı olduğunu 
bildirən şair sonda el gözünü tərəzi bilənləri haqlı sayaraq, həm də xal-
qın ona verdiyi qiymətdən razı olduğunu billdirir. 

Alməmmədin maraqlı qəzəllərindən biri də “gələcək” rədifli qəzəl-
dir ki, burada sonuncu imamın gəlişinə böyük inam və ümüd əks olun-
muşdur: 

 

Tanrı Quranda xəbər verdi ki, bir an gələcək, 
Bəşərə onda kömək etməyə bir can gələcək. 
Pisləri məhv edəcəkdir gəlişiylə şahımız, 

Qan tökən kimsələrin gözlərinə qan gələcək. 
O zaman kükrəyəcək qəlbləri əhli-bəşərin, 
Bəlkə od yağdıracaq onda asiman, gələcək. 

 

İmamın zühuru haqqında el arasında gedən söz-söhbəti şeirə gətirən 
müəllif onun gələcəyinə, yaxşıları öz ətrafına toplayacağına, pisləri pə-
rişan edəcəyinə, çoxlarının bu dünyanı tərk edəcəyinə, sağ qalanlarasa 
firavan həyat bəxş olunacağına, yer üzündə yalnız nəcib insanların qa-
la-cağına, qəlblərə iman, təqva dolacağına inanır və oxucunu da 
inandırmağa çalışaraq, sonda özünə müraciətlə deyir ki, söylə, qoy bə-
şər övladı ayılsın, gecikər, sonra peşiman olar.  

Alməmmədin vətənpərvərlik mövzusunda yazılmış qəzəllərində 
həm tarixi keçmişimiz əks olunub, həm Qarabağ dərdimiz, həm milli 
qürurumuz.  

 

Çoxlu tərif deyilib torpağıma, millətimə, 
Neçə dastan yazılıb millətimin şöhrətinə. 
Çox qədimdən bəri şöhrət tapıb hər bir əməli, 
Mat qalıb xəlqi-cahan elmdəki xidmətinə. 
Bir Nizamisi, Nəsimisi, Füzulisi ilə 
Bacarar nail ola dəhrdə söz vəhdətinə. 

 

Burada şair millətimizin tarixə çox igidlər verdiyini, şəhid nurunun 
zülmətləri parçaladığını, şəhid övladlarını mərd gəlinlərin böyütdüyü-
nü, qadın ismətinə çox əsərlər yazıldığını qeyd edir, sonda isə şeirini 
bütün dünyanın eşitməsini arzulayır və bununla məqsədinin torpağına, 
millətinə xidmət olduğunu bildirmək istəyir.  

Şairin “olub” rədifli qəzəlində də millətin tərənnümünü görürük. 
Millətimizin qüdrətinə çox söz deyildiyini, nizamının dəfələrlə pozul-
masına baxmayaraq, yenə də birlliyə nail olduğunu qeyd edən müəllif 
fəxrlə yazır ki, bizdə daim ər qeyrətinə alqış deyilib, qız-gəlinə hörmət 
olub, hər övlad vətəninə “ana” söyləyib, hər sözümüzdə hikmət olub, 
dahilər yetişib ki, hər sözü millət üçün ziynət olub, hər gəlib-gedən “əh-
sən” deyib, bizə yaxşı qiymət verib. Şair qəzəli belə bitirir: 

 

Ey Könül, fəxr eləyək tariximizlə, sevinək, 
Çün bizə Azəribaycan kimi yer qismət olub. 

 

Şairin ən böyük dərdlərindən biri də vətən dərdidir. Torpağını, mil-
lətini fəxrlə tərif edən müəllif “nə gözəl” rədiflii qəzəlində bu dərdin nə 
zaman bitəcəyini səbirsizliklə gözləyərək yazır: 

Bu Vətən dərdi ki var, bitsə, nəhayət, nə gözəl. 
Hərbdə olmasa gər bir də xəyanət, nə gözəl. 
Olsa bu işdə əgər xəlqi-cahan həmdəmimiz, 
Versələr canü dil ilə bizə qiymət, nə gözəl. 
Unudub hər nə ki var, ATƏT-ə əl açmadayıq, 
Göstərəydik özümüz azca şücaət, nə gözəl. 

 

Şair hər vətən oğlunun qəlbində torpağa məhəbbətin artmasını, Qa-
rabağ torpağının tarixi şöhrətinin qayıtmasını arzulayır.  

Alməmmədin elmi, əxlaqı, ədaləti və digər mənəvi dəyərləri əks et-
dirən qəzəlləri də diqqətəşayandır. Şair insanları elmli, ədəbli, ədalətli 
görmək istəyir, şeirlərində onları mənəvi dəyərlərimizi qorumağa ça-ğı-
rır və “olmaz” rədifli qəzəlində yazır: 

 

Ədəbi olmayanın aləm ara hörməti olmaz. 
Olsa da hər şeyi dünyada, yenə qiyməti olmaz. 
İnsan övladı gərəkdir ədəbilə tanına, 
Yoxsa ki, pul-para ilə adamın şöhrəti olmaz. 

 

Bu süjetsiz qəzəldir. Şair hər beytdə bir hikməti açıqlamağa çalış-
mışdır. “İş adamın cövhəridir” atalar sözünü xatırladan şair göstərir ki, 
insan tənbəl olmasa, heç kəsə minnəti olmaz, hər kəs öz övladına ədəb-
lə tərbiyə versə, el içində heç kimdən töhmət eşitməz. Həkimə gərək 
Allah şəfalı əl bəxş eləyə, sadəcə diplomla həkim olmaq olmaz. Ər igid 
gərək Vətən uğrunda döyüşlərdə olsun, əsgər öz torpağına, millətinə an-
caq bu cür xidmət edə bilər. Sonda isə şair yenə də özünə müraciətlə 
deyir ki, vətənini, dövlətini, xalqını sev ki, vətənini sevməyənlərin 
namusu, qeyrəti olmaz.  

Şairin “eylər səni” rədifli qəzəlində əqlin və elmin təbliğinin şahdi 
oluruq: 

 

Əql olarsa başda gər, ləlü gühər eylər səni. 
Elmə yetsən həm dəxi, fövqəlbəşər eylər səni. 
Həm əql, həm elm ilə insan çatar şan-şöhrətə, 
Aşina olsan, kitab əhli-xəbər eylər səni. 
Vaxt var ikən elm oxu, yaxşı əməl ardınca get, 
Çünki, düzgün yolla getmək bixətər eylər səni. 

 

Göründüyü kimi şair göstərir ki, əql ilə elmin birləşdiyi başın sahibi 
bütün insanların fövqünə qalxa bilər. Elm oxuyan hər şeydən xəbərdar 
olar və xətərsiz keçinər. Sonda şair yenə də özünə müraciətlə deyir ki, 

yaz-yarat, qoy şeirin könüllər oxşasın. Həqiqəti yazarsansa, qələm səni 
hünər əhli edər. 

Alməmməd İsgəndərlinin məhəbbət lirikasında həm ürfani, həm də 
dünyəvi eşqin əksini görürük. Klassik şeir ənənəsini yaşadan şair yazır: 

 

Eşqə bax, aşiqləri həsrət qoyub leylasına. 
Həm Füzulini salıb bir sönməyən sevdasına. 
Gör cahana sığmayan aşiqlərin əhvalını! 
Yetdi Məcnun qəbri üstdə sevdiyi Leylasına. 
Bu cahan mülkü nə vaxt məşuqlərə yar oldu ki, 
Bax Şirinə, Əsliyə, yainki bax Əzrasına. 

 

Şairin dünyəvi məhəbbəti tərənnün edən ən maraqlı qəzəllərindən 
biri də “Kim, nə dedi” rədifli qəzəldir. “Görəsən, yarıma məndən yenə 
də kim, nə dedi” misrasıyla başlayan qəzəldə əğyarın yenə də işə qarış-
dığını, əl çəkmədiyini, yarınınsa ona yox, əğyara inandığını, nə qə-dər 
and-aman etsə də, faydası olmadığını bildirən lirik qəhəmanın çarə-
sizliyini hiss edirik: 

 

And-aman etdim ona, faidəsi olmadı heç, 
O inadkarıma məndən yenə də kim nə dedi. 
Köksümü laləyə döndərdi, Könül, bu dərdlər, 
Laləüzarıma məndən yenə də kim nə dedi? 

 

Bu süjetli qəzəldə and-amanın faydası olmayan yerdə “inadkarıma” 
sözünün işlədilməsi, lirik qəhrəmanın köksünün laləyə dönməsi ilə mə-
şuqun “laləüzar” kimi verilməsi diqqəti çəkən məqamlardır.  

Alməmmədin qəzəllərində əksərən təmiz məhəbbətin, sədaqətin, və-
fanın, etibarın, düz iilqarın tərənnümünü görürük. Şair hamını saf mə-
həbbətlə sevməyə, xəyanətdən uzaq olmağa, sevginin qədrini bilməyə 
çağırır. Şair “elə-yək” rədifli qəzəlində yazır: 

 

Yeni məna ilə biz sevgiyə şöhrət gətirək, 
Qaldırıb göylərə eşqi, elə əfqan eləyək. 
Dəyişək görkəmini sevgi-məhəbbət bağının, 
Yeni güllər bitirək, bülbülü nalan eləyək. 
Çox da dövranı keçib Leyli ilə Məcnunun, 
Gəl sevək, dillər üçün biz yeni dastan eləyək. 
Qayıda sevginin azadəliyi gənclər üçün, 
Gəl təmənnalı məhəbbətlərə üsyan eləyək. 

Qəzəlin sonunda şair yenə də özünə müraciətlə deyir ki, belə bir ye-
ni dövranı yaratdıq, yeni sevgilərin vəsfi də gərəkdir, “Ey Könül, bəlkə 
səni indi qəzəlxan eləyək”. 

Alməmməd də hamı kimi yaxşı qəzəlxan olmağa çalışır. Yəqin ki, 
öz üzərində bir qədər də işləsə, qəzəllərindəki xırda nöqsanları da 
aradan qaldıra bilər. Biz buna inanırıq və şair qardaşımıza bu yolda coş-
qun təb, böyük səbr və qələminin daha da güclü olmasını arzu edirik.  

“Paklıq” qəzeti, dekabr, 2011 
 

MƏNZƏR NİYARLI YARADICILIĞINDA 
ŞƏXSİYYƏT PROBLEMİ 

 
Hər bir insanın həyatda ağlı kəsəndən üz tutduğu bir yol, bir cığır 

olur. İnsanların bir qismi böyüdükcə öz uşaqlıq dünyasından gələn səsi 
unudur, öz arzusuna, məqsədinə xilaf çıxır, düşdüyü mühütə uyğun-
laşaraq öz yolundan, öz cığırından çıxır. Bir qism insanlar isə hansı mü-
hütə düşürsə-düşsün axıracan öz yoluna sadiq qalır. Belə adamlar hə-
yatda tapdıqları idealları itirdikdə belə yenə də fikirlərindən dönmür, 
ideallarını xəyallarında, düşüncələrində yaşadırlar. Yaradıcı insanlara 
isə Allah-təala daha bir üstünlük vermişdir ki, onlar həyatda itirdik-
lərini, xatirələrə çevirdiklərini yazıya köçürə bilirlər. 

Yazıçıların yaratdıqları obrazlar çox zaman həyatdan götürülsə də, 
həyatdakından daha gözəl, daha böyük, daha müdrük və ya daha eybə-
cər, daha cılız olurlar. Çünki, hər bir yazıçı öz ideallarını məhəbbətilə 
daha da yüksəldir və cəmiyyətdə rastlaşdığı mənfi tipləri öz nifrəti ilə 
daha da alçaldır, tapdalana biləcək dərəcədə yerlə yeksan edir. Və be-
ləcə həyatda tapa bilmədiyi yüksək mənəvi dəyərləri özündə əks etdirən 
insanları alqışlayır, mükafatlandırır, eyni zamanda həyatda qalib gələ 
bilməyən mənfi tipləri pisləyir, cəzalandırır... 

Mənzər Niyarlı (Eynullayeva) yaradıcılığına nəzər saldıqda ən çox 
yaxşı insanların qabarıq şəkildə ön planda verildiyini, pislərin isə sa-də-
cə yaxşıların mənəvi aləmini hərtərəfli açıb oxucuya göstərilməsində bir 
köməkçi kimi əsərə gətiruildiyinin şahidi oluruq. Eynilə həyatda olduğu ki-
mi pislərin varlığı yaxşının yaxşılığını daha da qabarıqlaşdırdığı anlamı 
diqqəti daha çox cəlb edir. Bir sözlə, şəxsiyyət problemi Mənzər Niyarlı 
yaradıcılığında əsas xətti təşkil edir. Yazıçı bütün qüvvə və bacarığını, tə-
fəkkür və təxəyyülünü məhz bu problemin həllinə yönəldir, digər məsələ-
lər isə yardımçı rolunu oynayır. 

“Bir qom qamış” hekayəsində yazıçının yaratdığı məktəb direktoru 
Əli müəllim obrazı, müharibədə həlak olmuş Seyfullanın arvadı Pəri, 
eləcə də onun oğlu Səfdər və s. oxucuda rəğbət hissi yaradan obrazlar-
dır. Ürəyində oğul dağı gəzdirən, təkcə əsgər şinelli oğlunu gördüyü 
yuxularıyla ovunan Əli müəllim bütün kəndin dərdini çəkir. Heç bir 
yerdən kömək almayan Əli müəllim uçuq-sökük məktəbini qorumaq 
üçün uşaqlara qamış tapşırır. Bir çox valideynlər kimi Pəri də qamışın 
nəyə lazım olduğunu bilmədən onun qarasınca deyinir. Bikə arvadla nə 
qədər axtarırlar qamış tapa bilmirlər. Pəri oğlunun əlindən tutub 
məktəbə gətirir ki, Əli müəllimə “öz sözünü desin”. Səfdər ona yalvarır 
ki, Əli müəllimə heç nə deməsin. Oğlunu eşitmək istəməyən Pəri kö-
mür dalısınca getmiş Əli müəllimi kabinetində gözləyərkən, gözü sto-
lun üstündə yazılmış vərəqə sataşır. Burada “Uşaqların gətirdikləri qa-
mışla məktəbin həyətinin çəpərlənməsi və müharibədə həlak olanların 
uşaqlarına məktəbin sahəsində əkilən tərəvəzin pulu ilə paltar, çanta, 
ayaqqabı alınması və məktəbdə pulsuz film göstərilməsi haqqında” ya-
zılan məlumatı oxuduqda Əli müəllimin nə yaxşı ki, məktəbdə ol-
madığına şükr edə-edə evə qayıdır. Beli götürüb çəpərin dibini qazır, 
bir dəstə qamış bağlayıb Səfdərə verir ki, məktəbə aparsın. 

Eyni zamanda Əli müəllim əsgər ailələrinin qeyrətini çəkir, namusu-
nu qoruyur. Kino göstərən Qaçayın Pəriyə gözü düşdüyü xəbərini eşi-
dəndə, ona hədə-qorxu gəlir. 

“Bir ömürlük sevinc” hekayəsində də müəllim obrazı ilə rastlaşırıq. 
Uşaqlıqdan atasız böyüyən, müharibənin ağrı-acısını dadan Mürsəl mü-
əllim də özündən çox başqalarını düşünür: ”Mürsəlin kövrəkliyini elə 
bil kəndin başıpapaqlıları hiss etmişdilər. Uşaqlara əyin-baş lazım 
olurdu, Mürsəl yada düşürdü. Qələm, dəftər, qalstuk, xətkeş. Elə ona 
görə də Mürsəlin yolu rayon mərkəzinə tez-tez düşərdi. Mürsəl uşaqlara 
təzə paltar, təzə kitab alanda özü də sevinərdi.” 

Əsərdə Mürsəlin evləndiyini, oğul-uşaq yiyəsi olduğunu, lakin bun-
dan sonra da əvvəlki xasiyyətdə qaldığını görürük. Məktəb direktoru 
xəstə olduğundan, Moskvaya öz yerinə Mürsəli göndərir. Arvadı buna 
razı olmur. Lakin Mürsəlin özünə palto, uşaqlara qış avadanlığı ala bi-
ləcəyini fikirləşib çox götür-qoydan sonra dananın kəsilməsinə razı 
olan Nisə, ərinə palto üçün ayrıca pul verir ki, mütləq özünə palto alsın. 
Mürsəlin Moskvaya getdiyini bilən qohum-qonşu hərə ona bir şey tap-
şırır. Mürsəlin Moskvada oxu-yan şagirdinin anası Qönçə arvad isə oğ-
luna bir bağlama, 25 manat da xərclik göndərir. Moskvada Qarabalanı 

üşüyən görən Mürsəl mağazada uşaqlara, qonşulara pal-paltar alarkən, 
pul yadına düşür: ”Ay sənin öyünəcən,- dedi Mürsəl,-yaddaş soxa qalıb 
ki.–Ucadan dedi və cibindən iyirmi beşliyi çıxarıb üzünü Qarabalaya 
çevirdi: - Ayə, Qarabala, anan sənə pul göndərib axı. Görürsən də, soyuq 
Mürsəl əmini əməlli-başlı karıxdırıb. –Sonra Mürsəl özü üçün ayırdığı 
palto pulunu da çıxartdı. –İyirmi beş manat sənin xərcliyin. Bu da palto 
pulu, dedi Qarabalaya deyərsən xərcləməsin ha. Özüyçün yanındaca pal-
tonu alar, geyər əyninə.” 

Sonra Mürsəl müəllim palto şöbəsinə girib Qarabalanın bəyəndiyi 
paltonu alıb ona geyindirir. Müəllif onun sevinci ilə əsəri tamamlayır: ” 
Sevinirdi Mürsəl. Ürəkdən sevinirdi. Elə bil Mürsəlin qəlbinə təzə, isti 
işıq dolmuşdu və o bu işıqla bir ömürlük həyatının sevincini, dadını, 
duzunu duyurdu.” 

Bu, əslində yazıçı sevincidir. Özünün müəllim idealını oxucu-nun 
gözü önündə canlandıran, şəxsiyyət kimi onun mənəvi dünyasını, saf-
lığını, ülviyyətini açıb göstərən müəllif öz sevincini də onun sevincinə 
qatır. Görəsən, indi hardadır öz palto puluna keçmiş şagirdinin əyninə 
palto geyindirən müəllim? Yazıçı onu həyatda görübmü? Ya sadəcə ya-
zıçı təxəyyülünün, müəllif arzusunun inikasıdır bu surət?.. 

Bəzən müəllifin qəhrəmanları da özü kimi istəyini, idealını öz ürə-
yində yaşatmalı olur. Müəllifin real həyatdan götürdüyü hadisələr, ətra-
fında dola-nan, hər gün gördüyü, dərdini, nisgilini bildiyi insanlar oldu-
ğu kimi vərəqlərə hopub əsərə çevrilir. Real həyat romantikanı 
üstələyir, həqiqət bütün çılpaqlığı ilə öz yerini tutur. Bu zaman yazıçı 
özü də qəhrəman kimi aciz qa-laraq, reallıq qarşısında təslim olur. 
Mənzər Niyarlının “Yarımçıq məzuniyyət” povestində olduğu kimi. 

Əsərdə gözəl ideallarla, arzularla yaşayan gənc bir qadının ailə hə-
yatı bütün keşməkeşi, ağrı-acısı, nisgili ilə oxucuya açıqlanır. Əri 
Ağahüseyn tərəfindən daim döyülən, söyülən üç uşaq anası Şəmsiyyə 
səfalət içində həyat sürsə də, öz dünyasında onu nəzakətlə danışdıran, 
həmişə ona təsəlli verən, başı ağrıyanda nəvaziş göstərən bir xəyalı 
yaşadır. Müəllif bu xəyal dünyasına tez-tez müraciət edir və qəhrəmanı-
nın yaşantılarını bir-bir oxucuya danışır:”... Bu adamı Şəmsiyyə xəya-
lında nə zaman yarat-mışdı? Ağahüseynə ərə gedəndən sonra, yoxsa əv-
vəl. O da yadında deyildi. Ancaq Şəmsiyyə bircə onu bilirdi ki, o adam 
vardı. O adam Şəmsiyyənin ürəyinə girmişdi. O adam Şəmsiyyənin tək-
cə yuxularının qonağı deyildi. Şəmsiyyə o adamı hər gün görürdü. 
Paltar yuyanda da, xörək bişirəndə də, həyəti süpürəndə də, uşaqlarını–

Məmişi, Qəribi, İmişi çimizdirəndə də. O adam Şəmsiyyənin üzünə gü-
lümsünər və həmişə o bir dəstə gülü gülümsəyə-gülümsəyə Şəmsiyyəyə 
verib uzaqlaşardı. Bu çiçəkləri o bəzən gecələr Şəmsiyyənin əlindən 
tutub apardığı dağlardan, meşələrdən dərərdi. O adamın gətirdiyi dəstə-
də lalə də olardı, bənövşə də, yasəmən də. Şəmsiyyə bu çiçəkləri paltar 
yuya-yuya, evini süpürə-süpürə, ürəyinə yatdığı mahnını zümzümə edə-
edə qoxulayır, ətrini ciyərlərinə çəkə-çəkə gah kövrəlir, gah da gülüm-
sünürdü. Bu çiçəkləri o taxçada ehtiyat üçün saxladığı lampa şüşəsində 
gizlədərdi...” 

Lakin Mənzər Niyarlının qəhrəmanı öz idealını həyatda tapmır, ək-
sinə xəyallarında qurduğu ideal dünyası da darmadağın olunur. Yazıçı 
öz qəhrəmanını real həyatın zahiri təntənə içərisində cilvələnən, uzaq-
dan “gəl-gəl” deyən, lakin özlüyündə bir bataqlıq misalı olan bir səhnə-
sinə çıxarır. Lakin uşaqlıqdan artist olmaq arzusu ilə yaşayan Şəmsiyyə 
bu səhnədə öz rolunu tapa bilmir. Məşəqqətli həyat, alçalışlar, təhqirlər 
Şəmsiyyənin əsəb xəstəliyinə səbəb olur. Onu sanatoriyaya müalicəyə 
göndərirlər. Burada xəyallarındakı adamın oxşarını tapan Şəmsiyyə 
əvvəlcə sevinir. Onun baxışına, sevgisinə cavab verməsə də ürəyində 
bir rahatlıq, xoş bir duyğu hiss edir. Ərinin söyüşlərini, qaba rəftarını 
xatırladıqca, nəhayət, Muradın sevgisinə cavab vermək, onunla ilk və 
son dəfə görüşmək qə-rarına gəlir. Öz-özünə düşünür: ”Çıxıb getmə-
yimə az qalıb. Gedəcəyəm onun görüşünə. Qəlbimin sirrini açacağam 
Murada. Deyəcəyəm ona. Deyəcəyəm ki, sən mənim yuxularımdan 
çıxmayan, mənə hər gecə gül gətirən adamsan. Mən səni çoxdan, lap 
çoxdan tanıyıram. Deyəcəyəm ki,...” Lakin Şəmsiyyənin fikirləri alt-üst 
olur. Murad onun məhəbbət nəğməsini eşitməmiş ona başqa təklif edir 
və hətta cibindən pul çıxarır. Şəmsiyyə güclə onun əlindən qurtarıb 
qaçır. İki gün öz nifrəti ilə tək otaqda uzanıb qalan Şəmsiyyə üçüncü 
gün özünə gələn kimi Ağahüseyni xatırlayır və şəfqət bacısını çağırıb 
deyir ki, ərini çağıtdırsınlar, gəlib onu evə aparsın. 

Müəllif bu əsərdə qəhrəmanını xoşbəxt edə bilməsə də, onun saflığı-
nı, məsumluğunu qoruyur və nəhayətdə ona həyatın çirkabını göstərib, 
yenidən öz ailəsinə qaytarır. Lakin sadəlövh, zəif görünən bu qəhrəman 
öz mənini, qadın ləyaqətini qorumaq üçün özündə böyük qüvvə tapır. 
Müəllif öz qəhrəmanını çirkaba bulamaq üçün deyil, həyat həqiqətini 
ona dərk etdirmək üçün bu yollardan keçirir. Əsərdə qoyulan prob-
lemlər bu günümüzlə də səsləşir. Çətinlikdən qorxan, rahat həyat üçün 
“xoşbəxtliyə” doğru can atan bir çox-ları Şəmsiyyə kimi xəyallarındakı 

gözəl dünyanı da qeyb edirlər, hətta daha çox itirənlər də olur. 
Göründüyü kimi burada yazıçı oxucularına həm xəyali sirli-sehirli 

dünyaları, həm də reallıqları göstərir. Professor Təhsin Mütəllibov “Hə-
qiqət so-rağında” adlı məqaləsində yazır: ”Bədii əsər əsl mənada onda 
zövq verir ki, həyatın az-çox tanış səhifələrini sənət dili ilə daha mü-
kəmməl və daha cazibədar lövhələrlə xəyalımızda yenidən canlandırır, 
necə deyərlər, ürəyimizdən xəbər verir, onda sehirləyir ki, həyatın 
məchul sirlərindən danışır, düşüncə və gümanlarımıza cavab tapır.” 

Mənzər Niyarlının “Qara örpək” adlı sənədli povesti özünün qeyd 
elədiyi kimi “37-ci ilin gözüyaşlı analarına” həsr olunmuşdur. Böhtana 
salınan, “xalq düşməni” damğası vurulan günahsız ərlərinin həbsi, 
uşaqları əlindən alındığından nigarançılıq, həsrət içində çırpınan böyük 
ürək sahibləri olan Əfruzlar, Şükriyyələr və bu kimi qadınların həbs-
xana, sürgün həyatı əsərin süjetini təşkil edir. Soyuqlu-şaxtalı Qaza-
xıstan həyatı, böyük bir ailənin kirələnmiş dar bir otaqda məskun-
laşması, camaatın onlara mənfi münasibəti, nəhayət, ərinin tutulması, 
qızlarının itgin düşməsi ömrünün sonuna kimi xa-tirindən çıxmayan qa-
dının ağrıları, hasqsızlığa nifrəti, bununla yanaşı ərinin təmizliyinə olan 
inamı, gec-tez həqiqətin öz yerini tapacağına olan inamı yazıçının sadə, 
səlis, obrazlı dili ilə qələmə alınmışdır. 

Müəllif ən çox öz sözü ilə qəhrəmanının iç dünyasını açıqlayır. Hət-
ta ən dəruni hissdlər, duyğular belə obrazın dili ilə verilir. Yazıçının bu 
yazı üslubunda da bir məhrəmlik, bir doğmalıq, yaxınlıq duyulur. Seçib 
obraz kimi götürdüyü qəhrəmanın daxili aləminə, gizli dünyasına o 
qədər nüfuz edir ki, onu özü qədər doğmalaşdırır, sanki öz dərdini, öz 
sirrini danışır.  

Əsərdə sürgündə olan Əfruzun məktubları da maraq doğurur. Bura-
da ərini, övladlarını sevən, onların həyatı ilə yaşayan, fədakar, əqidəsi-
nə sadiq bir qadının ürək çırpıntıları, doğmalarını görmək həsrəti öz ək-
sini tapmışdır. 

Yazıçının yaradıcılığında mövzu rəngarəngliyi diqqəti cəlb edir. Adi 
məişət hadisəsindən tutmuş, xalqın yaralı yeri olan sürgünə kimi, adi 
kəndlidən tutmuş yüksək vəzifəli şəxsə kimi, fəhlədən alimə kimi hər bir 
hadisənin başvermə yeri, dövrü, hər bir obrazın zahiri və daxili aləmi sa-
də, lakin dəqiq, yığcam, lakonik, lakin anlamlı şəkildə təsvir olunur. Ya-
zıçı öz qəhrəmanlarının böyüyüb, boya-başa çatdığı yerləri, həyat tərzini 
dolğun şəkildə gözümüz qarşısında canlandırmağa çalışır. Xüsusən kənd 
mühütünü, müharibə dövrünün özünəməxsus çətinliklərini, həm zaman-
məkan problemlərinin həllinin müşkül olduğu şəraiti ürək ağrısı, qəlb na-

rahatlığı ilə sətirlərə düzmək, istər ahıl, istər gənc, istərsə də uşaq olsun, 
qəhrəmanın qəlb dünyasına nüfuz edərək “qırxıncı” otaq” deyilən bir mə-
kanın əsrarəngiz ab-havasına düşərək, buradan oxucu qəlbini riqqətə gəti-
rən mənzərələri kağız üzərində canlandırmaq müəllifdən yüksək sənət-
karlıq tələb edir ki, Mənzər Niyarlı bu işin öhdəsindən layiqincə gələ bil-
mişdir. Əlbəttə, yazıçının əsərlərində güclü tarixilik, psixologizm, müasir 
oxucunu heyrətdə qoyan qeyri-adi hadisələr, fantastik mənzərələr olmasa 
da, nəcib insan duyğularını, narahat qadın, ana qəlbinin çırpıntılarını 
özündə əks etdirən əsərləri oxuduqca, adama elə gəlir ki, bu gün bir azər-
baycanlı qızının öz milli adət-ənənələrini, vətən dərdini, şəhid ağrı-acıla-
rını belə hörmət, səmimiyyət, yaşanmış hiss və duyğu ilə qələmə ala bil-
məsi özü təqdirəlayiqdir. Mənzər Niyarlının əlli illik yubileyi ərəfəsində 
otuz ildən artıq bir dövrü əhatə edən yaradıcılıq fəaliyyətini alqışlayır, 
ona yeni-yeni yaradıcılıq uğurları arzulayırıq. 

P.S. Yazının qələmə alınndığı vaxtdan on ildən çox keçib. Bu illər 
ərzində yazıçının yeni kitabları işıq üzü görüb: nəsr əsərlərindən ibarət 
“Qızıl qaval”, sənətşünas Sara Nəzirovanın həyat və fəaliyyətini işıq-
landıran monoqrafiya və s.  

“Paklıq” qəzeti, dekabr, 2011 
 

MƏN KÖKÜMLƏ BU TORPAĞA BAĞLIYAM 
 
Şeirimizdə öz dəst-xətti olan, Azərbaycan poeziyasında yeni məktəb 

yaradan xalq şairi Rəsul Rza bu gün də xatırlanır, əsərləri sevilə-sevilə 
oxunur, yaradıcılığı tədqiq olunur, haqqında məqalələr, monoqrafiyalar 
və şeirlər yazılır. Bu yaxınlarda “Sözün işığı” nəşriyyatında çapdan 
buraxılan “Mən kokümlə bu torpağa bağlıyam” adlı topluda da şairə 
həsr olunmuş şeirlər toplanmışdır. Kitabın tərtibçisi və redaktoru, “Sö-
zün işığı” jurnalının redaktoru Ədalət Salman kitaba yazdığı “Ədəbi 
töhfəmiz” adlı ön sözdə şairə olan hüsn-rəğbətini belə ifadə edir: ”Us-
tad şairimiz Rəsul Rzanın ədəbiyyatımızda yeri zaman keçdikcə daha 
aydın görünür. Ədəbi dilimizin saflığını qorumağa çalışan, şeirimizin 
daha aydın, sadə və səlis dildə yazılmasını istəyən böyük sənətkarın gö-
zünün nuru və qəlbinin atəşi ilə yoğrulan şeir və poemaları bu gün də 
söz xiridarları tərəfindən yüksək dəyərləndirilir, dünya xalqlarının 
dillərinə tərcümə edilib yenidən nəşr olunur. 

Ədəbiyyatımızın sabahına nikbinliklə baxan ustad ədəbi gəncliyə 
həmişə böyük diqqət və qayğı göstərirdi. İstedadlı gənclərə xeyir-dua 
verib böyük ədəbiyyata gedən yolda onlara uğurlar arzulayırdı.” 

Hamının yadındadır ki, Rəsul Rza və Nigar Rəfibəyliyə həsr olun-
muş şeirlərdən ibarət “Tapdılar bir-birini, sevgini bölüşdülər” adlı də-
yərli bir kitab çap edilmişdi. O zaman həmin kitab hamının marağına 
səbəb olmuşdu. Elə məndən o qədər adam həmin kitabı istəmişdi ki, 
mən də Anar müəllimdən alıb arzulayanlara vermişdim. İndi qarşımda-
kı kitab da bu qəbildən ikinci işdir və həmkarımız Ədalət Salmana bu 
xeyirxah işinə görə təşəkkürümüzü bildiririk.  

Kitabın əvvəlində tanış şeirlər oxuyuruq. Xalq şairi Məmməd Ara-
zın “Gəlmədi Rəsul” şeirində “Bu il Sabir günlərinə gəlmədi Rəsul” ha-
rayını, Xəlil Rzanın “Rəsul Rza həsrəti” şeirində umacağı bir xəbəri, 
“Mən ustadla yanaşı əyləşəm arxadaca” arzusunu və “Haray düşə Sal-
yana, - Rəsul Rzadır gələn! Bu misilsiz xəbərdən bağrıyanıq çöllərə 
bulaq suyu süzülə” xəyalını, Fikrət Sadığın “Yeddi çinar şairinə “ şei-
rində çinarlaşan Rəsul Rzanı, xalq şairi Fikrət Qocanın “Rəsul Rza” şei-
rində tənqidlərə, təriflərə dözən, tək özünə və şeirinə ərk eləyən, dö-
yülən, bərkiyən Rəsul Rzanı, “Rəsul Rzasız ilk dəqiqələr”də şairin üzü-
nə çəkilən “yüz illərin ağ yuxusu”nu, Anarın “Qoyun dərdimi çəkim” 
etirazını, Abbas Abdullanın “Mənim ellim Prometey” şeirində Pro-
meteyin bizim eldə yaşayan əlli yaşlı nəvəsini görürük, duyuruq. Oxu-
duqlarım içərisində ən çox xoşladığım bir parça var: 

 

Yazdı, yazdı, yazdı. 
Amma öz aramızdı, 
O vaxt sözümüzə baxsaydı, 
İndi Rəsul Rzamız olmazdı! 

 

Kitaba İltifat Salehin “Rəsul Rza dedi”, Məstan Günərin “Ustad Rə-
sul Rzaya iki şeir”, Tofiq Mahmudun “Rəsul Rzanın məzarı başında”, 
Eldar Baxışın “Rəsul Rzanın ölümü”, Tofiq Abdinin “Rəsul Rzaya”, 
Vaqif Bəhmənlinin “Od”, Əlisəmid Kürün “Dünyanın yalan günü”, 
Ədalət Əsgəroğlunun “Ulu çinar, Dədə çinar, Xan çinar”, Ədalət Sal-
manın “Bu bizik”, Rəşad Bəydəmirlinin “Elegiya”, Qəni Bəxtəvərin 
“Oxu Rəsul Rza şeirlərini”, Ağamir Cavadın “Əsl sənətkar”, Fərqanə 
Mehdiyevanın “Rənglər qarışdı, ustad”, Nafilə Abuzərlinin “Rəsul 
Rzaya”, Firudun Şahbuzun “Nə yazım”, Şəfəq Sahiblinin “Güllələr 
çiçəklədi”, digər şairlərin şeirləri və Balayar Sadiqin “Çinar simfoniya-
sı” poeması da daxil edilmişdir. Bu şeirlərdə də diqqəti çəkən misralar 
vardır: “Dedim ki, bu yürüş çətin yürüşdü, Amma yürüyəcək, Rəsul 
Rzadı”, ”Sənin ölümündən sonra Yığıldı, Büküldü, Kürə şəklinə düşdü 

dərdimiz də”, “Durğun gölə bənzəyir şeirimizin bu günü”, Öm-rüm bi-
tənəcən yanacağam, Yanacağam, Külümdən gül bitənəcən”, “Ölümün 
utana-utana gəlmişdi Fəxri Xiyabana”, “Ey...şahanə Çinar! Ey...ağ 
günlərin azadlıq şairi!”, Torpağın altında axtarmayın siz, Onu üfüqlərdə 
dəfn elədilər”, “Dedilər qəm ondan uzaq olmadı, Qəm uzaq olsaydı, 
şair olmazdı”, “Vətəninə sevgi dolu ürək oldun”, “Ölümə qarşı ucaltdın 
Ərk qalası, Mübarizə silahın oldu sənət”, “Əlinə qələm alan Səni 
soruşdu, ustad”, “Çalışdın-vuruşdun, Ağarda bilmədin bu dünyanı, 
Ağarda bilmədi peyğəmbərlər də...” “Səni duyan bütövləşər, birləşər”, 
“Yox, ölmədik, Rəsul Rza”, “Xatirələrin tozunu Bir misra Alan yoxdur, 
Dədə çinar” və s. Yazımızı Ramiz Rövşənin ağısı ilə bitiririk: 

 

Zalım dünya öz işində, 
Gəlişində-gedişində, 
Gəl ağlayaq yetmişində 
Sevgili tək ölənlərə.  

“Paklıq” qəzeti, noyabr, 2011 
 

“ÖMRÜMÜN YADİGARI” 
 
Alməmməd İsgəndərlinin “Nurlan” nəşriyyatında çap olunmuş növ-

bəti kitabı “Ömrümün yadigarı” adlanır. Kitab redaktor Həsən Azərinin 
kiçik “Redaktordan” adlı qeyrlərilə ilə açılır. Kitabın 70-ə yaxın şeiri 
əhatə edən birinci bölümü “Sevinc–kədər” adlanır. Elə adına uyğun ola-
raq burada müəllifin sevincli-kədərli yaşantıları misralanıb. Kitabdakı 
“Ürəyimdə qalmasın” adlı ilk şeirdə müəllif bildiklərini, düşündüklərini 
niyə qələmə aldığını açıqlayır və yazır: 

 

Hər yazdığım bir arzunun həvəsi, 
Sadə fikrin tamamlanmış cümləsi. 
Bunlar təmiz məhəbbətin bəhrəsi, 
Qoy söyləyim, ürəyimdə qalmasın. 

 

Bu bölümdəki kədər dolu şeirlər diqqəti daha çox çəkir. “Şuşa düşdü 
yadıma” deyən şair qələmiylə yada düşənləri şeirə çevirir. Şeiri “Yet-
mədim muradıma” misrası ilə başlayan müəllif Qarabağın nəğmə beşiyi 
saydığı Şuşanı yada salır və bu zaman neçə-neçə sənətkar, neçə-neçə 
dahi yada düşür. Xarı bülbül bitirən gülzarı xatırladıqca, bağrının başı 
yanır, gözlərinin yaşı axır. Şair dünyaya igid, qəhrəman kimi gəlmədi-
yinə təəssüflənir. “Bizləri doğan yerdə Daş doğaydı analar, Bir qəh-

rəman, bir igid kaş doğaydı analar” deyən müəllif düşmən əlində qalan 
Şuşa üçün heç nə edə bilmədiyinə kədərlənir, dahi sənətkarları: Bülbü-
lü, Üzeyiri xatırlayır, “Şuşa ulu şəhərdi, Yandı xain oduna” deyir. Şuşa 
əsir düşəndən odlanıb yanan şair Allaha üz tutur və şeiri belə bitirir: 

 

İlahi yetiş dada, 
Mən də çatım murada. 
Bizlərə qüvvət ver Sən, 
Bizlərə qeyrət ver Sən. 
Azad edək Şuşanı, 
Xoşbəxt görək Şuşanı. 
Şuşa düşdü yadıma, 
Yetəcəm muradıma. 

 

Şuşa, Qarabağ harayı “Sona bülbüllər” şeirində davam edir. Burada 
“Sona bülbüllər”in bənzərsiz ifaçısı Qədir Rüstəmova müraciət edən 
müəllif “Qaldır şah naləni bir də, nə olar, Oxu, Qədir əmi, səhərə qə-
dər” deyə sanki yalvarır. Şeir xanəndənin tərifi ilə başlasa da, Qarabağ 
naləsi ilə davam edir: 

 

Getdi Qarabağım, Vətənim hanı? 
Qeyrət doğram-doğram kəsir hamını. 
Nə olar, bu dəfə sən qaytar onu, 
Səni alqışlasın obalar, ellər, 
Oxu, Qədir əmi, “Sona bülbüllər”. 
 

Bəzən oğrun-oğrun yanağını sil, 
Gedən nə çürük qoz, nə də çöp deyil. 
Buna dözəcəyik daha neçə il? 
Ölübmü, qalıbmı görən əsirlər? 
Oxu, bir də oxu “Sona bülbüllər”. 

 

Vaxtın uzanması şairi yaman narahat edir. Bir tərəfdən də biz insan-
lar buna alışırıq. Sanki hər şey adiləşir. Həqiqətdə də bu belədir, hər kəs 
öz kefindədir.  

Təmtəraqlı toylar, məclislər, şıdırğı oyunlar, hətta toyu xatır-ladan yas 
süfrələri, sanki heç nə olmayıb, düşmən tapdağında qalan bizim torpaqlar 
deyil. “Bir şəhid məclisində” adlı şeiri müəllif belə başlayır: 

 

Qurulubdur “təmtəraqla” 
Bir şəhidin yas məclisi. 

Mən baxıram çox maraqla, 
Seyr edirəm hər bir kəsi. 
Ağır olur oğul yası, 
Nə söyləsin məğrur ata. 
Üz-gözündən qəm tökülür, 
Vətən üçün, torpaq üçün 
Şəhid oldu oğlum, - deyir. 

 

Sonra şair iradları gəlir. Yazır ki, üz-gözündə qəm-kədər olan çox az 
adam gözə dəyir. Məclis gedir. Amma hərbçilərdən gələn yoxdur. “Ko-
missarın öləni yox” deyə haqsızlığa üsyan eləyən şair rahatca əyləşib 
yeyənlərə, hətta deyib-gülənlərə baxır, “Şəhid üçün ağlayan yox! Qara 
çalma bağlayan yox” deyə düşünür, Quranı, duanı yaddan çıxaran, siya-
sətdən danışan mollanı görüb “Mən “Fatihə” verim bu gün, Şəhid olan 
yaddan çıxıb” deyir. Daha sonra bizə kədərin yad olduğunu, “Şadlıq 
evi”nin get-gedə artdığını, camaatın kefinin saz olduğunu qeyd edərək, 
fikrini be-lə yekunlaşdırır: 

 

Milyonları xərcləyənlər 
Şəhid bilməz, yetim bilməz. 
Öz adına bəy deyənlər 
Ölüm bilməz, itim bilməz. 
Bu məclisdə, inanın ki,  
Kədər nədi, duyammadım. 
Kədərlənən insanları, 
Üçdü, beşdi, sayammadım. 

 

Bu şeirdə şəhidliyin ucuz tutulduğunu diqqətə çatdıran şair “Şəhid 
olmaq arzusu” şeirində tarixə ər tək düşən Babək olmaq istəyir, Ceyhun 
olmaq, Çingiz olmaq, Ramil olmaq istəyir və şeirini belə bitirir: 

 

Döyüş mənim alnımın 
İlahidən yazısı. 
Ürəyimdə qalmasın 
Şəhid olmaq arzusu! 

 

Alməmmədin şeirlərində diqqəti çəkən cəhətlərdən biri də keçmişin 
unudulması, adət-ənənələrin aradan getməsi və s. neqativ hallara qarşı 
barışmazlıqdır. Onun “Yanıq Kərəmi” şeirində ürək ağrısı ilə dediyi 
“Bir vaxt yandırardı dağı, dərəni, Toylarda çalınan “Yanıq Kərəmi”, bu 
musiqiyə oynayan arsızlara qarşı üsyan səsi, “Bu havaya vətən oğlu oy-

namaz” etirazı, şairi vərəmlədən mənzərələrə iradları onun vətənpərvər-
lik duyğularından xəbər verir: 

 

Vallah, camaatın üzü dəyişib, 
Laylası, nəğməsi, sözü dəyişib. 
Ağılı dəyişib, gözü dəyişib. 
Bu dərd ürəyimin dərdi, vərəmi. 
Beləcə çalınır “Yanıq Kərəmi”. 

 

Alməmmədin “Şikayət” adlı maraqlı bir şeiri var. Burada Dədə Qorqu-
da müraciət olunur. Şeir “Dədəm Qorqud, yetişginən dadımıza” misrasıyla 
başlayır. Təbii ki, “Dədə Qorqud” ən qədim yazılı abidəmiz olduğu üçün, 
şair obraz kimi Qorqud Dədəni seçmişdir. Burada müəllif bəzən zahirdəki 
mənalardan çox, batini düşünür və sətirarxası fikirlər yürüdür. “Dağ çayları 
indi yaman bulanıb, Dağdan gəldi, ya arandan, nə fərqi” deyən şair, bu gün 
təbiiliyin itdiyini, saxtanı təbii etiketlərlə əsil yerinə xalqa sırıyanların ço-
xaldığını göstərir. Şeirdə buz bulaqların quruduğunu, qara yellərin çöl-
çəməni taladığını, onun paralelində isə qız-gəlinlərin yaşmağından, 
baftasından, koftasından, tumanından, taftasından əsər qal-madığını, dar 
şalvarların dəbdə olduğunu qeyd edən müəllif yazır: 

 

Dədəm Qorqud, bir xəbər al, hardayıq, 
Bir görünməz, bir bilinməz yoldayıq. 
Deyirlər ki, indi zaman dəyişib,  
Bilən yoxdur indi necə haldayıq. 
Qaytar geri qız-gəlinin niqabın,  
Belə getsə, qalmayacaq ar, həya. 
Geyimləri qəsdən belə tikirlər,  
Bu xəstəlik yayılıbdır dünyaya. 

 

Şairin “Keçmişi unudan” şeirində də qızla gəlinin seçilmədiyini, hər 
nə gəldi geyindiyini, nənələrimizin asta dediyi sözlərin utanmadan, çə-
kinmədən bərkdən deyildiyini, nənələrin altdan geydiyi paltarların indi 
üst paltarı kimi geyildiyini, tərbiyəsizliyin baş alıb-getdiyini, keçmişin 
unudulduğunu şeir dili ilə bizə çatdırır. Şairin fikrincə “Hər təzənin kö-
kündə Gərək köhnə dayansın”. Şeirin sonunda insanlara çağırış var: 

 

Dininizə qayıdın, 
Dilinizə qayıdın. 
Nə qədər ki, gec deyil, 
Özünüzə qayıdın. 

Növbəti şeirdə də həmin narahatçılığı, həmin iradları, çağırışları eşi-
dirik. “Qız-gəlin namusu alınmaz qala” adlanan bu şeirdə də şair keç-
mişə səyahət edir və “varmış” təəssüfü ilə mənəvi dəyərlərimizin və bu 
dəyərləri məhv etmək istəyən zülmətin mənzərəsini gözümüz önündə 
müqayisəli şəkildə açır. “Sən demə bu dünya mənsiz də varmış”, Oğul-
lar, ərlər də qurban gedərmiş, Yolunda ölməyə Vətən də varmış”, “Sən 
demə analar layla deyərmiş, Qızlar, gəlinlər də al geyinərmiş”, “Qız-
gəlin qeyrəti olubmuş qala” deyən şairin şeirin sonundakı arzusu: ”O 
hörmət, məhəbbət, sədaqət ki, var, Yenidən qayıdıb dönə, nə olar”. 

Alməmməd İsgəndərli soy-kökə bağlı insan olduğunu təkcə şeirlə-
rində göstərmir. O həyatda da belədir. Xasiyyətcə mərd, yeri düşəndə 
olduqca mü-layim, kövrək, böyük-kiçiyə hörmətlə yanaşan, savadlı, zi-
yalı adamları qiymətləndirən, olanlara uşaq kimi sevinən, itirdiklərinə 
kədərlənməyən bir insandır. Həyatda dərdsiz insan yoxdur. Yəqin ki, 
onun da dərdi, problemi var. Amma özünü həmişə elə aparır ki, sanki 
dünyanın xoşbəxtidir. Özü də buna görə həmişə yaradana şükürlər edir 
və bizi yaxınlaşdıran da bəlkə elə bu cəhətidir.  

Alməmməd vətənpərvər şairdir. Doğma Azərbaycanı sevir. Onun 
dahilərini sevir, sənətkarlarını sevir, təbiətini sevir. Amma onun şeir-lə-
rində bir də kiçik vətən var və onu da elə böyük vətən qədər sevir. Bu, 
onun hər dərəsində iz qoyduğu Göyçaydır. Uca çinarları ilə məşhur 
olan Göyçay. Rəsul Rza şeirindən bizə tanış olan ulu çinarlar Alməm-
mədin şeirlərində də vəsf olunur. “Ulu çinar” adlı şeirində çinarların şə-
ninə nəğmə deyən, bu gözəlliyin aşiqi olan şair şeiri belə yekunlaşdırır: 

 

...Ulu, əziz babaların  
Bağ saldığı bir şəhər var, 
Ulu çinar, qoca çinar. 
Sənə min il yaşa, - dedim, 
Göyçayımla qoşa, - dedim.  
Əzəmətin Baba dağa,  
Buludlara çata, - dedim, 
Çətin sənə tay tapılar, 
Ulu çinar, qoca çinar. 

 

Şairin “Doğmalıq şeirində isə vətənsizlərə qarşı üsyan səsi, vətənin 
bir ovuc torpağı olmaq istəyənlərə böyük hörmət, ehtiram görürük. Şair 
yazır ki, vətənini pula, vara satanlar, uzaq-uzaq ölkərə gedib orda rahat 
qalanlar olsa da, vətən üçün yananlar, harda olsa onun üçün darıxanlar, 

vətən bayrağını uca tutanlar, onu ölkə-ölkə ucaldanlar da vardır. Daha 
sonra Göyçay torpağının yetirdiyi şairlərə münasibət bildirən şair yazır: 

 

Rəsul Rza vətənimin dahisi, 
Anar onun xalqı üçün töhfəsi. 
Bu torpağın, bu diyarın, bu elin 
Ölkələrdə, qitələrdə var səsi. 
 

Bir də gördük Əli Kərim, İsgəndər, 
Əli Səməd son səfərə döndülər. 
Dua etdi ulu çinar, Göyçayım, 
Bir mələyin qanadında getdilər. 

 

Şair bu torpaqda çox generalın and içdiyini, çox ədibin bulaqların-
dan su içdiyini, indi onların bu torpaqda uyuduğunu bildirir və doğma-
larına vəsiyyət edir ki, dünyadan köçəndə onu da o diyara aparsınlar, 
atasının uyuduğu torpağa tapşırsınlar. 

Bu kitabda şairin atasına, anasına, qohumlarına və dostlarına həsr 
elədiyi şeirlər də vardır.  

 

Atamın baxışları 
Mənə sillə olardı. 
Silləsi daşdan betər, 
Çox vaxt yeri qalardı. 

 

yazan şair “Sehirli baxışı vardı” şeirində keçmişə dönür və yaddaşından 
silinməyən bir xatirəni danışır. Xəstə olanda anası ağlayır, başına fır-
lanır, saçını oxşayır, atası isə sakitcə üzünə baxır. O fəsil-fəsil dəyişən 
sehirli baxışları, bir dünya söz gizlədən sakit, səssiz baxışları o zaman 
anlamamışdı. İllər ötür, ata olanda artıq övlad dərdinin ağırlığını an-
layanda başa düşür ki, o zaman sakit baxan atasının ürəyində ildırımlar 
çaxırmış, göz yaşları ürəyinə axırmış.  

Şairin “Anam üçün” şeirində isə analı dünyası əks olunub. Anaların, 
analığın vəsfini verən şair yazır: 

 

Dünyaya bəxş edib neçə peyğəmbər, 
Kim onun borcunu ödəyə bilər? 
Ana məhəbbəti, ana laylası 
Bizlərə ruh verib ibadət qədər. 
 

Çox nəğmə, çox dastan deyilib ona, 
Hər zaman şairlər vəsf eləyiblər. 

Şairlər şairi deyirəm ona, 
Anamın laylası min şerə dəyər. 

 

Kitabda şairin məhəbbət şeirləri və qəzəlləri də yer alır. Alməmməd 
İsgəndərlinin poetik dünyasına ikinci səfərim də başa çatdı. Bu kitabda 
nələri oxudum, şairin hansı yaşantıları ilə tanış oldum, hansı hissini, 
duyğusunu qiymətləndirdim, onu oxucularla bölüşmək istədim. 
“Yaradanın dərgahında Açıb-solan bir çiçəyik”, “Yolumuza daş atanın 
Qara daşdan fərqi yoxdur”, “Dünyasını dəyişənlərin ruhu Sağ qalanın 
həyatını qoruyur”, “Gəlin bir də biz pozmayaq tərəzidə tarazlığı”, “Mən 
qayıt demirəm gənclik çağıma, Mən qayıt demirəm uşaqlığıma, Xoş-
bəxtlik deyirəm qocalığıma”, “Səni yaş qocaltdı, mənmi qocaltdım”, 
“Qanımı, canımı verərəm, təki Tanrı gəncliyini qaytarsın geri” yazan 
şair dostumuza yeni-yeni yaradıcılıq uğurları arzulayırıq. 

“Real-Press” qəzeti, 8-18.10.11. 
 

“KÖNÜL DƏFTƏRİ” 
 
Şairlik bizim xalqın qan yaddaşından gəlir. Sanki qanımızın bir ele-

menti kimi bizlə yaşayır. Hərdən mənə elə gəlir ki, ömründə heç bir-iki 
misra deməyən azərbaycanlı tapılmaz. Ədəbiyyatçıların demək olar ki, 
hamısının şeir yazdığına inanıram və bunu təbii hal sayıram. Amma 
texniki sahənin adamları şeirə həvəs göstərəndə, daha çox maraqla-
nıram.  

Alməmməd İsgəndərli ixtisasca mühəndisdir. Çoxlu səmərələşdirici 
təklifləri, ixtiraları var. Eyni zamanda üç şeirlər kitabı nəşr olunub. Şei-
rimizin ana xəttinin keşiyində dayanan, əsasən heca vəznində yazan Al-
məmmədin qəzəlləri və sərbəst şeirləri də vardır. “Könül dəftəri” şairin 
oxucularla ilk görüşüdür. Həsən Azəri “Gecikmiş kitaba gecikmiş ön 
söz” adlı yazısında Alməmmədin hələ orta məktəb vaxtından şeir yazdı-
ğını, lakin ən yaxın dostlarından belə gizlətdiyini qeyd edir. “O, po-
eziyamızın klassiklərindən və müasirlərimizdən sevib-seçdiyi misraları, 
bəndləri əzbər deməklə, fikrini yekunlaşdırardı” yazan müəllif onun 
texniki ali təhsil almağına baxmayaraq, “sözün poetik-fəlsəfi qüdrətin-
dən yararlanaraq fikrini aydın ifadə etdiyini” vurğulayır. Daha sonra 
onun evinə qonaq getdiyini, söhbət əsnasında onun şeir dediyini, 
nəhayət, şeirlərin özününkü olduğunu etiraf edəndə təəccübləndiyini və 
məhz bu təsadüfün, illər boyu şagird dəftərində toplanan şeirlərin kitab 
halında nəşrinə səbəb olduğunu bildirir. 

Həsən Azərinin ön sözündən sonra “Nəslimin, kökümün yarımçıq 
tarixi” adlı yazı gəlir. Bu, keçmişi xatırlayaraq, gələcəyi düşünən Al-
məmməd İsgəndərlinin nəsil şəcərəsidir. Şair ulu babalarının adını bil-
mədiyini etiraf edir və gələcək nəslinin də özü kimi məlumatsız olması-
nı istəmə-diyindən ata-anasından başlayan şəcərəni yazıb, gələcək nəs-
linə onu davam etdirməyi tövsiyə edir: ”Nəvələrimə nə vaxtsa bələdçi 
ola biləcəyini düşünərək yarımçıq bildiyim nəsil tariximi, doğmala-
rımızın, əzizlərimizin kimlər olduğunu yazıb bu kitaba daxil etmək qə-
rarına gəldim”. 

“Könül dəftəri” beş bölümdən ibarətdir. “Dünənimiz, bugünümüz” 
adlanan ilk bölümdə şairin vətəndaşlıq duyğuları daha qabarıqdır. “Qo-
ruya bilmədik”, “Ulu Türkün elində”, “Nə qədər gözləyək döyüş əm-
rini”, “Ürəyimə yazaram”, “Güman qalmayıb” və s. Şeirlərdə şairin 
içindən çağlayıb gələn, gözündə ağlayıb dinən, yanağından süzülüb qə-
ləminə qoşulan, vərəqlərdə misralanan qəm-kədər, ağrı-acı, təəssüf 
oxucunu düşündürür: “Qoruya bilmədik şərəfi, şanı, Bağrına od vurduq 
Azərbaycanın”, “Yəhərləyib atını, köçüb getdi kişilər”, “Yalandan and 
içməzdi, Bir “sən öl”dən keçməzdi”, “Döyüşdə də saz çalıb, O qorx-
mayıb ölümdən”, “Bəs hara fırlanır indi dövranım? Söylə son sözünü, 
Azərbaycanım!” və s. Diqqəti çəkən şeirlərdən biri də “Məramı, məqsə-
dı qələbə, zəfər”dir. Burada şair bir səhər döyüşə gedən əsgəri bizə 
təqdim edir. Döyüşlərdə həmişə hünər göstərən bu əsgər bir qədər 
qayğılı görünür. Şair üçün maraqlıdır ki, o nə düşünür, nələr hiss edir.  

 

Bir kəsin xətrinə hələ dəyməmiş, 
Bir gülün budağın hələ əyməmiş, 
Sevirəm sözünü o söyləməmiş, 
Bəlkə də sonuncu oldu bu səfər. 
Bir əsgər döyüşə gedir bu səhər. 

 

Şair Vətənə alqış deyir, düşmənləri lənətləyir, nankorların, namərd-
lərin xar olnmasını arzulayır. Vətənin düşmən tapdağı olması, Qaraba-
ğın talanması onun sinəsinə dağ çəkib. Şair əsgərlə birlikdə həmin dərdi 
yaşayır, bu ağırlığı çiyinlərində daşıyır. Sanki bu səhər döyüşə gedən 
özüdür. Sonda düşmənə ismarıc var: 

 

Eşitsin, qoy bilsin qaniçən yağı, 
Məramı, məqsədi qələbə, zəfər, 
Bir əsgər döyüşə gedir bu səhər. 

Bu bölümdə Allaha, Məhəmməd peyğəmbərə, Həzrət Əliyə müra-
ciəti əks etdirən şeirlər də diqqəti çəkir. “Allah da üz döndərər” adlı şe-
irdə şair haqsızlıq olmayan yerdən Allahın üz çevirdiyini qeyd edərək 
yazır ki, bir məmləkət başsız olsa, oğullar naxələf olsa, Vətən torpağını 
satsa, düşməni görəndə döyüşdən qaçsa, o yurd, o diyar dağılar, talanar. 
Allah da ordan üz döndərər. Maraqlı şeirlərdən biri “İnam” adlanır. Şair 
“Ya Allah, ya Məhəmməd, ya Əli” deyərək, dünyanı yoxdan var edən, 
yeri, göyü, Günəşi, Ayı yaradan, nəzərini insanların üzərindən 
çəkməyən, onları düz yola hidayət edən Allahın yaratdığı nemətlərinə 
şükranlıqla, günlərinin dain ibadətlə keçdiyini bildirir, şeirin sonunda 
yenə də “Lailahə illəllah” eşidirik. 

“Allah bağışlasın” şeirində isə şair insanların dünya varına aldanıb 
axirəti düşünmədiklərini, haram-halalı unudub, ucuz şan-şöhrətə uyub 
qiyamət gününü unutduqlarını qeyd edir və öz təəssüfünü bildirərək şei-
ri belə bitirir: 

 

Mənəm-mənəm deyib öyünür hər an, 
Hamını sınağa çəkəndir zaman. 
Dağlar lərzə gəlib qopanda tufan, 
Yadına düşəcək axirət günü. 
 

Yaradan yaradıb yaranmışları,  
Bəxş edib payızı, qışı, baharı. 
Bu günü, sabahı düşünək barı, 
Allah bağışlasın axirət günü. 

 

Şairin “Dua”, “Xitab”, “Bu dünyanın gərdişi”, “İbrət”, ”Günah”, 
“Bu dünyanın sonundayıq”, “Bu dünya, o dünya”, “Namaz üstə” və s. 
bu kimi şeirlərini oxuyanda hiss edilir ki, Alməmmədin Allaha, onun 
göndərdiyi Qurana, Peyğəmbər hədislərinə böyük inamı vardır və o öy-
rəndiyi dini bilgiləri ara-sıra misralarına köçürüb oxuculara çatdırmağı 
özünə borc bilir. Bu şeirlərdə oxucunu düşündürən, onu haqq dünyasına 
çağıran mənəviyyat yoluna səsləyən misralar var: ”Bizə qalan ibadətdir, 
ibadət. Hacı qardaş, ziyarətin mübarək”, “İman ilə vur ömrünü başa 
sən, Hacı oldun, Hacı kimi yaşa sən”, “Haqlı-haqsız “şiə-sünnü” deyə-
deyə “Ayırmayaq dinimizi iki yerə”, “Tərs oxuma sən Allahın kəla-
mını, Heç bir kəsdən əsirgəmə salamını”, “Sən cahili ibadətə 
səsləginən, Tək Allaha pak məhəbbət bəsləginən”, “Ey insanlar, ibrət 
alın olandan, İman, insaf dərsi alın Qurandan”, “Bu dünyanı dağıdacaq 
Belə getsə imansızlar”, “Əl çəkəydik gecə-gündüz Buludlara top atma-

qdan, Haqlı-haqsız ora-bura Od atmaqdan, od satmaqdan”, Niyyətini, 
məqsədini pak elə, Ziyarətin, ibadətin pakizə...”, “Hər mömünün, 
müsəlmanın Məramı var namaz üstə”, “Ondan gözəl bir məqam yox, 
Qərar tutsan namaz üstə”.  

 

İlahinin qüdrətini, 
Həyat dolu hikmətini, 
Heç bir kəsin qismətini 
Sən bilməzsən, mən bilmərəm. 
 

Kitabın bu bölümündəki “Ana ruhu”, “Ana dünyası”, “Tənhalıq”, “Ya-
dıma gəlmir” və s. şeirlərdə də təmiz, pak insani duyğuların, doğmalara 
məhəbbət, qayğı və s. hisslərin əksini görürük. Müəllifin insanlara olan 
sevgisini, həm bu dünyaya, həm o dünyaya münasibətini bizə çatdıran 
mənalı şeirlərin toplandığı bu bölümdə “Ömür” adlı bir dördlük var: 

 

Sən ömrə bax, bircə çərək. 
Hər şeydən az, qısa, gödək. 
Onu da biz boş keçirsək, 
Onda həyat nəyə gərək? 

 

Alməmməd İsgəndərlinin şeirləri haqqında danışmaq ona görə çətin-
dir ki, onun yaradıcılığında mövzu rəngarəngliyi var. O hər şeydən ya-
zır. Allahın yaratdığı bu dar dünyada, insana verdiyi bu qısa ömürdə, 
yaşanılan hər bir şeydə nəsə tapan, öz yaşantılarını misralayan şair 
istəyir ki, onun gördüklərini hamı görsün, onun bildiklərini hamı bilsin. 
O sevincini hamı ilə paylaşmaq istəyir və hamının dərdini bölüşmək 
istəyir. İnsanları dünyanı, həyatı, Vətəni, Allahı sevməyə, Allahın bizə 
bəxş etdiklərinin qədrini bilməyə, nəhayət, bir gün axirətdə Allah qar-
şısında üzüqara olmamaqçün indidən düşünməyə, pisliklərdən çəkin-
məyə, xeyirxah işlər görməyə çağırır. 

Kitabın ”Ömür qayıdır geri” adlı bölümündə cəmi iki şeir var. Elə 
bölümün adına uyğun olan “Nəzrin nəvəm, Nəzrin balam” və “Ömrü-
müzün baharı” adlı şeirlərdə şairin nəvə məhəbbətinin tərənnümünü gö-
rürük. Burada hər şeyini nəvəsinə qurban deyən, nəvə gəlişiylə arzuları 
təzələnən, nəvə gülüşündən gözləri işıqlanan, nəvə öpüşüylə ömrü geri 
dönən, gəncliyi qayıdan, dərd-qəmi azalan, qocalığın daşını atmaq istə-
yən ağsaçlı baba var. 

Kitabın “Bir layla sən, bir layla mən” adlı bölümü “Könül dəftəri” 
şeiri ilə açılır. Şair burada xatirələr dənizinə baş vurduqlarını, çoxdan 

bağlı qalan sandığı açıb tökdüklərini, könül dəftərini vərəq-vərəq oxu-
duqlarını, sevgidəki səhvlərini yada saldıqlarını, ilk görüşü xatırladıqla-
rını qeyd edir və şeiri belə bitirir: 

 

Yada düşdü yenə də 
Sənlə olan günlərim. 
Ömür getməyib hədər. 
Sənsən könül dəftərim. 

 

Daha sonra bir-birindən maraqlı sevgi şeirləri gəlir. Oxucu doğrudan 
da şairin könül dəftərini vərəqləyir. “Sevənin qışı bahar”, “Görüş”, 
“Məhəbbə-tin sərhəddi”, Həsrətindəyəm”, “Sevgi məktubları”, Mə-
həbbət nağılı”, “Küsmə”, “Bəlkə də”, “Bəxtimə düşən gözəl”, “Qayıt”, 
“Sevginin gücünü sevənlər bilər”, “İlk məhəbbətim” və s. Şeirlərdə lirik 
qəhrəmanın etirafları diqqəti çəkir. Burada kədər də var, sevinc də, 
xəyal da var, gerçəklik də, ümüd də var, ümüdsüzlük də. Bütün bu ya-
şantıları bizə çatdıran misralar diqqətimizi çəkir və bizi o təmiz, ülvi 
duyğular aləminə aparır: ”Tez-tez ayrılırıq, bilirsən niyə? İlk görüş 
yerinə qayıtmaq üçün”, “Məhəbbətin sorağı şimşək tək çaxıb gəlir”, 
“İstəyirəm duyğumu bir nəğməyə döndərim”, “Bir həyat yaratdıq 
oğullu-qızlı, Nəvələr noğulu, balı, şəkəri”, “Büküb məhəbbətin dəyanə-
tinə, Dedim, ürəyimdə gizlədim səni”, “Qulağım səsdədir, səbir gələ-
cək. Qalmışam tək ilə cüt arasında”, “Mən görüş yerində dayanmışam 
ki, Bəlkə də görüşə sən gecikmisən”, “Sən mənə baxırdın, mən isə 
ona”, “Çevirib ömrümü bir də tərsinə”, “Bir nəğmə qoşaq; Bir heca 
mən olum, Bir heca sən ol”, “Böyüdək qoşa nəvə-nəticə, Bir layla mən 
olum. Bir layla sən ol”, “Bir vaxt oynatdığın daş bu indiki daş deyil”, 
“Gözəl olur hər bir yaşın ədası, Aman Allah, qoy çıxmasın xatası”, 
“Aylarla, illərlə ürəkdə qalan Daş kimi sallanan yükə taymışam”, “Na-
kam olur qismətindən gen düşən”, “Fikrin onda, gözlərinsə məndədi”, 
“Mənim payıma düşdün, Sənin isə payın mən”, “Yenə əvvəlki tək bir 
yanaq oda. Səndən nənə olmaz, məndən də baba” və s. Bölüm “Mə-
həbbətə, eşqə bax” adlı mənalı bir şeirlə bitir: 

 

Dənizə bax, dənizə,  
Yanı üstə yıxılıb. 
Körpə kimi sahilin 
Qucağına sığınıb. 

Məhəbbətə, eşqə bax; 
Dəniz boyda bir dünya 
Sevgilisi sahilin 
Ayağına yıxılıb. 

 

Kitabın növbəti bölümündə qəzəllər verilmişdir. Əruz pozuntuları 
olsa da hiss olunur ki, şair burada heca şeirlərindən fərqli olaraq, klas-
sik ənənəyə uyğun deyimlərdən istifadə etməyə çalışıb. Hətta bəzi qə-
zəllər heca vəznində yazılıb. 

Kitabın “Son vərəqin payına düşən şeir” bölümündə cəmi bir şeir 
var: ”Bir az ondan, bir az bundan” və elə bu yazımızı da həmin şeirin 
son bəndləri ilə bitiririk: 

 

İlıq bahar, çovğunlu qış, 
Bir az günəş, bir az yağış. 
Taleyimə yazılıbmış 

 

Oğlum oldu, qızım oldu, 
Nəvə görmək arzum oldu. 
Yazdım, bəlkə lazım oldu, 
Bir az ondan, bir az bundan. 

“Bütöv Azərbaycan” qəzeti, 14-20.09.11. 
 

TÜRKİYƏDƏN GÜNEY AZƏRBAYCANA BAXIŞ 
 
İyul ayının 5-də Azərbaycan Yazıçılar Birliyi 21 Azər təşkilatının 

təşəbbüsü ilə Natəvan klubunda Trabzonlu qardaşımız doktor Ənvər 
Uzunun “Yüz Güney Azərbaycan şairi” və “Güney Azərbaycan basın 
tarihi” adlı kitablarının təqdimat mərasimi keçirildi. Türkiyədə doğu-
lub-yaşayan ədəbiyyatşünasın, tədqiqatçı-alimin Cənubi Azərbaycan 
mövzusuna müraciət etməsi, Cənubla bağlı tədqiqatların çap olunduğu 
kitabların Şimali Azərbaycanda təqdimatının keçirilməsi üç dövlət bir 
millətin uğuru idi. 

“Koroğlu”, “Əlişir Nəvai haqqında rəvayətlər”, “Zərdüşt və atəşpə-
rəstlik”, “Hüseyn Cavid yaradıcılığında Türkiyə ədəbiyyatı”, “Güney 
Azərbaycan ədəbiyyatında istiqlal düşüncəsi”, “100 Güney Azərbaycan 
şairi, “Mayevskinin xatirələri”, “Güney Azərbaycan basın tarihi” adlı 
ktabların müəllifi olan Ənvər Uzunun axtarışlarının, gərgin əməyinin 
bəhrəsi olan əsərlər tədqiqatçı-alimin Azərbaycan ədəbiyyatına çox 
bağlı olduğunu göstərir. 

Trabzonda 2000-ci ildə nəşr olunan “100 Güney şairi” adlı kitab bir 
növ keçmiş təzkirələri xatırladır. Yüz şair haqqında qısa məlumat və 
hər şairdən bir şeir daxil edilmiş bu kitab əsasən XIX-XX əsrləri əhatə 
edir. Kitaba Cənubun tanınmış şairləri Əndəlib Qaracadaği, Məhəmməd 
Hidəci, İrəc Mirzə, Əli Fitrət, M.Məhzun, Şəhriyar, Məhəmməd Biriya, 
Səhənd, Sönməz, Savalanla yanaşı 16-17-21 yaşlı Sevda, Seyfəli, Lalə 
kimi gənc yazarların da şeirləri daxil edilmişdir. Burada həmçinin 
vaxtilə bu taya gəlmiş Balaş Azəroğlu, Əli Tudə, Mədinə Gülgün, 
Hökümə Bülluri, Söhrab Tahir kimi şairlər də vardır. Kitaba yazdığı ön 
sözdə məqsəd və məramını açıqlayan tədqiqatçı, şeirlərin altında anla-
şılması çətin olan sözlərin mənasını da vermişdir. Buradan görünür ki, 
tədqiqatçı Türkiyədə Azərbaycan şeirinin təkcə araçdırıcısı yox, həm də 
təbliğatçısıdır. 

    Mərasimdə təqdim olunan ikinci kitab 1816-2002-ci illərdə Gü-
ney Azərbaycanda mətbuat tarixini əks etdirir. Burada professor doktor 
Mihat Kərim Arslanın “Ön sözün”dən sonra müəllifin iyirmi səhifəlik 
“Mətbuatın gücü” adlı yazısı verilmişdir. Mətbuat tarixinin ən incə nöq-
tələrinə toxunan tədqiqatçı 296 nəşriyyə  haqqında məlumat vermiş, 
bunlardan 95-nin ilk səhifəsinin şəkli kitaba daxil edilmişdir. Kitabda 
verilən qaynaqlardan görünür ki, müəllif uzun müddət axtarışlar apar-
mış, 32 kitabdan, 29 qəzet və 27 dərgidən istifadə etmiş və sadəcə eşit-
diyi deyil, dəqiq mənbədən aldığı məlumatları əsas götürərək, bu kitabı 
yazıb ərsəyə gətirmişdir. Kitab təkcə Türkiyə üçün deyil, bütünlüklə 
türkdilli xalqlar üçün Güney Azərbaycan mətbuat tarixini öyrənmək ba-
xımından dəyərli vəsait ola bilər. 

Doktor Ənvər Uzunun əsərlərindən görünür ki, ədəbiyyatşünaslığın 
müxtəlif sahələrinə müraciət edən bu gənc alimin gələcəkdə daha bö-
yük əsərlər yaradacağına və bütün türk dünyasında Azərbaycan ədəbiy-
yatının böyük tədqiqatçısı olacağına inanmaq olar. 

                              “21 Azər” jurnalı,  26. 08.02.   
 

YADDAŞLARA KÖÇƏN ŞAİR 
 
Mən onu ilk dəfə doğma kəndi Maştağada Mədəniyyət Evində, rəh-

bərlik etdiyi Səməd Vurğun poeziya klubunda görmüşdüm. Sonralar 
klubun hər həftə keçirilən yığıncaqlarındakı görüşlərimiz, poeziya ilə 
bağlı söhbətlərimiz, mübahisələrimiz bizi daha da yaxınlaşdırdı. Müba-
hisələrimiz ən çox vəzn üstündə olardı. Maştağada o zaman güclü şa-
irlər var idi. Amma hamısı əruz vəznində yazırdı. Novruz müəllim hər 

iki vəzndə yazmasına baxmayaraq, dövrə görə ancaq hecanı təqdir edir-
di. Mən o zaman hələ əruzun incəliklərinə bələd deyildim, ara-sıra qə-
zəl yazırdım.  

Məclisdə elə güclü şairlərin yanında qəzəl oxumaq, hətta yazdığımı 
demək mənim üçün çox çətin idi. Ona görə də ancaq heca vəznindəki 
şeirlərimi oxuyurdum və bu da Novruz Gəncəlinin xoşuna gəlirdi. Hətta 
1987-ci ilin 7 martında bayram hədiyyəsi kimi “Azərbaycan gəncləri” 
qəzetində bir şeirimi vermiş və haqqımda “Yaradıcılıq iradə tələb edir” 
adlı uğurlu yol yazmışdı. Və bu gün 80 illiyi ərəfəsində onun haq-
qındakı xatirələrimin çözələndiyi, sətirlərə çevrildiyi bir vaxtda 
kitablarını bir daha vərəqlədim, yaradıcılığına bir də nəzər saldım və 
fikrimdən keçənləri oxucularla bölüşmək istədim. 

Novruz Gəncəlinin istər, məhəbbət, istərsə ictimai-siyasi lirikasında 
şair könlünün odu, alovu, insana, Vətənə, torpağa olan səmimi münasi-
bəti poetik misralarla, olduqca sadə dildə əks olunub. Şairin hətta əruz 
vəznində yazdığı şeirlərində belə qəliz ifadəyə, anlaşılmaz sözə rast 
gəlinmir. Söz bolluğunda, mövzu rəngarəngliyində bir şair qəlbinin 
çırpıntıları, kövrək hissləri, həzin duyğuları oxucunun qəlbini fəth edir: 

 

Mən qovdum vətəndən qara kabusu, 
Candan əziz tutdum arı, namusu. 
Sən ey qəm bilməyən gələcək nəsil! 
Üzümü görməyi eləsən arzu, - 
Bax, üfüqdən qalxan al səhər, mənəm! 
Qəlbimin istəyi o zəfər, mənəm! 

 

Şair”Mənəm” adlı şeirində qəlbində vətən məhəbbəti, damarlarında 
vətən təəssübkeşliyi, vətən qeyrəti gəzdirən bir insanın qəlbinin səsini 
eşitdirir. Bu şairanə təbiətin, səmimi yaşantıların əks olunduğu “Azər-
baycan” şeirində də bir qəlbin riqqəti, susmaq bilməyən şair könlünün 
hərarəti, atəşi hiss olunur: 

 

Könül necə sussun gələndə adın? 
Mənim həyatımdır sənin həyatın! 
Sevincin, kədərin, alovun, odun 
İlhama nur verir, nur, Azərbaycan! 
“Mahur” Azərbaycvan, “Şur” Azərbaycan! 

 

Hər bir azərbaycanlının içindən keçən ruhdur, qəlbinin simlərində ça-
lınan nəğmədir Vətən. Amma hər bir insanın ilkin vətəni evindən, doğma 
yurd yerindən, elindən-obasından başlanır. Hər bir şairin yaradıcılığında 
doğma kəndinə həsr etdiyi, onun qələbələrinə, iftixar duyduğu yenilikləri-

nə, uğurlarına həsr etdiyi şeirləri olur. Novruz Gəncəlinin də, Azərbaycana, 
doğma Bakıya yazılmış şeirləri ilə yanaşı, doğma kəndi Maştağanı, onun 
gözəlliklərini, uğurlarını əks etdirən şeirləri diqqəti cəlb edir. Bu cəhətdən 
Samur-Dəvəçi kanalının suyunun kəndə çəkilişi münasibəti ilə yazılmış 
“Kəndimiz” adlı şeiri maraq doğurur: 

 

Şükür, ürəklərin güldü arzusu! 
Bürküdən od tutub yanırdı bağlar.  
Gəldi kəndimizə Samurun suyu, 
Bizə əl uzatdı çeşməli dağlar. 
 

İndi, həmyerlilər, söz bizimkidir, 
Maştağa bağları dirilsin gərək. 
Burda dərə bizim, düz bizimkidir, 
Hər qarış şumlanıb sürülsün gərək. 

 

Burada şairin təkcə suyun gəlişinə sevindiyinin şahidi olmuruq. 
Həm də kənd əhalisi qarşısında böyük bir problemin həlli yollarının 
açılması imkanı olduğunu və bu imkandan istifadə edərək illərlə suya 
həsrət qalan torpağın əkilib-becərilməsi məsələsini qoyduğunu görü-
rük. Bu gün əkinçi, tərəvəzçi əməyini qiymətləndirən də yoxdur, amma 
vaxt vardı ki, şairlər əkinçiləri də vəsf edirdilər və bu cəhətdən şairin 
“Əkinçi” şeri səciyyəvidir: 

 

Sənin buğdan ilə çıxırıq yaza, 
Sənin buğdan ilə yaşayır Vətən. 
Ömrünü bircə an şeirim uzatsa, 
Deyərəm, sənin tək bəxtiyaram mən. 

 

Novruz Gəncəlinin sadə peşə adamlarına həsr etdiyi şeirləri çoxdur. 
Öz halal zəhməti ilə çörək qazanan, namusla, qeyrətlə  çalışan, heç kimin 
kölgəsində yatmayan, ancaq öz gücünə, öz əlinin əməyinə güvənən, 
başqalarının işində, vəzifəsində, var-dövlətində gözü olmayan insanların 
siması bütün şairlərin yaradıcılığında əks olunduğu kimi onun şeirlərində 
də əsas motivlərdən biri olub. Başqalarının hesabına yaşa-yanlara, asan 
yolla milyonlar qazanıb, rahat ömür sürənkllər kəskin satirik qələmlə 
qamçılanır. Bu cəhətdən “Vəzifə” adlı şair diqqəti cəlb edir: 

 

Duymuşdum onun ətrini mən, dadmamış idim, 
Altında o barlı ağacın yatmamış idim. 
Allah, belə bir mərtəbəyə çatmamış idim. 
Bəh-bəh! Nə səfalı, necə yaylaqdı vəzifə! 
Baldı, kərədi, dadlıca qaymaqdı vəzifə! 

Novruz Gəncəli satiralarını, Sabirdən bəhrələndiyindənmidir, ya bəlkə 
də o dövrdə Bakı-Abşeron ədəbi mühütündə satirik şeirin əsas vəzni 
olduğuna görədir, əksərən əruz vəznində yazıb. Ola bilsin ki, şair hər 
hansı bir satiranı yazarkən, Sabirin obrazlarının analoqlarını əks etdirən-
də, Sabir şeirinin vəzni olan əruz da qeyri-ixtiyari onu çəkib. Şairin əruz 
vəznli ədəbiyyatın nümayəndələrinə həsr etdiyi şeirləri də əruz vəznində 
yazılıb. Böyük Füzuliyə ithaf etdiyi “Eşq odu” adlı şeirdə yazır: 

 

Bu şeir aləminin, sən elə bir qartalısan, 
Açılıb qövsi-qüzeh tək qanadın ölkəmdə. 
Nəzəri cəlb eləyən hər təbi, ilhamı rəvan 
Nə qədər parlasa da, parlayacaq kölgəndə. 

 

Füzulinin şeirin ən uca zirvəsini fəth etdiyini, ondan sonra bütün 
təbli, ilhamlı şairlərin hamısının Füzuli kölgəsində qaldığını qeyd edən 
şair, Füzuliyə həsr olunmuş şeirin məhz əruz vəznində yazılmasını 
məsləhət bilirdi. Əlbəttə, buradakı fikirləri heca vəznində də demək 
olardı, amma Füzulini məhz Füzulinin yazdığı vəzndə vəsf eləmək daha 
layiqlidir. Bu cəhətdən Vahidə həsr olunmuş “Vahid üçün” adlı şeir də 
maraqlıdır: 

 

Doğrumu öldü qəzəl sultanı? 
Öldü min-min ürəyin xaqanı. 
Öldü nəqqaşı muğamat elinin, 
Qaldı başsız qəzəlin ürfanı. 
 
Yox, o bülbül əbədi rəmzi-bahar. 
Hansı məclis, deyin, onsuz qurular? 
Nə qədər vardı muğamat, daim 
Vahidin nəbzi ürəklərdə vurar. 

 

Biz ölü söyləmirik hər ölənə. 
Bətiyar da demirik hər gülənə. 
Bəxtiyarın ürəyi xalqın olar, 
Xalq da öz qəlbini bəxş etdi Sənə! 

 

Novruz Gəncəlinin əruz vəznli şeirləri içərisində qəzəlləri xüsusilə 
diqqəti cəlb edir. Qədim klassik qəzəl ənənəsini tam dolğun əks etdir-
məsə də sadə dildə, təmiz müasir ədəbi dilimizdə yazılan bu qəzəllər 
səmimiliyinə, mövzusuna və mövzu ilə bəhrin uyuşmasına görə təqdirə-
layiqdir. Şair “Gördüm” rədifli qəzəlində deyir: 

Şükr eyləyirəm bir dəfə əğyarımı gördüm. 
Baxdım gözünə, onda da dildarımı gördüm. 
Bu cümlə cahan çıxdı yadımdan, fərəhimdən, 
İlk eşqimi, ilk sevgimi, ilk yarımı gördüm. 

 

Şairin lirik-aşiqanə qəzəllərindəki obrazları, bədii təsvir və ifadə vasi-
tələrini, onun heca vəznində yazdığı şeirlərdə də görürük. Ümumiyyətlə, 
kövrək diyğuların, səmimi hisslərin tərənnümü olan lirika şeirin vəz-
nindən, formasından asılı olmayaraq, oxucunun qəlbini ələ alır, onun 
kövrək simlərnə toxunur, könül laylasında oxunur. Burada şair misraları 
bir-biri ilə elə bağlamışdır ki, birinci misradakı qaranlığı ikinci misra ilə 
işıqlandırır. Və bu cəhətdən bu qəzəl klassik qəzəli xatırladır. 

“Söylə” adlı şeirdə isə lirik qəhrəmanın həsrətinin daha bir obrazlı 
deyimdə ifadəsini görürük: 

 

Söylə, bir məhəbbətin bir stəkan suydumu, 
Töküb yerə dağıtdın, torpağa hopdu, getdi? 
Vəfa nə olduğunu ürəyin heç duydumu? 
Yoxsa, xəzana dönmüş yarpaqdı, qopdu, getdi? 

 

İtirilmiş məhəbbətin dağılıb torpağa hopmuş su ilə, vəfanın, sədaqə-
tin xəzana düşən, küləklərin əsimində itən yarpaqla müqayisəsi çox gö-
zəldir. Şeir ondördhecalıdır. Heca vəznində ondördhecalı şeir hər şairin 
qələminə gəlmir. Hətta Rəsul Rzanın şeirlə bağlı şeirlərindən birində on 
dörd hecalı şeiri təqdir etdiyinin, lakin onun çox vaxt yeddihecalı şeir 
kimi yazıldığından gileyləndiyinin şahidi oluruq. Görünür, on-
dördhecalının yazılması çətinliyini duyan şairlər misraları ikiyə bölüb, 
şeiri yeddihecalı şəkildə yazmağı üstün tuturlar. Novruz Gəncəlinin 
şeirləri içərisində də bu şəkildə şeirlər az deyildir. “Duz-çörək” adslı 
şeirə diqqət edək: 

 

Duzun dağılmasını 
Nənələr savaş sayıb. 
Duz birliyin, dostluğun, 
Sədaqətin rəmzidir. 
Harda ki, birlik olub, 
Orda aclıq olmayıb. 
Duz ilqarın, ülfətin,  
Səadətin rəmzidir.  

 

Burada şairin xalq yaradıcılığına müraciətinin şahidi oluruq ki, onun 
bir çox şeirlərində bu xüsusiyyət qabarıqdır. Bundan başqa şairin müx-

təlif mövzularda yazdığı poemalarında da bu cəhəti görmək olar. Eyni 
zamanda bu poemalarda müxtəlifhecalılıq da diqqəti çəkir. Oxucuya 
məhəbbət dastanını xatırladan “Şəhla”, Nizaminin 800 illik yubileyinə 
həsr olunmuş “Şairin arzusu”, müharibə dövrünü, vətənpərvərliyi, o 
dövrün ağrı-acılarını əks etdirən “Odlu ürəklər” və başqa poemaları da 
şairin zəngin poetik aləmini, ilhamınin fəth elədiyi məqamları, kövrək 
duyğuların, həzin hisslərin əks olunduğu obrazlı misralarını oxuculara 
ərməğan edir. 

Novruz Gəncəli bütün vəzn və formaları doğma sayır. Onun “Elə çal 
ki...” adlı şeirində  əruzla heca vəznli şeirin, həm də sərbəst şeirin tərən-
nümünü görürük: 

 

Heca–nəğməkar sazım, 
Səndə bəstələyibdir 
Anam şirin laylamı. 
Əruz–sədəfli tarım, 
Səndə böyük Cavidin, 
Səndə böyük Sabirin, 
Səndə böyük Vahidin, 
Şeir-sənət günəşi 
Babamız Füzulinin 
Söhbəti var, sözü var. 

 

Yaradıcılığında sərbəst şeirə az yer verən şair bu şeirində sərbəst 
şeiri daha çətin hesab edir, onu yazan, daha doğrusu, yaza bilən şairləri 
daha yüksək qiymətləndirərək yazır: 

 

Sərbəst–gənc ionika, 
Dilləri çox, yaşı az. 
Hər əldə vəcdə gəlməz, 
Hər ilhamdan alınmaz. 
Onda çalan ustanın 
Qəlbi incə olmalı, 
Hər misrası ellərin  
İstəyincə olmalı. 

 

Novruz Gəncəlinin yaradıcılığını kiçik bir məqalə ilə əhatə etmək 
mümkün deyil. Bu poetik aləm öz tədqiqatçısını gözləməkdədir. Biz isə 
şairin 80 illik yubileyinə öz münasibətimizi bildirmək istədik. 

“Azərbaycan XXI əsr” qəzeti, 11-17.09.02. 

MƏDƏNİYYƏTİ, İNCƏSƏNƏTİ YAŞADANLAR 

 
 

KİTABXANANIN UĞURLARI MƏNİM UĞURUMDUR 
 
Bu gün sehirli bir aləmə düşmüşdük. Nizami adına Ədəbiyyat Mu-

zeyinin qarşısında Nizaminin heykəli ucalan parkda böyük izdiham var 
idi. Mədəniyyət və Turizm Nazirliyinin Firudin Köçərli adına Respub-
lika Uşaq kitabxanası ilə birlikdə keirdiyi II Uşaq kitabı - Bilik fes-
tifalının açılış günü idi. Nazirliyin nümayəndələri, kitabxananın əmək-
daşları və uşaq şeirinin tanınmış müəlliflərinin iştirak etdiyi bu tədbirdə 
müxtəlif müsabiqələrdə qalib gələn istedadlı uşaqların bir-birindən 
maraqlı, cəsarətli çıxışları əhvali-ruhiyyəmizi daha da yüksəltdi. 

Firudin Köçərli adına Uşaq Kitabxanasının bir neçə tədbirində işti-
rak etmişdim. Kitabxananın direktoru Fizurə xanımın fəal təşkilatçı, 
işgüzar, zəhmətkeş ziyalı olduğunu hiss etmişdim. Amma belə böyük 
tədbirlərində olmamışdım. Heyranlığımı bildirəndə, Yazıçı Qadınlar 
Cəmiyyətinin sədri Nüşabə Məmmədli Fizurə xanımın fəaliyyətindən 
ağızdolusu danışaraq, keçənilki festifaldan da söz açdı. Kitabxananın 
keçən ilin oktyabrında nazirliklə birgə təşkil etdiyi I Uşaq kitabı–Bilik 
Festifalından öz təəssüratını açıqladı. Fizurə xanımın  hələ festifaldan 
əvvəl sentyabrın 26-da (2008) Bakı şəhəri Heydər Əliyev adına Müasir 
Təhsil Kompleksi nəzdindəki uşaq bağçasında uşaqlarla kitabxananın 
görüşünü keçirdiyini qeyd edərək, 6 oktyabrda Milli Parkda, 8 oktyabr-
da Milli Konservatoriya və Respublika İncəsənət Gimnaziyasında, 10 
oktyabrda kitabxanada keçirilən tədbirlərdən danışdı. Nüşabə xanım 
qeyd etdi ki, Fizurə Quliyeva respublikada kitabxana işində çox nadir 
adamlardandır. Onun gördüyü işləri sadalamaqla bitməz. Bu sözü tutub, 
kitabxananın son illər ərzində gördüyü işlərlə maraqlandım. Elə təkcə 
bir ildə - 2008-ci ildə keçirilən tədbirlər heyrət ediləcək  dərəcədə  çox 
idi: yanvar ayında 190 saylı məktəbdə yazıçı Əlibala Hacızadə ilə 
görüş, fevralın 15-də kitabxananın oxu zalında “Ekologiya və biz” 
mövzusunda dəyirmi masa, martın 2-də “Sabitlityin inkişafı naminə” 
təşkilatının eksperti Fikrət Cəfərovun “Yaşıl paket”inin təqdimatı, 
aprelin 9-da R.Zorge adına parkda H.Əliyevin anadan olmasının 85 
illiyinə həsr olunmuş I Uşaq Kitab bayramı, aprelin 23-də Mikayıl Müş-
fiqin anadan olmasının 100 illiyi münasibəti ilə Xətai rayonundakı 265 

saylı məktəbin yuxarı sinif şagirdləri ilə “Səni kim unudar” adlı ədəbi-
bədii gecə, mayın 9-da kitabxananın oxu zalında  şair Fikrət Sadıqla 
görüş, mayın 27-də C.Cabbarlı adına Respublika Gənclər kitabxanasının 
İctimai Hüquqi İnformasiya Mərkəzində dəyirmi masa, inşa, rəsm, şeir 
müsabiqələri, mayın 30-da “Ümüd yeri” cəmiyyətində, 1 iyun–Beynəl-
xalq Uşaqları Müdafiə günü ilə bağlı ədəbi-bədii gecə, iyunun 19-da oxu 
zalında xalq şairi Nəriman Həsənzadə ilə görüş, avqustun 9-da “Koala” 
parkda “Uşaq kitabı qatarı” ilə  səyahət” adlı tədbirlər, oktyabrda I Uşaq 
kitabı–Bilik festifalı, 14 noyabrda oxu zalında tədqiqatçı Teyyub 
Qurbanın “Həqiqət olduğu kimi” kitabının təqdimatı, 1 saylı məktəbdə 
25 noyabrda M.Müşfiqin 100 və Müşfiq tədqiqatçısı Gülhüseyn Hüsey-
noğlunun 85 illik yubileyi ilə bağlı ədəbi-bədii gecə, dekabrın 1-də 
Ümumdünya AİDS-yə qarşı mübarizə günü ilə bağlı 60 saylı əktəbdə 
treninq-mübarizə, dekabrın 25-də kitabxananın 1 saylı filialının 
təşəbbüsü ilə İncəsənət Gimnaziyasında şair Ramiz Rövşənlə görüş, 
dekabrın 28-də XXI əsr litseyində Dünya Azərbaycanlılarının həmrəylik 
gününə həsr olunmuş əbdəbi-bədii gecə keçirilmişdir. 

Bu tədbirlərdə Mədəniyyət və Turizm Nazirliyinin işçıləri, yazıçılar, 
alimlər də iştirak etmişlər. Kitabxananın işçilərinin fəallığı, işgüzarlığı, 
öz vətəndaşlıq borclarına məsuliyyətlə yanaşmaları olduqca təq-
dirəlayiqdir. Təbii ki, bütün işlərin önündə kitabxananın direktoru Fi-
zurə xanım Quliyevanın tələbkarlığı, əzmkarlığı durur. Bu mənada ya-
zımızda onun haqqında söz açmaq istədik. Amma Fizurə xanım bizə 
özü haqqında heç bir billgi vermədi. Sadəcə bunu dedi: “Mənim elədik-
lərim, elə kitabxananın elədikləridir. Ki-tabxananın uğurları, elə mə-
nuim uğurumdur.” 

Fizurə xanım haqqında qısa məlumatı kitabxananın əməkdaşlarından 
öyrəndik: Quliyeva Fizurə Müseyib qızı, 26 aprel 1941-ci ildə Nax-
çıvan şə-hə-rində anadan olub. Naxçıvan şəhər 5 saylı orta məktəbi bi-
tirib. 1962-68-ci illərdə Azərbaycan Dövlət Universitetinin (indiki 
BDU) kitabxanaçılıq və biblioqrafiya fakültəsində təhsil alıb, yüksək 
ixtisaslı kitabxanaçı-biblioqraf ix-tisasına yiyələnib. 

1960-84-cü illərdə Məmməd Səid Ordubadi adına Naxçıvan kitab-
xanasında kitabxanaçı, şöbə müdürü, direktor müavini, direktor vəzifə-
lərində çalışıb. 1984-cü ildən indiyə kimi Firudin Köçərli adına respub-
lika Dövlət Uşaq Kitabxanasının dürektorudur. 

İstər Azərbaycanda, istərsə də Moskvada müxtəlif mükafatlarla, dip-
lomlarla təltif olunub. 

İLFA - 95 Beynəlxalq Kitabxana Assosiasiyasının 61-ci konfransı-
nın nümayəndəsi olub–Türkiyə, İstanbul, 19-25 avqust 1995, Türkiyə 
(Ankara, İstanbul, Konya, Çorum), Almaniya (Berlin, Drezden, Lep-
sinq), Çexoslovakiya (Praqa), Səudiyyə Ərəbistanı (Məkkə, Mədinə, 
Ciddə), İran (Tehran) ölkələrində tədbirlərdə iştirak edib. 

1995-ci ildə İLFA-nın üzvü olub. 2006-cı ildə Əməkdar Mədəniyyət 
İşçisi fəxri adı alıb. 

Firudin Köçərli adına kitabxana tədbirlərini keçirməkdədir. Elə bu il 
Azərbaycan Yazıçı qadınlar Cəmiyyəti ilə bağlı bir neçə tədbir keçirmş-
dir: yanvarın 6-da Nüşabə Məmmədlinin “Bu bir oyundur” və “Göy-
lərdə keçən ömür” kitablarının təqdimatı, martın 7-də 8 Mart qadınlar 
bayramına həsr olunmuş tədbir və s. 19 yanvarda Milli matəm günü ilə 
bağlı XXI əsr litse-yində tədbir, 14 fevralda SOS uşaq kəndində Uşaq 
ilinə həsr olunmuş I Milli Uşaq Kitabı Sərgisi, apreldə Quba rayonunda 
Uşaq ilinə və Beynəlxalq Uşaq kitabı gününə hsr olunmuş Uşaq Kitab 
Bayramı nəhayət bizi heyrətə gətirən festifal... 

“Yazıçı qadınlar” jurnalı, mart-iyun, 2009.  
 

SİZƏ BİR NAĞIL DANIŞMAQ İSTƏYİRƏM 
 
Allah-təala yaratdığı bütün varlıqları şərəfləndirib, dünyaya gələn 

hər bir insana istedad verib. Çox vaxt tarixin təkrar olunduğu zaman kə-
siyində bu istedad nəsildən-nəslə keçir, insanların qan yaddaşında, gen 
yaddaşında qorunub saxlanılır və hardasa öz varlığını yenidən büruzə 
verir. Bəzən əfsanə-ləşən nəsillər də olur. Bəzən bir sənət üçün yanan, 
bir sənəti yaşatmaq üçün yaşayan və zaman-zaman, nəsil-nəsil bu mü-
qəddəs vəzifəni ləyaqətlə daşıyan insanlar çox az yaşayır. Burada xalq 
şairi Məmməd Arazın ölməz misraları yada düşür: 

 

Ana yurdum, hər daşımna üz qoyum, 
Hər dərəndə çaldığım saz yaşayır. 
Kimi sənin çiynində, sən kiminin, 
Şöhrətii yaşadan az yaşayr. 

 

Sizə bir nağıl danışmaq istəyirəm... Biri vardı, biri yoxdu. Qorxu-
hürkülü, səssiz gülləli 39-cu ilin tutatut günlərindən birində Mircəfər 
Bağırov Bakının məşhur zərgərlər nəslinin nümayəndələrindən olan Ba-
lakişi Haşımovu yanına çağıtdırır. Aləsi ilə vidalaşıb çxan Balakişi bu-
rada tamam başqa bir sürprizlə qarşılaşır. Məlum olur ki, başqalarından 

fərqli olaraq Balakişini mükafatlandırmaq üçün çağırıblar. Fransada 
keçirilən Beynəlxalq İncəsənət və Texnika sərgisində Balakişinin əl 
işləri üçüncü yerə layiq görüldüyündən ona fəxri diplom təqdim edən 
Bağırov soruşur: “Sənə Stalin adından müraciət edirəm. Mükafat kimi 
nə istəyirsən?” Balakişi Haşımov cavabında deyir: “Burdan evimə sağ-
salamat qayıtmaq istəyirəm.” 

Mircəfər Bağırovun yanından salamat çıxan Balakişi Haşımov çox 
keçmir ki, cəbhəyə gedir və ordan evinə salamat qayıda bilmir. Özün-
dən sonra üç övladı həyat yoldaşının himayəsində qalır. 

Balakişi çox istəyirdi ki, övladları, xüsusən də oğlu Məhəmmədhə-
sən onun sənətkar yolunu davam etdirsin. Amma bu mümkün olmadı. 
Onun bu arzuunun həyata keçməsi bir qədər uzandı. 

On illər keçdi. Vaqif Haşımovun evində üç qız dünyaya gəldi. Bir 
gün ata balaca qızları Arzunun və Zahidənin rəsmə maraq göstərdiyini 
hiss elədi. Onların çəkdiyi şəkillərə baxdıqca, bunun ötəri bir həvəs de-
yil, qandan, gendən gələn bir istedad olduğunu anladı və qızlarını Yuri 
Qaqarin adına Pionerlər Evinin (İndiki Tofiq İsmayılov adına Uşaq Ya-
radıcılıq Sarayı) bədii xalça dərnəyinə yazdırdı. Qızlar orta məktəbdə 
oxuyarkən, Azərbaycan Dövlət İncəsənət Gimnaziyasında bədii xalça 
şöbəsi açıldı və bacılar imtahan verib gimnaziyaya daxil oldular. 
Gimnaziyanı bitirəndən sonra Əzim Əzimzadə adına Rəssamlıq 
Texnikumunda da təhsillərini xalçaçılıq üzrə davam etdirdilər. Daha 
sonra Azərbaycan Dövlət Rəssamlıq Akademiyasına daxil olub; Zahidə 
xalçaçılıq üzrə, Arzu isə teatr-dekor ixtisası üzrə bakalavr və rəngkarlıq 
ixtisası üzrə magistr pilləsini bitirdi. 

İstər bakalavr, istərsə də magistr pilləsini fərqlənmə diplomu ilə biti-
rən Arzu Haşımova 2002-ci ildən Azərbaycan Dövlət Rəssamlar İttifa-
qının “Gənc rəssamlar” birliyinin üzvü olmuş, 2003-cü ildən Azərbay-
can Dövlət Pantomim teatrında butaforçu rəssam vəzifəsində çalış-
mışdır. A.Haşı-mova 1991-2006-cı illər ərzində Bakıda keçirilən müx-
təlif rəssamlıq sərgilərində iştirak etmiş, onun əl işləri həmişə bəyənil-
mişdir. 1991-ci ildə “Nizami-850” sərgisində gözüyumulu rəsm çəkdi-
yinə görə fəxri fərmanla təltif olunmuşdur. 2003-cü ildə Respublika 
Turizm günü münasibətilə keçirilən sərginin təşkilində faiyyətinə görə 
Azərbaycan Respublikası Gənc-lər İdman və Turizm nazirliyi tərəfin-
dən fəxtri fərmanla təltif olunmuşdur. 

Arzu Haşımovanın yaratdığı “Bülbül”, “Simurq quşu”, “Balalı bu-
ta”, “Buta” və s. xalçalar onun böyük istrdad sahibi olduğundan xəbər 

verir. Eləcə də J.P.Sartrin “İblic və Allah” pyesinə, Sofoklun “Elektra” 
faciəsinə, C.Verdinin “Traviata” operasına, P.Akutaqavanın “Kesa və 
Morito” dramı-na, A.Motsartın “Sehirli pleyta” operasına, Q.Qarayevin 
“İldırımlı yollarla” baletinə, V.Şekspirin “Yay gecəsində yuxu”, 
“Hamlet” və “Romeo və Cul-yetta” faciələrinə çəkdiyi eskizlər öz dol-
ğunluğu, rəng çalarları ilə diqqəti çəkir. Bundan başqa teatr geyimləri, 
etüdlər, natürmotlar və s. rəsmləri də maraqlıdır. Təəssüflər olsun ki, 
Azərbaycan rəssamlığı belə bir istedadı vaxtsız itirdi. Nə yaxşı ki, az 
yaşda Arzu Haşımova bu qədər iş görməyə müvəffəq oldu. Ona verilən 
qısa ömrün bir gününü, bəlkə bir saatını belə boş keçirmədi. Bu gün 
onun yaratdığı rəssamlıq nümunələrinə baxanda kədərqarışıq qürur 
hissi keçiririk. Neyləmək olar ki, alın yazısını pozmaq olmur...      

* * * 
Arzu ilə birlikdə işləyən, müvəffəqiyyətlər qazanan Zahidə Haşımo-

va bacısının vəfatından sonra sınsa da, yenidən özündə yaşayıb-yarat-
maq üçün güc tapdı. Bu gün Zahidə təkcə öz yerinə deyil, həm də Ar-
zunun yerinə yaratmaq istəyir. 

Zahidənin ilk dəfə şəklini görəndə üzündəki kədər, dəhşət məni tut-
muşdu. Hələ başlarına gələn faciədən xəbərsiz idim. Onunla söhbət 
edəndən sonra iç dünyasındakı duyğular aləminin zənginliyinə heyran 
qaldım. Zahidə danışdıqca adama elə gəlir ki, bacıları birləşdirən nəsə 
var. Elə bil ki, onlar bir adam kimidir. Zahidə danışdıqca, sanki həm də 
Arzunu görürsən, Arzunu dinləyirsən. Anası Zemfira xanım Zahidənin 
hələ də özünə gələ bilmədiyini qeyd etdi. Əslində, mən bunun nə 
olduğunu elə söhbətin əvvəlində duymuşdum. Bacılar bir-birinə çox 
bağlıydı. Bu bağlılıq sadəcə bacı bağlılığı deyildi. Onların bütün ar-
zuları da, düşüncələri də sanki, bütün yaşantıları da eyni idi. Zahidə da-
nışdıqca içindən Arzu boylanırdı. Amma neyləmək olar ki, Arzu hamı 
kimi onun üçün də əlçatmaz bir arzu idi. Bu arzunu, Arzunun yarımçıq 
qalmış sənət dünyasını yaşatmaq, parlatmaq, yüksəklərə qaldırmaq, in-
sanlara çatdırmaq Zahidənin ən böyük arzusudur. 

Zahidə Arzu ikə birlikdə gördüyü işləri ondan sonra da görə bilmək 
üçün özündə güc tapa bilirsə, biz inanırıq ki, Arzu yaşayacaq. 

* * * 
Zahidə Haşımova 1992-ci ildən bu günə qədər Bakıda keçirilən 

müxtəlif sərgilərdə əl işləri ilə çıxış edib: 1992. Azərbaycan Təhsil 
Nazirliyi, Azərbaycan  Rəssamlar İttifaqı, Respublika İncəsənət Gim-
naziyası tərəfindən təşkil olunmuş sərgidə “Butalar” xalçası sərgilənib. 

25.10.99. “Qala” rəsm qalereyasında “Azərbaycan rəngləri” adlı sərgi-
də “Ağaclı” eskizi sərgilənib. 04.12.02. “Bizim sərgi” adlı Azərbayan 
Dövlət Rəssamlıq Akademiyasının açılışına həsr olunmuş sərgidə 
“Fauna” eskizi (50x70) sərgilənib. 01.02.02. “Gənclər günü”nə həsr 
olunmuş sərgidə V.Səmədova adına sərgi salonunda “Malta adası” 
qobeleni (41x39), “Karvan” zili (34x31) əsərləri səgilənib. 08.03.02. 
Səttar Bəhlulzadə adına sərgi salonunda 8 Mart beynəlxalq qadınlar 
gününə həsr olunmuş sərgidə “Karvan” zili (34x31), “Malta adası” qo-
beleni (31x39) əsərləri sərgilənib. 22.03.02. Səttar Bəhlulzadə adına 
sərgi salonunda “Novruz-2002” adlı sərgidə “Nəlbəki–gül” eskizi 
(90x60) sərgilənib. 2003. V.Səmədova adına sərgi salonunda “Gənclər 
günü”nə həsr olunmuş sərgidə “Saxsıda güllər” (31x41) xovlu xalçası 
sərgilənib. 2004. V.Səmədova adına sərgi salonunda “Gənclər günü”nə 
həsr olunmuş sərgidə “Namazlıq” (95x130) xalçası sərgilənib. 
02.02.05. V.Səmədova adına sərgi salonunda “Gənclər günü”nə həsr 
olunmuş gənc rəssaların sərgisində “Bina”(80-120) xovlu xalça, “Fau-
na”(120-180) xovlu xalça, “Şəbəkə”(85-115) xovlu xalça, “Namaz-
lıq”(86-128) 1 xovlu xalça, “Namazlıq”(86-128) 2 xovlu xalça sərgilə-
nib. Həmin sərgidə Zahidə “Şəbəkə” xalça əsərinə görə Azərbaycan 
Rəssamlar İttifaqı tərəfindən diplomla təltif olunub. 08.03.05. Qadınlar 
gününə həsr olunmuş sərgidə “Bina”, “Şəbəkə” və “Namqazlıq-2” əsər-
ləri sərgilənib. 17.03.05. S.Bəhlulzadə adına sərgi salonunda “Novruz 
bayramı” adlı sərgidə “Bina” xalçası sərgilənib. 2006. S.Bəhlulzadə 
adına sərgi salonunda 8 Mart adlı sərgidə “Fauna” üçlüyünün ikinci 
hissəsi (120-180) sərgilənib. 

Zahidənin üç xalçası: “Namazlıq”, “Sarı gəlin-2007” (ağ-qara), Ar-
zunun portreti (Arzunun əsərlərindən fraqmentlər, pantomim və Azər-
baycan Dövlət Rəssamlıq Akademiyasının emblemləri istifadə olunub), 
“Xeyir və şər” (qırmızı rənglidir, ağ və qara ilə “Allah” sözü stilizə 
olunub). 

Zahidə Haşımovanın ən maraqlı əl işi ikiüzlü xalçadır. Ikiüzlü xalça 
XVI əsrdə toxunmuş, o vaxtdan bu vaxta kimi olan boşluğu 5 əsrdən 
sonra Zahidə doldurmuşdur. 2008-ci ildə bu ikitərəfli xalça ilə bağlı 
AzTV-nin “Səhər”, İTV-nin “Almanax”, “Lider”TV-nin “Şad xəbər” 
ve-rilişlərində ətraflı məlumat verilmişdir. 

Sizə danışacağım nağıl bu idi. Həm uğurlu, həm nisgilli. Sonunda da 
demirik ki, Biri vardır, Biri yoxdur... 

“Yazıçı qadınlar” jurnalı, N 1-2. 2009. 

ABDULLA ŞAİQ MUZEYİNDƏ 
 
Ədəbiyyat tariximizdə soykökünə söykənən, babalarının gen yadda-

şından alıb götürdüyü mənəvi dəyərləri özününküləşdirib üzə çıxaran 
və özündən sonrakı nəslinə də irsiyyətlə ötürən sənətkarlar az olmayıb. 
Qarşımda bir dünya var: Talıbzadələr nəslinin millətə ünvanladığı sənət 
nümunələri. Harada doğulub, harada dünyaya göz açıb, harada yaşayıb-
yaradıb, hardan-hara gəlib. hansı keşməkeşli yolları keçib bu nəsil? 
Borçalının mərkəzində “axunduşağı” adı ilə məşhur olan bir nəsil 
yetişib: Molla Talıb. Axund Süleyman, Axund Mustafa, Abdulla Şaiq, 
Kamal Talıbzadə... Azərbaycan balaları Abdulla Şaiq şeirini bir əsrdir 
ki, oxuyurlar, öyrənirlər. Vaxtilə mollaxanalarda Sədinin “Gülüstan”ı, 
“Bustan”ı ilə ədəbiyyatı sevənlərin balaları, nəvələri Abdulla Şaiq şeiri 
ilə ədəbiyyata göz açır. Bir əsrdə nə qədər şairlər gəlib-gedib bu yurda, 
dərsliklərə salınıb-çıxarılıb əsərləri. Amma Abdulla Şaiqin şeirləri 
həmişə körpələrə gərək olub. Hətta uşaqlar məktəbə gedənə qədər hə-
min şeirləri əzbərləyiblər. 

Abdulla Şaiqin ən böyük xidmətlərindən biri də rusdilli məktəbi 
milliləşdirməsidir. Bu məktəbin əsasında yaradılmış “Şaiq nümunə 
məktəbi” öz fəaliyyətilə milli dirçəlişə təkan vermiş, anadilli məktəblə-
rin yaradılması üçün bünövrə rolunu oynamışdır. Abdulla Şaiq həm də 
dünya ədəbiyyatından etdiyi tərcümə əsərlərinə görə təqdirəlayiqdir. 
Onun türkçülük, turançılıqla bağlı şeirləri, yazıları da o dövrdəki icti-
mai-siyasi həyatda, eləcə də maarifçiliklə bağlı yazıları millətin maarif-
lənməsidə gərəkli rol oynamışdır. Abdulla Şaiq eyni zamanda folklor 
nümunələrinin toplanmasında da böyük xidmətlər göstərmişdir. Bunun-
la yanaşı, Abdulla Şaiq romantizmin nümyndəsi kimi gözl əsərlərin 
müəllifidir. Bütün ömrünü millətin rifahına, xalqın maariflənəsinə sərf 
edən güclü ədəbiyyastşünas, şair, tərcüməçi, el ağsaqqalı Abdulla Şaiq 
bu gün necə qiymətləndirilir? 125 illik yubileyi ərəfəsində bu ədəbiyyat 
xadimi iə basğlı hansı tədburlər həyata keçirilir?.. 

Bakının Abdulla Şaiq küçəsində ikimərtəbəli bir mənzil var. Haçan-
sa bu mənzildə Abdulla Şaiq, Kamal Talıbzadə yaşayıb. 1990-cı ildə 
elə bu mənzildə Abdulla Şaiqin ev-muzeyi açılıb. İş bununla bitməyib. 
Kamal müəllim ev-ev gəzib, muzeylərin arxivlərini axtarıb, atası ilə 
bağlı ev, bağ əşyalarından tutmuş əlyazmalara, kitablara kimi nə varsa 
toplayıb, nəhayət, on bir ildən sonra 2001-ci ildə Abdulla Şaiqin 120 
illik yubileyinə hədiyyə kimi muzeyin ekspozisiya zalı qapısını icti-

maiyyətin üzünə açıb. Kamal Talıbzadə 1990-cı ildən ömrünün sonuna 
kimi muzeyə rəhbərlik edib, indisə onu həyat yoldaşı Rəfiqə xanım 
əvəz edir. Qızı Ülkər muzeyin elmi fondunun müdürüdür, oğlu Şaiq də 
muzeyin əməkdaşıdır. Ümumiyyətlə, muzeyin on bir nəfərlik kollektivi 
Kamal müəllimin qoyduğu xətt üzrə işi davam etdirir. 

Muzeyin əməkdaşı Arzu Hacızadə ilə görüşdük. On ildən artıq bir 
müddətdə muzeydə çalışan, arxivdəki qovluqlarla gizli-aşkar danışan, 
istər Abdulla Şaiq, istərsə də Kamal Talıbzadə haqqında hərarəyli, 
odlu-odlu danışan bu qız muzey haqqında nələr bilmir? Muzey Abdulla 
Şaiqin ev-muzeyi adlansa da, bu muzeyin bir-birindən ayrılmaz iki ün-
vanı var: Abdulla Şaiq və Kamal Talıbzadə. Kamal müəllimin “Nə 
edirsiniz, edin, məni atamdan ayırmayın” xahişi unudulmayıb. Muzeyin 
hansı divarına, hansı küncünə baxırsan bu iki böyük şəxsiyyət görünür. 
Burada düşünəndə, heç cür təkcə Abdulla Şaiqdən danışmaq, Kamal 
müəllimi kənara qoymaq olmur. Abdulla Şaiq olan yerdə mütləq Kamal 
Talıbzadənin izi var. Sən demə, mənim muzeyə gəlişim elə Kamal 
müəllimin ad gününə düşübmüş... 

Abdulla Şaiq ev-muzeyi çox zəngindir. Elmi fondda 4000-dən artıq 
eksponat qorunur: əlyazmalar, çap kitabları, fotolar, kinolentlər, video-
kassetlər, audiokassetlər, müuzeylə bağlı yazıların çap olunduğu qəzet 
və jurnallar. 

Muzeydə müxtəlif tədbirlər keçirilir. Hər il Abdulla Şaiqin doğum 
günündə “Şaiqanə yad et” adlı ədəbi-bədii gecə şaiqsevərləri bir araya 
gətirir, Şaiq işığına yığışanlar təkcə Şaiqi deyil, Azərbaycan ədəbiyyatı-
nın bütün korifeylərini xatırlayırlar. Kamal müəllim deyərmiş ki, bu, 
Abdulla Şaiq muzeyi olsa da, əslində bütövlükdə klassiklərimizin mu-
zeyidir. Hər bir ədəbiyyat adamının üzünə buranın qapıları açıqdır. 

Muzeydə bayram tədbirləri, müxtəlif yazıçıların, alimlərin kitabla-
rının təqdimat mərasimləri də keçirilir. Bütün tədbirlər videolentə alı-
nır, fotoşəkillərsdə əbədiləşdirilir və həmin materiallar da muzey ekspo-
natına dönür. 

Muzeydə Abdulla Şaiqin yüzdən artıq kitabı saxlanılır. Yeri gəldik-
cə, bu kitablar muzeyin materialları əsasında təkrar çap olunur. Burada 
Abdulla Şaiq, eləcə də Kamal Talıbzadə haqqında bir sıra kitablar gör-
dük. Bəzi kitablar muzeyin materialları əsasında çapa hazırlanmışdır. 
Diqqətimizi ən çox çəkən “Şaiq nümunə məktəbi”nin təşəbbüsü ilə 23-
cü ildə çap olunan, 2001-ci ildə isə ərəb qrafikalı əlifbadan müasir əlif-
baya çevrilib çap olunmuş “Abdulla Şaiq!” adlı kitab oldu. Kitabı Mi-

nəxanım Əsədi nəşrə hazırlamışdır. Minəxanımın namizədlik disser-
tasiyası da Abdulla Şaiqin yaradıcılığı ilə bağlıdır. Doktorluq işi isə Ab-
dulla Şaiqin qardaşı, repressiya qurbanlarından olan Yusif Ziya Ta-
lıbzadə ilə əlaqədardır. Hər iki dissertasiyanın materialları muzeyin ar-
xivlərindən götürülmüşdür. Minəxanımın “Abdulla Şaiq və teatr” 
(1910-1958) adlı monoqrafiyası 2003-cü ildə “Nurlan” nəşriyyatında 
çap olunub. Ən maraqlı kitablardan birti də Abdulla Şaiqin arxiv mate-
rialları əsasında çapa hazırlanmış, ilk dəfə çap üzü görən yazıların top-
landığı “Arazdan Turana” adlı kitabdır. 

Muzeyin əməkdaşları bir xəbəri də bizə çatdırdılar ki, keçən il Hey-
dər Əliyev Fondu tərəfindən muzeyin təmirinə başlanılıb. Hazırda mu-
zeyin əməkdaşları ekspozisiya zalının açılışına hazırlaşırlar. Amma bu 
sevincin arxasında bir kədər də var: açılış Kamal müəllimsiz olacaq. Bu 
günü səbrsizliklə gözləyən muzey əməkdaşları Heydər Əliyev Fondu 
rəhbərliyinin bu xeyirxah işini minnətdarlıqla qeyd etdilər. 

“Respublika” qəzeti, 30.08.06. 
 

NÖKƏR “TELOXRANİTEL” OBRAZINDA 
 
Xalq artisti Hacıağa abbasov, Əlibaba Məmmədov kimi sənətkarlar 

yetirən Maştağa qəsəbəsində bu gün mədəni-maarif ocaqlarının onlarla 
məzun və tələbələri öz sələflərinin yolunu davam etdirir. Onlar H.Ab-
basov adına Maştağa Mədəniyyət Evinin “İstedad” xalq çalğı alətləri 
ansamblında və “Hop-hop” satirik teatrında birgə fəaliyyət göstərirlər. 

Mədəniyyət Evi tez-tez “Xeyriyyə marofonu” adı altında konsert və 
tamaşalar verir. Bundan gələn vəsaitlə internat məktəbinə, qocalar evi-
nə, ruhi xəstəxanaya yardım edilir. Növbəti xeyriyyə tədbiri isə Maşta-
ğanın “İnam” futbol komandasına kömək üçün təşkil edilmişdi. Novruz 
bayramı ərəfəsində keçirilən tədbirdə Mirzağa Nəbiyevin rəhbərlik 
etdiyi “İstedad” ansamblının üzvləri Zamiq Əliyev, Vüsal Səlimov, 
Həci Mirzəyev və Mircanı Məmmədovun ifa etdikləri xalq mahnıları, 
habelə Dövlət Nəfəs Alətləri Orkestrinin solisti, gözəl xanəndə Alim 
Qasımovun tələbəsi olmuş Fəxrəddin Ay-dəmirovun ifa etdiyi muğam 
və təsniflər sürəkli alqışlarla qarşılandı. 

Yarandığı az müddətdə “Hop-hopnamə” əsasında səhnələşdirilmiş 
pyes, Sultan Məcid Qənizadənin “Ballabadı və Dursunəli” və s. bu kimi 
satirik sahnələrlə özünü teatr kimi təsdiq edən, mədəniyyət evinin di-
rektoru, Ə.Hüseynzadə adına İncəsənət Universitetinin müəllimi Ağa-

nəbi Axundovun rəhbərlik etdiyi “Hop-hop” satirik teatrının üzvləri–
universitetin tələbələrindən Rauf Ocaqverdiyevi, Əliqulu Süleymanov, 
Mədəni-maarif texnikumunun tələbəsi Firuz Əliyev, həvəskarlardan 
Vaqif Hüseynov, Namiq Osmanov, Rəşad Sadıqov və b. öz məharət və 
bacarıqları ilə tamaşaçıları heyrətdə qoy-dular. Təqdim olunan 
N.Vəzirovun “Ev tərbiyəsinin bir şəkli” əsəri ilə yanaşı ADMİU-nin 
məzunu, gözəl ssenarist kimi tanınan Vüqar Əbdülovun həmin əsərdən 
iqtibas etdiyi “Ev tərbiyəsinin daha bir şəkli” adlı pyes daha maraqla 
qarşılandı. Burada personajların  adı olduğu kimi saxlanılıb, lakin dü-
nən bəy olanlar bu gün hacı, kərbəlayıdır. Dünənki bəyin meşşan, 
tənbəl oğulları bu gün atasının pulu ilə zorla oxuyan tələbələrdir. Öv-
ladlarının fərsizliyindən şikayətlənən bəyin yerində başqalarının həkim, 
iqtisadçı və s. peşəyə sahib olan oğullarına qibtə edən hacı dayanır. 
Bəyin nökərini hacının “teloxranitel”i əvəz edir. Amma səhnələr, 
şikayətlərin tərzi eynidir. Ara-sıra nökərin atmacalarının əvəsinə 
“Teloxranitel”in replikaları eşidilir və tamaşaçıda ən çox gülüş doğuran 
da bunlardır. Müəllif bu obrazlarını həmin replikalarla if-şa edir. Dü-
nənlə bugünün vəhdətində millətin dərdləri, bəlaları, dünənli-bugünlü 
tariximiz tamaşaçıların gözü qarşısında canlandırılır. 

Mədəniyyət nazrliyinin qeydiyyatından keçib səhnəyə vəsiqə alan 
“Hop-hop” satirik teatrına yeni sənət sevincləri, qəsəbə sakinlərinə isə 
öz xeyriyyəçilik ənənəlrini davam etrdirmələrini arzulayırıq. 

“Azəbaycan XXI əasr” qəzeti, 5-11.04.2000. 

BAKI GÜLZARININ BÜLBÜLLƏRİ 

 
 

LAƏDRİ ŞEİRLƏR 
         
Allah-təala insanı ruhlar aləmindən Yer üzünə sınanmaq üçün gön-

dərdi. Bu haq-nahaq dünyasında ona yazılmış ömrü yaşayıb yenidən 
gəldiyi yerə dönəcəyini də bildirdi. İnsan ruhlar aləmində hər şeyi 
bilirdi, amma bu dünyaya gələndən sonra nitqi açıldıqca beynindəkilər 
silindi. Axı, insan sözə baxan varlıq deyildir. Faili-muxtardır və həmişə 
istədiyini eləyəndir və bu xasiyyəti də ona ilahi verib. Verib, amma ona 
ağıl da verib ki, həyat yolunda rastına çıxan yaxşı-pisdən yaxşıları 
seçsin. Kim yaxşıları seçə bilirsə, yaxşılıqlarla dolu bir ömür yaşayır və 
əməl dəftərlinə də yaxşılıqlar yazılır. Bir gün bu dünyadan gedəcəyini, 
gəldiyinə dönəcəyini, Allahın verdiyi hər bir şeyi bu dünyada qoyub 
gedəcəyini bilir, bu dünyadan köçəndə yalnız elədiyi yaxşılıqları apa-
racağını bilir. Və sonunda ölüm olan bu həyatı necə yaşamalı olduğunu 
hələ ağlı kəsəndən düşünməyə başlayır.  

Bəli, sonunda  ölüm olan bir dünyada yaşayırıq. Beş gün tez, beş 
gün gec ölüm hər birimizin qapısını döyəcək. Bu olumlu-ölümlü dün-
yada torpaqdan yaranıb torpağa gedən insanın Vətən deyilən bir torpaq 
payı var. Bu dünyada adına insan deyilən varlığın doğmaları, yaxınları 
var. Qazandığı və bir-bir itirdiyi insanlar var.  

Bəli, adına dünya dediyimiz bir məkanımız var. Altı dolu, üstü dolu 
olan bu torpağın bir ovucu var-dövlət içində, bir ovucu qan-tər içində yaşa-
yan vətəndaşları, başqalarının hesabına yaşayan və başqalarını yaşatmaq-
çün yaşayan insanları var. Hardasa daim üzdə olanları, hardasa adı bilin-
məyən, sadəcə elədikləri ilə insanlara daim kömək olan insanları... 

Tarix boyu belə olub, qiyamət gününəcən də belə olacaq. Kim bunu 
anlayırsa, “Allah nə yazıb, o da olacaq” deyib yavan çörəyini şük-
ranlıqla yeyir. Kim “Hər şey insanın əlindədir” deyirsə, qabağına 
keçəni qamarlayıb özünə göstürür.  

Beləcə bu dünya gün-gündən gözəlləşir. Yollar çəkilir, evlər tikilir, 
müxtəlif sayda, müxtəlif biçimdə, müxtəlif rəngdə “mərkəz”lər açılır, 
geniş miqyaslı tədbirlər keçirilir, adlar, titullar, mükafatlar, orden-
medallar alınır. Amma yenə də bir ovuc qazanır, o biri ovuc baxıb 
şükür eləyir. Nəyə? Onu ancaq özü bilir. Hər kəs özü bilir... 

Hər necə olursa-olsun, dünya deyilən bu məkanın tarixi yazılır. 
Tarix kimləri saxlayacaq, onu Allah bilir. Latın xalqı tarix səhnəsini 
çöxdan tərk edib, amma latın əlifbası, latın dili bu gün də yaşayır və bu 
gün yaşayan xalqlar var ki, dili də, əlifbası da aradan gedib.  

Bəzi yazarların tarixdə adı qalıb, bəzilərinin əsərləri. Bu gün də ki-
tablar atılır, yeniləri çap olunur. Atılanların da içində gərəkliləri var, 
çap olunanların da içində gərəksizləri var. Amma bu gün qatıq qara da 
ola bilir və bu gün qələm ağ da ola bilir. Bəzən lap ağı çıxır. Bəzən üzə 
südün yağı çıxır, amma görən olmur. Eşib altdan ayranı çıxarırlar, yağ 
yerinə xalqa sırıyırlar.  

Dünya deyilən bu məkanın pozulmayan tarixləri də var və bu gün də 
o tarixlərin yazılması davam edir. Dünya  ədəbiyyatının, eləcə də Azər-
baycan ədəbiyyatının döngə-dalanlı küçələrində o qədər şair azıb qalıb 
ki. Amma bataqlığın üstü ilə gedib bataqlığa batmayanlar, döngə-
dalanları gəzib, gəlib lazım olan yerə çıxanlar da az olmayıb. Zəngin 
klassik ədəbiyyatımızın, Nizamili, Xaqanili, Nəsimili, Xətaili, Füzulili 
poeziyamızın nadir inciləri zaman-zaman bütün dünyanı dolanıb, müx-
təlif xalqların dilinə tərcümə edilib. Yaşayıb, yaşayır, yaşayacaq da...       

Klassik şeirin forma xüsusiyyətlərindən biri də budur ki, şeirin son 
bəndində, son beytində müəllifin  təxəllüsü qeyd olunur. Bu da o 
zamanlar çap işinin olmaması ilə bağlıdır. Belə ki, şairlərin şeirləri 
əlyazma şəklində köçürülüb əldən-ələ keçir, diyar-diyar dolaşırdı. 
Şeirləri qarışıq salmamaq üçün şairlər bir nişan kimi hər hansı bir sözü 
seçirdilər. Amma heç bir şair şeirdə öz adını yazmırdı. Hamısı sadəcə 
poetik bir sözü özünə təxəllüs götürürdü. Sonralar isə hətta bu 
təxəllüsləri şairlərə onların ustadları verirdi. Məsələn, zəmanəmizdə 
məşhur qəzəlxan kimi tanınan və bu gün qəzəlləri hər bir xanəndələrin 
repertuarında özünə ter qazanan Əliağa Vahidə “Vahid” təxəllüsünü 
Mirzə Əbdülxalıq Yusif vermişdir.  

Bu günün özündə də şairlər bəzən bu detalı saxlayır və hansı 
şeirinsə son bəndində adlarını və ya təxəllüslərini qeyd edirlər. Amma 
indi çap imkanı var, kitablar çap olunur, kitabın üz qabığında şairin adı 
yazılır. Klassik şeir nümunəsində, xüsusən də qəzəldə təxəllüsün olması 
isə vacibdir. Qəzəl oxunanda onun hansı şairə aid olduğunu təxəllüs 
bildirir. Amma bəzən qarşımıza təxəllüsü olmayan şeirlər də çıxır.  

Heca vəznli şeir nümunələrinin müəllifi bəlli olmadıqda onları 
folklor nümunəsi kimi təqdim edirlər. Klassiik şeir nümunələrinin 
müəllifi bilinmədikdə, onlar tədqiqatdan kənarda qalırlar. Amma şeir 

həvəskarlarının yaddaşında qalan və dildən-dilə keçən təxəllüssüz klas-
sik nümunələr “laədri” adlandırılır, çox vaxt  bədii dəyərinə görə 
yaşamaq hüququ qazanırlar. 

Laədri şeirlər əsas üç səbəbdən yaranır. Ən əsas səbəb müəllifin bu 
və ya digər səbəbdən öz anonimliyini saxlamasıdır. Bu da iki səbəbdən 
olur: ya müəllif  bu və ya digər səbəbdən şair olduğunu gizlətmək 
istəyir, ya da şeir zəif olduğundan, çox vaxt da sifarişlə yazıldığı üçün. 
Elə bizim dövrdə də kimsə dostunun adından onun sevdiyinə  aid bir 
qəzəl yazır və orada təxəllüsünü qeyd eləmir və s. 

Digər halda şairlərin poetik təxəllüslərini şeirin bir obrazı kimi ver-
mək ustalığıdır. Məsələn, “Kəniz”, “Seyyid”, “Fikar”, “Fəna” və s. tə-
xəllüslər bəzən elə işlədilir ki, adi söz kimi düşünülür və bu təxəllüsdə 
şairin olduğunu bilmədən, bu sözlərin təxəllüs olduğunu güman etmək 
belə çətin olur.  

Ən çətin vəziyyət isə təxəllüs olan beytlərin, bəndlərin itirilməsidir. 
“Hürriyyət” qəzetinin  1920-ci il, 12-ci sayında “Şahın gəlməsi” adlı bir 
şeirə rast gəldik: “Gəlməsəm mən, şəhi-İran, sənə nə, Oldu İran hamı 
viran, sənə nə.” Misraları ilə başlayan müxəmməsin hər bəndində tək-
rarlanan misra sonuncu bənddə düşmüşdür. Hələ bu bəndin sonuncu 
olması da müəmmalıdır. Nə şeirdə təxəllüs var, nə də sonda müəllifin 
adı. Bu şeirin bilə-bilə laədri yazıldığı və ya yarımçıq çap olunduğu 
üçün müəllif adının sonluq kimi itirilməsi mübahisəlidir. Bəlkə də bu 
şeir hardasa bütöv şəkildə, hətta  müəllifi məlum tərzdə çap olunub. 
Amma bu bizimçün müəmmadır və bu cür hallara çox təsadüf olunur. 

* * * 
“Laədri” deyəndə, ilkin yadıma “Füzuli” ədəbi məclisi düşür. 

Məclisi 1994-cü ildə Hacı Maillə birlikdə Füzulinin 500 illik yubileyi 
münasibəti ilə yaratmışdıq. Beş ilə yaxın davam edən bu məclis bir çox 
şairlərin yetişməsində böyük rol oynadı. O məclisin üzvləri indi ayrı-
ayrı məclislər yaradıb onlara rəhbərlik edirlər. Yeni-yeni şairlərin 
yetişməsində böyük rol oynayan bu məclislər indi də fəaliyyət göstərir.  

“Füzuli” ədəbi məclisində şairlərin şeirlərini dinləməklə bərabər, 
Hacı Mailin dəyərli söhbətlərinə də diqqət kəsilirdik. Söhbət əsnasında 
müxtəlif şairlərdən sitatlar və “laədri” beytlər səslənərdi və çoxunu da 
məclisin sədri Hacı Maildən eşidərdik. Duzlu-məzəli söhbətlərində belə 
şeirlərdən misal gətirməyi xoşlayırdı. Məclisin katibi olduğumçün, 
məclislə bağlı yazılar yazar, məclisdə gedən söhbətləri qeydə alardım. 
Onlardan bir neçəsini xatırlatmaq yerinə düşər...  

Bir dəfə məclisin Novruz bayramına yaxın yığıncağında keçən illə 
yeni ilin hansı heyvan üstündə təhvil olmasından söz düşdü. Keçən ildə 
camaatın zülm çəkməyindən, ölümün çöx olmasından gileyləndilər. 
Hacı Mail də gördü ki, söz uzanır, söhbəti kəsmək, şairləri yenidən 
şeirə qaytarmaq üçün belə bir beyt dedi:  

 

İldə il təhvil olur hər cürə heyvan üstə, 
Görmədik təhvil ola bir dəfə insan üstə. 

 

Hamı gülüşdü. Soruşdum ki, beyt kimindir? Dedi ki, kilimçinin. 
Sonra da “laədri” şeirlərdən danışdı və bu beytin də naməlum şairə 
məxsus olduğunu bildirdi. 

Bir yığıncaqda Mail müəllim gecikmişdi. Dedilər, ay Hacı, səndən nə 
əcəb? Biz həmişə öyrəşmişik ki, gələndə səni burda görək. Dedi ki, bir yer 
vardı, getmişdik. Dedim ki, siz də elə yer-yer gəzirsiz. O məclis sənin, bu 
məclis mənim. Gülümsədi, dedi ki, yox, iş dalınca getmişdik. Ardından da 
bu beyti dedi: 

 

Qismətimdir gəzdirən yer-yer məni, 
Aqibət bir gün gəlir Yer yer məni. 

 

Hamı bir ağızdan dedi ki, Allah eləməsin! Qayıtdı ki, elə eləyəndə 
Allah eləyir də. Allahın izni olmasa, nə Yer üzünə gələrik, nə də Yer 
altına gedərik. 

Hacı Mail bizə tez-tez gələrdi. Hər gələndə evdəkilər başına yığı-
lardı. Onun maraqlı söhbətlərinə qulaq asmaqdan yorulmazdılar. Amma 
mən onu iş yerində həmişə gördüyümdən, həmin söhbətlər mənim üçün 
təkrar olurdu. Təkrara da heç dözümüm yoxdur. Bir dəfə yenə də həmin 
vəziyyət yarananda, dəftər-qələmimi götürüb yazı-pozumla məşğul 
olmaq istəyirdim. Hacı baxıb, başını tərpətdi və dedi ki, Sona demək 
istəyir ki, durub getmək vaxtıdır. Hamı yer-yerdən dedi ki, yox, Mail 
müəllim, hələ tezdir, hara gedirsiz. Anam acıqla mənə baxdı. Mən də 
dəftəri örtüb, gəlib oturdum. Mail müəllim mənim pərtləşdiyimi görüb 
dedi ki, onda təqsir yoxdur ey, gör neçə saatdır burdayam. Ardından da 
bu beyt gəldi: 

 

Qonaq olar gəldi-gedər quş kimi, 
Yoxsa ki, məskən sala bayquş kimi. 

 

Hacı Mailin oğlu Hacı Mustafa bizim institutda işləyir. Ona deyəndə 
ki, hacının dediyi bəzi “laədri” şeirlər yadımdan çıxıb, dedi ki, 

arxivində olmalıdır, yazıb gətirərəm. Bir neçə gündən sonra gətirdi. 
Onları da burada veririk: 

 

Mən Zeynəb adlıyam, odu başı bəlalıyam, 
Qardaş qəmində ömrü boyu mən əzalıyam. 

 

Sözdür deyirlər zənan bivəfa olur, 
Qardaş, Hüseyn, necə gör mən vəfalıyam. 

 

Çün əbcədi-vəfanı mənə əbcəd öyrədib, 
Qəm məktəbində dərsimə çox-çox ədalıyam. 

* * * 
Görcək oluram zülfi-pərişanı pərişan, 
Çək zülfi-pərişanə, pəri, şanə həmişə. 

* * * 
Yanayım, yaxılayım sürmə kimi həll olayım, 
Girəlim bəlkə bu tədbir ilə yarın gözünə. 

 
Amma Mail müəllimin Füzuli məclisində dediyi beytlərin çoxunu 

tapa bilmədik. Çox xoşuma gələn bir beyt var idi, misranın sonu “gög 
alə gözə” ilə bitirdi, heç cürə yadıma sala bilmirəm. Daha bir sıra 
beytlər var idi ki, onlarla bağlı xatirələrim var, təəssüf ki, yadımda 
qalmayıb. Özü də Hacı Mailin dediyi “laədri”lər elə-belə sözlər deyildi, 
hər beytdə böyük bir məna ifadə olunmuşdu. Mail müəllim də söhbət 
zamanı məhz o söhbəti bağlayan “laədri”ni tapıb deyirdi. Bəzən hətta 
fars dilində “laədri” beytlər deyər və tərcüməsini də verərdi... 

 
* * * 

Laboratoriya müdiri vəzifəsində çalışdığım 7 saylı Birləşmiş Şəhər 
Xəstəxanasındakı işimi tərk edib, AMEA-nın Məhəmməd Füzuli adına 
Əlyazmalar İnstitutuna işə gəlməkdə məqsədim Bakı-Abşeron şairlərini 
araşdırıb üzə çıxarmaq və kitablarını nəşrə hazırlayıb çap etdirmək idi. 
İnstitutda olan arxivlərdə axtarış aparıb, ondan artıq bakılı şairin həyat 
və yaradıcılığının dissertasiya mövzusu üçün material olduğunu aydın-
laşdırdıqdan sonra, görkəmli Azərbaycan şairi, öz dövründə təkcə Bakı-
nın deyil, “Qafqaz şairlər ordusunun” (Əliabbas Müznib) ən güclü şairi 
hesab olunan Mirzə Əbdülxalıq Yusifin üstündə dayandım. Yaxşı 
yadımdadır, Mail müəllim Yusifin şeirlərini oxuyub demişdi: ”Sona, 
bəxtəvər başıva, gör bir gəlib kimə rast oldun. Əvvəldən bilsəydim, elə 
Yusifi özüm götürüb işlərdim”. 

Əlyazmalar İnstitutunda Yusifin xeyli şeiri var idi, ancaq onun arxivi-
nin harada olduğunu bilmirdik. Bir gün akademik Vasim Məmmədəliyev 
Hacı Maillə söhbətində deyir ki, Yusifin arxivi oğlu Raufdadır, o da Mik-
robiologiya İnstitutunda işləyir. Onu da bildirir ki, Rauf ailəsi ilə Ameri-
kaya köçmək istəyir, onunla tez görüşüb arxiv materiallarını almaq la-
zımdır. Xeyli axtarışdan sonra telefon nömrəsini tapdıq, zəngləşib vaxt 
təyin elədik və Mail müəllimlə Raufun iş yerinə getdik. O, babası haqqın-
da xeyli danışdı, onun yaradıcılığını dissertasiya mövzusu kimi götürdü-
yümə çöx sevindi. Hətta Hacı Maillə onun şəklini də çəkdim. Rauf müəl-
lim bizə bir torba pərakəndə halda yığılmış əlyazma verdi.  

Mirzə Əbdülxalıq Yusifin arxiv materiallarını işləməyə başladıq. Bir 
hissəsini Maim müəllimlə birlikdə çevirdik. Daha sonra institutumuzun 
əməkdaşı Arif Ramazanov da bu işdə bizə kömək etməyə başladı. 
Çünki, burada təkcə Mirzə Əbdülxalıq Yusifin deyil, başqa şairlərin də 
əlyazmaları var idi.  Arxivdə şairin yarımçıq “Divan”ına, müxtəlif 
dağınıq əlyazmalarına, bunlardan əlavə “Məcməüşşüəra” ədəbi 
məclisinin üzvlərinin şeirlərinə, şairlərin Seyid Əzim Şirvani ilə 
müşairəsinə, eyni zamanda “laədri” şeirlərə rast gəldik. İllər uzunu 
Şəhriyarın iqtibas elədiyi “Gəlim” rədifli qəzəlin kimə məxsus olması 
barədə mübahisələr getmişdir. Şəhriyarın “Divan”ındakı qeydə görə 
həmin qəzəli Seyid Əzimə aid edirdilər. Bəzi adamlar hətta xanəndə 
Hacıbaba Hüseynovun elə Şəhriyarın qəzəlini dəyişdirib oxuduğunu 
düşünürdü. Qəzəlin orijinalını da Yusifin arxiv materialları içərisində 
tapdıq və onu elə burada oxuculara təqdim edirik: 

 

Getmə tərsa balası, mən də sənə sayə gəlim. 
Yapışım danənüvə, mən də kəlisayə gəlim. 
Qaşların taği-kəlisa, səri-zülfün sayə, 
Aç kəlisa qapısın, mən də təmaşayə gəlim. 
Ya ki, sən eyləginən məzhəbi-İslami qəbul, 
Ya ki, təlim elə, mən məzhəbi-İsayə gəlim. 
Sən əgər eyləməsən surəti-İslamı pəsənd, 
İzn ver, mən dolanım surəti-tərsayə gəlim. 
Mənzilin hardadı, ey müğbeçə, qurbanın olum, 
Bir nişan ver mənə, ta mən sənə həmsayə gəlim. 
Aç Məsiha nəfəsin, cismimə ver tazə həyat, 
Tazədən bir də olum zində, bu dünyayə gəlim. 
Duzəxə getsən əgər, mən də sən ilən gedərəm, 
Harda olsan, təki qoy mən də o məvayə gəlim. 

Ola bilsin ki, Hacıbaba Hüseynov elə əvvəldən bu qəzəli bilirmiş, 
sadəcə qəzəl dildən-dilə keçdiyi üçün dəyişikliyə uğramışdır. Ya da 
xanəndə özü də bildiyi bu qəzələ nəzirə yazmışdır. Qəzəl yüksək bədii 
dəyərinə görə sənətkar qələmindən çıxmışdır. İstər burada işlənilən 
obrazlara görə, istərsə də ideya məzmununa görə klassik şeirin gözəl bir 
nümunəsi kimi diqqəti cəlb edir. “Laədri” olmağına baxmayaraq, dildən-
dilə keçib bu günümüzə gəlib çatmış, hətta ona nəzirələr də yazılmışdır. 
Mirzə Əbdülxalıq Yusifin arxiv materialları içərisindəki digər “laədri” 
qəzəllər də bədii təsvir və ifadə vasitələrinə görə diqqəti çəkir. Bu 
“laədri”lər eyni şairindir, ya ayrı-ayrı şairlərindir, bilmirəm, amma hiss 
olunur ki, eyni dövrdə, eyni Bakı-Şirvan ədəbi mühitində yaranan şeir 
nümunələridir. 

Əlyazmalar İnstitutunda fraqmentlər  bölməsində Fr-1186 şifrəsi al-
tında saxlanılan qovluqda Əliabbas Müznibin arxası şəkilli vərəqlərə 
köçürdüyü 11 təxəllüssüz qəzəl  saxlanılır. Bunların bir qismi qara, bir 
qismi bənövşəyi mürəkkəblə yazılmışdır. Bu qəzəllər də son əsrlərin 
şeir nümunəsinə oxşayır, bəlkə də XX əsrin əvvəllərində yazılmışdır. 
Klassik şeir ənənəsi özünü göstərir. Buradakı lirik-aşiqanə qəzəllər digər 
qəzəllərdən bədii cəhətinə görə bir qədər fərqlənir, burada sənətkarlıq 
daha yüksəkdir. Digər qəzəllərdə də klassik şeir ənənəsi görünür, lakin 
bir qədər epiqonçuluq özünü göstərir. Hiss olunur ki,  müəllifin şeir 
savadı azdır. Qəzəllərdə imalələr hədsizdir. Bəzi qəzəllərin dili bir qədər 
qəlizdir. Müəllif burada çətin qafiyələrdən istifadə edib, demək olar ki, 
bacarmadığı işə girişib. Amma şeirdə işlənən bədii təsvir və ifadə 
vasitələri, obrazlı deyimlər diqqəti çəkir. Qəzəllər müxtəlif bəhrlərdə ya-
zılmışdır. Qəzəlləri oxuyanda istər-istəməz digər bakılı şairlərin qəzəlləri 
yada düşür. Bəlkə də bunlar nəzirə qəzəllərdir, ya bəlkə də hansı şairinsə 
ilk qələm təcrübəsidir. Bu qəzəllərin eyni bir şairin qələmindən çıxdığına 
da inanmaq olmur. Hardasa bir qədər üslub fərqi nəzərə çarpır. Bu 
fraqmentdə bir dübeyt də vardır. Elə bil ki, haradansa mənə tanışdır: 

 

Diyari-yarə get, ey ahi-dil, səba yerinə. 
Yetir səlamımi cananə mərhəba yerinə. 
 

Verəndə naməni ol bivəfa nigarıma sən, 
Yetir səlam-dua dustü aşina yerinə. 

* * * 
Xanəndələrimizin repertuarlarında da bir sıra “laədri” qəzəllər vardır. 

Bir neçə il bundan əvvəl Alim Qasımov öz repertuarındakı qəzəlləri bir 

kitab halında çap etdirmək qərarına gəlmişdi. Məqsədi tələbələrin işini 
asanlaşdırmaq idi. Amma nədənsə bu xeyirxah iş ortaya çıxmadı. Yəqin 
ki, haçansa gerçəkləşəcəkdir. Biz həmin repertuardakı “laədri” qəzəlləri 
də seçib oxuculara təqdim etmək qərarına gəldik. 

* * * 
Kitabın ikinci hissəsində “laədri” mərsiyələr verilmişdir. Mərsiyələr 

atam Həmid Ağakərim oğlu Hadiyevin arxivindən götürülmüşdür. Növ-
hələr əhli-beytə və Kərbəla müsibətinə həsr olunmuşdur. Burada həm 
əruz, həm də heca vəznində olan nümunələr vardır, lakin çoxu əruz vəz-
nində və ənənəvi formadadır.  

Üçüncü hissədə epitafiyalar verilmişdir ki, bunlar Maştağadakı mə-
zarlıqlardan toplanmışdır. Çox güman ki, şeirlərin böyük əksəriyyəti 
maştağalı şairlər tərəfindən yazılmışdır. Məzarların üstündəki bu şeir 
parçaları adətən mərhumu tanıyan şairlər, çox vaxt da həvəskarlar 
tərəfindən qələmə alındığından, həm də orada məhz mərhumun yaxınla-
rının istəklərinin əks olunması lazım gəldiyindən, yazılarda bəzən bəsit-
lik, texniki pozuntular nəzərə çarpır. Amma məzmunu sirayətedici ol-
duğundan diqqəti çəkir. Bəzən məzarların üstündə hər hansı bir müəllifi 
olan şeirdən, çox zaman da mərsiyələrdən bir parçaya rast gəlinir. 

“Laədri” şeirlərin içərisində bəzən elə güclü əsərlərə rast gəlinir ki, 
onun ədəbiyyat tarixinə düşən hər hansı bir şairin əsəri olduğunu zənn 
edirsən. Bu baxımdan biz əlimizdə olan “laədri” şeirləri bir kitab halın-
da toplayıb oxuculara təqdim etmək qərarına gəldik. Yəqin ki, vaxtilə 
folklor nümunələri də beləcə toplanıb, bir kitab, iki kitab və s. nəşr 
olunmuşdur. Ümid edirik ki müruri-zamanla “laədri” şeirlər də toplanıb 
çap ediləcəkdir. “Laədri” şeirlərin toplanması işində bu ilk addımdır, 
ümüd edirik ki, bu iş davamlı olacaqdır.  

“Laədri şeirlər” kitabı, Bakı-2010. 
 

ÖN SÖZ 
 

Elm və mədəniyyət tariximizdə ədəbiyyatşünas kimi tanınmış Əmin 
Abid  XX əsrin əvvəllərində bir sıra dövri mətbuat orqanlarında şeir, 
hekayə və məqalələri ilə müntəzəm çıxış etmişdir. 

Çox güman ki, Əmin Abid yaradıcılığa şeirlə başlamışdır. Onun 
hələ 15-19 yaşlarında yazdığı əsərlər içərisində şeirlər üstünlük təşkil 
edir. Əlyazmalar İnstitutunda qardaşı Əliabbas Müznibin arxivində 
yeddi şifrə altında Abid Mütəllibzadə imzasilə müxtəlif vəzn və forma-

larda xeyli şeir aşkar edilmişdir. Şeirlərdə sənətkarlıq yüksək səviyyədə 
olmasa da, güclü milli ruh, türkçülük, islamçılıq, vətənpərvərlik motiv-
ləri nəzər-diqqəti cəlb edir.  

Fond 23, s/v. 269 şifrəsi altında saxlanılan qovluqda 25 vərəq 
həcmində müxtəlif ölçülü əlyazmalar vardır. Çox güman ki, bunlar av-
toqrafdır. Bəziləri səliqəli xətlə köçürülmüş, xeyli hissəsi isə çətin oxu-
nan, çox yerdə qaralanmış, düzəlişlər verilmiş, bəziləri tam oxunması 
mümkün olmayan əlyazmalardır. Burada “Türklük dərdi”, “On ocaq 
münasibətilə”, “Vərəmli qız”, “Arkadaşım”, “Mühitimizdən”, “Məktəb 
yoldaşlarıma”, “Sükuti-pürhəyəcan”, “İntiqam”, “Qılıncım və başım”, 
“Türk qızına”, “Sual”, “Türküm” və s. şeirlər, romantik parçalar vardır.  

Həm mənsur, həm də mənzum parçalardan ibarət, “esse”ni xa-
tırladan yazıda “Çalış, ey türk oğlu, həyatını sən dəxi əsarət girdabın-
dan xilas et, çalış iləricə könlünə milli məhəbbət yerləşdir. Sonra yavaş-
yavaş dirilməgə başlarsan” kimi müraciətlərdən görünür ki, gənclərə 
türkçülük ruhu aşılayan şair bu gün bizə aydın olan bəlaları hələ əsrin 
əvvəlində görürdü. Digər şeirlərdə də bu cür güclü ictimai motivlər 
vardır. 

Fond 23, s/v. 262 şifrəli qovluqda saxlanılan “Türkün dərdi” 
şeirində də bu ruhu görürük. Şeir iki vərəq həcmindədir, bəzi bəndlər 
on bir, bəziləri səkkiz hecadadır. “Türkün dərdi qayət böyük, sana-
maqla tükənməzdir”, “Türkün dərdi bir kitab ki, min vaqeələr andırır” 
və s. ifadələrlə milli dərdi açıqlayan şair türk övladlarına müraciət edir. 

F.23, s/v. 263 şifrədə olan “Gün gələr ki…” şeirində isə “Əcdadımız 
şanlı olmuş, dünyaları titrətmişdir”, deyə keçmişimizdən xəbər verən 
şair, gənclərin ayılmağına bir gün onlarda babalarımızın “mətin, 
möhkəm əzmi”nin doğacağına inanır. Şeir üç dördlükdən ibarətdir, 
heca vəznindədir. 

F.23, s/v. 260 şifrəsində heca vəznində olan bir dördlük vardır, 
qovluqda isə “rübai” yazılmışdır. 

F.23, s/v.146 şifrəsində böyük türk şairi Tofiq Fikrətə həsr olunmuş 
üç bəndlik əruz vəznində yazılmış şeir vardır ki, avtoqraf deyildir. 
Şeirdə əruz xətaları olsa da, məzmunu, aşıladığı hiss, duyğu cəhətindən 
təqdirəlayiqdir.  

F.23, s/v. 252 şifrəsində “15 iyul, 1917” tarixli “Qanlı hədiyyə” adlı 
şeir vardır. Burada şair “Adətlər yıxub, kaşanələr yaxmaqla dünyanı 
Məzarıstanə döndərmək “A.canı”–deyə vəhşiliyə, bu vəhşiliyi mədə-
niyyət adlandıranlara öz dərin nifrətini bildirir. “Azərbaycanı” sözünün 

“A.canı” kimi verilməsi o dövrün yasaqlarından xəbər verir və belə şə-
raitdə türkçülük ideyalarını yayan, milli ruhdan danışan Əmin Abidlərin 
həqiqi simasını gözümüz önündə canlandırır. Bunların nəticəsi olan 37-
39-cu illər repressiyası kino lenti kimi gözümüz önündən gəlib keçir, 
Əmin Abid kimi qurbanlarımızla həm fəxr edirik, həm də… 

F.23, s/v. 258-də də şeir və romantik parçalarla növbələşən qaralama 
yazılarla rastlaşırıq: 

 

Get, söylə, bəni unutmasunlar, 
Bir qanlı bulutda mədfənim var. 

 

Qoy solğun turan qızları dumanlı dağlar başına çıxsun da bu 
mənzuməni yuca səslə millətin qulağına oxusunlar, qan fışqıran yarələri 
həp baqlasunlar, ağlasunlar…”–deyən Əmin Abidin harayını, həm də 
gələcəyə ümidini görürük. 

Əlyazma şeirlərdən başqa institutda saxlanılan dövri mətbuat orqan-
larında da şairin şeirlərinə rast gəlirik. “Gənc pedaqoq”, “Övraqi-
nəfisə”, “Şərq qadını”, “Kommunist” və s. qəzet və jurnallarda “Yeni 
yazım”, “Dil”, “Böyük simalar”, “Qürbət məktubu” və s. şeirlər çap 
olunmuşdur.  

Dövrün nəbzini tutan, xalqı elmə, təhsilə, milli əzmə, vətənpərvər-
liyə səsləyən Abid Mütəllibzadənin hekayələri də, şeirləri kimi 
təqdirəlayiqdir. Əlyazmalar İnstitutunda qardaşı Əliabbas Müznibin ar-
xivində onun altı bütöv, bir neçə yarımçıq hekayəsini əldə etdik ki, 
bunların hamısı avtoqrafdır: 

Fond 23, s/v. 254 şifrəsi altında iki hekayəsi vardır: “Yaz 
günlərində” və “Yoldaş yolunda” (uşaqlıq xatiratından). Əlyazma beş 
vərəq həcmindədir, oxunuşu çətindir. 

Fond 23, s/v. 253 şifrəsində “Dovşanın kirpi ilə yügürüşməsi” adlı 
hekayə vardır ki, altı vərəq həcmindədir. 

Fond 23, s/v. 261 şifrəsi altında iki hekayə saxlanılır: “Aşağı-yuxarı 
tülkünün pendir üçün quyuya düşməsi” və “Gülüm ilə bənövşə”. 

Fond 23, s/v. 264 şifrəsində “Xalamın sərçə bəsləməsi” adlı dörd 
hissəli hekayə vardır ki, digər yazılara baxanda aydın xətlə yazılmışdır. 
Hekayə dörd vərəq həcmindədir.  

Bundan başqa, üç şifrə altında adları məlum olmayan hekayələrdən 
parçalar vardır ki, bunların da oxunması çətinlik törədir. 

F.23, s/v. 257 şifrəsində üç vərəq həcmində “Məişətimizdən bir 
pərdə” adlı hekayəyə oxşar bir yazı vardır. Yuxarıda “Eyş-işrətə məşğul 

olanlara bir töhfə” sözləri yazılmışdır. Yazıda küçə ilə gedən iki qardaş 
və iki qoca verilir. Qardaşlardan biri o birindən soruşur: “Qardaş, bax 
gör bu iki qocanın arasında nə qədər fərq var?” Sonra qocalar müqayisə 
edilir və bununla da eyni dövrdə, eyni dövlətdə yaşayan insan qrupları 
müqayisə olunur. 

Arxivdə Əmin Abidin əlyazmaları içərisində xatirə kimi qələmə 
alınmış, insan yaşantısını açıqlayan “esse”yə bənzər yazılar da vardır: 

F.23, s/v. 251 şifrəsində saxlanılan “Qayğularım” adlı yazıda iki 
müəmmalı dialoq verilir, sonra isə “Martın doqquzu, Novruz bayramı-
nın ikinci gününün gecəsi olanlar”dan bir xatirə danışılır. 

F.23, s/v. 265 şifrəsində saxlanılan üç vərəq həcmində “Unudulmaz 
günlər” adlı yazıda Abid öz yaşantılarını xatirə şəklində söyləyir və 
qardaşı Müznibin bir beytini verir. 

F.23, s/v. 256-da isə bir vərəq həcmində “Məktəb canisi” adlı yazı 
“Qışın ağ xalatına bürünmüş böyük bir səhrada qışın yaratdığı sirli 
dünyanın təsviri” ilə başlayır. Yazının əvvəlində “Arkadaşım mərhum 
Camalın qəbrini ziyarət” sözləri yazılmışdır. 

F.23, s/v. 249 şifrəsində saxlanılan səkkiz vərəq həcmində “Altıbar-
maq” adlı yarımçıq yazı vardır ki, sonu “Yaxşılıq eləyənə yaxşılıq elər 
aləm” hikmətli sözü ilə bitir. Tarixi “13 yanvar 1917” kimi qeyd 
olunmuşdur. 

Əlyazmalar İnstitutunda saxlanılan dövri mətbuat orqanlarında da 
Abid Mütəllibzadə imzası ilə xeyli hekayə vardır. D/M-370 a şifrəsi al-
tında saxlanılan bir toplu vardır ki, XX əsrin onunju illərində çap olun-
muş təqvim vərəqlərinin arxasında çap olunmuş əsərlərdən təşkil olun-
muşdur. Bir növ yazı albomunu xatırladır. (O zaman yazıçılar çap olunan 
əsərlərini alboma yapışdırıb saxlayırdılar. Belə məşhur albomlardan biri 
də Yusif Vəzir Çəmənzəminlinin arxivindədir). Lakin bu albomda bir 
şəxsin deyil, müxtəlif yazıçıların şeir, hekayə və publisistik yazıları 
vardır. Əvvəlində hər səhifəyə iki, son səhifələrində isə kiçik həcmli dörd 
vərəq yapışdırılmışdır. Burada Abid Mütəllibzadənin iyirmi üç hekayəsi 
verilmişdir, hekayələr kiçik yaşlılar üçün nəzərdə tutulmuşdur.  

D/M-2391-də saxlanılan “Dirilik” jurnalının 1914, 7-ci sayında 
(səh.45-46). “Bir fransız ruhanisinin əqdəmatı”, 12-ci sayında 
(səh.188). “Zülmün cəzası”, 14-cü sayında (səh.223-224). “Nicdət” adlı 
hekayələr vardır ki, bunlarda da dövrün ab-havası, zülmə qarşı üsyan, 
haqsızlığa qarşı nifrət özünü göstərir. Bu hekayələrin kimdənsə iqtibas 
olunduğu qeyd edilir, amma mənbə göstərilmir”. 

Lakin “Dirilik” jurnalının 1914-cü il 4-5-6-7-9-11-12-15-16-jı sayla-
rında çap olunan iki qismli “Hikmət müəllimi” adlı fənni hekayə çox 
güman ki, M.F.Axundovun “Müsyö Cordan və Dərviş Məstəli şah” 
əsərindən iqtibas olunmuşdur. Çünki burada Hikmət adlı müəllim Lətif 
adlı oğlana təbiət elmlərini öyrədir. Burada təbiətşünaslıq, coğrafiya, 
hətta kimya və fizikaya aid bəhslərdən də söhbət açılır. Nəhayətdə, 
biologiya elmini ətraflı şəkildə, özü də Müsyö Cordan kimi təbiətin 
qoynunda praktik öyrənirlər. Əsərin dili çox qəlizdir. Xüsusən bu 
günkü dilimiz üçün arxaik olan terminlərdən istifadə olunmuşdur. La-
kin məzmunja müasir şagirdlər üçün də dəyərli olduğu etiraf edilə bilər. 

Yəqin ki, Abid Mütəllibzadənin hekayələri digər mətbuat orqan-
larında da çap olunmuşdur. Materiallar ərəb qrafikalı əlifbadadır.  

Əmin Abidin məqalələrinə gəlincə, ən çox diqqəti cəlb edən elmi-
ədəbi yazılardır ki, bunlar “Azərbaycanı öyrənmə yolu”, “Dan ulduzu”, 
“İnqilab və mədəniyyət”, “Kommunist”, “Ədəbiyyat qəzeti”, “Maarif 
işçisi” və s. dövri mətbuat orqanlarında çap olunmuşdur. Məqalələr 
həm ərəb qrafikalı həm də latın qrafikalı əlifbadadır.  

Kitabın həjmini nəzərə alıb məqalələrin bir qismini transfoliterasiya 
etdik, bəzi məqalələrdən isə bir hissə verdik. Kütləvi nəşr olduğu üçün 
əsərlərdə müasir dilə uyğun olaraq bir sıra fonetik dəyişikliklər apardıq. 
Müəllifin işlətdiyi türk sözlərinin artıq bu gün Azərbayjanda çox gözəl an-
laşıldığını nəzərə alıb, lüğətə ehtiyaj görmədik. Qrammatik dəyişiklikləri 
yalnız anlaşılmazlıq olacağı təqdirdə etdik.  

Əmin Abid hələ öz tədqiqatçısını gözləyən ədibdir. Ümid edirik ki, 
onun digər əsərləri də kitab şəklində toplanıb işıq üzü görəcəkdir. 

Əlyazmalar İnstitutunun konfrans materialları, 1999.  
Bir qədər geniş: Əmin Abid. “Seçilmiş əsərlər” kitabı, Bakı-2007. 

                                                         
ƏLİABBAS MÜZNİB VƏ ƏSKİ NƏŞRLƏR 

 
XX əsr Azərbaycan ədəbiyyatının görkəmli nümayəndəsi, şair, na-

sir, publisist və ədəbiyyatşünas Əliabbas Müznib Mütəllibzadənin ol-
duqca zəngin ədəbi irsi vardır. 1924-cü ildən Ədəbiyyat Cəmiyyətinin, 
1934-cü ildən Yazıçılar Cəmiyyətinin üzvü olan, həqiqi ədəbiyyat ada-
mı kimi ömrünü faydalı bir işə sərf etmiş, onlarla azərbaycanlı şairin 
ədəbi irsini toplamış, haqqında materiallar arayıb-axtarmış, əsərlərinin 
çapına çalışmışdır. Ədəbiyyat tariximizə düşən bir sıra yazıçılar haq-
qında ilkin məlumatı Müznibin arxivindən tapmaq olar. Eləcə də Azər-



 

 130

baycan tarixi ilə, mədəniyyəti ilə bağlı dəyərli məlumatları, elm tari-
ximizlə, görkəmli adamlarımızla bağlı bir sıra fikirləri də ilkin Müz-
nibin əlyazmalarından alırıq. Belə ki, Məhəmməd Füzuli adına Əlyaz-
malar İnstitutunda Müznibin zəngin arxivi saxlanılır. Bundan başqa 
müxtəlif formatlarda saxlanılan Müznibin əl yazısı ilə xeyli əsərlər var-
dır. Tədqiqatçıların məlumatına görə Əliabbas Müznib altmışdan artıq 
kitab nəşr etmişdir. İnstitutun əski kitablar bölümündə bunlardan bəzi-
lərini tapmaq olar. 

Bizi Müznibin arxivinə aparıb çıxaran bakılı şairlərlə bağlı tədqiqat-
larımız oldu. Belə ki, Əlyazmalar İnstitutunda hansı şairin əsərlərini ax-
tardıqsa, bir ucu gedib Müznibin arxivinə çıxdı. “Əlli yaşlı xəzinədə əlli 
məqalə” kitabını çapa hazırlayarkən 15 məqaləni onun arxiv material-
ları əsasında yazmışdıq. Burada Mirzə Əbdülxalıq Yusif, Cəfər Cab-
barlı, Əmin Abid, Səməd Mənsur, Əbdülhəmid Mina, Mikayıl Seydi, 
Mirmahmud Nuri, Hacəli Pərişan, Mirzə Abbas Şahin, Ağadadaş Mü-
niri, Möh-nəti Bakuyi, Nəsir Bakuyi, Əli Ağa Aləm haqqında məlu-
matlar, habelə folklorumuzla, qədim oğuzlarla və s. bağlı yazılar vardır. 

Müznibin arxivində on altı bakılı şair haqqında nümunələr əldə etdik 
ki, bunları da “Əliabbas Müznib Bakı və bakılı şairlər haqqında” adlı 
kitabımıza daxil elədik. Burada Bakı haqqında Müznibin ikihissəli 
“Bakı” və Müznibin xətti ilə yazılmış Fuad Köprülüzadənin “Tarixdə 
Bakı” adlı yazıları da verilmişdir. Mirzə Əbdülxalıq Yusifin, Səməd 
Mənsu-run, Mirzə Həsib Qüdsinin, Mirzə Əbdülxalıq Cənnətinin, Ha-
cəli Pərişanın şeir kitablarını da institutda müxtəlif formatlarda saxla-
nılan əlyazmalar əsasında nəşrə hazırlayıb, çap etdirmişik. 

Azərbaycan Prezidenti İlham Əliyevin fərmanı ilə çap olunacaq ki-
tabların siyahısı tutulanda Anar müəllim mənim xahişimlə bakılı şair-
lərdən bir neçəsini nəzərdə tutmuşdu və onlardan Səməd Mənsur, Əmin 
Abid və Əliabbas Müznibin adı siyahıya salınmışdı. Həmin şairlərin 
kitabını çapa hazırlamaq Əlyazmalar İnstitutunun planına düşdü və 
mənə həvalə olundu. Bu kitabı çapa hazırlamaq üçün bütün çap kitab-
larını araşdırmalı oldum və 20 kitab əldə etdim. Çapa hazırlayacağım 
kitaba onun şeir və hekayələrini daxil etmək qərarına gəldim. Əski çap-
ları ərəb qrafikalı əlifbadan müasir əlifbamıza çevirdim. 

Əlyazmalar İnstitutunda çap kitabları xəzinəsində Müznibin nəşr et-
diyi kitablardan dördü müəllif kitabıdır. “Ənbiya və islam tarixi” adlı 
kitabı vaxtilə Cahangir Qəhrəmanov çapa hazırlamış və nəşr etdir-
mişdir. “Tikan kolu” adlı şeirlər kitabını isə Samirə Gəncəli çapa ha-



 

 131

zırlayır. “Hürriyyəti-bəşəriyyə” otuz altı səhifə həcmində bir poemadır. 
Burada mürtəce qüvvələr, yalançı din xadimləri əsas hədəfdir. Müəllif 
millətimizin başına gələn bəlalardan söz açaraq, burada müsəlman 
adına, türk adına layiq olmayan işlər görən vətənsizləri tənqid atəşinə 
tutur. Əsərin qəhrəmanı bir türk oğludur. O, Vətənini sevir, millətinin 
tapdanmış heysiyyətini, əyilmiş vüqarını, talanmış varını görüb hay-
qırır, türk övladlarını keçmişə dönməyə, babalarının keçdiyi şanlı yola 
baxmağa, onlara layiqli övlad olmağa çağırır. Əsərin dili müasir oxucu 
üçün qəlizdir. Kitabın əvvəlində “Əfkari-pərişan yaxud müzləm bir 
xəyal” adlı şeir verilmişdir... 

“Ürək yanğısı” kitabında bir hekayə verilmişdir ki, bədii cəhətdən o 
qədər yüksək olmasa da, tərbiyəvi cəhətdən, dövrün ab-havasını əks et-
dirmək baxımından maraqlıdır. Burada varlı bir atanın oğluna məktubu 
və kasıb bir ananın, oduna getmiş oğlunu axtaran, tapa bilməyəcə-
yindən və çörəksiz, sahibsiz qalacağından qorxan bir qadının acıları 
paralelində varlı-kasıb problemi diqqəti çəkir. 

Əlyazmalar İnstitutunda Müznibin 23 saylı fondunda bir kitabını 
əldə etdik. “Uşaqlara ibrət” adlı mənzum əsər “Sabirin yadigarına ithaf” 
olunmuşdur. 1911-ci ildə çap olunmuş bu kitabın 1919-cu ildə çap 
olunmuş variantının mikrofilmi Axundov adına Milli Kitabxanada sax-
lanılır. Birinci çapda əsər 19 hissədən ibarətdir. İkinci nəşrdə əsər ol-
duğu kimi saxlanmaqla, əvvəldə və sonda aytrıca şeir, kitabın üz qabı-
ğında aşağıdakı üç beyt verilmişdir.  

 

Önümdə çeşminin durmuş həyatü bisəbatimdən 
Bir imanü xüruşan ki, əsər görmən nicatimdən. 
Həlakətlər, fəlakətlər ötər hər xatiratimdən, 
Kədərləndim də incindim o rütbə sanihatimdən. 
Həyatımdan küsüb getmək rica etdim məmatimdən, 
Məmati ən gözəl bir məkrəmət sandım həyatimdən. 

 

Əsərin əsas ideyası mollaxana təhsilindən qurtulub yeni üsullu mək-
təbdə təhsil almağın gərəkliliyidir. İki nadinc uşaq qonşuları cana gətir-
dikdə ataları onları mollaya tapşırır. Uşaqlar Quranın bir hissəsini öyrə-
nirlər, sonra molla onları əvvəlki şagirdlərə tapşırır. Özbaşına buraxılan 
uşaqlar dərsdən qaçır, bağa gedirlər və bir sıra macəra yaşayırlar. Uşaq-
lar bir dəfə tövbə edib dərsə davam etsələr də, yenə də təhsilin yarıt-
mazlığından bezib təkrar dərsdən qaçırlar. Sonunda ataları “ağıla gəlir” 
və uşaqları üsuli-cədid məktəbinə verirlər. Onlar oxuyub biri mühəndis, 

digəri həkim olur. Müəllif burada uşaqların nadincliklərini onların düz-
gün istiqamətləndiriməməsində görür. Köhnə fikirli ataların zəmanəyə 
uyğun düşünmələrinin övladlar üçün gərəkli olduğunu diqqətə çatdırır.  

Fondda saxlanılan “İbrət taziyanəsi” 1916-cı ildə çap olunub, həcm-
cə çox kiçik əsərdir. Bu əsərdə oruc tutub, namaz qılan ruhani ata, 
oğlunun bütün istədiklərini edir, onu ərköyün böyüdür. İiyrmi iki yaşına 
çatan bu gənc taylarını başına yığıb evləri talayır. Qohum-qonşu onun 
əlindən təngə gəlir. Dağıstana vəlvələ salan bu cinayətkarı hökumət də 
tuta bilmir. Lakin bir gün oğurluq malı bölərkən dava düşür və bir-
birini vurub öldürürlər. Müəllif əsərdə göstərir ki, sadədil bir insan elm-
sizliyi üzündən övladına pis tərbiyə verir. Ona elə gəlir ki, övlada mə-
həbbət onun bütün is-təklərini yerinə yetirməkdir. Əsərin sonunda 
müəllif bütün Qafqaz əhlini ibrət etməyə çağırır və yeganə çıxış yolunu 
elm öyrənməkdə görür: 

 

Aman Qafqaz övladı, ibrət edək! 
Ülumə tərəf səyü qeyrət edək! 

 

Milli kitabxanamızda “İbrət taziyanəsi”nin mikrofilmi saxlanılır. 
Əlyazmalar İnstitutunda Müznibin əlyazması saxlanılan qovluqda 

onun “Qazi Ənvər paşa” adlı bir kitabına da rast gəldik. Kitabçanın üs-
tündə “Hürriyyət qəhrəmanı, Ədirnə fatehi, Dardanil müdafei Qazi Ən-
vər paşa” yazılmış və bir beyt şeir verilmiçşdir: 

 

Türkün əli, türkün gücü, türkün qılıncısan, 
Minlər yaşa bu şanilə, ey sevgili Ənvər! 

 

Kitab 1912-ci ildə çap olunmuş, cəmi səkkiz səhifədir. Əsərdə Ən-
vər paşanın mədhi və sonda “Hilallı Suyəmbikə qarşısında əməlpərvə-
ranə bir xatirə” adlı şeirdə türklüyün tərənnümü veruilmişdir. 

M.F.Axundov adına Milli Kitabxanamızda Müznibin xeyli əsəri 
saxlanılır. 1911-ci ildə çap olunmuş “Çəkməsilən adlı əsərdə də maarif, 
elm və təhsil ön plana çəkilir. Kasıb bir oğlan anasını və bacısını dolan-
dırmaq üçün çəkməsilən olur, amma arabir aldığı şəkilli kitabı da oxu-
yurmuş. Bir varlı onu görüb maraqlanır, kimsəsi olmadığını bilib onun 
məktəbə getməsi üçün imkan yaradır. Həm təhsil haqqını ödəyir, həm 
də ailəsinə yardım edir. Əsər həm maariflənməyin gərəkliliyini, həm də 
varlıların kasıblara kömək etməsini vurğulayır: 

 

Kişi alim edincə bir kiçiyi, 
Dərdi ömründə min “əməl çiçəyi”. 

Bəli, olsa cahanda himmət edən, 
Xazini-elm olur ki, çəkməsilən. 

 

Əsərin sonunda müəllifin kiçik qeydi var: “Üzr: əsər üç saətdə yazıl-
dığına görə səhvi-nisyanından qarelərin sərf-nəzər etməsini təmən-na 
edirəm!..” 

1013-cü ildə çap olunmuş “Sibirya məktubları” müəllifin oğlu Hü-
seynə hədiyyəsidir. Sibirdə sürgündə olarkən oğlu Ağahüseyndən 
məktub alır və oğluna “Əşari-nasihanə” yazmağı qərara alan müəllif 
burada ayrı-ayrı anlayışları açıqlayır, bunu “vəzifeyi-bəşəriyyə” hesab 
edir. Burada “Ədəb”, “Məktəb”, “Elm”, “Müəllim”, “Əxlaq”, “Vətən”, 
“Əsgər” və bir sıra etik kateqoriyaların şərhi verilmiş şeirlər var. Təbii 
ki, bu nəsihətlər təkcə bir övlad üçün deyil, bütün vətən övladları üçün 
nəzərdə tutulmuşdur. Əsərin birinci hissəsində Müznibin “Bəyani-məq-
səd”i verilmişdir: 

 

Bir şeiri-şairanə ilə gəzdi büsbütün 
Ərzü səmayi fikr, xəyalım xəfiyyəsi. 
Layiqli töhfə bulmadığından ki, etdi qəsd, 
Oğlu Hüseynə göndərə “Mənfa hədiyyəsi”. 

 

Sibiryada “Muxtəvi” adlı bir kənddə oğlum Ağahüseyndən aldığım 
məktubdur: ”Gözümə görünməyən əziz atam! Mən tərəfdən sənə ziyadə 
ərzi-səlam. Məni burada neçin qoyub getmişsən? Bəs nə vəqt gələcək-
sən? Məndən nigaran qalma, sübh əmim Əbülfəzlə gedirəm və dərsimi 
oxuyuram. Allah məni sənsiz etməsin. Həmişə ata deyərək gəzirəm. 

Oğlunuz Ağahüseyn 
Mənim dəxi atalıq naminə olaraq cavaba bu əşari-nəsihaneyi ona 

yazdım. Lakin bu əşar yalnız onun namına yazılmışsa da, mənfəəti-
ümumiyi gözləyib yazdığımdan oxucu arkadaşlarımın dəxi məhəli-eti-
nası olmasına ziyadə ümidvaram. 

Əbədi sürgün: Əli Abbas Müznib 
1913-cü ildə çap olunmuş “Dərviş Kəhkəşan” da maraqlı əsərdir. 

Əsər nəsrlə yazılmışdır, arada bir-iki nəzm parçaları vardır. Müəllif 
məqsədini sonda anladır. Dərviş oxuyub qurtarandan sonra camaat ona 
pul verir və dərviş bunu qiymətləndirir, deyir ki, siz hərəniz qəpik-
quruş verməklə kasıblamadız, amma mənim bir həftəlik çörəkpulum 
yığıldı. Müəllif burada əl tutmağın faydasını göstərir. Həm də dərviş 
dilənmir, oxuyub camaatı şənləndirir və öz zəhmətinin qarşılığında 
yığılan pulu götürür. 

“Qiraət” kitabı iqtibasdır, 1914-cü ildə çap olunmuşdur.  Bu əsər 
nəzm və nəsrlə yazılmışdır, əsasən heyvanların diliylə təqdim olun-
muşdur. Kitabın əvvəlində müəllifin qeydi var: “Bu kitabçada iyirmi 
altı ibrətli hekayələr cəm edilmişdir, yarısı nəsr, yarısı nəzmdir, ən açıq, 
ən sadə bir tərzdə yazılmışdır, hər kəsin oxuyub anlayacağı dərəcədə. 
Bu kitabça istər böyük, istər uşaqlar üçün oxumağa əlverişlidir.” 

”Yaşayış özülü” 1916-cı ildə çap olunub, nəzmlə yazılmışdır. Müəl-
lif burada yaşayışın anlamını açıqlayır. İnsana yaşamaq üçün gərək 
olanları göstərir. Necə yaşamağın gərəkliliyini bildirir və iki xanın 
həyat tərzini misal göstərir. Müsbətlə mənfini qarşılaşdırır. 

“Minbaşı Məhəmməd Tofiq bəyin zopası” 1919-cu ildə çap olunub. 
Əsər nəzmlə yazılmışdlr. Kitabın üstündə aşağıdakı iki beyt verilmişdir: 

 

Şüeyi-ali-Əlini tazə müsəlman etməyə 
Zopası ... Zülfüqar hökmündədir. 

 

Kitabxabada Müznibin “Yusif və Züleyxa” romanı da vardır. Kitab 
həcminə görə başqalarından seçilir. Əsəri İslam Ağayev nəşrə hazırla-
mışdır. 

Kitabxanada yuxarıda adı çəkilənlərdən başqa daha beş əsərin mik-
rofilmi saxlıanılır. “Əşrəfin macərası” 1916-cı ildə yazılmış, nəzmlədir. 
Burada buir quldurun cahilliyindən söhbət gedir. Hökumətin belə ba-
cara bilmədiyi Əşrəf çox fironluq edir, hamının malını çalıb-çapır, nə-
hayət, camaat yığışıb onu o qədər döyürlər ki, ölür. Ölüsünü belə bas-
dırmırlar, hamı ona lənət oxuyur. Müəllif bundan hamının ibrət al-
masını istəyir və yenə də bunu cahillikdən irəli gələn bir hal hesab edir. 
Hamını elmə, kamala çağırır. 

“İnsaf güzgüsü” Sədinin “Gülüstan” əsərindən təbdil olunmuşdur. 
Kitabın üz qabığında “Məzmunu Sədinin “Gülüstan”ından alınmışdır” 
qeydi verilmişdir. 1916-cı ildə nəzmlə yazılmışdır. Burada bir əsiri dar-
dan qurtarmaq üçün vəzirin şaha yalan söyləməsi, başqa bir vəzirinsə 
bu vəziri gözdən salmaq üçün onun yalanını açması. Şahın isə xeyirxah 
vəziri alqışlaması və yaxşı yalanın pis doğrudan daha əfzəl olduğunu 
düşünməsi əsərin əsas ideyasını təşkil redir. 

1919-u ildə çap olunmuş “Rusiyyə qəhrəmanı Rasputin” adlı kitabın 
birinci hissəsində rasputinin  əməlləri satiruik formada təriflənir. İkinci 
hissədə isə II Nikolayın dili ilə Rasputin tənqid olunur, lənətlənir. Hər 
bəndin sonunda bu beyt təkrarlanır: 

Təxtimi taracə verdin, dad əlindən, Rasputin, 
Eylərəm fəryad, min fəryad əlindən, Rasputin. 

 

 “Xorasanın topa tutulması”nda iki əsər vardır: “Xorasanın topa tu-
tulması” və “II Nikolayın cəzalandırılması”. Birincisində Xorasanın to-
pa tutulma səhnəsi, onun dəhşətləri açıqlanır. İkincidə II Nikolayın cə-
zalanması və onun törətdiyi cinayətlərə qarşı lənətlər səslənir. Hər bən-
din sonunda Müznibin şah beyti təkrarlanır: 

 

Zülm evi bərbad olar gər Kəbətüllah olsa da, 
Qan içən zatın içərlər qanın, Allah olsa da. 

 

 “Tac-Mahal” əsəri 1916-cı ildə yazılıb, publisistik əsərdir. Müəllif 
burada Hindistanda şah Cahan  tərəfindən tikdirilən, dünyanın ən böyük 
abidələrindən biri hesab olunan “Tac-Mahal haqqında məlumat verir. 
Burada abidənin tikilmə məqsədi, ona sərf olunan vəsait, tikilişdə 
istifadə olunan daş-qaşların miqdarı, növü və s. göstərilir.  

Əliabbas Müznibin çap olunmamış xeyli əlyazması Əlyazmalar İns-
titutunda saxlanılır ki, bunlardan biri də onun “Divan”ıdır. Şəxsi ar-
xivlər şöbəsinin əməkdaşları “Divan”ı, eyni zamanda Müznibin ədəbiy-
yatşünaslıq materiallarını çapa hazırlayırlar. 

Kitabı çapa hazırlaryarkən əvvəl nəzmlə, sonra həm nəzm, həm 
nəsrlə, daha sonra nəsrlə yazılmış əsərləri verdik. Çevirmədə bəzi fone-
tik dəyişikliklər etdik. Kitab ən çox məktəblilər, habelə oxucu kütləsi 
üçün nəzərdə tutulmuşdur. 

Əliabbas Müznib. Seçilmiş əsərlər. Bakı–2007. 
İxtisarla “Ədəbiyyat qəzeti” 21.09.07 

 
ÖN SÖZ 

 
Bismillahir rəhmanir rəhim 

 
Vətən–Azərbaycan deyəndə ulu keçmişimiz, zəngin tariximiz, rən-

garəng sənət dünyamız və bu dünyanı zinətləndirən nadir incilər 
yaradan şəxsiyyətlər haqqında yaddaşımın illər boyu hifz edib saxladığı 
məlumatlar, fikirlər çözələnir beynimdə. Bir tərəfdən xarici muzey-
lərdə, kitabxanalarda saxlanılan, dərin elmi-fəlsəfi fikirlərlə zəngin 
ərəbdilli ədəbiyyatımız, bir tərəfdən şirinliyi ilə ruhlara ləzzət verən, 
xoş musiqi kimi qulağa süzülən, mənəvi dəyəri ilə dünya miqyasında 
tanınan, qiymətləndirilən farsdilli ədəbiyatımız, digər tərəfdən də 



 

 136

türkdilli—doğma anadilli ədəbiyyatımızdan soraq verən bir dünya sa-
lamlayır məni. Düşünürəm... Nəzərlərimi bir nöqtədə cəmləyən, məni 
lal sükuta qərq edən və bu nöqtədə "təkcə məni gör", bu sükutda "təkcə 
məni eşit" deyən bir ümmanın gah bəminə, gah zilinə, gah pıçıltısına, 
gah hayqırtısına, gah gülüşünə, gah naləsinə qulaq asıram. Düşünü-
rəm... Görürəm ərəbdilli incilərimizi özündən sonrakı nəslə çatdıran 
Xətibimli, Qətranımı, söz mülkünün şahı sayılan Nizamimi, içində neçə 
dünya yaşadan, fəqət bir dünyaya sığmayan Nəsimimi, ana dilimi 
dövlət dili, ədəbiyyat dili elan edən Xətaimi, ana dilimə xor baxanlara 
türkdilli şeir incilərilə cavab verən, incə, zərif qəzəllərilə beş yüz il 
qəlbləri fəth edən Füzulimi və onların sələflərini... Eşidirəm min bir 
əzabla, məşəqqətlə yaşayıb, yaratdıqları şeirlərindəki, ahı, naləni, 
ürəklərində yaşatdıqları arzunu, muradı, bir ömürdə yaşatdıqları amalı, 
məqsədi... Düşünürəm... İllərlə ağızdan-ağıza keçən, nəhayət yazıya kö-
çürülən dünənimizi əks etdirən "Divan ədəbiyyatı" adlanan nadir söz 
inciləri bu gün bizim üçün yazılı abidədir. Babalarımız dünəni bizə bu 
cür çatdırıblar. Biz də onların yolu ilə gedib bu günü gələcək nəsillərə 
belə çatdırmalıyıq. Bəli, divan ədəbiyyatı hər dövrdə yaranmalıdır. 

Ədəbiyyat tariximizi vərəqləyirəm. Divan XIX əsrdə Seyid Əzimlə 
qapanır. Doğrudanmı Seyid Əzimdən üzü bəri "Divan" bağlanmayıb? 
Azərbaycan Respublikası Əlyazmaları İnstitutunun xəzinəsinə baş 
çəksək görərik ki, nə qədər yanılmışıq. Neçə-neçə "Divan", neçə şairin 
külliyyatı öz tərtibçisini, tədqiqatçısını gözləyir. Çox uzaq getmək 
lazım deyil, cüzi bir hissəsi belə tədqiq olunmayan Bakı ədəbi mühitini 
götürsək, XIX-XX əsrdə yaranmış neçə "Divan" çıxar ortaya. Axta-
rırıqmı? Tədqiq edirikmi? Yox! Heç olmazsa bilək, etiraf edək ki, var! 

Bəs görəsən bu gün əruz vəznli ədəbiyyatımız hansı inkişaf 
yolundadır? "Məcməüşşüəra", "Füzuli ədəbi məclisi", "Fövcül-füsəha", 
"Gülüstan" ədəbi məclisləri bu gün kimləri yetişdirir, nələr yaradır 
gələcək nəsillər üçün? 

"Füzuli ədəbi məclisi"nin sədri, Füzulişünas-alim, filologiya elmləri 
namizədi Hacı Mailin "Divan"ı qarşımdadır. Hacı Mail qırx ildən 
artıqdır ki, şeir gülüstanında özünəməxsus çiçəklər bitirir, Füzuliyanə 
qəzəllərilə xanəndələrin repertuarını zənginləşdirir, hələ on doqquz 
yaşında yazdığı: 

 

Hər kəs soruşa gər mənim ünvanımı sizdən, 
Ol şəxsə deyin: - Mailin ünvanı vətəndir! 

mətləli qəzəli ilə vətəndaşlığını, vətənə məhəbbətini, sədaqətini bəyan 
edən Hacı Mail sözünün əvvəlində də, sonunda da seçdiyi, daim 
dərgahına üz tutduğu məbuduna—bir olan Allaha tapınır, onun 
göstərdiyi düzgün yolu tutub gedir, əksər şeirlərində ondan bəhs açır. 

Hacı Mail çox kitablar oxuyub, lakin yeganə qəbul elədiyi kitab mü-
qəddəs Qurani-Kərimdir. Qurandan kənara çıxan fikirləri heç vəchlə 
qəbul etməyən şair yerdən göyə kimi, yaşdan quruya kimi, bu dünyadan 
o dünyaya kimi hər bir şeyin Quranda olduğunu etiraf edir. 

Hacı Mailin əsərlərində vəsf olunan üçüncü obyekt insanların ümid-
pənahı, axirətdə-qiyamət günündə şəfaət verəni, yer üzərindəki bütün 
insanların ən alisi hesab olunan Mühəmməd (ə) peyğəmbərdir. 

Şairin əsərlərində Kərbəla müsibəti, şəhid olan peyğəmbər övladları, 
min bir zülmə məruz qalaraq islam dinini qoruyub saxlayan imamlar və 
onların övladları dönə-dönə vəsf olunur. Çox vaxt qəzəli nikbin ruhda 
başlayan Hacı Mailin bir neçə beytdən sonra qeyri-ixtiyari ilahi var-
lıqların, möminlərin tərənnümünə keçdiyinin şahidi oluruq. Bəzən şair 
bütün qəzəli bir adama, həsr edir, bəzən isə bir qəzədə bir neçə şəx-
siyyətin halını, çəkdiyi zülmü, tutduğu mövqeyi, mərtəbəni açıqlayır. 

Hacı Maailin əsərlərində bu dünyanın faniliyi, dünya malının gərək-
sizliyi, qiyamət gününün olacağı, hamıdan əməllərinə görə hesab çəki-
ləcəyi, axirətin əbədiliyi və s. bu kimi fikirlərə daha çox rast gəlinir. 

Məclislərdə Füzuli dünyasından söz açan, Füzuli məbədinin müqəd-
dəs kəlamlarını şərh edərək xalqa çatdıran, dinləyənləri Füzuli sehrinə 
salan Hacı Mail Füzuliyanə gülüstanındda nə bitirirsə, öz xalqını, bu 
günümüzü, şairlər yurdu olan Azərbaycanımızı unutmur, xəyalı 
göylərdə, laməkanda olsa da, özünü daim doğma vətənində hiss edir, 
"Arif olanın sevgili-cananı vətəndir" deyən Hacı Mail həm də: 

 

Kim soruşsa Mail Azər oğuldur, 
Fərqi yoxdur olur-olsun haralı. 

 

deyir. Mayası bu torpaqdan yoğrulan, qayəsi dindən, elmdən, mə-
rifətdən doğulan, daim Allah eşqilə yaşayan Hacı Mail! 

Haşiyə: 1994-cü ildə Hacı Mailin "Qəzəllər" kitabı çapdan çıxanda, 
birini mərhum müəllimim Firuz Sadıqzadəyə təqdim elədim. Əlinə alıb 
baxdı və "bu lap "Divan"dır ki", - dedi. Sonralar mən Mail müəllimlə 
bu barədə danışdım, niyə "Divanı"nı tərtib etmədiyini soruşdum. Təva-
zökarlıqla dedi: "Divan”ın adı ağırdır, sənə asan gəlməsin. Füzulidən 
sonra nə "Divan" bağlamaq..." 



 

 138

Xasiyyətinə bələd olduğumdan daha bu söhbətə qayıtmadım və başa 
düşdüm ki, onun "Divanı"nı tərtib eləmək mənim öhdəmə düşür. 
Beləliklə, "Divan" üçün əlimə keçən şeirləri topladım. Dahi şairimiz 
Füzulinin 500 illik yubileyi ərəfəsinddə "Divan" işıq üzü görməliydi. 
Amma mənim "Divan"da bütün şeir nümunələrini görmək istəyim 
məsələni uzatdı. Nəhayət, Hacı Mail ilham köhlənini çapıb çatışmayan 
nümunələri hasilə gətirdi. "Divan"da çətin anlaşılan beytlərin izahını və 
qeydləri verməyi məsləhət bildim. Şairin əsərlərində ərəb-fars 
sözlərinin o qədər də çox olmadığını və onun yalnız qafiyə çat-
mamazlığından əcnəbi sözlərə müraciət etdiyini nəzərə alıb, ümumi 
lüğət tərtib etmədim. Başqa "Divan"lardan fərqli olaraq "Qafiyə 
lüğəti"ni tərtib etdim. Hacı Mail "Dibaçə" yazmaqdan imtina etdiyinə 
görə, "Divan"a ön söz yazmalı oldum. 

Hacı Mail “Divan”, Bakı-2006. 
“Ədəbiyyat qəzeti”,  2006 

 
MİRZƏ ƏBDÜLXALIQ YUSİF YƏQUBZADƏ 

 

Köçürən: D.İbrahimpur 
 

Tanınmış həkim-cərrah, gözəl ədəbiyyatşünas, hər şeydən əvvəl və-
tənpərvər bir insan olan Cavad Heyətin adı ölkəmizdə ən çox filoloqla-
rın sırasında çəkilir. Bu da təsadüfi deyildir.  

“Azərbaycan ədəbiyyatı tarixinə bir baxış” adlı kitabının hələ birinci 
hissəsinin 1993-cü ildə Bakıda “Yazıçı” nəşriyyatı tərəfindən çapdan 
buraxıldığı vaxtdan müəllif Azərbaycanda bir ədəbiyyatşünas kimi 
qəbul edilib sevilmişdir. 1998-ci ildə Bakıda Azərbaycan Dövlət Nəş-
riyyatında həmin kitabın ikinci hissəsinin çap olunması, xəlqə çat-
dırılması oxucuların böyük həyəcan və marağına səbəb olmuşdur. İstər 
birinci hissədə verilən o taylı-bu taylı Azərbaycanın 12-ci əsrdən 19-cu 
əsrə qədərki ədəbiyyatına dair materiallar, istərsə də ikinci hissədə olan 
20-ci əsr Azərbaycan ədəbiyyatı tarixindən olan məlumatlar həm 
yenilik, həm də tərtibat baxı-mından çox maraqlıdır. Belə ki, Cavad 
Heyətin bu kitabları bir növ keçmiş təzkirələri xatırladır və həm ədə-
biyyat tarixindən, həm də müntəxə-batından verilən hissələrin növbə-
ləşməsi kitabı maraqlı edir və oxucunu yormur. Həmçinin, şimallı-cə-
nublu Azərbaycanın ədəbiyyat tarixindən kənarda qalan bir çox ya-
zıçıları həqqində məlumatın və onların əsərlərindən nümunələrin veril-
məsi kitabın dəyərini daha da artırır. 

Ədəbiyyat tariximizə düşməyən şairlərdən biri, öz dövründə Bakı 
şairlərinin müəllimi sayılan, təkcə Azərbaycanın şimalında deyil, cənu-
bunda da, həmçinin Türkiyədə də tanınan Mirzə Əbdülxalıq Yusifin də 
bu kitaba salınması məni çox sevindirdi. Lakin eyni zamanda təəssüf 
elədim ki, burada Yusif həqqində qısa məlumat verilmiş, cəmi bir beyti 
xatırla-dılmışdır. Yazının sonunda isə müəllif “Öyrəndigimizə görə bu 
kimi şair-lərin keçmişdəki hissələrdən qalan əsərləri Leninqradda 
saxlanılan mən-bələrdə mövcuddur. Ümid və intizarımız budur ki, 
Azərbaycan maarif və ədəbiyyat xadimləri bunların nəşri üçün təşəb-
büsdə iqdam etsinlər.”- deyə təəssüfünü bildirir. 

Bu yazını yazmaqla, həm hörmətli doktor Cavad Heyətə  böyük və-
tənpərvərlik hissilə, güclü qürur hissi ilə belə çətin, uzunmüddətli əziy-
yət tə-ləb edən işə girişib, əməginin bəhrəsi olan bu kitabı xəlqə çat-
dırdığına görə dərin təşəkkür etmək istədim, həm də müəllifin təəssü-
fünü aradan qaldırmaq üçün tədqiqatçısı olduğum gözəl şairimiz Mirzə 
Əbdülxalıq Yusif həqqində məlumat verməyi özümə borc bildim... 

P.S. Burada məqalənin beşdə bir hissəsini verdik. M.Ə.Yusiflə bağlı 
çoxlu məqalələrimiz və ayrıca monoqrafiyamız çap olunduğundan, mə-
qaləni bütöv verməyi lazım bimədik.     

İran İslam Respublikası, “Varlıq” jurnalı,  
21-ci il, bahar və yay 1378. 

 
Ə.YUSİFİN DİNİ GÖRÜŞLƏRİ 

 
Zəmаnəsinin ustаd sənətkаrı kimi tаnınаn, şаirlərin müəllimi һеsаb 

оlunan Əbdülхаlıq Yusif (1851-1924) bir çох şer nümuvələri yаrаtmış, 
XIX əsrin sоnu, XX əsrin əvvəllərində ədəbiyyаtımızın inkişаfındа 
bоyuk хidmətlər göstərmişdir. Klаssik şеrə münasibətin dəyişilməsi ilə 
əlаqədаr оlаrаq, bir çох şаirlər kimi diqqətdən kənardа qаlаn Ə.Yusifin 
əlyаzmаlаrı əldən-ələ keçərək, gəlib bizə çatmışdır. 

Ə.Yusifin yаrаdıcılığındа qəzəl, qitə üstünlük təşkil еtsə də, klаssik 
şеrin əksər jаnrlаrınа dа təsаdüf еdilir. 

Ə.Yusifin dini şеrləri də bədii dəyərinə, mövzu rəngаrəngliyinə görə 
diqqəti cəlb еdir. Bеlə ki, şаirin һəm Kərbəlа şəһidlərinə һəsr оlunmuş 
mərsiyələri, Qurаn аyələrinə istinаd еdən fikirlərlə zəngin qəzəlləri, 
pеyğəmbərlərin mədһinə, dini еһkаmlаrа аid bеytləri və s. оnun һərtə-
rəfli biliyə mаlik оlduqunu, dini, şəriəti, irfаn fəlsəfəsini Qurani-kərimi 
gözəl bildiyini göstərir. 

Əlyаzmаlаr İnstitutundа Fr.326/5446 şifrəsi аltındа sахlаnılаn 
«Bərаdər» rədifli nоһəsində: 

 
Еy sаlаn firqəti аtəş dili-suzаnə, bərаdər, 
Gəl qılım kаkili-mişkinüvi bir şаnə, bərаdər.  

 
dеyən şаir əsər bоyu Kərbəlа müsibətinin bir аnını--Əliəkbərin 
mеydаnа yоlа düşdüyü аndаn şəһidliyinə kimi kеçdiyi yоlu təsvir еdir 
və bu dərdin аnаnın, bаcının ürəyinə çəkdiyi dаğı ürək аğrısı ilə vеrir: 

 
Gеtmə qаrdаş, səni tаri, 
Nəzər еt хеyməyə sаri, 
Dаğıdıb zülfüni Lеylа, 
Оnа bir rəһm еlə bаri. 

 
Rаzıyаm хаrü əsir оlmаğımа Şimrü Sinаnə, 
Bаş аçıq, pаyi-piyаdə еdələr Şаmə rəvanə. 
Оnа rаzı dеgiləm ki, оlаsаn tirə nişаnə, 
Görəm оl kаkili-mişkin bаtub аl qаnə, bərаdər. 

 
B-5005/6630 şifrəsi аltındа sахlаnılаn cünkdə (46а-47а) Yusifin 

Kərbəlа şəһidlərindən Əli Əsqərə һəsr еtdiyi nоһəsi vardır. Burаdа 
«Аğlаmа, Əli Əsqər, аğlаmа» dеyib fəryаd еdən аnаnın nаləsini, susuz-
luqdаn, аclıqdаn şikаyət еdən kimsəsiz bir qаdının fəryаdını еşidirik: 

 
Bаğlаyıbdılаr su yоlun bu dəm, 
Sаğ dеgil əmin yаnınа gеdəm. 
Bu susuzluğа tа əlаc еdəm, 
Аğlаmа, Əli Əsqərim, аğlаmа. 

 
Nоһədə bəndlər аrаsındа fərdlər də işlənmişdir, şаirin bаşqа nоһələ-

rindən fərqli оlаrаq, burаdа һər bənddən sоnrа fərd gəlir. 
 

Şəһid оlubdu təmаmən bu qövmü ənsаrım, 
Сən оlmusаn mənə bir һəmzəbаn, Əli Əsqər. 
Yаt, istirаһət еylə, mən оlum sənə qurbаn, 
Мənəm sənə һаmıdаn mеһribаn, Əli Əsqər. 

 
Аrtıq burаdа bütün dоğmаlаrını itirmiş, təkcə bir оğlunа ümid bəs-

ləyən və оğlunun dа özündən bаşqа kimsəsi оlmаyаn, düşmən əһа-

təsində qаlаn bir varlıq оlduğunu ərz еdib оnа təskinlik vеrən bir in-
sаnın mənəvi və fiziki əzаblаrını görürük. Nоһənin sоnundа isə şаir bu 
dəһşətlərə öz münаsibətini bildirir: 

 

Сinə çаk оlub еyləyir nəva, 
Bаşlаyıb Yusif özgə mаcərа. 
Çun хərаb оlub dəşti-Kərbаlа, 
Аğlаmа, Əli Əsqər, аğlаmа. 

 
Ə.Yusifin ən dəyərli əsərlərindən biri Fr-1046 şifrəsi altındа sахlа-

nılаn növһəsidir. Burаdа һəzrət İmаm Hüsеynin(ə) Əli Əkbərə 
mürаciəti vеrilir, Kərbəlа vəqеəsinin lаbüdlüyü, dinin qоrunmаsı 
nаminə insаnlаrın Kərbəlа çölündə şəһid оlmаsı Хаliqin yаzısı kimi 
göstərilir: 

 
Əli Əkbər, gəl оğlum, qаn аlаn gündür, 
Еşq səһrаsındа bu qurbаn оlаn gündür. 

 
dеyən şаһi-Kərbəlа bu işin özkə bir mаcərа оlduğunu, һələ ruһlаr 

аləmində оlаrkən Аllаһ-təаlа ilə əһd bаğlаdığı yеrin məһz Kərbəlа 
оlduğunu söyləyir, din хаnəsinin zülm ilə virаn оlmаsının qаrşısını 
аlmаq üçün insаnın ölüm хоfunа, vəһşətinə qаlib gələ bilməsini, 
һаmının ləbtəşnə оlаcаğı gündə qəm çölündə susuz cаn vеrməyin 
vacibliyini göstərir. 

Bаşqа nоһələrdən fərqli оlаrаq, burаdа bir nеçə bənddən sоnrа əfrаd 
gəlir və һəmin һissə məsnəvi fоrmаsındа yаzılmışdır: 

 
Bu gün bu mətləbi sən bil оğul, Əli Əkbər, 
Хəbər vеrib mənə cəddim cənаb pеyğəmbər. 

 
Bu bеytlə bаşlаyаn əfrаddа һəzrət İmаm Аllаһın rəsulunun 

sifətlərindən, Хəyаli-zаtı kеçəndən sоnrа оnun məbud оlduğundаn, 
аləmdə hər bir varlığın оnа görə yаrаnmаsındаn, оnun bütün pеy-
ğəmbərlərdən yuхаrıdа durduğundаn, Ələst günündən хəbər vеrdi-
yindən, nəһаyət, özündən sоnrа müsəlmаn ümməti аrаsındа iхtilаf 
оlаcаğını хəbər vеrdiyini ərz еdir və 

 
 Budur şəһаdətimin sirri оlgilən аgaһ, 
 Оğul, əşһədən lаilаһəilləllаһ. 

sözlərindən sоnrа nоһənin аrdı gəlir. Аrtıq һəzrət İmаmın ətrаfındа-
kılаrа mürаciətini еşidirik: 
 

Hər kimin var mülkü mаlü cаn təmənnаsı, 
Durmаsun, gеtsün, bu yеrdə yохdu dünyаsı. 
Маli-dünyа çох sеvənlərin оlmаz üqbаsı, 
İmtəһаni-dinü һəm imаn оlаn gündür. 
Еşq səһrаsındа bu qurbаn оlаn gündür. 

 
Ə.Yusifin təkcə nоһələrində dеyil, qəzəl və qitələrində də dini 

mоtivlər çохdur. Хüsusən Qurаn аyələrinin işlənməsi, mövzunun 
ayələrə istinаdən аçılmаsı dаһа çох mаrаq dоğurur. İnstitutdа А-35/478 
şifrəsi аltındа sахlаnılаn «İmiş» rədifli qəzəlində: 

 
Yох imiş һiç tərəfdə ədəbü еlmü kəmаl, 
Nə ki var еlmü kəmаl, аləmi-ürfаndа imiş. 
Gördüm оl mаһliqа hüsnüni, fəһm еtdim kim, 
Şövkətü şanü şərəf cümləsi insаndа imiş. 
Surеyi-Yusifə gеt diqqət ilə еylə nəzər, 
Yusifа, еşqü məһəbbət sözü Qurаndа imiş. 

 
dеyən şаirin əsərlərində tеz-tеz Qurаnа mürаciət еtməsi һеç də təəccüb 
dоğurmur. О dövrün şаirlərinin һаmısınа хаs; оlаn bu xüsusiyyət 
Yusifdə dаһа rəngаrəngdir. А-35-də оlаn «Fərq» аdlı qitəsində şаirin 
göydəki Günəşlə yеrdəki lirik qəһrəmаnının müqаyisəsinin şаһidi оlu-
ruq. Hər bеytdə оnlаrın bir хüsusiyyətini müqаyisə еdən şаir sоnüncu 
bеytdə Quran аyəsinə mürаciət еdir: 

 
Lеylü nəһаr zülfü rüхündəndü, Yusifа, 
Qurаndа yаzılır о ki, «Вəllеylü Вənnəһаr», 

 
Qurani-kərimdə “Vəlleyl”- “Gecəyə and olsun”, “Vənnəhar” isə 

«Gündüzə аnd оlsun» ifаdələrinə bir nеçə yеrdə rаst gəlinir. Şаir bu 
bеytdə öz qəһrəmаnının sаçını və üzünü bir çox muqаyisələrdən sоnrа 
dünyаnın gеcə və gündüzü ilə müqаyisə еdərək, Qurаndа һəttа оnа аnd 
içildiyini хаtırlаdır. 

Bаşqа bir qəzəldə, oxuyuruq: 

Ruyi-gülrəngində zülfi, zülfi-şəbrəngində ruy, 
«Вəzzuһа vəllеyli-yəfşi» аyəsi müzmərdədir: 

 
«Vəzzüһа vəllеyli-yəfşi»–«Аnd оlsun о gеcəyə ki, sоnundа sübһ 

оlur.»  Qurаni-kərimin «Lеyl» surəsinin 1-2-ci аyəsində buyurur: 
«Вəllеyli izа yəfşа» (1), «Вənnəһаri izа təcəllа» (2)–«Аnd оlsun 
gеcəyə, оndа ki, dünyаnı örtür. Вə аnd оlsun gündüzə, оndа ki, 
cilvələnir.» 

Şаir bu bеytdə dеyir ki, dünyаnın gülrəngli üzündə zülf kimi qаrа 
buludlаr var, gеcə rəngli sаçındаn аğ günlər görünməlidir. Gеcənin 
sоnundа sübһ аçılаcаğı еһtimаlı оlduğu kimi, bu qara günlərin içindən 
də аğ günlərin çıхаcаğı еһtimаlı var. Lаkin bu һələ müzmərdədir»,-yəni 
fikirlərdə аnlаşılır, аmmа һələ görünmür. Şеrin sоnuncu bеytindən 
məlum оlur ki, şаir burаdа Birinci Dünyа müһаribəsinə işаrə еdir: 

 
Yusifа, tаriхi-min üç yüz оtuz üç pərdəsi  
Аltı səһnindən cəһаnın ахırıncı pərdədir.  

 
Yusifin şеrlərində pеyğəmbərlərin һəyаtındаn, sifətlərindən, dini 

əqidələrindən söһbət аçılır: 
 

Bахmа хəlqin sоzünə, cəһd еlə, öz əqlinə bах,  
Sındırıb bütləri tərk еylə Bərаһim kimi.  

 
Burаdа şаir insаnın kütlə səviyyəsinə еnməsinin əlеyһinə çıхır, 

һаmıdаn yüksəkdə durmаğı, öz əqlinə inаnıb bоyük işlər görməyi, 
bütləri sındırаn İbrаһim pеyğəmbər kimi əqidəsində sаdiq оlmаğı 
tövsiyə еdir. Bаşqа bir qəzəldə isə Yusif pеyğəmbərin аdını tаmаm 
bаşqа bir müqаyisədə vеrir: 

 
Cəmаlın möcizi Хurşid tək аfаqə rövşəndür, 
Ki, İbrаһim tək məskən dutub аzər kənаrındа. 

 
Şаirin əsərlərində bеləcə bütün pеyğəmbərlərə mürаciət vardır. Bir 

cаvab məktubundа oxuyuruq: 
 

Nə хоş məzmun, nə хоş аyinü üslub, 
Vüsаlın nisfidir əlһəq bu məktub. 

Мəgər Хızr idi аbi-zindəkаni 
Ki, qıldı tаzə çism içrə cаni? 
Вə yа pirаһəni-Yusif dеyərsən 
Ki, еtdi didеyi-Yəqubi rövşən. 
Вə yа kim, nəfһеyi-qüdsi-Мəsiһа 
Ki, bu əzmi-rəmimi qıldı еһyа. 

 
Ə.Yusifin dini şеrlərindən çохlu bеlə misаllаr gətirmək оlаr. Ümu-

miyyətlə, şаirin yаrаdıcılığındа dini, irfаni görüşlər аyrıcа tədqiqаt 
оbyеkti оlа bilər. 

“Şəhriyar” qəzeti, 12 noyabr, 1998. 
 

DİZİ ÜSTDƏ YAŞAMAQDANSA, 
AYAQ ÜSTDƏ ÖLMƏK YAXŞIDIR 

 
Deyirlər ki, bir eşq, bir də şeir öldükcə gözəlləşir. Mayası şeirlə yoğ-

rulan bu yurdun hər qarışı bir şair yetirib. Bizim kənddə şeirə-sənətə 
böyük hüsn-rəğbət olub, məhəbbət olub əzəldən. Axtarsaq, hər beş ev-
dən birində sandıq ədəbiyyatı taparıq. O sandıqların ağzını açmaq, için-
dəkiləri xalqın ixtiyarına verməyin vaxtı gəlib çatıb. 

23 bahar görmüş Əminağa Arifin ömür yoluna və poetik dünyasına 
nəzər salaq: Əminağa Əlisultan oğlu Sultanov 1920-ci ilin aprelində 
Bakının Maştağa kəndində anadan olmuşdur. Atası Əlisultan Heybət-
qulu oğlu uzun müddət kolxozda işləmişdir. Heç bir yerdə təhsil alma-
dığına baxmayaraq, hər iki əlifbada oxuyub-yazmağı öyrənmiş. Firdov-
sini, Sədini, Savbiri əzbər bilirmiş. Riyaziyyata güclü marağı oldu-
ğundan, onu öyrənmiş, deyilənə görə hətta orta məktəb müəllimlərinin 
həll edə bilmədiyiməsələləri belə həl edə bilirmiş. Əlisultan kişi beş 
oğul, üç qız böyüt-müşdür. Bəli, Əminağa arif belə bir ailədə böyüyüb. 
Evin ilk uşağı olub. Evləri uzaq olduğundan, məktəbə on beş yaşında 
gedib. Lakin öz səyi nəticəsində onilliyi beş ilə bitirib. 

1940-cı ildə Əminağa Azərbaycan Pedoqoji İnstitutunun tarix fakül-
təsinə daxil olur. 1941-ci ildə orduya çağrılır. Deyilənə görə Əminağa 
çox nikbin adam imiş. Onu heç cürə əsəbiləşdirmək olmazdı, əsəbi-
ləşəndə də heç vaxt büruzə verməzdi. Gözəl musiqi qabiliyyəti varmış, 
əksər musiqi alətində çalmağı öyrənibmiş. Gözəl nitqi bar imiş, 
məktəbdən, kənddən bir yerə çıxış üçün adam lazım olanda onu gön-
dərirmişlər. rəvan təbi var imiş. Şeiri heç vaxt yazmazdı, bədahətən 

deyərmiş. Əminağa heç bir işdən çəkinən deyilmiş. Nə qədər çətin iş 
olsaydı. Həvəslə onun ardınca gedərmiş. Tez-tez işlətdiyi bir söz var 
imiş: “Dizi üstdə yaşamaqdansa, ayaq üstdə ölmək yaxşıdır”. 

Əminağa orduda olarkən müharibə başlayır. Ona serjant rütbəsi ve-
rilir. Döyüşlərin birində yaralanır. Sağalandan sonra yenidən ön cəbhə-
yə gedir. Leytenant rütbəsi alır. Ikinci dəfə yaralanandan sonra kapitan 
rütbəsində Krasnodar Hərbi Komissarlığında işləməyə göndərilir. 1943-
cü ildə Krasnodar şəhəri bombalanır. Əminağadanbir xəbər çıxmır. Bir 
müddətdən sonra evlərinə itkin düşməsi haqqında kağız gəlir. 

Əminağa Arifin müharibədən əvvəl yazdığı şeirləri iki ümumi dəf-
tərdə toplanıb. Lakin dəftərləri aparan dostu müharibədən qayıtmayıb, o 
şeirlərin kimdə olduğu məlum deyil. Iki ümumi dəftər isə qərargah 
bombalananda orda olubmuş. Əldə olan şeirlər məktublardan götürül-
müş. Dostlarından alınmışdır. Ən çoxu isə cəbhə yoldaşı Hacı Salman 
kişinin hafizəsində qalanlardır. 

Əminağa Arifin müharibədən əvvəlki şeirlərində nikbin ruh aydın 
hiss olunur. Bu şeirlərdə əsasən təbiətin, baharın təcviri verilir. İncə li-
rik duyğular trənnüm olunur.  

 
Bülbüləm, bağçada izim var mənim, 
Gül, sənə xəlvəti sözüm var mənim. 
Yaşıl yarpağında, lalə üzündə 
Uşaqlıq yaşından gözüm var mənim. 

 
Deyən şair hələ qan-qadalı illərin gələcəyindən xəbərsizdir. Hələ 

xoşbəxtliyi gül-çiçəyin seyrində, evgilisinin hüsnündə görür: 
 

O qara gözünlə, ey mah, iki dünyadan artıqsan. 
Bu qamətü hüsn ulə bülbüli-şeydadan artıqsan. 

 
Müharibənin od-alovu içində düşmən Əminağanın yaradıcılığında 

artıq bədbinlik özünü büruzə verir. Bağçanı döyüş meydanı əvəz edir, 
gülü güllə. Bir çox gənclər kimi onun da sevgilisi silahdlr: 

 
İçdiyim qandır bu gün, çöllər məzarımdır mənim. 
Əldəki sınmaz silah nazəndə yarımdır mənim. 

 
Biz artıq Əminağa arifin şeirlərində zəmanədən. Fələyin gərdişin-

dən, həyatdakı eybəcərliklərdən şikayət görürük: 
 



 

 146

Çox könül vermə qəmə. Axırı candır bu cahan. 
Çox cavanlar çürüdüb, köhnə cahandlr bu cahan. 

 
Başqa bir yerdə isə fələyə qarğışının şahidi oluruq. O, fələyin in-

sanlara daim qan-qada, ölüm, göz yaşı. Sitəm gətirdiyini ürək ağrısı ilə 
qeyd edir: 

 
Bu fələk qoymadı bir ağlamayan göz, vallah, 
Ey görüm yıxsın evin dəhrdə tarı, fələyin. 

 
Əminağa Arif yaradıcılığında nadanlığa, gədalığa nifrət daha güclü-

dür. Gənc şair gədalardan, bivəfalardan uzaq gəzməyi, ariflərlə oturub-
durmağı tövsiyyə edir. Bu baxımdan onun özünə “Arif” təxəlüsü seç-
məi təsadüfi deyildir. Əminağanın hissləri olduqcq təbiidir. Onun xa-
rakterindən, psixologiyasından doğan fikirlərində oxucu bunu tam ay-
dınlığı ilə dərk edir. Şair yazır: 

 
Arif olan kəslərrlə ülfət etginən, 
Həmrah olub qoşulma sən gədalərə. 

 
Əminağa gədadan, bivəfadan etibar ummağı zülmət gecədə günəş 

axtarmağa bərabər bir şey hesab edir. Hardasa zəmanə ilə barışır və 
özünə təsəlli verir: 

 
Çox ağlama, Arif, özün sahibi-etibar ol, 
Vəfasızlıq bir adətdir əzəldən biədalarda. 

 
Əminağa Arif üçün yaşamağın yalnız bir yolu var: ya kişi kimi yaşa-

maq, ya da ölmək. Iyirmi iki yaşın mərdanə “olum ya ölüm” hökmü! 
 

Arifa, tənə qəbul etməginən bir kəsdən, 
Yaşa, ya öl qurtar, ver canı mərdanə kimi. 

 
Əminağanın vətən uğrunda döyüşlərə aparan da elə bu mərdanəliyi 

olub. Onun fikrincə hər bir insan mütləq həyatın sınaqlarından çıxıb hə-
yata vəsiqə almalıdır. Qazan hünərini. Beyrək dəyanətini özü üçün bir 
örnək sayan şair yazır: 

 
Rəsmi bir adətdi ki, mərd imtahan olsun gərək. 
Ruhu uçsun göylərə, gözdən nihan olsun gərək. 

Sinəsin gərsin bəlayə, qorxmasın bir kimsədən, 
Dərdi-daği-hicr ilə ol sinə qan olsun gərək. 

 
Müharibənin ağır dəhşətlərindən keçən şair ailədən uzaq olmağı tə-

bii hal sayır. Bundan şikayət etmir, əksinə anasını da bu hal ilə barışma-
ğa və dözümlü olmağa çağırır: 

 
Bir mənimçün dögü bu adəti-hicran. Ey anam, 
Baxginən özgələrə, sinəsi dağ olmazsan. 

 
O, vətən yolunda ölməyi şan-şöhrət hesdab edir. Hər zaman döyüşə 

hazır olduğunu qeyd edərək yazır: 
 

Sürmüşəm dövranımı, el şahidimdir, həq bilir, 
Hərbə mən amadəyəm, dövran nə lazımdır mənə. 
Şöhrəti, şanı əzəldən sevmirəm Arif kimi, 
Şöhrətim ölməkdisə, bəs can nə lazımdır mənə. 

 
Əminağa cəbhədə daim azərbaycan həsrəti ilə yaşayır. Hər gəlib-ge-

dəndən doğma yurdundan bir xəbər öyrənməyə çalışır. Haçansa doğma 
yurda dönəcəyini böyük bir səadət kimi düşünür: 

 
Ey səba, söylə, könül qəmdən uzaq olmazmı? 
Bu vətən mülkündən bircə soraq olmazmıı? 
.................................................................. 
Arifa, mən vətəni bir də ziyarət etsəm, 
Bu könül mülkü yanan nurlu çıraq olmazmı? 

 
Lakin o bu yolun çətinliyini. Qorxulu olduğunu bilir, nəhayətində 

müdhiş bir yoxluğun durduğunu eə bil ki, hiss edir. O yazır: 
 

Bülbüləm, hicrdəyəm, dəhrdə xarəm, gedirəm. 
Bir xəzan yarpağıyam, tərki-bəharəm, gedirəm. 
Könlünü vermə mənə, yazma məhəbbət sətrin,  
Məni bənzətmə gülə, çünki xəzanəm, gedirəm. 

 
Əminağa Arif şeiriylə, sözüylə bu gün də qəlbimizdə yaşayır. 

“Paklıq” qəzeti. 25.06.94.  

SONA XƏYALIN  

QISA TƏRCÜMEYİ-HALI 
 

Sonaxanım Həmid qızı Hadiyeva 1961-ci il iyunun 19-da Bakının Maştağa 
qəsəbəsində anadan olub. 1976-cı ildə 255 saylı səkkizillik məktəbi, 1978-ci 
ildə 187 saylı orta məktəbi bitirib.  

1981-ci ildə Bakı 1 saylı Tibb Məktəbinin mamalıq şöbəsini, 1991-ci ildə 
BDU-nun biologiya fakültəsini bitirmiş, 1986-88-ci illərdə İxtiraçılıq İnstitu-
tunda, 1995-1999-cu illərdə Elmi-Tədqiqat Əkinçilik İnstitutunun aspiranturasında 
(qiyabi) təhsil almışdır. 
     Tibb məktəbində oxuyarkən, 1979-cu ilin sentyabrında 7 saylı Birləşmiş 
Şəhər Xəstəxanasının laboratoriya şöbəsinə işə qəbul edilmişdir. Tibb 
Məktəbini bitirdikdən sonra xəstəxananın cərrahiyyə şöbəsinə tibb bacısı 
vəzifəsinə keçirilmiş və altı aylıq anesteziya və reanimatologiya kursuna gön-
dərilmişdir. Bir müddət cərrahiyyə şöbəsində çalışmış, yenidən laboratoriya 
şöbəsinə böyük laborant vəzifəsinə keçirilmişdir. Kliniki, biokimyəvi, seroloji 
laboratoriya kurslarında təkmilləşmişdir. Qiyabi təhsil aldıqdan sonra bir il 
laboratoriya həkimi işləmiş sonra həmin laboratoriyaya müdir vəzifəsinə təyin 
olunmuş və beş il bu vəzifədə çalışmışdır. İki il tədris-istehsalat kombinatında 
IX-X siniflərə tibb bacısı kursunu tədris etmiş və daha sonra Maştağa Mə-
dəniyyət Evindəki ikillik tibb kursunu aparmışdır. Xəstəxanada işlədiyi on 
yeddi il ərzində dəfələrlə müdiriyyətin, rayon səhiyyə şöbəsinin, rayon icraiyyə 
komitəsinin və rayon komsomol komitəsinin fəxri fərmanları ilə təltif edilmiş-
dir. Beş il xəstəxana komsomol təşkilatının katibi, daha sonra həmkarlar 
təşkilatının sədri vəzifələrində çalışmışdır. İşlədiyi müddətdə bir sıra qəzet və 
jurnallarda elmi-publisistik, tibbi-bioloji yazıları, habelə elmi hekayələri çap 
olunmuşdur. Hal-hazırda Məhəmməd Füzuli adına Əlyazmalar İnstitutunda 
böyük elmi işçi vəzifəsində çalışır, elm tarixi ilə məşğuldur. 

                                 
* * * 

Qarabağ münaqişəsi başlandıqda hərəkata qoşulmuş, bir sıra qadın 
təşkilatlarında qaçqınlarla iş aparmış, bir sıra yardımların təşkilində iştirak 
etmiş, dəfələrlə cəbhə bölgələrinə getmiş, qaynar nöqtələrdə belə, əsgərlərlə 
görüşmüş, bir müddət könüllü hərbi qospitalda laboratoriya həkimi kimi 
çalışmışdır. Həmin müddətdə müxtəlif qəzetlərdə vətənpərvərlik mövzusunda 
onlarla publisistik məqalələri çap olunmuş, «Maştağadan Qarabağa bir yol 
vardı gedərgəlməz» adlı kitabını yazmışdır. 1992-ci ildə ikillik Jurnalist Sə-
nətkarlığı İnstitutunu bitirmiş və 1993-cü ildə Azərbaycan Jurnalistlər 
Birliyinə üzv qəbul olunmuşdur. Maştağa Mədəniyyət Eivndə Gənc jurnalistlər 
dərnəyi təşkil etmiş və onun rəhbəri olmuşdur. «Murovdağ», «Paklıq» və «Və-
tən həsrəti» qəzetlərində müxbir işləmişdir. Sonralar “Respublika” qəzetinin 
əməkdaşı olmuşdur. 2008-2009-cu illərdə “Yazıçı qadın” jurnalının baş 
redaktor müaini olmuş, hal-hazırda «Paklıq» qəzetinin baş redaktorudur. 

* * * 
Sona Xəyal 12 yaşından şeir, 14 yaşından hekayə yazmağa başlayıb. 1987-

ci ildə Maştağa Mədəniyyət Evində Novruz Gəncəlinin təşkil etdiyi Səməd 
Vurğun poeziya klubunun üzvü olub və həmin il «Azərbaycan gəncləri» qə-
zetində Novruz Gəncəlinin «Yaradıcılıq iradə tələb edir» adlı «Uğurlu yolu» 
ilə birlikdə ilk şeiri dərc olunub.  

1993-cü ildə «Aç qapını gəlim, dünya» adlı ilk şeirlər kitabı çap olunub. 
Həmin il Maştağa Mədəniyyət Evində «Maştağa şairlər məclisi»ni təşkil edib, 
məclisin sədri olub. 1994-cü ildə «Məcməüşşüəra» ədəbi məclisinin üzvü olub 
və elə həmin ilin dekabrında Hacı Maillə birlikdə «Füzuli ədəbi məclisi»ni 
təşkil edib, məclisin katibi olub. 1995-ci ildə Füzuli məclisinin nəzdində 
Maştağa qəsəbəsində «Şəfai», Bakıxanov qəsəbəsində «Qüdsi» və I Zabrat qə-
səbəsində «Vahid» ədəbi məclislərini təşkil edib. 1996-cı ildə Məhəməd Füzuli 
adına Əlyazmalar İnstitutuna işə qəbul olunub və XIX əsrin dəyərli 
şairlərindən «Mirzə Əbdülxaliq Yusifin həyat və yaradıcılığı» mövzusunda 
namizədlik işi yazıb. Sonralar II Zabrat qəsəbəsində Mədəniyyət Evində «Yu-
sif» ədəbi məclisini təşkil edib və ona rəhbərlik edib. Hacı Mailin vəfatından 
sonra Füzuli ədəbi məclisini bərpa edib. Amma məclis davam etməyib. 2000-
ci ildə ustadına verdiyi sözə əməl edərək «Divan» bağlayıb. 2005-ci ildə həmin 
divandan seçilmiş 101 qəzəl daxil edilmiş «Qəzəllər» kitabı nəşr olub. Nəha-
yət: Maştağada «Bakı şairlər məclisi»ni yaradıb, əruz vəznli şeirin inkişafı 
üçün bakılı şairləri bir araya gətirmək istəyib, yenə alınmayıb, bir müddətdən 
sonra məclis dağılıb. Bütün bunlardan sonra məclislərdən yığışıb. Əlyazmalar 
İnstitutunda ciddi tədqiqat işi ilə məşğul olmağa başlayıb. Bir-birinin ardınca 
bakılı şairlərin şeir kitablarını nəşrə hazırlayıb və klassik şeirlə bağlı iyirmiyə 
yaxın təlif və tərtib kitabları nəşr olunub. Qəzet və jurnallarda, eləcə də kon-
frans materiallarında klassik şeirlə bağlı iki yüzdən artıq məqaləsi çap olunub. 

 
* * * 

1993-98-ci illərdə Bakı Dövlət Universitetinin filologiya fakültəsində 
axşam, 2004-06-cı illərdə Bakı Slavyan Universitetinin magistiraturasında 
qiyabi təhsil alıb, 1997-98-ci dərs ilində 255 saylı orta məktəbdə biologiya və 
dil-ədəbiyyat fənlərini tədris edib. 

1998-ci ildə Azərbaycan Yazıçılar Birliyinə üzv qəbul edilib. Yazıçıların 
XI qurultayına nümayəndə, qurultaydan sonrakı plenumda Yazıçılar Birliyinin 
«İrs» komissiyasının sədri seçilib. Altı il müasir ədəbiyyatın tədqiqi ilə məşğul 
olub və «Müasirlərim» seriyasından iyirmidən artıq monoqrafiya yazıb. 
Yaradıcılığı bir sıra mükafat və diplomlarla qiymətləndirilib. Dövri mətbuatda 
çağdaş yazıçılar haqqında məqalələrlə çıxış edib. «İrs» komissiyasının işi kimi 
dünyasını dəyişmiş şairlərlə bağlı xatirə kitabları və «Yüzilliklər» silsiləsindən 
toplular üzərində çalışır.  

2003-cü ildə Akademiyada qadın alimləri birləşdirən və onların elmi fəa-
liyyətinin tədqiqi və təbliği ilə məşğul olan «Nigar» elmi-ədəbi məclisini yara-
dıb, hal-hazıra qədər onun sədridir. 2009-cu ildə «Gənc qələm» ədəbi birliyini 
yaratmışdır. 2011-ci ildə “Ziyalı qadınlar məclisi”ni yaradıb, onun sədridir. 

